
Mahāvaggapāļi (saŋ. ni.): 1 - 999

Namo tassa bhagavato arahato sammāsambuddhassa.

Saŋyuttanikāyo

Mahāvaggo

1. Maggasaŋyuttaŋ

1. Avijjāvaggo

1. Avijjāsuttaŋ
1. Evaŋ (p. 3.001) me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Avijjā, bhikkhave, pubbangamā akusalānaŋ dhammānaŋ samāpattiyā, anvadeva ahirikaŋ anottappaŋ Avijjāgatassa, bhikkhave, aviddasuno micchādiţţhi pahoti; micchādiţţhissa micchāsankappo pahoti; micchāsankappassa micchāvācā pahoti; micchāvācassa micchākammanto pahoti; micchākammantassa micchā-ājīvo pahoti; micchā-ājīvassa micchāvāyāmo pahoti; micchāvāyāmassa micchāsati pahoti; micchāsatissa micchāsamādhi pahoti.

‘Vijjā (p. 3.002) ca kho, bhikkhave, pubbangamā kusalānaŋ dhammānaŋ samāpattiyā, anvadeva hirottappaŋ. Vijjāgatassa, bhikkhave viddasuno sammādiţţhi pahoti; sammādiţţhissa sammāsankappo pahoti; sammāsankappassa sammāvācā pahoti; sammāvācassa sammākammanto pahoti; sammākammantassa sammā-ājīvo pahoti; sammā-ājīvassa sammāvāyāmo pahoti; sammāvāyāmassa sammāsati pahoti; sammāsatissa sammāsamādhi pahotī’ ti. Paţhamaŋ.

2. Upađđhasuttaŋ
2. Evaŋ me sutaŋ– ekaŋ samayaŋ bhagavā sakyesu viharati nagarakaŋ nāma sakyānaŋ nigamo. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘upađđhamidaŋ, bhante, brahmacariyaŋ, yadidaŋ– kalyāņamittatā kalyāņasahāyatā kalyāņasampavankatā’ ti.

‘Mā hevaŋ, ānanda, mā hevaŋ, ānanda! Sakalamevidaŋ, ānanda, brahmacariyaŋ, yadidaŋ– kalyāņamittatā kalyāņasahāyatā kalyāņasampavankatā. Kalyāņamittassetaŋ, ānanda, bhikkhuno pāţikankhaŋ kalyāņasahāyassa kalyāņasampavankassa– ariyaŋ aţţhangikaŋ maggaŋ bhāvessati, ariyaŋ aţţhangikaŋ maggaŋ bahulīkarissati.

‘Kathañcānanda, bhikkhu kalyāņamitto kalyāņasahāyo kalyāņasampavanko ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkaroti? Idhānanda, bhikkhu sammādiţţhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ; sammāsankappaŋ bhāveti vivekanissitaŋ …pe… sammāvācaŋ bhāveti …pe… sammākammantaŋ bhāveti …pe… sammā-ājīvaŋ bhāveti …pe… sammāvāyāmaŋ bhāveti …pe… sammāsatiŋ bhāveti …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, ānanda, bhikkhu kalyāņamitto kalyāņasahāyo kalyāņasampavanko ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkaroti.

‘Tadamināpetaŋ (p. 3.003) ānanda, pariyāyena veditabbaŋ yathā sakalamevidaŋ brahmacariyaŋ, yadidaŋ– kalyāņamittatā kalyāņasahāyatā kalyāņasampavankatā. Mamañhi, ānanda, kalyāņamittaŋ āgamma jātidhammā sattā jātiyā parimuccanti; jarādhammā sattā jarāya parimuccanti; maraņadhammā sattā maraņena parimuccanti; sokaparidevadukkhadomanassupāyāsadhammā sattā sokaparidevadukkhadomanassupāyāsehi parimuccanti. Iminā kho etaŋ, ānanda, pariyāyena veditabbaŋ yathā sakalamevidaŋ brahmacariyaŋ, yadidaŋ – kalyāņamittatā kalyāņasahāyatā kalyāņasampavankatā’ ti. Dutiyaŋ.

3. Sāriputtasuttaŋ
3. Sāvatthinidānaŋ. Atha kho āyasmā sāriputto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā sāriputto bhagavantaŋ etadavoca– ‘sakalamidaŋ, bhante, brahmacariyaŋ, yadidaŋ– kalyāņamittatā kalyāņasahāyatā kalyāņasampavankatā’ ti.

‘Sādhu sādhu, sāriputta! Sakalamidaŋ, sāriputta, brahmacariyaŋ, yadidaŋ– kalyāņamittatā kalyāņasahāyatā kalyāņasampavankatā. Kalyāņamittassetaŋ, sāriputta, bhikkhuno pāţikankhaŋ kalyāņasahāyassa kalyāņasampavankassa– ariyaŋ aţţhangikaŋ maggaŋ bhāvessati, ariyaŋ aţţhangikaŋ maggaŋ bahulīkarissati. Kathañca, sāriputta, bhikkhu kalyāņamitto kalyāņasahāyo kalyāņasampavanko ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkaroti?

‘Idha, sāriputta, bhikkhu sammādiţţhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, sāriputta, bhikkhu kalyāņamitto kalyāņasahāyo kalyāņasampavanko ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkaroti.

‘Tadamināpetaŋ, sāriputta, pariyāyena veditabbaŋ yathā sakalamidaŋ brahmacariyaŋ, yadidaŋ– kalyāņamittatā kalyāņasahāyatā kalyāņasampavankatā. Mamañhi, sāriputta, kalyāņamittaŋ āgamma jātidhammā sattā jātiyā (p. 3.004) parimuccanti; jarādhammā sattā jarāya parimuccanti; maraņadhammā sattā maraņena parimuccanti; sokaparidevadukkhadomanassupāyāsadhammā sattā sokaparidevadukkhadomanassupāyāsehi parimuccanti. Iminā kho etaŋ, sāriputta, pariyāyena veditabbaŋ yathā sakalamidaŋ brahmacariyaŋ, yadidaŋ – kalyāņamittatā kalyāņasahāyatā kalyāņasampavankatā’ ti. Tatiyaŋ.

4. Jāņussoņibrāhmaņasuttaŋ
4. Sāvatthinidānaŋ. Atha kho āyasmā ānando pubbaņhasamayaŋ nivāsetvā pattacīvaramādāya sāvatthiŋ piņđāya pāvisi. Addasā kho āyasmā ānando jāņussoņiŋ brāhmaņaŋ sabbasetena vaļavābhirathena sāvatthiyā niyyāyantaŋ. Setā sudaŋ assā yuttā honti setālankārā, seto ratho, setaparivāro, setā rasmiyo, setā patodalaţţhi, setaŋ chattaŋ, setaŋ uņhīsaŋ setāni vatthāni, setā upāhanā, setāya sudaŋ vālabījaniyā bījīyati. Tamenaŋ jano disvā evamāha– ‘brahmaŋ vata, bho, yānaŋ! Brahmayānarūpaŋ vata, bho’ ti!!

Atha kho āyasmā ānando sāvatthiyaŋ piņđāya caritvā pacchābhattaŋ piņđapātapaţikkanto yena bhagavā tenupasankami upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca–

‘Idhāhaŋ, bhante, pubbaņhasamayaŋ nivāsetvā pattacīvaramādāya sāvatthiŋ piņđāya pāvisiŋ. Addasaŋ khvāhaŋ, bhante, jāņussoņiŋ brāhmaņaŋ sabbasetena vaļavābhirathena sāvatthiyā niyyāyantaŋ. Setā sudaŋ assā yuttā honti setālankārā, seto ratho, setaparivāro, setā rasmiyo, setā patodalaţţhi, setaŋ chattaŋ, setaŋ uņhīsaŋ, setāni vatthāni, setā upāhanā, setāya sudaŋ vālabījaniyā bījīyati. Tamenaŋ jano disvā evamāha– “brahmaŋ vata, bho, yānaŋ! Brahmayānarūpaŋ vata, bho” ti!! Sakkā nu kho, bhante, imasmiŋ dhammavinaye brahmayānaŋ paññāpetun’ ti?

‘Sakkā (p. 3.005) ānandā’ ti bhagavā avoca– ‘imasseva kho etaŋ, ānanda, ariyassa aţţhangikassa maggassa adhivacanaŋ– “brahmayānaŋ” itipi, “dhammayānaŋ” itipi, “anuttaro sangāmavijayo” itipī’ ti.

‘Sammādiţţhi, ānanda, bhāvitā bahulīkatā rāgavinayapariyosānā hoti, dosavinayapariyosānā hoti, mohavinayapariyosānā hoti. Sammāsankappo, ānanda, bhāvito bahulīkato rāgavinayapariyosāno hoti, dosavinayapariyosāno hoti, mohavinayapariyosāno hoti. Sammāvācā, ānanda, bhāvitā bahulīkatā rāgavinayapariyosānā hoti, dosa …pe… mohavinayapariyosānā hoti. Sammākammanto, ānanda, bhāvito bahulīkato rāgavinayapariyosāno hoti, dosa… mohavinayapariyosāno hoti. Sammā-ājīvo, ānanda, bhāvito bahulīkato rāgavinayapariyosāno hoti, dosa… mohavinayapariyosāno hoti Sammāvāyāmo, ānanda, bhāvito bahulīkato rāgavinayapariyosāno hoti, dosa… mohavinayapariyosāno hoti. Sammāsati, ānanda, bhāvitā bahulīkatā rāgavinayapariyosānā hoti, dosa… mohavinayapariyosānā hoti. Sammāsamādhi, ānanda, bhāvito bahulīkato rāgavinayapariyosāno hoti, dosa… mohavinayapariyosāno hoti.

‘Iminā kho etaŋ, ānanda, pariyāyena veditabbaŋ yathā imassevetaŋ ariyassa aţţhangikassa maggassa adhivacanaŋ– “brahmayānaŋ” itipi, “dhammayānaŋ” itipi, “anuttaro sangāmavijayo” itipī’ ti. Idamavoca bhagavā. Idaŋ vatvāna sugato athāparaŋ etadavoca satthā –


‘Yassa saddhā ca paññā ca, dhammā yuttā sadā dhuraŋ;


Hirī īsā mano yottaŋ, sati ārakkhasārathi.


‘Ratho sīlaparikkhāro, jhānakkho cakkavīriyo;


Upekkhā dhurasamādhi, anicchā parivāraņaŋ.


‘Abyāpādo avihiŋsā, viveko yassa āvudhaŋ;


Titikkhā cammasannāho, yogakkhemāya vattati.


‘Etadattani (p. 3.006) sambhūtaŋ, brahmayānaŋ anuttaraŋ;


Niyyanti dhīrā lokamhā, aññadatthu jayaŋ jayan’ ti. Catutthaŋ.

5. Kimatthiyasuttaŋ
5. Sāvatthinidānaŋ. Atha kho sambahulā bhikkhū yena bhagavā tenupasankamiŋsu …pe… ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ–

‘Idha no, bhante, aññatitthiyā paribbājakā amhe evaŋ pucchanti– “kimatthiyaŋ, āvuso, samaņe gotame brahmacariyaŋ vussatī” ti? Evaŋ puţţhā mayaŋ, bhante, tesaŋ aññatitthiyānaŋ paribbājakānaŋ evaŋ byākaroma– “dukkhassa kho, āvuso, pariññatthaŋ bhagavati brahmacariyaŋ vussatī” ti. Kacci mayaŋ, bhante, evaŋ puţţhā evaŋ byākaramānā vuttavādino ceva bhagavato homa, na ca bhagavantaŋ abhūtena abbhācikkhāma, dhammassa cānudhammaŋ byākaroma, na ca koci sahadhammiko vādānuvādo gārayhaŋ ţhānaŋ āgacchatī’ ti?

‘Taggha tumhe, bhikkhave, evaŋ puţţhā evaŋ byākaramānā vuttavādino ceva me hotha, na ca maŋ abhūtena abbhācikkhatha, dhammassa cānudhammaŋ byākarotha, na ca koci sahadhammiko vādānuvādo gārayhaŋ ţhānaŋ āgacchati. Dukkhassa hi pariññatthaŋ mayi brahmacariyaŋ vussati. Sace vo, bhikkhave, aññatitthiyā paribbājakā evaŋ puccheyyuŋ– “atthi panāvuso, maggo, atthi paţipadā etassa dukkhassa pariññāyā” ti, evaŋ puţţhā tumhe, bhikkhave, tesaŋ aññatitthiyānaŋ paribbājakānaŋ evaŋ byākareyyātha– “atthi kho, āvuso, maggo, atthi paţipadā etassa dukkhassa pariññāyā”’ ti.

‘Katamo ca, bhikkhave, maggo, katamā paţipadā etassa dukkhassa pariññāyāti? Ayameva ariyo aţţhangiko maggo, seyyathidaŋ– sammādiţţhi …pe… sammāsamādhi. Ayaŋ, bhikkhave, maggo, ayaŋ paţipadā etassa dukkhassa pariññāyāti. Evaŋ puţţhā tumhe, bhikkhave, tesaŋ aññatitthiyānaŋ paribbājakānaŋ evaŋ byākareyyāthā’ ti. Pañcamaŋ.

6. Paţhama-aññatarabhikkhusuttaŋ
6. Sāvatthinidānaŋ (p. 3.007) Atha kho aññataro bhikkhu yena bhagavā tenupasankami …pe… ekamantaŋ nisinno kho so bhikkhu bhagavantaŋ etadavoca– ‘“brahmacariyaŋ, brahmacariyan” ti, bhante, vuccati. Katamaŋ nu kho, bhante, brahmacariyaŋ, katamaŋ brahmacariyapariyosānan’ ti?

‘Ayameva kho, bhikkhu, ariyo aţţhangiko maggo brahmacariyaŋ, seyyathidaŋ– sammādiţţhi …pe… sammāsamādhi Yo kho, bhikkhu, rāgakkhayo dosakkhayo mohakkhayo– idaŋ brahmacariyapariyosānan’ ti. Chaţţhaŋ.

7. Dutiya-aññatarabhikkhusuttaŋ
7. Sāvatthinidānaŋ. Atha kho aññataro bhikkhu yena bhagavā tenupasankami …pe… ekamantaŋ nisinno kho so bhikkhu bhagavantaŋ etadavoca–

‘“Rāgavinayo dosavinayo mohavinayo” ti, bhante, vuccati. Kissa nu kho etaŋ, bhante, adhivacanaŋ– “rāgavinayo dosavinayo mohavinayo”’ ti? ‘Nibbānadhātuyā kho etaŋ, bhikkhu, adhivacanaŋ – “rāgavinayo dosavinayo mohavinayo” ti. Āsavānaŋ khayo tena vuccatī’ ti.

Evaŋ vutte so bhikkhu bhagavantaŋ etadavoca– ‘“amataŋ, amatan” ti, bhante, vuccati. Katamaŋ nu kho, bhante, amataŋ, katamo amatagāmimaggo’ ti? ‘Yo kho, bhikkhu, rāgakkhayo dosakkhayo mohakkhayo– idaŋ vuccati amataŋ. Ayameva ariyo aţţhangiko maggo amatagāmimaggo, seyyathidaŋ– sammādiţţhi …pe… sammāsamādhī’ ti. Sattamaŋ.

8. Vibhangasuttaŋ
8. Sāvatthinidānaŋ. ‘Ariyaŋ vo, bhikkhave, aţţhangikaŋ maggaŋ desessāmi vibhajissāmi. Taŋ suņātha, sādhukaŋ manasi karotha; bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Katamo ca, bhikkhave, ariyo aţţhangiko maggo? Seyyathidaŋ– sammādiţţhi …pe… sammāsamādhi.

‘Katamā ca, bhikkhave, sammādiţţhi? Yaŋ kho, bhikkhave, dukkhe (p. 3.008) ñāņaŋ, dukkhasamudaye ñāņaŋ dukkhanirodhe ñāņaŋ, dukkhanirodhagāminiyā paţipadāya ñāņaŋ– ayaŋ vuccati, bhikkhave, sammādiţţhi.

‘Katamo ca, bhikkhave, sammāsankappo? Yo kho, bhikkhave, nekkhammasankappo abyāpādasankappo, avihiŋsāsankappo– ayaŋ vuccati, bhikkhave, sammāsankappo.

‘Katamā ca, bhikkhave, sammāvācā? Yā kho, bhikkhave, musāvādā veramaņī, pisuņāya vācāya veramaņī, pharusāya vācāya veramaņī, samphappalāpā veramaņī– ayaŋ vuccati, bhikkhave, sammāvācā.

‘Katamo ca, bhikkhave, sammākammanto? Yā kho, bhikkhave, pāņātipātā veramaņī, adinnādānā veramaņī, abrahmacariyā veramaņī – ayaŋ vuccati, bhikkhave, sammākammanto.

‘Katamo ca, bhikkhave, sammā-ājīvo? Idha, bhikkhave, ariyasāvako micchā-ājīvaŋ pahāya sammā-ājīvena jīvitaŋ kappeti – ayaŋ vuccati, bhikkhave, sammā-ājīvo.

‘Katamo ca, bhikkhave, sammāvāyāmo? Idha, bhikkhave, bhikkhu anuppannānaŋ pāpakānaŋ akusalānaŋ dhammānaŋ anuppādāya chandaŋ janeti vāyamati vīriyaŋ ārabhati cittaŋ paggaņhāti padahati, uppannānaŋ pāpakānaŋ akusalānaŋ dhammānaŋ pahānāya chandaŋ janeti …pe… anuppannānaŋ kusalānaŋ dhammānaŋ uppādāya chandaŋ janeti …pe… uppannānaŋ kusalānaŋ dhammānaŋ ţhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaņhāti padahati– ayaŋ vuccati, bhikkhave, sammāvāyāmo.

‘Katamā ca, bhikkhave, sammāsati? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu vedanānupassī viharati ātāpī sampajāno satimā, vineyya loke abhijjhādomanassaŋ; citte cittānupassī viharati ātāpī sampajāno satimā, vineyya loke abhijjhādomanassaŋ; dhammesu dhammānupassī viharati ātāpī sampajāno satimā, vineyya loke abhijjhādomanassaŋ– ayaŋ vuccati, bhikkhave, sammāsati.

‘Katamo (p. 3.009) ca, bhikkhave, sammāsamādhi? Idha, bhikkhave, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharati. Vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. Pītiyā ca virāgā upekkhako ca viharati sato ca sampajāno, sukhañca kāyena paţisaŋvedeti, yaŋ taŋ ariyā ācikkhanti– “upekkhako satimā sukhavihārī” ti tatiyaŋ jhānaŋ upasampajja viharati. Sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati– ayaŋ vuccati, bhikkhave, sammāsamādhī’ ti. Aţţhamaŋ.

9. Sūkasuttaŋ
9. Sāvatthinidānaŋ ‘Seyyathāpi, bhikkhave, sālisūkaŋ vā yavasūkaŋ vā micchāpaņihitaŋ hatthena vā pādena vā akkantaŋ hatthaŋ vā pādaŋ vā bhindissati, lohitaŋ vā uppādessatīti – netaŋ ţhānaŋ vijjati. Taŋ kissa hetu? Micchāpaņihitattā, bhikkhave, sūkassa. Evameva kho, bhikkhave, so vata bhikkhu micchāpaņihitāya diţţhiyā micchāpaņihitāya maggabhāvanāya avijjaŋ bhindissati, vijjaŋ uppādessati, nibbānaŋ sacchikarissatīti– netaŋ ţhānaŋ vijjati. Taŋ kissa hetu? Micchāpaņihitattā, bhikkhave, diţţhiyā.

‘Seyyathāpi, bhikkhave, sālisūkaŋ vā yavasūkaŋ vā sammāpaņihitaŋ hatthena vā pādena vā akkantaŋ hatthaŋ vā pādaŋ vā bhindissati, lohitaŋ vā uppādessatīti– ţhānametaŋ vijjati. Taŋ kissa hetu? Sammāpaņihitattā, bhikkhave sūkassa. Evameva kho, bhikkhave, so vata bhikkhu sammāpaņihitāya diţţhiyā sammāpaņihitāya maggabhāvanāya avijjaŋ bhindissati, vijjaŋ uppādessati, nibbānaŋ sacchikarissatīti– ţhānametaŋ vijjati. Taŋ kissa hetu? Sammāpaņihitattā, bhikkhave, diţţhiyā.

‘Kathañca, bhikkhave, bhikkhu sammāpaņihitāya diţţhiyā sammāpaņihitāya maggabhāvanāya avijjaŋ bhindati, vijjaŋ uppādeti, nibbānaŋ sacchikarotīti? Idha, bhikkhave, bhikkhu sammādiţţhiŋ bhāveti vivekanissitaŋ virāganissitaŋ nirodhanissitaŋ (p. 3.010) vossaggapariņāmiŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu sammāpaņihitāya diţţhiyā sammāpaņihitāya maggabhāvanāya avijjaŋ bhindati, vijjaŋ uppādeti, nibbānaŋ sacchikarotī’ ti. Navamaŋ.

10. Nandiyasuttaŋ
10. Sāvatthinidānaŋ. Atha kho nandiyo paribbājako yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho nandiyo paribbājako bhagavantaŋ etadavoca– ‘kati nu kho, bho gotama, dhammā bhāvitā bahulīkatā nibbānangamā honti nibbānaparāyanā nibbānapariyosānā’ ti?

‘Aţţhime kho, nandiya, dhammā bhāvitā bahulīkatā nibbānangamā honti nibbānaparāyanā nibbānapariyosānā. Katame aţţha? Seyyathidaŋ– sammādiţţhi …pe… sammāsamādhi. Ime kho, nandiya, aţţha dhammā bhāvitā bahulīkatā nibbānangamā honti nibbānaparāyanā nibbānapariyosānā’ ti. Evaŋ vutte nandiyo paribbājako bhagavantaŋ etadavoca– ‘abhikkantaŋ bho gotama, abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti. Dasamaŋ.

Avijjāvaggo paţhamo.

Tassuddānaŋ–

Avijjañca upađđhañca, sāriputto ca brāhmaņo;

Kimatthiyo ca dve bhikkhū, vibhango sūkanandiyāti.

2. Vihāravaggo

1. Paţhamavihārasuttaŋ
11. Sāvatthinidānaŋ ‘Icchāmahaŋ, bhikkhave, ađđhamāsaŋ paţisalliyituŋ. Namhi kenaci upasankamitabbo, aññatra ekena piņđapātanīhārakenā’ ti. ‘Evaŋ, bhante’ ti (p. 3.011) kho te bhikkhū bhagavato paţissutvā nāssudha koci bhagavantaŋ upasankamati, aññatra ekena piņđapātanīhārakena.

Atha kho bhagavā tassa ađđhamāsassa accayena paţisallānā vuţţhito bhikkhū āmantesi– ‘yena svāhaŋ, bhikkhave, vihārena paţhamābhisambuddho viharāmi, tassa padesena vihāsiŋ. So evaŋ pajānāmi– “micchādiţţhipaccayāpi vedayitaŋ; sammādiţţhipaccayāpi vedayitaŋ …pe… micchāsamādhipaccayāpi vedayitaŋ; sammāsamādhipaccayāpi vedayitaŋ; chandapaccayāpi vedayitaŋ; vitakkapaccayāpi vedayitaŋ; saññāpaccayāpi vedayitaŋ; chando ca avūpasanto hoti, vitakko ca avūpasanto hoti, saññā ca avūpasantā hoti, tappaccayāpi vedayitaŋ; chando ca vūpasanto hoti, vitakko ca vūpasanto hoti, saññā ca vūpasantā hoti, tappaccayāpi vedayitaŋ; appattassa pattiyā atthi āyāmaŋ, tasmimpi ţhāne anuppatte tappaccayāpi vedayitan”’ ti. Paţhamaŋ.

2. Dutiyavihārasuttaŋ
12. Sāvatthinidānaŋ. ‘Icchāmahaŋ, bhikkhave, temāsaŋ paţisalliyituŋ. Namhi kenaci upasankamitabbo, aññatra ekena piņđapātanīhārakenā’ ti ‘Evaŋ, bhante’ ti kho te bhikkhū bhagavato paţissutvā nāssudha koci bhagavantaŋ upasankamati, aññatra ekena piņđapātanīhārakena.

Atha kho bhagavā tassa temāsassa accayena paţisallānā vuţţhito bhikkhū āmantesi– ‘yena svāhaŋ, bhikkhave, vihārena paţhamābhisambuddho viharāmi, tassa padesena vihāsiŋ. So evaŋ pajānāmi– “micchādiţţhipaccayāpi vedayitaŋ; micchādiţţhivūpasamapaccayāpi vedayitaŋ; sammādiţţhipaccayāpi vedayitaŋ; sammādiţţhivūpasamapaccayāpi vedayitaŋ …pe… micchāsamādhipaccayāpi vedayitaŋ; micchāsamādhivūpasamapaccayāpi vedayitaŋ, sammāsamādhipaccayāpi vedayitaŋ; sammāsamādhivūpasamapaccayāpi vedayitaŋ; chandapaccayāpi vedayitaŋ; chandavūpasamapaccayāpi vedayitaŋ; vitakkapaccayāpi vedayitaŋ; vitakkavūpasamapaccayāpi vedayitaŋ; saññāpaccayāpi vedayitaŋ; saññāvūpasamapaccayāpi vedayitaŋ; chando ca avūpasanto hoti, vitakko ca avūpasanto hoti, saññā ca avūpasantā hoti, tappaccayāpi vedayitaŋ; chando ca vūpasanto hoti (p. 3.012) vitakko ca vūpasanto hoti, saññā ca vūpasantā hoti, tappaccayāpi vedayitaŋ; appattassa pattiyā atthi āyāmaŋ, tasmimpi ţhāne anuppatte tappaccayāpi vedayitan”’ ti. Dutiyaŋ.

3. Sekkhasuttaŋ
13. Sāvatthinidānaŋ. Atha kho aññataro bhikkhu yena bhagavā tenupasankami …pe… ekamantaŋ nisinno kho so bhikkhu bhagavantaŋ etadavoca ‘“sekkho, sekkho” ti, bhante, vuccati. Kittāvatā nu kho, bhante, sekkho hotī’ ti?

‘Idha, bhikkhu, sekkhāya sammādiţţhiyā samannāgato hoti …pe… sekkhena sammāsamādhinā samannāgato hoti. Ettāvatā kho, bhikkhu, sekkho hotī’ ti. Tatiyaŋ.

4. Paţhama-uppādasuttaŋ
14. Sāvatthinidānaŋ. ‘Aţţhime, bhikkhave, dhammā bhāvitā bahulīkatā anuppannā uppajjanti, nāññatra tathāgatassa pātubhāvā arahato sammāsambuddhassa. Katame aţţha? Seyyathidaŋ– sammādiţţhi …pe… sammāsamādhi. Ime kho, bhikkhave, aţţha dhammā bhāvitā bahulīkatā anuppannā uppajjanti, nāññatra tathāgatassa pātubhāvā arahato sammāsambuddhassā’ ti. Catutthaŋ.

5. Dutiya-uppādasuttaŋ
15. Sāvatthinidānaŋ ‘Aţţhime, bhikkhave, dhammā bhāvitā bahulīkatā anuppannā uppajjanti, nāññatra sugatavinayā. Katame aţţha? Seyyathidaŋ– sammādiţţhi …pe… sammāsamādhi Ime kho, bhikkhave, aţţha dhammā bhāvitā bahulīkatā anuppannā uppajjanti, nāññatra sugatavinayā’ ti. Pañcamaŋ.

6. Paţhamaparisuddhasuttaŋ
16. Sāvatthinidānaŋ. ‘Aţţhime, bhikkhave, dhammā parisuddhā pariyodātā anangaņā vigatūpakkilesā anuppannā uppajjanti, nāññatra tathāgatassa pātubhāvā arahato sammāsambuddhassa. Katame aţţha? Seyyathidaŋ– sammādiţţhi …pe… sammāsamādhi. Ime kho, bhikkhave, aţţha dhammā parisuddhā pariyodātā (p. 3.013) anangaņā vigatūpakkilesā anuppannā uppajjanti, nāññatra tathāgatassa pātubhāvā arahato sammāsambuddhassā’ ti. Chaţţhaŋ.

7. Dutiyaparisuddhasuttaŋ
17. Sāvatthinidānaŋ. ‘Aţţhime, bhikkhave, dhammā parisuddhā pariyodātā anangaņā vigatūpakkilesā anuppannā uppajjanti, nāññatra sugatavinayā. Katame aţţha? Seyyathidaŋ– sammādiţţhi …pe… sammāsamādhi. Ime kho, bhikkhave, aţţha dhammā parisuddhā pariyodātā anangaņā vigatūpakkilesā anuppannā uppajjanti, nāññatra sugatavinayā’ ti. Sattamaŋ.

8. Paţhamakukkuţārāmasuttaŋ
18. Evaŋ me sutaŋ– ekaŋ samayaŋ āyasmā ca ānando āyasmā ca bhaddo pāţaliputte viharanti kukkuţārāme. Atha kho āyasmā bhaddo sāyanhasamayaŋ paţisallānā vuţţhito yenāyasmā ānando tenupasankami; upasankamitvā āyasmatā ānandena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho āyasmā bhaddo āyasmantaŋ ānandaŋ etadavoca–

‘“Abrahmacariyaŋ, abrahmacariyan” ti, āvuso ānanda, vuccati. Katamaŋ nu kho, āvuso, abrahmacariyan’ ti? ‘Sādhu sādhu, āvuso bhadda! Bhaddako kho te, āvuso bhadda, ummango, bhaddakaŋ paţibhānaŋ, kalyāņī paripucchā. Evañhi tvaŋ, āvuso bhadda, pucchasi– “abrahmacariyaŋ, abrahmacariyanti, āvuso ānanda, vuccati. Katamaŋ nu kho, āvuso, abrahmacariyan”’ ti? ‘Evamāvuso’ ti. ‘Ayameva kho āvuso, aţţhangiko micchāmaggo abrahmacariyaŋ, seyyathidaŋ– micchādiţţhi …pe… micchāsamādhī’ ti. Aţţhamaŋ.

9. Dutiyakukkuţārāmasuttaŋ
19. Pāţaliputtanidānaŋ. ‘“Brahmacariyaŋ, brahmacariyan” ti, āvuso ānanda, vuccati. Katamaŋ nu kho, āvuso, brahmacariyaŋ, katamaŋ brahmacariyapariyosānan’ ti? ‘Sādhu sādhu, āvuso bhadda! Bhaddako kho te, āvuso bhadda, ummango, bhaddakaŋ paţibhānaŋ, kalyāņī paripucchā. Evañhi tvaŋ, āvuso bhadda, pucchasi – “brahmacariyaŋ, brahmacariyanti, āvuso ānanda, vuccati. Katamaŋ nu kho, āvuso (p. 3.014) brahmacariyaŋ, katamaŋ brahmacariyapariyosānan”’ ti? ‘Evamāvuso’ ti. ‘Ayameva kho, āvuso, ariyo aţţhangiko maggo brahmacariyaŋ, seyyathidaŋ– sammādiţţhi …pe… sammāsamādhi. Yo kho, āvuso, rāgakkhayo dosakkhayo mohakkhayo– idaŋ brahmacariyapariyosānan’ ti. Navamaŋ.

10. Tatiyakukkuţārāmasuttaŋ
20. Pāţaliputtanidānaŋ. ‘“Brahmacariyaŋ, brahmacariyan” ti, āvuso ānanda, vuccati. Katamaŋ nu kho, āvuso, brahmacariyaŋ, katamo brahmacārī, katamaŋ brahmacariyapariyosānan’ ti? ‘Sādhu sādhu, āvuso bhadda! Bhaddako kho te, āvuso bhadda, ummango, bhaddakaŋ paţibhānaŋ, kalyāņī paripucchā. Evañhi tvaŋ, āvuso bhadda, pucchasi– “brahmacariyaŋ, brahmacariyanti, āvuso ānanda, vuccati. Katamaŋ nu kho, āvuso, brahmacariyaŋ, katamo brahmacārī, katamaŋ brahmacariyapariyosānan”’ ti? ‘Evamāvuso’ ti. ‘Ayameva kho, āvuso, ariyo aţţhangiko maggo brahmacariyaŋ, seyyathidaŋ– sammādiţţhi …pe… sammāsamādhi. Yo kho, āvuso, iminā ariyena aţţhangikena maggena samannāgato– ayaŋ vuccati brahmacārī. Yo kho, āvuso, rāgakkhayo dosakkhayo mohakkhayo– idaŋ brahmacariyapariyosānan’ ti. Dasamaŋ.

Tīņi suttantāni ekanidānāni.Vihāravaggo dutiyo.

Tassuddānaŋ–

Dve vihārā ca sekkho ca, uppādā apare duve;

Parisuddhena dve vuttā, kukkuţārāmena tayoti.

3. Micchattavaggo

1. Micchattasuttaŋ
21. Sāvatthinidānaŋ ‘Micchattañca vo, bhikkhave, desessāmi, sammattañca. Taŋ suņātha. Katamañca bhikkhave, micchattaŋ? Seyyathidaŋ– micchādiţţhi …pe… micchāsamādhi (p. 3.015) Idaŋ vuccati, bhikkhave, micchattaŋ. Katamañca, bhikkhave, sammattaŋ? Seyyathidaŋ– sammādiţţhi …pe… sammāsamādhi. Idaŋ vuccati, bhikkhave, sammattan’ ti. Paţhamaŋ.

2. Akusaladhammasuttaŋ
22. Sāvatthinidānaŋ. ‘Akusale ca kho, bhikkhave, dhamme desessāmi, kusale ca dhamme. Taŋ suņātha. Katame ca, bhikkhave, akusalā dhammā? Seyyathidaŋ– micchādiţţhi …pe… micchāsamādhi. Ime vuccanti, bhikkhave, akusalā dhammā. Katame ca, bhikkhave, kusalā dhammā Seyyathidaŋ– sammādiţţhi …pe… sammāsamādhi. Ime vuccanti, bhikkhave, kusalā dhammā’ ti. Dutiyaŋ.

3. Paţhamapaţipadāsuttaŋ
23. Sāvatthinidānaŋ. ‘Micchāpaţipadañca vo, bhikkhave, desessāmi, sammāpaţipadañca. Taŋ suņātha. Katamā ca, bhikkhave, micchāpaţipadā? Seyyathidaŋ– micchādiţţhi …pe… micchāsamādhi. Ayaŋ vuccati, bhikkhave, micchāpaţipadā. Katamā ca, bhikkhave, sammāpaţipadā? Seyyathidaŋ– sammādiţţhi …pe… sammāsamādhi. Ayaŋ vuccati, bhikkhave, sammāpaţipadā’ ti. Tatiyaŋ.

4. Dutiyapaţipadāsuttaŋ
24. Sāvatthinidānaŋ. ‘Gihino vāhaŋ, bhikkhave, pabbajitassa vā micchāpaţipadaŋ na vaņņemi. Gihi vā, bhikkhave, pabbajito vā micchāpaţipanno micchāpaţipattādhikaraņahetu nārādhako hoti ñāyaŋ dhammaŋ kusalaŋ’.

‘Katamā ca, bhikkhave, micchāpaţipadā? Seyyathidaŋ– micchādiţţhi …pe… micchāsamādhi. Ayaŋ vuccati, bhikkhave, micchāpaţipadā. Gihino vāhaŋ, bhikkhave, pabbajitassa vā micchāpaţipadaŋ na vaņņemi. Gihi vā, bhikkhave, pabbajito vā micchāpaţipanno micchāpaţipattādhikaraņahetu nārādhako hoti ñāyaŋ dhammaŋ kusalaŋ.

‘Gihino vāhaŋ, bhikkhave, pabbajitassa vā sammāpaţipadaŋ vaņņemi. Gihi vā, bhikkhave, pabbajito vā sammāpaţipanno sammāpaţipattādhikaraņahetu ārādhako hoti ñāyaŋ dhammaŋ kusalaŋ. Katamā ca, bhikkhave, sammāpaţipadā? Seyyathidaŋ– sammādiţţhi …pe… sammāsamādhi. Ayaŋ vuccati, bhikkhave, sammāpaţipadā. Gihino vāhaŋ, bhikkhave, pabbajitassa vā sammāpaţipadaŋ vaņņemi. Gihi vā, bhikkhave (p. 3.016) pabbajito vā sammāpaţipanno sammāpaţipattādhikaraņahetu ārādhako hoti ñāyaŋ dhammaŋ kusalan’ ti. Catutthaŋ.

5. Paţhama-asappurisasuttaŋ
25. Sāvatthinidānaŋ ‘Asappurisañca vo, bhikkhave, desessāmi, sappurisañca Taŋ suņātha. Katamo ca, bhikkhave, asappuriso? Idha, bhikkhave, ekacco micchādiţţhiko hoti, micchāsankappo, micchāvāco, micchākammanto, micchā-ājīvo, micchāvāyāmo, micchāsati, micchāsamādhi– ayaŋ vuccati, bhikkhave, asappuriso’.

‘Katamo ca, bhikkhave, sappuriso? Idha, bhikkhave, ekacco sammādiţţhiko hoti, sammāsankappo, sammāvāco, sammākammanto sammā-ājīvo, sammāvāyāmo, sammāsati, sammāsamādhi– ayaŋ vuccati, bhikkhave, sappuriso’ ti. Pañcamaŋ.

6. Dutiya-asappurisasuttaŋ
26. Sāvatthinidānaŋ. ‘Asappurisañca vo, bhikkhave, desessāmi, asappurisena asappurisatarañca. Sappurisañca vo, bhikkhave, desessāmi sappurisena sappurisatarañca. Taŋ suņātha. Katamo ca, bhikkhave, asappuriso? Idha, bhikkhave, ekacco micchādiţţhiko hoti …pe… micchāsamādhi– ayaŋ vuccati, bhikkhave, asappuriso’.

‘Katamo ca, bhikkhave, asappurisena asappurisataro? Idha, bhikkhave, ekacco micchādiţţhiko hoti …pe… micchāsamādhi, micchāñāņī, micchāvimutti– ayaŋ vuccati, bhikkhave, asappurisena asappurisataro.

‘Katamo ca, bhikkhave, sappuriso? Idha, bhikkhave, ekacco sammādiţţhiko hoti …pe… sammāsamādhi– ayaŋ vuccati, bhikkhave, sappuriso.

‘Katamo ca, bhikkhave, sappurisena sappurisataro? Idha, bhikkhave, ekacco sammādiţţhiko hoti …pe… sammāsamādhi, sammāñāņī, sammāvimutti– ayaŋ vuccati, bhikkhave, sappurisena sappurisataro’ ti. Chaţţhaŋ.

7. Kumbhasuttaŋ
27. Sāvatthinidānaŋ (p. 3.017) ‘Seyyathāpi, bhikkhave, kumbho anādhāro suppavattiyo hoti, sādhāro duppavattiyo hoti; evameva kho, bhikkhave, cittaŋ anādhāraŋ suppavattiyaŋ hoti, sādhāraŋ duppavattiyaŋ hoti. Ko ca, bhikkhave, cittassa ādhāro? Ayameva ariyo aţţhangiko maggo, seyyathidaŋ– sammādiţţhi …pe… sammāsamādhi. Ayaŋ cittassa ādhāro. Seyyathāpi, bhikkhave, kumbho anādhāro suppavattiyo hoti, sādhāro duppavattiyo hoti; evameva kho, bhikkhave, cittaŋ anādhāraŋ suppavattiyaŋ hoti, sādhāraŋ duppavattiyaŋ hotī’ ti. Sattamaŋ.

8. Samādhisuttaŋ
28. Sāvatthinidānaŋ. ‘Ariyaŋ vo, bhikkhave, sammāsamādhiŋ desessāmi sa-upanisaŋ saparikkhāraŋ. Taŋ suņātha. Katamo ca, bhikkhave, ariyo sammāsamādhi sa-upaniso saparikkhāro? Seyyathidaŋ– sammādiţţhi …pe… sammāsati . Yā kho, bhikkhave, imehi sattahangehi cittassa ekaggatā saparikkhāratā – ayaŋ vuccati, bhikkhave, ariyo sammāsamādhi sa-upaniso itipi saparikkhāro itipī’ ti. Aţţhamaŋ.

9. Vedanāsuttaŋ
29. Sāvatthinidānaŋ. ‘ tisso imā, bhikkhave, vedanā. Katamā tisso? Sukhā vedanā, dukkhā vedanā, adukkhamasukhā vedanā– imā kho, bhikkhave, tisso vedanā. Imāsaŋ kho, bhikkhave, tissannaŋ vedanānaŋ pariññāya ariyo aţţhangiko maggo bhāvetabbo. Katamo ariyo aţţhangiko maggo? Seyyathidaŋ– sammādiţţhi …pe… sammāsamādhi Imāsaŋ kho, bhikkhave, tissannaŋ vedanānaŋ pariññāya ariyo aţţhangiko maggo bhāvetabbo’ ti. Navamaŋ.

10. Uttiyasuttaŋ
30. Sāvatthinidānaŋ Atha kho āyasmā uttiyo yena bhagavā tenupasankami …pe… ekamantaŋ nisinno kho āyasmā uttiyo bhagavantaŋ etadavoca– ‘idha mayhaŋ, bhante, rahogatassa paţisallīnassa evaŋ cetaso parivitakko (p. 3.018) udapādi– “pañca kāmaguņā vuttā bhagavatā. Katame nu kho pañca kāmaguņā vuttā bhagavatā”’ ti? ‘Sādhu sādhu, uttiya! Pañcime kho, uttiya, kāmaguņā vuttā mayā. Katame pañca? Cakkhuviññeyyā rūpā iţţhā kantā manāpā piyarūpā kāmūpasaŋhitā rajanīyā, sotaviññeyyā saddā …pe… ghānaviññeyyā gandhā… jivhāviññeyyā rasā… kāyaviññeyyā phoţţhabbā iţţhā kantā manāpā piyarūpā kāmūpasaŋhitā rajanīyā– ime kho, uttiya, pañca kāmaguņā vuttā mayā. Imesaŋ kho, uttiya, pañcannaŋ kāmaguņānaŋ pahānāya ariyo aţţhangiko maggo bhāvetabbo. Katamo ariyo aţţhangiko maggo? Seyyathidaŋ– sammādiţţhi …pe… sammāsamādhi. Imesaŋ kho, uttiya, pañcannaŋ kāmaguņānaŋ pahānāya ayaŋ ariyo aţţhangiko maggo bhāvetabbo’ ti. Dasamaŋ.

Micchattavaggo tatiyo.

Tassuddānaŋ–

Micchattaŋ akusalaŋ dhammaŋ, duve paţipadāpi ca;

Asappurisena dve kumbho, samādhi vedanuttiyenāti.

4. Paţipattivaggo

1. Paţhamapaţipattisuttaŋ
31. Sāvatthinidānaŋ ‘Micchāpaţipattiñca vo, bhikkhave, desessāmi, sammāpaţipattiñca Taŋ suņātha. Katamā ca, bhikkhave, micchāpaţipatti? Seyyathidaŋ– micchādiţţhi …pe… micchāsamādhi. Ayaŋ vuccati, bhikkhave, micchāpaţipatti. Katamā ca, bhikkhave, sammāpaţipatti? Seyyathidaŋ– sammādiţţhi …pe… sammāsamādhi. Ayaŋ vuccati, bhikkhave, sammāpaţipattī’ ti. Paţhamaŋ.

2. Dutiyapaţipattisuttaŋ
32. Sāvatthinidānaŋ. ‘Micchāpaţipannañca vo, bhikkhave, desessāmi, sammāpaţipannañca. Taŋ suņātha. Katamo ca, bhikkhave, micchāpaţipanno? Idha, bhikkhave, ekacco micchādiţţhiko hoti …pe… micchāsamādhi– ayaŋ vuccati, bhikkhave (p. 3.019) micchāpaţipanno. Katamo ca, bhikkhave, sammāpaţipanno? Idha, bhikkhave, ekacco sammādiţţhiko hoti …pe… sammāsamādhi– ayaŋ vuccati, bhikkhave, sammāpaţipanno’ ti. Dutiyaŋ.

3. Viraddhasuttaŋ
33. Sāvatthinidānaŋ. ‘Yesaŋ kesañci, bhikkhave, ariyo aţţhangiko maggo viraddho, viraddho tesaŋ ariyo aţţhangiko maggo sammā dukkhakkhayagāmī. Yesaŋ kesañci, bhikkhave, ariyo aţţhangiko maggo āraddho, āraddho tesaŋ ariyo aţţhangiko maggo sammā dukkhakkhayagāmī. Katamo ca, bhikkhave, ariyo aţţhangiko maggo? Seyyathidaŋ– sammādiţţhi …pe… sammāsamādhi. Yesaŋ kesañci, bhikkhave, ayaŋ ariyo aţţhangiko maggo viraddho, viraddho tesaŋ ariyo aţţhangiko maggo sammā dukkhakkhayagāmī. Yesaŋ kesañci, bhikkhave, ayaŋ ariyo aţţhangiko maggo āraddho, āraddho tesaŋ ariyo aţţhangiko maggo sammā dukkhakkhayagāmī’ ti. Tatiyaŋ.

4. Pārangamasuttaŋ
34. Sāvatthinidānaŋ. ‘Aţţhime, bhikkhave, dhammā bhāvitā bahulīkatā apārā pāraŋ gamanāya saŋvattanti. Katame aţţha? Seyyathidaŋ– sammādiţţhi …pe… sammāsamādhi. Ime kho, bhikkhave, aţţha dhammā bhāvitā bahulīkatā apārā pāraŋ gamanāya saŋvattantī’ ti.

Idamavoca bhagavā. Idaŋ vatvāna sugato athāparaŋ etadavoca satthā–


‘Appakā te manussesu, ye janā pāragāmino;


Athāyaŋ itarā pajā, tīramevānudhāvati.


‘Ye ca kho sammadakkhāte, dhamme dhammānuvattino;


Te janā pāramessanti, maccudheyyaŋ suduttaraŋ.


‘Kaņhaŋ dhammaŋ vippahāya, sukkaŋ bhāvetha paņđito;


Okā anokamāgamma, viveke yattha dūramaŋ.


‘Tatrābhiratimiccheyya, hitvā kāme akiñcano;


Pariyodapeyya attānaŋ, cittaklesehi paņđito.


‘Yesaŋ (p. 3.020) sambodhiyangesu, sammā cittaŋ subhāvitaŋ.


Ādānapaţinissagge, anupādāya ye ratā.


Khīņāsavā jutimanto, te loke parinibbutā’ ti. Catutthaŋ.

5. Paţhamasāmaññasuttaŋ
35. Sāvatthinidānaŋ ‘Sāmaññañca vo, bhikkhave, desessāmi, sāmaññaphalāni ca. Taŋ suņātha. Katamañca, bhikkhave, sāmaññaŋ? Ayameva ariyo aţţhangiko maggo, seyyathidaŋ– sammādiţţhi …pe… sammāsamādhi. Idaŋ vuccati, bhikkhave, sāmaññaŋ. Katamāni ca, bhikkhave, sāmaññaphalāni? Sotāpattiphalaŋ, sakadāgāmiphalaŋ, anāgāmiphalaŋ, arahattaphalaŋ– imāni vuccanti, bhikkhave, sāmaññaphalānī’ ti. Pañcamaŋ.

6. Dutiyasāmaññasuttaŋ
36. Sāvatthinidānaŋ ‘Sāmaññañca vo, bhikkhave, desessāmi, sāmaññatthañca. Taŋ suņātha. Katamañca kho, bhikkhave, sāmaññaŋ? Ayameva ariyo aţţhangiko maggo, seyyathidaŋ– sammādiţţhi …pe… sammāsamādhi. Idaŋ vuccati, bhikkhave, sāmaññaŋ. Katamo ca, bhikkhave, sāmaññattho? Yo kho, bhikkhave, rāgakkhayo dosakkhayo mohakkhayo– ayaŋ vuccati, bhikkhave, sāmaññattho’ ti. Chaţţhaŋ.

7. Paţhamabrahmaññasuttaŋ
37. Sāvatthinidānaŋ. ‘Brahmaññañca vo, bhikkhave, desessāmi, brahmaññaphalāni ca. Taŋ suņātha. Katamañca kho, bhikkhave, brahmaññaŋ? Ayameva ariyo aţţhangiko maggo, seyyathidaŋ– sammādiţţhi …pe… sammāsamādhi. Idaŋ vuccati, bhikkhave, brahmaññaŋ. Katamāni ca, bhikkhave, brahmaññaphalāni Sotāpattiphalaŋ sakadāgāmiphalaŋ, anāgāmiphalaŋ, arahattaphalaŋ– imāni vuccanti, bhikkhave, brahmaññaphalānī’ ti. Sattamaŋ.

8. Dutiyabrahmaññasuttaŋ
38. Sāvatthinidānaŋ. ‘Brahmaññañca vo, bhikkhave, desessāmi, brahmaññatthañca. Taŋ suņātha. Katamañca, bhikkhave, brahmaññaŋ? Ayameva ariyo aţţhangiko maggo, seyyathidaŋ– sammādiţţhi …pe… sammāsamādhi. Idaŋ vuccati, bhikkhave, brahmaññaŋ. Katamo (p. 3.021) ca, bhikkhave, brahmaññattho? Yo kho, bhikkhave, rāgakkhayo dosakkhayo mohakkhayo– ayaŋ vuccati, bhikkhave, brahmaññattho’ ti. Aţţhamaŋ.

9. Paţhamabrahmacariyasuttaŋ
39. Sāvatthinidānaŋ. ‘Brahmacariyañca vo, bhikkhave, desessāmi, brahmacariyaphalāni ca. Taŋ suņātha. Katamañca, bhikkhave, brahmacariyaŋ? Ayameva ariyo aţţhangiko maggo, seyyathidaŋ sammādiţţhi …pe… sammāsamādhi. Idaŋ vuccati, bhikkhave, brahmacariyaŋ. Katamāni ca, bhikkhave, brahmacariyaphalāni? Sotāpattiphalaŋ, sakadāgāmiphalaŋ, anāgāmiphalaŋ, arahattaphalaŋ– imāni vuccanti, bhikkhave, brahmacariyaphalānī’ ti. Navamaŋ.

10. Dutiyabrahmacariyasuttaŋ
40. Sāvatthinidānaŋ. ‘Brahmacariyañca vo, bhikkhave, desessāmi, brahmacariyatthañca. Taŋ suņātha. Katamañca, bhikkhave, brahmacariyaŋ? Ayameva ariyo aţţhangiko maggo, seyyathidaŋ – sammādiţţhi …pe… sammāsamādhi. Idaŋ vuccati, bhikkhave, brahmacariyaŋ. Katamo ca, bhikkhave, brahmacariyattho? Yo kho, bhikkhave, rāgakkhayo dosakkhayo mohakkhayo– ayaŋ vuccati, bhikkhave, brahmacariyattho’ ti. Dasamaŋ.

Paţipattivaggo catuttho.

Tassuddānaŋ–

Paţipatti paţipanno ca, viraddhañca pāraŋgamā;

Sāmaññena ca dve vuttā, brahmaññā apare duve.

Brahmacariyena dve vuttā, vaggo tena pavuccatīti.

5. Aññatitthiyapeyyālavaggo

1. Rāgavirāgasuttaŋ
41. Sāvatthinidānaŋ ‘Sace vo, bhikkhave, aññatitthiyā paribbājakā evaŋ puccheyyuŋ– “kimatthiyaŋ, āvuso, samaņe gotame brahmacariyaŋ vussatī” ti, evaŋ (p. 3.022) puţţhā tumhe, bhikkhave, tesaŋ aññatitthiyānaŋ paribbājakānaŋ evaŋ byākareyyātha– “rāgavirāgatthaŋ kho, āvuso, bhagavati brahmacariyaŋ vussatī” ti. Sace pana vo, bhikkhave, aññatitthiyā paribbājakā evaŋ puccheyyuŋ– “atthi panāvuso, maggo, atthi paţipadā rāgavirāgāyā” ti, evaŋ puţţhā tumhe, bhikkhave, tesaŋ aññatitthiyānaŋ paribbājakānaŋ evaŋ byākareyyātha– “atthi kho, āvuso, maggo, atthi paţipadā rāgavirāgāyā” ti. Katamo ca, bhikkhave, maggo, katamā ca paţipadā rāgavirāgāya Ayameva ariyo aţţhangiko maggo, seyyathidaŋ– sammādiţţhi …pe… sammāsamādhi. Ayaŋ, bhikkhave, maggo, ayaŋ paţipadā rāgavirāgāyāti. Evaŋ puţţhā tumhe, bhikkhave, tesaŋ aññatitthiyānaŋ paribbājakānaŋ evaŋ byākareyyāthā’ ti. Paţhamaŋ.

2- 7. Saŋyojanappahānādisuttachakkaŋ

42-47. ‘Sace vo, bhikkhave, aññatitthiyā paribbājakā evaŋ puccheyyuŋ– “kimatthiyaŋ, āvuso, samaņe gotame brahmacariyaŋ vussatī” ti, evaŋ puţţhā tumhe, bhikkhave, tesaŋ aññatitthiyānaŋ paribbājakānaŋ evaŋ byākareyyātha– “saŋyojanappahānatthaŋ kho, āvuso, bhagavati brahmacariyaŋ vussatī” ti …pe… “anusayasamugghātanatthaŋ kho, āvuso, bhagavati brahmacariyaŋ vussatī” ti …pe… “addhānapariññatthaŋ kho, āvuso, bhagavati brahmacariyaŋ vussatī” ti …pe… “āsavānaŋ khayatthaŋ kho, āvuso, bhagavati brahmacariyaŋ vussatī” ti …pe… “vijjāvimuttiphalasacchikiriyatthaŋ kho, āvuso, bhagavati brahmacariyaŋ vussatī” ti …pe… “ñāņadassanatthaŋ kho, āvuso, bhagavati brahmacariyaŋ vussatī” ti …pe…. Sattamaŋ.

8. Anupādāparinibbānasuttaŋ
48. Sāvatthinidānaŋ. ‘Sace vo, bhikkhave, aññatitthiyā paribbājakā evaŋ puccheyyuŋ– “kimatthiyaŋ, āvuso, samaņe gotame brahmacariyaŋ vussatī” ti, evaŋ puţţhā tumhe, bhikkhave, tesaŋ aññatitthiyānaŋ paribbājakānaŋ evaŋ byākareyyātha– “anupādāparinibbānatthaŋ kho, āvuso, bhagavati brahmacariyaŋ vussatī” ti. Sace pana vo, bhikkhave, aññatitthiyā paribbājakā evaŋ puccheyyuŋ– “atthi panāvuso, maggo, atthi paţipadā anupādāparinibbānāyā” ti, evaŋ puţţhā tumhe, bhikkhave, tesaŋ aññatitthiyānaŋ paribbājakānaŋ evaŋ byākareyyātha (p. 3.023) “atthi kho, āvuso, maggo, atthi paţipadā anupādāparinibbānāyā” ti Katamo ca, bhikkhave, maggo, katamā ca paţipadā anupādāparinibbānāya? Ayameva ariyo aţţhangiko maggo, seyyathidaŋ– sammādiţţhi …pe… sammāsamādhi. Ayaŋ, bhikkhave, maggo, ayaŋ paţipadā anupādāparinibbānāyāti. Evaŋ puţţhā tumhe, bhikkhave, tesaŋ aññatitthiyānaŋ paribbājakānaŋ evaŋ byākareyyāthā’ ti. Aţţhamaŋ.

Aññatitthiyapeyyālavaggo pañcamo.

Tassuddānaŋ–

Virāgasaŋyojanaŋ anusayaŋ, addhānaŋ āsavā khayā;

Vijjāvimuttiñāņañca, anupādāya aţţhamī.

6. Sūriyapeyyālavaggo

1. Kalyāņamittasuttaŋ
49. Sāvatthinidānaŋ ‘Sūriyassa, bhikkhave, udayato etaŋ pubbangamaŋ etaŋ pubbanimittaŋ, yadidaŋ– aruņuggaŋ; evameva kho, bhikkhave bhikkhuno ariyassa aţţhangikassa maggassa uppādāya etaŋ pubbangamaŋ etaŋ pubbanimittaŋ, yadidaŋ– kalyāņamittatā. Kalyāņamittassetaŋ, bhikkhave, bhikkhuno pāţikankhaŋ– ariyaŋ aţţhangikaŋ maggaŋ bhāvessati, ariyaŋ aţţhangikaŋ maggaŋ bahulīkarissati. Kathañca, bhikkhave, bhikkhu kalyāņamitto ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkaroti? Idha, bhikkhave, bhikkhu sammādiţţhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu kalyāņamitto ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkarotī’ ti. Paţhamaŋ.

2- 6. Sīlasampadādisuttapañcakaŋ

50-54. ‘Sūriyassa, bhikkhave, udayato etaŋ pubbangamaŋ etaŋ pubbanimittaŋ, yadidaŋ– aruņuggaŋ; evameva kho, bhikkhave, bhikkhuno ariyassa aţţhangikassa maggassa uppādāya (p. 3.024) etaŋ pubbangamaŋ etaŋ pubbanimittaŋ, yadidaŋ– sīlasampadā. Sīlasampannassetaŋ, bhikkhave, bhikkhuno pāţikankhaŋ… yadidaŋ chandasampadā… yadidaŋ– attasampadā… yadidaŋ– diţţhisampadā… yadidaŋ– appamādasampadā…. Chaţţhaŋ.

7. Yonisomanasikārasampadāsuttaŋ
55. ‘Sūriyassa bhikkhave, udayato etaŋ pubbangamaŋ etaŋ pubbanimittaŋ, yadidaŋ– aruņuggaŋ; evameva kho, bhikkhave, bhikkhuno ariyassa aţţhangikassa maggassa uppādāya etaŋ pubbangamaŋ etaŋ pubbanimmittaŋ, yadidaŋ– yonisomanasikārasampadā. Yonisomanasikārasampannassetaŋ, bhikkhave, bhikkhuno pāţikankhaŋ – ariyaŋ aţţhangikaŋ maggaŋ bhāvessati, ariyaŋ aţţhangikaŋ maggaŋ bahulīkarissati. Kathañca, bhikkhave, bhikkhu yonisomanasikārasampanno ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkaroti? Idha, bhikkhave, bhikkhu sammādiţţhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu yonisomanasikārasampanno ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkarotī’ ti. Sattamaŋ.

1. Kalyāņamittasuttaŋ
56. ‘Sūriyassa bhikkhave, udayato etaŋ pubbangamaŋ etaŋ pubbanimittaŋ, yadidaŋ– aruņuggaŋ; evameva kho, bhikkhave, bhikkhuno ariyassa aţţhangikassa maggassa uppādāya etaŋ pubbangamaŋ etaŋ pubbanimittaŋ yadidaŋ– kalyāņamittatā. Kalyāņamittassetaŋ, bhikkhave, bhikkhuno pāţikankhaŋ– ariyaŋ aţţhangikaŋ maggaŋ bhāvessati, ariyaŋ aţţhangikaŋ maggaŋ bahulīkarissati. Kathañca, bhikkhave, bhikkhu kalyāņamitto ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkaroti? Idha, bhikkhave, bhikkhu sammādiţţhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ …pe… sammāsamādhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ. Evaŋ kho, bhikkhave, bhikkhu kalyāņamitto ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkarotī’ ti. Paţhamaŋ.

2- 6. Sīlasampadādisuttapañcakaŋ

57-61. ‘Sūriyassa (p. 3.025) bhikkhave, udayato etaŋ pubbangamaŋ etaŋ pubbanimittaŋ, yadidaŋ– aruņuggaŋ; evameva kho, bhikkhave, bhikkhuno ariyassa aţţhangikassa maggassa uppādāya etaŋ pubbangamaŋ etaŋ pubbanimittaŋ, yadidaŋ– sīlasampadā …pe… yadidaŋ chandasampadā …pe… yadidaŋ– attasampadā …pe… yadidaŋ– diţţhisampadā …pe… yadidaŋ– appamādasampadā …pe…. Chaţţhaŋ.

7. Yonisomanasikārasampadāsuttaŋ
62. ‘Yadidaŋ yonisomanasikārasampadā. Yonisomanasikārasampannassetaŋ, bhikkhave, bhikkhuno pāţikankhaŋ– ariyaŋ aţţhangikaŋ maggaŋ bhāvessati, ariyaŋ aţţhangikaŋ maggaŋ bahulīkarissati. Kathañca, bhikkhave, bhikkhu yonisomanasikārasampanno ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkaroti? Idha, bhikkhave, bhikkhu sammādiţţhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ …pe… sammāsamādhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ. Evaŋ kho, bhikkhave, bhikkhu yonisomanasikārasampanno ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkarotī’ ti. Sattamaŋ.

Sūriyapeyyālavaggo chaţţho.

Tassuddānaŋ–

Kalyāņamittaŋ sīlañca, chando ca attasampadā;

Diţţhi ca appamādo ca, yoniso bhavati sattamaŋ.

7. Ekadhammapeyyālavaggo

1. Kalyāņamittasuttaŋ
63. Sāvatthinidānaŋ ‘Ekadhammo, bhikkhave, bahūpakāro ariyassa aţţhangikassa maggassa uppādāya. Katamo ekadhammo? Yadidaŋ– kalyāņamittatā. Kalyāņamittassetaŋ (p. 3.026) bhikkhave, bhikkhuno pāţikankhaŋ– ariyaŋ aţţhangikaŋ maggaŋ bhāvessati, ariyaŋ aţţhangikaŋ maggaŋ bahulīkarissati. Kathañca, bhikkhave, bhikkhu kalyāņamitto ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkaroti? Idha, bhikkhave, bhikkhu sammādiţţhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu kalyāņamitto ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkarotī’ ti. Paţhamaŋ.

2- 6. Sīlasampadādisuttapañcakaŋ

64-68. ‘Ekadhammo, bhikkhave, bahūpakāro ariyassa aţţhangikassa maggassa uppādāya. Katamo ekadhammo? Yadidaŋ– sīlasampadā …pe… yadidaŋ– chandasampadā …pe… yadidaŋ– attasampadā …pe… yadidaŋ– diţţhisampadā …pe… yadidaŋ appamādasampadā …pe…. Chaţţhaŋ.

7. Yonisomanasikārasampadāsuttaŋ
69. ‘Yadidaŋ– yonisomanasikārasampadā. Yonisomanasikārasampannassetaŋ, bhikkhave, bhikkhuno pāţikankhaŋ– ariyaŋ aţţhangikaŋ maggaŋ bhāvessati, ariyaŋ aţţhangikaŋ maggaŋ bahulīkarissati. Kathañca, bhikkhave, bhikkhu yonisomanasikārasampanno ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkaroti? Idha, bhikkhave, bhikkhu sammādiţţhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu yonisomanasikārasampanno ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkarotī’ ti. Sattamaŋ.

1. Kalyāņamittasuttaŋ
70. Sāvatthinidānaŋ. ‘Ekadhammo, bhikkhave, bahūpakāro ariyassa aţţhangikassa maggassa uppādāya. Katamo ekadhammo? Yadidaŋ– kalyāņamittatā. Kalyāņamittassetaŋ (p. 3.027) bhikkhave, bhikkhuno pāţikankhaŋ– ariyaŋ aţţhangikaŋ maggaŋ bhāvessati, ariyaŋ aţţhangikaŋ maggaŋ bahulīkarissati. Kathañca, bhikkhave, bhikkhu kalyāņamitto ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkaroti? Idha, bhikkhave, bhikkhu sammādiţţhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ …pe… sammāsamādhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ. Evaŋ kho, bhikkhave, bhikkhu kalyāņamitto ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkarotī’ ti. Paţhamaŋ.

2- 6. Sīlasampadādisuttapañcakaŋ

71-75. Sāvatthinidānaŋ. ‘Ekadhammo, bhikkhave, bahūpakāro ariyassa aţţhangikassa maggassa uppādāya. Katamo ekadhammo? Yadidaŋ– sīlasampadā …pe… yadidaŋ– chandasampadā …pe… yadidaŋ– attasampadā …pe… yadidaŋ– diţţhisampadā …pe… yadidaŋ appamādasampadā …pe…. Chaţţhaŋ.

7. Yonisomanasikārasampadāsuttaŋ
76. ‘Yadidaŋ– yonisomanasikārasampadā. Yonisomanasikārasampannassetaŋ, bhikkhave, bhikkhuno pāţikankhaŋ– ariyaŋ aţţhangikaŋ maggaŋ bhāvessati, ariyaŋ aţţhangikaŋ maggaŋ bahulīkarissati. Kathañca, bhikkhave, bhikkhu yonisomanasikārasampanno ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkaroti? Idha, bhikkhave, bhikkhu sammādiţţhiŋ bhāveti …pe… sammāsamādhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ. Evaŋ kho, bhikkhave, bhikkhu yonisomanasikārasampanno ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkarotī’ ti. Sattamaŋ.

Ekadhammapeyyālavaggo sattamo.

Tassuddānaŋ–

Kalyāņamittaŋ sīlañca, chando ca attasampadā;

Diţţhi ca appamādo ca, yoniso bhavati sattamaŋ.

8. Dutiya-ekadhammapeyyālavaggo

1. Kalyāņamittasuttaŋ
77. Sāvatthinidānaŋ (p. 3.028) ‘Nāhaŋ, bhikkhave, aññaŋ ekadhammampi samanupassāmi, yena anuppanno vā ariyo aţţhangiko maggo uppajjati, uppanno vā ariyo aţţhangiko maggo bhāvanāpāripūriŋ gacchati, yathayidaŋ, bhikkhave, kalyāņamittatā. Kalyāņamittassetaŋ, bhikkhave, bhikkhuno pāţikankhaŋ– ariyaŋ aţţhangikaŋ maggaŋ bhāvessati, ariyaŋ aţţhangikaŋ maggaŋ bahulīkarissati. Kathañca, bhikkhave, bhikkhu kalyāņamitto ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkaroti? Idha bhikkhave, bhikkhu sammādiţţhiŋ bhāveti vivekanissitaŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu kalyāņamitto ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkarotī’ ti. Paţhamaŋ.

2- 6. Sīlasampadādisuttapañcakaŋ

78-82. ‘Nāhaŋ, bhikkhave, aññaŋ ekadhammampi samanupassāmi, yena anuppanno vā ariyo aţţhangiko maggo uppajjati, uppanno vā ariyo aţţhangiko maggo bhāvanāpāripūriŋ gacchati, yathayidaŋ bhikkhave, sīlasampadā …pe… yathayidaŋ, bhikkhave, chandasampadā …pe… yathayidaŋ, bhikkhave, attasampadā …pe… yathayidaŋ, bhikkhave, diţţhisampadā …pe… yathayidaŋ, bhikkhave, appamādasampadā …pe…. Chaţţhaŋ.

7. Yonisomanasikārasampadāsuttaŋ
83. ‘Yathayidaŋ bhikkhave, yonisomanasikārasampadā. Yonisomanasikārasampannassetaŋ, bhikkhave, bhikkhuno pāţikankhaŋ– ariyaŋ aţţhangikaŋ maggaŋ bhāvessati, ariyaŋ aţţhangikaŋ maggaŋ bahulīkarissati. Kathañca, bhikkhave, bhikkhu yonisomanasikārasampanno ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkaroti? Idha, bhikkhave, bhikkhu sammādiţţhiŋ bhāveti vivekanissitaŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu (p. 3.029) yonisomanasikārasampanno ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkarotī’ ti. Sattamaŋ.

1. Kalyāņamittasuttaŋ
84. ‘Nāhaŋ bhikkhave, aññaŋ ekadhammampi samanupassāmi, yena anuppanno vā ariyo aţţhangiko maggo uppajjati, uppanno vā ariyo aţţhangiko maggo bhāvanāpāripūriŋ gacchati, yathayidaŋ, bhikkhave, kalyāņamittatā. Kalyāņamittassetaŋ, bhikkhave, bhikkhuno pāţikankhaŋ– ariyaŋ aţţhangikaŋ maggaŋ bhāvessati, ariyaŋ aţţhangikaŋ maggaŋ bahulīkarissati. Kathañca, bhikkhave, bhikkhu kalyāņamitto ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkaroti? Idha, bhikkhave, bhikkhu sammādiţţhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ …pe… sammāsamādhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ. Evaŋ kho, bhikkhave, bhikkhu kalyāņamitto ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkarotī’ ti. Paţhamaŋ.

2- 6. Sīlasampadādisuttapañcakaŋ

85-89. ‘Nāhaŋ, bhikkhave, aññaŋ ekadhammampi samanupassāmi, yena anuppanno vā ariyo aţţhangiko maggo uppajjati, uppanno vā ariyo aţţhangiko maggo bhāvanāpāripūriŋ gacchati, yathayidaŋ, bhikkhave, sīlasampadā …pe… yathayidaŋ, bhikkhave, chandasampadā …pe… yathayidaŋ, bhikkhave, attasampadā …pe… yathayidaŋ bhikkhave, diţţhisampadā …pe… yathayidaŋ, bhikkhave, appamādasampadā …pe…. Chaţţhaŋ.

7. Yonisomanasikārasampadāsuttaŋ
90. ‘Yathayidaŋ, bhikkhave, yonisomanasikārasampadā. Yonisomanasikārasampannassetaŋ, bhikkhave, bhikkhuno pāţikankhaŋ– ariyaŋ aţţhangikaŋ maggaŋ bhāvessati, ariyaŋ aţţhangikaŋ maggaŋ bahulīkarissati. Kathañca, bhikkhave, bhikkhu yonisomanasikārasampanno ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkaroti? Idha bhikkhave, bhikkhu sammādiţţhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ …pe… sammāsamādhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ. Evaŋ kho (p. 3.030) bhikkhave, bhikkhu yonisomanasikārasampanno ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkarotī’ ti. Sattamaŋ.

Dutiya-ekadhammapeyyālavaggo aţţhamo.

Tassuddānaŋ–

Kalyāņamittaŋ sīlañca, chando ca attasampadā;

Diţţhi ca appamādo ca, yoniso bhavati sattamaŋ.

1. Gangāpeyyālavaggo

1. Paţhamapācīnaninnasuttaŋ
91. Sāvatthinidānaŋ ‘Seyyathāpi, bhikkhave, gangā nadī pācīnaninnā pācīnapoņā pācīnapabbhārā; evameva kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro. Kathañca, bhikkhave bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu sammādiţţhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro’ ti. Paţhamaŋ.

2- 5. Dutiyādipācīnaninnasuttacatukkaŋ

92-95. ‘Seyyathāpi, bhikkhave, yamunā nadī pācīnaninnā pācīnapoņā pācīnapabbhārā; evameva kho, bhikkhave …pe… seyyathāpi bhikkhave, aciravatī nadī pācīnaninnā pācīnapoņā pācīnapabbhārā; evameva kho, bhikkhave …pe… seyyathāpi, bhikkhave, sarabhū nadī pācīnaninnā pācīnapoņā pācīnapabbhārā; evameva kho, bhikkhave …pe… seyyathāpi bhikkhave, mahī nadī pācīnaninnā pācīnapoņā pācīnapabbhārā; evameva kho, bhikkhave …pe…. Pañcamaŋ.

6. Chaţţhapācīnaninnasuttaŋ
96. ‘Seyyathāpi (p. 3.031) bhikkhave, yā kācimā mahānadiyo, seyyathidaŋ– gangā, yamunā, aciravatī, sarabhū, mahī, sabbā tā pācīnaninnā pācīnapoņā pācīnapabbhārā; evameva kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu sammādiţţhiŋ bhāveti vivekanissitaŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro’ ti. Chaţţhaŋ.

1. Paţhamasamuddaninnasuttaŋ
97. ‘Seyyathāpi bhikkhave, gangā nadī samuddaninnā samuddapoņā samuddapabbhārā; evameva kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu sammādiţţhiŋ bhāveti vivekanissitaŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro’ ti. Paţhamaŋ.

2- 6. Dutiyādisamuddaninnasuttapañcakaŋ

98-102. ‘Seyyathāpi, bhikkhave, yamunā nadī samuddaninnā samuddapoņā samuddapabbhārā; evameva kho, bhikkhave, bhikkhu …pe… seyyathāpi, bhikkhave, aciravatī nadī samuddaninnā samuddapoņā samuddapabbhārā; evameva kho, bhikkhave, bhikkhu …pe… seyyathāpi bhikkhave, sarabhū nadī samuddaninnā samuddapoņā samuddapabbhārā; evameva kho, bhikkhave, bhikkhu …pe… seyyathāpi, bhikkhave, mahī (p. 3.032) nadī samuddaninnā samuddapoņā samuddapabbhārā; evameva kho, bhikkhave, bhikkhu …pe… seyyathāpi, bhikkhave, yā kācimā mahānadiyo, seyyathidaŋ– gangā, yamunā, aciravatī, sarabhū, mahī, sabbā tā samuddaninnā samuddapoņā samuddapabbhārā; evameva kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu sammādiţţhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro’ ti. Chaţţhaŋ.

Gangāpeyyālavaggo paţhamo.

Tassuddānaŋ–

Cha pācīnato ninnā, cha ninnā ca samuddato;

Ete dve cha dvādasa honti, vaggo tena pavuccatīti.

Gangāpeyyālī pācīnaninnavācanamaggī, vivekanissitaŋ dvādasakī paţhamakī.

2. Dutiyagangāpeyyālavaggo

1. Paţhamapācīnaninnasuttaŋ
103. ‘Seyyathāpi, bhikkhave, gangā nadī pācīnaninnā pācīnapoņā pācīnapabbhārā; evameva kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro. Kathañca bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu sammādiţţhiŋ bhāveti rāgavinayapariyosānaŋ (p. 3.033) dosavinayapariyosānaŋ mohavinayapariyosānaŋ …pe… sammāsamādhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ. Evaŋ kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro’ ti. Paţhamaŋ.

2- 6. Dutiyādipācīnaninnasuttapañcakaŋ

104. ‘Seyyathāpi bhikkhave, yamunā nadī pācīnaninnā pācīnapoņā pācīnapabbhārā; evameva kho, bhikkhave, bhikkhu …pe… dutiyaŋ.

105. ‘Seyyathāpi, bhikkhave, aciravatī nadī pācīnaninnā pācīnapoņā pācīnapabbhārā; evameva kho, bhikkhave, bhikkhu …pe… tatiyaŋ.

106. ‘Seyyathāpi, bhikkhave, sarabhū nadī pācīnaninnā pācīnapoņā pācīnapabbhārā; evameva kho, bhikkhave, bhikkhu …pe… catutthaŋ.

107. ‘Seyyathāpi, bhikkhave, mahī nadī pācīnaninnā pācīnapoņā pācīnapabbhārā; evameva kho, bhikkhave, bhikkhu …pe… pañcamaŋ.

108. ‘Seyyathāpi, bhikkhave, yā kācimā mahānadiyo, seyyathidaŋ– gangā, yamunā, aciravatī, sarabhū, mahī, sabbā tā pācīnaninnā pācīnapoņā pācīnapabbhārā; evameva kho, bhikkhave, bhikkhu …pe… chaţţhaŋ.

1. Paţhamasamuddaninnasuttaŋ
109. ‘Seyyathāpi, bhikkhave, gangā nadī samuddaninnā samuddapoņā samuddapabbhārā; evameva kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu sammādiţţhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ …pe… sammāsamādhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ. Evaŋ kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro’ ti. Paţhamaŋ.

2- 6. Dutiyādisamuddaninnasuttapañcakaŋ

110. ‘Seyyathāpi, bhikkhave, yamunā nadī samuddaninnā samuddapoņā samuddapabbhārā; evameva kho, bhikkhave, bhikkhu …pe… dutiyaŋ.

111. ‘Seyyathāpi, bhikkhave, aciravatī (p. 3.034) nadī samuddaninnā samuddapoņā samuddapabbhārā; evameva kho, bhikkhave, bhikkhu …pe… tatiyaŋ.

112. ‘Seyyathāpi bhikkhave, sarabhū nadī samuddaninnā samuddapoņā samuddapabbhārā; evameva kho, bhikkhave, bhikkhu …pe… catutthaŋ.

113. ‘Seyyathāpi, bhikkhave, mahī nadī samuddaninnā samuddapoņā samuddapabbhārā; evameva kho, bhikkhave, bhikkhu …pe… pañcamaŋ.

114. ‘Seyyathāpi, bhikkhave, yā kācimā mahānadiyo, seyyathidaŋ– gangā, yamunā, aciravatī, sarabhū, mahī, sabbā tā samuddaninnā samuddapoņā samuddapabbhārā; evameva kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu sammādiţţhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ …pe… sammāsamādhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ. Evaŋ kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro’ ti. Chaţţhaŋ.

(Rāgavinayadvādasakī dutiyakī samuddaninnanti).

1. Paţhamapācīnaninnasuttaŋ
115. ‘Seyyathāpi, bhikkhave, gangā nadī pācīnaninnā pācīnapoņā pācīnapabbhārā; evameva kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu sammādiţţhiŋ bhāveti amatogadhaŋ amataparāyanaŋ amatapariyosānaŋ …pe… sammāsamādhiŋ bhāveti amatogadhaŋ amataparāyanaŋ amatapariyosānaŋ. Evaŋ kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro’ ti. Paţhamaŋ.

2- 6. Dutiyādipācīnaninnasuttapañcakaŋ

116. Seyyathāpi (p. 3.035) bhikkhave, yamunā nadī pācīnaninnā pācīnapoņā pācīnapabbhārā; evameva kho, bhikkhave, bhikkhu …pe… dutiyaŋ.

117. ‘Seyyathāpi, bhikkhave, aciravatī nadī pācīnaninnā pācīnapoņā pācīnapabbhārā evameva kho, bhikkhave, bhikkhu …pe… tatiyaŋ.

118. ‘Seyyathāpi, bhikkhave, sarabhū nadī pācīnaninnā pācīnapoņā pācīnapabbhārā; evameva kho, bhikkhave, bhikkhu …pe… catutthaŋ.

119. ‘Seyyathāpi, bhikkhave, mahī nadī pācīnaninnā pācīnapoņā pācīnapabbhārā; evameva kho, bhikkhave, bhikkhu …pe… pañcamaŋ.

120. ‘Seyyathāpi, bhikkhave, yā kācimā mahānadiyo, seyyathidaŋ– gangā, yamunā, aciravatī, sarabhū, mahī, sabbā tā pācīnaninnā pācīnapoņā pācīnapabbhārā; evameva kho, bhikkhave, bhikkhu …pe… chaţţhaŋ.

1. Paţhamasamuddaninnasuttaŋ
121. ‘Seyyathāpi, bhikkhave, gangā nadī samuddaninnā samuddapoņā samuddapabbhārā; evameva kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro? Idha bhikkhave, bhikkhu sammādiţţhiŋ bhāveti amatogadhaŋ amataparāyanaŋ amatapariyosānaŋ …pe… sammāsamādhiŋ bhāveti amatogadhaŋ amataparāyanaŋ amatapariyosānaŋ. Evaŋ kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro’ ti. Paţhamaŋ.

2- 6. Dutiyādisamuddaninnasuttapañcakaŋ

122-126. ‘Seyyathāpi, bhikkhave, yamunā nadī samuddaninnā samuddapoņā samuddapabbhārā; evameva kho, bhikkhave, bhikkhu …pe… seyyathāpi, bhikkhave, aciravatī nadī samuddaninnā samuddapoņā samuddapabbhārā; evameva kho, bhikkhave, bhikkhu …pe… seyyathāpi, bhikkhave, sarabhū nadī samuddaninnā samuddapoņā samuddapabbhārā; evameva kho, bhikkhave, bhikkhu …pe… seyyathāpi, bhikkhave, mahī nadī samuddaninnā samuddapoņā samuddapabbhārā; evameva kho, bhikkhave, bhikkhu …pe… seyyathāpi, bhikkhave, yā kācimā mahānadiyo, seyyathidaŋ– gangā (p. 3.036) yamunā, aciravatī, sarabhū, mahī, sabbā tā samuddaninnā samuddapoņā samuddapabbhārā; evameva kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu sammādiţţhiŋ bhāveti amatogadhaŋ amataparāyanaŋ amatapariyosānaŋ …pe… sammāsamādhiŋ bhāveti amatogadhaŋ amataparāyanaŋ amatapariyosānaŋ. Evaŋ kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro’ ti. Chaţţhaŋ.

(Amatogadhadvādasakī tatiyakī).

1. Paţhamapācīnaninnasuttaŋ
127. ‘Seyyathāpi, bhikkhave, gangā nadī pācīnaninnā pācīnapoņā pācīnapabbhārā; evameva kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu sammādiţţhiŋ bhāveti nibbānaninnaŋ nibbānapoņaŋ nibbānapabbhāraŋ …pe… sammāsamādhiŋ bhāveti nibbānaninnaŋ nibbānapoņaŋ nibbānapabbhāraŋ. Evaŋ kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro’ ti. Paţhamaŋ.

2- 6. Dutiyādipācīnaninnasuttapañcakaŋ

128-132. ‘Seyyathāpi bhikkhave, yamunā nadī pācīnaninnā pācīnapoņā pācīnapabbhārā; evameva kho, bhikkhave, bhikkhu …pe… seyyathāpi, bhikkhave, aciravatī nadī pācīnaninnā pācīnapoņā pācīnapabbhārā; evameva kho, bhikkhave, bhikkhu …pe… seyyathāpi, bhikkhave, sarabhū nadī pācīnaninnā pācīnapoņā pācīnapabbhārā; evameva kho, bhikkhave, bhikkhu …pe… seyyathāpi, bhikkhave, mahī nadī pācīnaninnā pācīnapoņā (p. 3.037) pācīnapabbhārā; evameva kho, bhikkhave, bhikkhu …pe… seyyathāpi, bhikkhave, yā kācimā mahānadiyo, seyyathidaŋ– gangā, yamunā, aciravatī, sarabhū, mahī, sabbā tā pācīnaninnā pācīnapoņā pācīnapabbhārā; evameva kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu sammādiţţhiŋ bhāveti nibbānaninnaŋ nibbānapoņaŋ nibbānapabbhāraŋ …pe… sammāsamādhiŋ bhāveti nibbānaninnaŋ nibbānapoņaŋ nibbānapabbhāraŋ. Evaŋ kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro’ ti. Chaţţhaŋ.

1. Paţhamasamuddaninnasuttaŋ
133. ‘Seyyathāpi, bhikkhave, gangā nadī samuddaninnā samuddapoņā samuddapabbhārā; evameva kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu sammādiţţhiŋ bhāveti nibbānaninnaŋ nibbānapoņaŋ nibbānapabbhāraŋ …pe… sammāsamādhiŋ bhāveti nibbānaninnaŋ nibbānapoņaŋ nibbānapabbhāraŋ. Evaŋ kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro’ ti. Paţhamaŋ.

2- 6. Dutiyādisamuddaninnasuttapañcakaŋ

134-138. ‘Seyyathāpi bhikkhave, yamunā nadī samuddaninnā samuddapoņā samuddapabbhārā; evameva kho, bhikkhave, bhikkhu …pe… seyyathāpi bhikkhave, aciravatī nadī samuddaninnā samuddapoņā samuddapabbhārā; evameva kho, bhikkhave, bhikkhu …pe… seyyathāpi, bhikkhave, sarabhū nadī samuddaninnā samuddapoņā samuddapabbhārā; evameva kho, bhikkhave, bhikkhu …pe… seyyathāpi, bhikkhave, mahī nadī samuddaninnā (p. 3.038) samuddapoņā samuddapabbhārā; evameva kho, bhikkhave, bhikkhu …pe… seyyathāpi, bhikkhave, yā kācimā mahānadiyo, seyyathidaŋ– gangā, yamunā, aciravatī sarabhū, mahī, sabbā tā samuddaninnā samuddapoņā samuddapabbhārā; evameva kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu sammādiţţhiŋ bhāveti nibbānaninnaŋ nibbānapoņaŋ nibbānapabbhāraŋ …pe… sammāsamādhiŋ bhāveti nibbānaninnaŋ nibbānapoņaŋ nibbānapabbhāraŋ. Evaŋ kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro’ ti. Chaţţhaŋ.

(Gangāpeyyālī).

Dutiyagangāpeyyālavaggo dutiyo.

Tassuddānaŋ–

Cha pācīnato ninnā, cha ninnā ca samuddato;

Ete dve cha dvādasa honti, vaggo tena pavuccatīti.

Nibbānaninno dvādasakī, catutthakī chaţţhā navakī.

5. Appamādapeyyālavaggo

1. Tathāgatasuttaŋ
139. Sāvatthinidānaŋ ‘Yāvatā, bhikkhave, sattā apadā vā dvipadā vā catuppadā vā bahuppadā vā rūpino vā arūpino vā saññino vā asaññino vā nevasaññīnāsaññino vā, tathāgato tesaŋ aggamakkhāyati arahaŋ sammāsambuddho; evameva kho, bhikkhave, ye keci kusalā dhammā, sabbe te appamādamūlakā appamādasamosaraņā; appamādo tesaŋ dhammānaŋ aggamakkhāyati. Appamattassetaŋ, bhikkhave, bhikkhuno pāţikankhaŋ– ariyaŋ aţţhangikaŋ maggaŋ bhāvessati ariyaŋ aţţhangikaŋ maggaŋ (p. 3.039) bahulīkarissati. Kathañca, bhikkhave, bhikkhu appamatto ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkaroti? Idha, bhikkhave, bhikkhu sammādiţţhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu appamatto ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkarotī’ ti.

‘Yāvatā, bhikkhave, sattā apadā vā dvipadā vā catuppadā vā bahuppadā vā rūpino vā arūpino vā saññino vā asaññino vā nevasaññīnāsaññino vā, tathāgato tesaŋ aggamakkhāyati arahaŋ sammāsambuddho; evameva kho, bhikkhave, ye keci kusalā dhammā, sabbe te appamādamūlakā appamādasamosaraņā; appamādo tesaŋ dhammānaŋ aggamakkhāyati. Appamattassetaŋ, bhikkhave, bhikkhuno pāţikankhaŋ– ariyaŋ aţţhangikaŋ maggaŋ bhāvessati, ariyaŋ aţţhangikaŋ maggaŋ bahulīkarissati. Kathañca bhikkhave, bhikkhu appamatto ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkaroti? Idha, bhikkhave, bhikkhu sammādiţţhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ …pe… sammāsamādhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ. Evaŋ kho, bhikkhave, bhikkhu appamatto ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkarotī’ ti.

‘Yāvatā, bhikkhave, sattā apadā vā dvipadā vā catuppadā vā bahuppadā vā rūpino vā arūpino vā saññino vā asaññino vā nevasaññīnāsaññino vā, tathāgato tesaŋ aggamakkhāyati arahaŋ sammāsambuddho; evameva kho, bhikkhave, ye keci kusalā dhammā, sabbe te appamādamūlakā appamādasamosaraņā; appamādo tesaŋ dhammānaŋ aggamakkhāyati. Appamattassetaŋ, bhikkhave, bhikkhuno pāţikankhaŋ– ariyaŋ aţţhangikaŋ maggaŋ bhāvessati ariyaŋ aţţhangikaŋ maggaŋ bahulīkarissati. Kathañca, bhikkhave, bhikkhu appamatto ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkaroti? Idha bhikkhave, bhikkhu sammādiţţhiŋ bhāveti amatogadhaŋ amataparāyanaŋ amatapariyosānaŋ …pe… sammāsamādhiŋ bhāveti amatogadhaŋ amataparāyanaŋ amatapariyosānaŋ. Evaŋ kho, bhikkhave, bhikkhu (p. 3.040) appamatto ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkarotī’ ti.

‘Yāvatā bhikkhave, sattā apadā vā dvipadā vā catuppadā vā bahuppadā vā rūpino vā arūpino vā saññino vā asaññino vā nevasaññīnāsaññino vā, tathāgato tesaŋ aggamakkhāyati arahaŋ sammāsambuddho; evameva kho, bhikkhave, ye keci kusalā dhammā, sabbe te appamādamūlakā appamādasamosaraņā; appamādo tesaŋ dhammānaŋ aggamakkhāyati. Appamattassetaŋ, bhikkhave, bhikkhuno pāţikankhaŋ– ariyaŋ aţţhangikaŋ maggaŋ bhāvessati ariyaŋ aţţhangikaŋ maggaŋ bahulīkarissati. Kathañca, bhikkhave, bhikkhu appamatto ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkaroti? Idha, bhikkhave, bhikkhu sammādiţţhiŋ bhāveti nibbānaninnaŋ nibbānapoņaŋ nibbānapabbhāraŋ …pe… sammāsamādhiŋ bhāveti nibbānaninnaŋ nibbānapoņaŋ nibbānapabbhāraŋ. Evaŋ kho, bhikkhave, bhikkhu appamatto ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkarotī’ ti. Paţhamaŋ.

2. Padasuttaŋ
140. ‘Seyyathāpi bhikkhave, yāni kānici jangalānaŋ pāņānaŋ padajātāni, sabbāni tāni hatthipade samodhānaŋ gacchanti; hatthipadaŋ tesaŋ aggamakkhāyati, yadidaŋ– mahantattena; evameva kho, bhikkhave, ye keci kusalā dhammā, sabbe te appamādamūlakā appamādasamosaraņā; appamādo tesaŋ dhammānaŋ aggamakkhāyati. Appamattassetaŋ, bhikkhave, bhikkhuno pāţikankhaŋ– ariyaŋ aţţhangikaŋ maggaŋ bhāvessati ariyaŋ aţţhangikaŋ maggaŋ bahulīkarissati. Kathañca, bhikkhave, bhikkhu appamatto ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkaroti? Idha, bhikkhave, bhikkhu sammādiţţhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… evaŋ kho, bhikkhave, bhikkhu appamatto ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkarotī’ ti. Dutiyaŋ.

3- 7. Kūţādisuttapañcakaŋ

141. ‘Seyyathāpi bhikkhave, kūţāgārassa yā kāci gopānasiyo sabbā tā kūţangamā kūţaninnā kūţasamosaraņā; kūţaŋ tāsaŋ aggamakkhāyati (p. 3.041) evameva kho, bhikkhave …pe… tatiyaŋ.

142. ‘Seyyathāpi bhikkhave, ye keci mūlagandhā, kāļānusāriyaŋ tesaŋ aggamakkhāyati; evameva kho, bhikkhave …pe… catutthaŋ.

143. ‘Seyyathāpi bhikkhave, ye keci sāragandhā, lohitacandanaŋ tesaŋ aggamakkhāyati; evameva kho, bhikkhave …pe… pañcamaŋ.

144. ‘Seyyathāpi, bhikkhave, ye keci pupphagandhā, vassikaŋ tesaŋ aggamakkhāyati; evameva kho, bhikkhave …pe… chaţţhaŋ.

145. ‘Seyyathāpi, bhikkhave, ye keci kuţţarājāno, sabbe te rañño cakkavattissa anuyantā bhavanti, rājā tesaŋ cakkavatti aggamakkhāyati; evameva kho, bhikkhave …pe… sattamaŋ.

8- 10. Candimādisuttatatiyakaŋ

146. ‘Seyyathāpi bhikkhave, yā kāci tārakarūpānaŋ pabhā, sabbā tā candimappabhāya kalaŋ nāgghanti soļasiŋ, candappabhā tāsaŋ aggamakkhāyati; evameva kho, bhikkhave …pe… aţţhamaŋ.

147. ‘Seyyathāpi, bhikkhave, saradasamaye viddhe vigatavalāhake deve ādicco nabhaŋ abbhussakkamāno sabbaŋ ākāsagataŋ tamagataŋ abhivihacca bhāsate ca tapate ca virocati ca; evameva kho, bhikkhave …pe… navamaŋ.

148. ‘Seyyathāpi bhikkhave, yāni kānici tantāvutānaŋ vatthānaŋ, kāsikavatthaŋ tesaŋ aggamakkhāyati; evameva kho, bhikkhave, ye keci kusalā dhammā, sabbe te appamādamūlakā appamādasamosaraņā; appamādo tesaŋ dhammānaŋ aggamakkhāyati. Appamattassetaŋ, bhikkhave bhikkhuno pāţikankhaŋ– ariyaŋ aţţhangikaŋ maggaŋ bhāvessati ariyaŋ aţţhangikaŋ maggaŋ bahulīkarissati. Kathañca bhikkhave, bhikkhu appamatto ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkaroti? Idha, bhikkhave, bhikkhu sammādiţţhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… evaŋ kho, bhikkhave, bhikkhu appamatto ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkarotī’ ti. Dasamaŋ.

(Yadapi tathāgataŋ, tadapi vitthāretabbaŋ).

Appamādapeyyālavaggo pañcamo.

Tassuddānaŋ–

Tathāgataŋ (p. 3.042) padaŋ kūţaŋ, mūlaŋ sāro ca vassikaŋ;

Rājā candimasūriyā ca, vatthena dasamaŋ padaŋ.

6. Balakaraņīyavaggo

1. Balasuttaŋ
149. Sāvatthinidānaŋ ‘Seyyathāpi, bhikkhave, ye keci balakaraņīyā kammantā karīyanti, sabbe te pathaviŋ nissāya pathaviyaŋ patiţţhāya evamete balakaraņīyā kammantā karīyanti; evameva kho, bhikkhave, bhikkhu sīlaŋ nissāya sīle patiţţhāya ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkaroti. Kathañca, bhikkhave, bhikkhu sīlaŋ nissāya sīle patiţţhāya ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkaroti? Idha, bhikkhave, bhikkhu sammādiţţhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… evaŋ kho, bhikkhave, bhikkhu sīlaŋ nissāya sīle patiţţhāya ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkarotī’ ti.

(Paragangāpeyyālīvaņņiyato paripuņņasuttanti vitthāramaggī).

‘Seyyathāpi bhikkhave, ye keci balakaraņīyā kammantā karīyanti, sabbe te pathaviŋ nissāya pathaviyaŋ patiţţhāya evamete balakaraņīyā kammantā karīyanti; evameva kho, bhikkhave, bhikkhu sīlaŋ nissāya sīle patiţţhāya ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkaroti. Kathañca bhikkhave, bhikkhu sīlaŋ nissāya sīle patiţţhāya ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkaroti? Idha, bhikkhave, bhikkhu sammādiţţhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ …pe… sammāsamādhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ. Evaŋ kho, bhikkhave, bhikkhu sīlaŋ nissāya sīle patiţţhāya ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkarotī’ ti.

‘Seyyathāpi (p. 3.043) bhikkhave, ye keci balakaraņīyā kammantā karīyanti, sabbe te pathaviŋ nissāya pathaviyaŋ patiţţhāya evamete balakaraņīyā kammantā karīyanti; evameva kho, bhikkhave, bhikkhu sīlaŋ nissāya sīle patiţţhāya ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkaroti. Kathañca, bhikkhave, bhikkhu sīlaŋ nissāya sīle patiţţhāya ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkaroti? Idha, bhikkhave, bhikkhu sammādiţţhiŋ bhāveti amatogadhaŋ amataparāyanaŋ amatapariyosānaŋ …pe… sammāsamādhiŋ bhāveti amatogadhaŋ amataparāyanaŋ amatapariyosānaŋ. Evaŋ kho, bhikkhave, bhikkhu sīlaŋ nissāya sīle patiţţhāya ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkarotī’ ti.

‘Seyyathāpi bhikkhave, ye keci balakaraņīyā kammantā karīyanti, sabbe te pathaviŋ nissāya pathaviyaŋ patiţţhāya evamete balakaraņīyā kammantā karīyanti; evameva kho, bhikkhave, bhikkhu sīlaŋ nissāya sīle patiţţhāya ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkaroti. Kathañca, bhikkhave, bhikkhu sīlaŋ nissāya sīle patiţţhāya ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkaroti? Idha, bhikkhave, bhikkhu sammādiţţhiŋ bhāveti nibbānaninnaŋ nibbānapoņaŋ nibbānapabbhāraŋ …pe… sammāsamādhiŋ bhāveti nibbānaninnaŋ nibbānapoņaŋ nibbānapabbhāraŋ. Evaŋ kho, bhikkhave, bhikkhu sīlaŋ nissāya sīle patiţţhāya ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkarotī’ ti. Paţhamaŋ.

2. Bījasuttaŋ
150. ‘Seyyathāpi, bhikkhave, ye kecime bījagāmabhūtagāmā vuđđhiŋ virūļhiŋ vepullaŋ āpajjanti, sabbe te pathaviŋ nissāya pathaviyaŋ patiţţhāya evamete bījagāmabhūtagāmā vuđđhiŋ virūļhiŋ vepullaŋ āpajjanti; evameva kho, bhikkhave, bhikkhu sīlaŋ nissāya sīle patiţţhāya ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto vuđđhiŋ virūļhiŋ vepullaŋ pāpuņāti dhammesu. Kathañca, bhikkhave, bhikkhu sīlaŋ nissāya sīle patiţţhāya ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto vuđđhiŋ (p. 3.044) virūļhiŋ vepullaŋ pāpuņāti dhammesu? Idha, bhikkhave bhikkhu sammādiţţhiŋ bhāveti vivekanissitaŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… evaŋ kho, bhikkhave, bhikkhu sīlaŋ nissāya sīle patiţţhāya ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto vuđđhiŋ virūļhiŋ vepullaŋ pāpuņāti dhammesū’ ti. Dutiyaŋ.

3. Nāgasuttaŋ
151. ‘Seyyathāpi bhikkhave, himavantaŋ pabbatarājaŋ nissāya nāgā kāyaŋ vađđhenti, balaŋ gāhenti; te tattha kāyaŋ vađđhetvā balaŋ gāhetvā kusobbhe otaranti, kusobbhe otaritvā mahāsobbhe otaranti, mahāsobbhe otaritvā kunnadiyo otaranti, kunnadiyo otaritvā mahānadiyo otaranti, mahānadiyo otaritvā mahāsamuddaŋ otaranti, te tattha mahantattaŋ vepullattaŋ āpajjanti kāyena; evameva kho, bhikkhave, bhikkhu sīlaŋ nissāya sīle patiţţhāya ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto mahantattaŋ vepullattaŋ pāpuņāti dhammesu. Kathañca, bhikkhave, bhikkhu sīlaŋ nissāya sīle patiţţhāya ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto mahantattaŋ vepullattaŋ pāpuņāti dhammesu? Idha, bhikkhave, bhikkhu sammādiţţhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… evaŋ kho, bhikkhave, bhikkhu sīlaŋ nissāya sīle patiţţhāya ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto mahantattaŋ vepullattaŋ pāpuņāti dhammesū’ ti. Tatiyaŋ.

4. Rukkhasuttaŋ
152. ‘Seyyathāpi, bhikkhave, rukkho pācīnaninno pācīnapoņo pācīnapabbhāro. So mūlacchinno katamena papateyyā’ ti? ‘Yena bhante, ninno yena poņo yena pabbhāro’ ti. ‘Evameva kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno (p. 3.045) hoti nibbānapoņo nibbānapabbhāro. Kathañca, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu sammādiţţhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… evaŋ kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto nibbānaninno hoti nibbānapoņo nibbānapabbhāro’ ti. Catutthaŋ.

5. Kumbhasuttaŋ
153. ‘Seyyathāpi bhikkhave, kumbho nikkujjo vamateva udakaŋ, no paccāvamati; evameva kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto vamateva pāpake akusale dhamme, no paccāvamati. Kathañca, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto vamateva pāpake akusale dhamme, no paccāvamati? Idha, bhikkhave, bhikkhu sammādiţţhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… evaŋ kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto vamateva pāpake akusale dhamme, no paccāvamatī’ ti. Pañcamaŋ.

6. Sūkasuttaŋ
154. ‘Seyyathāpi, bhikkhave, sālisūkaŋ vā yavasūkaŋ vā sammāpaņihitaŋ hatthena vā pādena vā akkantaŋ hatthaŋ vā pādaŋ vā bhindissati lohitaŋ vā uppādessatīti– ţhānametaŋ vijjati. Taŋ kissa hetu? Sammāpaņihitattā, bhikkhave, sūkassa. Evameva kho, bhikkhave, bhikkhu sammāpaņihitāya diţţhiyā sammāpaņihitāya maggabhāvanāya avijjaŋ bhindissati, vijjaŋ uppādessati, nibbānaŋ sacchikarissatīti– ţhānametaŋ vijjati. Taŋ kissa hetu? Sammāpaņihitattā, bhikkhave, diţţhiyā. Kathañca, bhikkhave, bhikkhu sammāpaņihitāya diţţhiyā sammāpaņihitāya maggabhāvanāya avijjaŋ bhindati, vijjaŋ uppādeti, nibbānaŋ sacchikaroti? Idha, bhikkhave, bhikkhu sammādiţţhiŋ bhāveti vivekanissitaŋ …pe… sammāsamādhiŋ (p. 3.046) bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… evaŋ kho, bhikkhave, bhikkhu sammāpaņihitāya diţţhiyā sammāpaņihitāya maggabhāvanāya avijjaŋ bhindati, vijjaŋ uppādeti, nibbānaŋ sacchikarotī’ ti. Chaţţhaŋ.

7. Ākāsasuttaŋ
155. ‘Seyyathāpi bhikkhave, ākāse vividhā vātā vāyanti– puratthimāpi vātā vāyanti, pacchimāpi vātā vāyanti, uttarāpi vātā vāyanti, dakkhiņāpi vātā vāyanti, sarajāpi vātā vāyanti, arajāpi vātā vāyanti, sītāpi vātā vāyanti, uņhāpi vātā vāyanti, parittāpi vātā vāyanti, adhimattāpi vātā vāyanti; evameva kho, bhikkhave, bhikkhuno ariyaŋ aţţhangikaŋ maggaŋ bhāvayato ariyaŋ aţţhangikaŋ maggaŋ bahulīkaroto cattāropi satipaţţhānā bhāvanāpāripūriŋ gacchanti, cattāropi sammappadhānā bhāvanāpāripūriŋ gacchanti, cattāropi iddhipādā bhāvanāpāripūriŋ gacchanti, pañcapi indriyāni bhāvanāpāripūriŋ gacchanti, pañcapi balāni bhāvanāparipūriŋ gacchanti, sattapi bojjhangā bhāvanāpāripūriŋ gacchanti. Kathañca, bhikkhave, bhikkhuno ariyaŋ aţţhangikaŋ maggaŋ bhāvayato ariyaŋ aţţhangikaŋ maggaŋ bahulīkaroto cattāropi satipaţţhānā bhāvanāpāripūriŋ gacchanti, cattāropi sammappadhānā bhāvanāpāripūriŋ gacchanti, cattāropi iddhipādā bhāvanāpāripūriŋ gacchanti, pañcapi indriyāni bhāvanāpāripūriŋ gacchanti, pañcapi balāni bhāvanāpāripūriŋ gacchanti, sattapi bojjhangā bhāvanāpāripūriŋ gacchanti? Idha, bhikkhave, bhikkhu sammādiţţhiŋ bhāveti …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… evaŋ kho, bhikkhave, bhikkhuno ariyaŋ aţţhangikaŋ maggaŋ bhāvayato ariyaŋ aţţhangikaŋ maggaŋ bahulīkaroto cattāropi satipaţţhānā bhāvanāpāripūriŋ gacchanti, cattāropi sammappadhānā bhāvanāpāripūriŋ gacchanti, cattāropi iddhipādā bhāvanāpāripūriŋ gacchanti, pañcapi indriyāni bhāvanāpāripūriŋ gacchanti, pañcapi balāni bhāvanāpāripūriŋ gacchanti, sattapi bojjhangā bhāvanāpāripūriŋ gacchantī’ ti. Sattamaŋ.

8. Paţhamameghasuttaŋ
156. ‘Seyyathāpi, bhikkhave, gimhānaŋ pacchime māse ūhataŋ rajojallaŋ, tamenaŋ mahā-akālamegho ţhānaso antaradhāpeti vūpasameti; evameva (p. 3.047) kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto uppannuppanne pāpake akusale dhamme ţhānaso antaradhāpeti vūpasameti. Kathañca, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto uppannuppanne pāpake akusale dhamme ţhānaso antaradhāpeti vūpasameti? Idha, bhikkhave, bhikkhu sammādiţţhiŋ bhāveti …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… evaŋ kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto uppannuppanne pāpake akusale dhamme ţhānaso antaradhāpeti vūpasametī’ ti. Aţţhamaŋ.

9. Dutiyameghasuttaŋ
157. ‘Seyyathāpi, bhikkhave, uppannaŋ mahāmeghaŋ, tamenaŋ mahāvāto antarāyeva antaradhāpeti vūpasameti; evameva kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto uppannuppanne pāpake akusale dhamme antarāyeva antaradhāpeti vūpasameti. Kathañca, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto uppannuppanne pāpake akusale dhamme antarāyeva antaradhāpeti vūpasameti? Idha, bhikkhave, bhikkhu sammādiţţhiŋ bhāveti …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… evaŋ kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto uppannuppanne pāpake akusale dhamme antarāyeva antaradhāpeti vūpasametī’ ti. Navamaŋ.

10. Nāvāsuttaŋ
158. ‘Seyyathāpi, bhikkhave, sāmuddikāya nāvāya vettabandhanabandhāya cha māsāni udake pariyādāya hemantikena thalaŋ ukkhittāya vātātapaparetāni bandhanāni tāni pāvussakena meghena abhippavuţţhāni appakasireneva paţippassambhanti, pūtikāni bhavanti; evameva kho, bhikkhave, bhikkhuno ariyaŋ aţţhangikaŋ maggaŋ bhāvayato ariyaŋ aţţhangikaŋ maggaŋ bahulīkaroto appakasireneva saŋyojanāni paţippassambhanti, pūtikāni bhavanti (p. 3.048) Kathañca, bhikkhave, bhikkhuno ariyaŋ aţţhangikaŋ maggaŋ bhāvayato ariyaŋ aţţhangikaŋ maggaŋ bahulīkaroto appakasireneva saŋyojanāni paţippassambhanti, pūtikāni bhavanti? Idha, bhikkhave, bhikkhu sammādiţţhiŋ bhāveti …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… evaŋ kho, bhikkhave, bhikkhuno ariyaŋ aţţhangikaŋ maggaŋ bhāvayato ariyaŋ aţţhangikaŋ maggaŋ bahulīkaroto appakasireneva saŋyojanāni paţippassambhanti, pūtikāni bhavantī’ ti. Dasamaŋ.

11. Āgantukasuttaŋ
159. ‘Seyyathāpi, bhikkhave, āgantukāgāraŋ. Tattha puratthimāyapi disāya āgantvā vāsaŋ kappenti, pacchimāyapi disāya āgantvā vāsaŋ kappenti, uttarāyapi disāya āgantvā vāsaŋ kappenti, dakkhiņāyapi disāya āgantvā vāsaŋ kappenti, khattiyāpi āgantvā vāsaŋ kappenti, brāhmaņāpi āgantvā vāsaŋ kappenti, vessāpi āgantvā vāsaŋ kappenti, suddāpi āgantvā vāsaŋ kappenti; evameva kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto ye dhammā abhiññā pariññeyyā, te dhamme abhiññā parijānāti ye dhammā abhiññā pahātabbā, te dhamme abhiññā pajahati, ye dhammā abhiññā sacchikātabbā, te dhamme abhiññā sacchikaroti, ye dhammā abhiññā bhāvetabbā, te dhamme abhiññā bhāveti.

‘Katame ca, bhikkhave, dhammā abhiññā pariññeyyā? Pañcupādānakkhandhātissa vacanīyaŋ. Katame pañca? Seyyathidaŋ– rūpupādānakkhandho …pe… viññāņupādānakkhandho. Ime, bhikkhave, dhammā abhiññā pariññeyyā. Katame ca, bhikkhave, dhammā abhiññā pahātabbā? Avijjā ca bhavataņhā ca– ime, bhikkhave, dhammā abhiññā pahātabbā. Katame ca, bhikkhave, dhammā abhiññā sacchikātabbā? Vijjā ca vimutti ca– ime, bhikkhave, dhammā abhiññā sacchikātabbā. Katame ca, bhikkhave, dhammā abhiññā bhāvetabbā? Samatho ca vipassanā ca– ime, bhikkhave, dhammā abhiññā bhāvetabbā. Kathañca, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto, ye dhammā abhiññā pariññeyyā te dhamme abhiññā parijānāti …pe… ye (p. 3.049) dhammā abhiññā bhāvetabbā, te dhamme abhiññā bhāveti? Idha, bhikkhave, bhikkhu sammādiţţhiŋ bhāveti …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… evaŋ kho, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto ye dhammā abhiññā pariññeyyā, te dhamme abhiññā parijānāti, ye dhammā abhiññā pahātabbā, te dhamme abhiññā pajahati, ye dhammā abhiññā sacchikātabbā, te dhamme abhiññā sacchikaroti, ye dhammā abhiññā bhāvetabbā, te dhamme abhiññā bhāvetī’ ti. Ekādasamaŋ.

12. Nadīsuttaŋ
160. ‘Seyyathāpi, bhikkhave, gangā nadī pācīnaninnā pācīnapoņā pācīnapabbhārā. Atha mahājanakāyo āgaccheyya kuddāla-piţakaŋ ādāya– “mayaŋ imaŋ gangaŋ nadiŋ pacchāninnaŋ karissāma pacchāpoņaŋ pacchāpabbhāran” ti. Taŋ kiŋ maññatha, bhikkhave, api nu so mahājanakāyo gangaŋ nadiŋ pacchāninnaŋ kareyya pacchāpoņaŋ pacchāpabbhāran’ ti? ‘No hetaŋ, bhante’. ‘Taŋ kissa hetu’? ‘Gangā, bhante, nadī pācīnaninnā pācīnapoņā pācīnapabbhārā. Sā na sukarā pacchāninnaŋ kātuŋ pacchāpoņaŋ pacchāpabbhāraŋ. Yāvadeva pana so mahājanakāyo kilamathassa vighātassa bhāgī assā’ ti. ‘Evameva kho, bhikkhave, bhikkhuŋ ariyaŋ aţţhangikaŋ maggaŋ bhāventaŋ ariyaŋ aţţhangikaŋ maggaŋ bahulīkarontaŋ rājāno vā rājamahāmattā vā mittā vā amaccā vā ñātī vā ñātisālohitā vā bhogehi abhihaţţhuŋ pavāreyyuŋ– “ehambho purisa, kiŋ te ime kāsāvā anudahanti, kiŋ muņđo kapālamanusaŋcarasi! Ehi, hīnāyāvattitvā bhoge ca bhuñjassu, puññāni ca karohī” ti. So vata, bhikkhave, bhikkhu ariyaŋ aţţhangikaŋ maggaŋ bhāvento ariyaŋ aţţhangikaŋ maggaŋ bahulīkaronto sikkhaŋ paccakkhāya hīnāyāvattissatīti– netaŋ ţhānaŋ vijjati. Taŋ kissa hetu? Yañhi taŋ, bhikkhave, cittaŋ dīgharattaŋ vivekaninnaŋ vivekapoņaŋ vivekapabbhāraŋ taŋ vata hīnāyāvattissatīti– netaŋ ţhānaŋ vijjati. Kathañca, bhikkhave, bhikkhu ariyaŋ aţţhangikaŋ maggaŋ bhāveti ariyaŋ aţţhangikaŋ maggaŋ bahulīkaroti? Idha bhikkhave, bhikkhu sammādiţţhiŋ bhāveti vivekanissitaŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… evaŋ kho, bhikkhave, bhikkhu (p. 3.050) ariyaŋ aţţhangikaŋ maggaŋ bhāveti, ariyaŋ aţţhangikaŋ maggaŋ bahulīkarotī’ ti. (yadapi balakaraņīyaŋ, tadapi vitthāretabbaŋ.) Dvādasamaŋ.

Balakaraņīyavaggo chaţţho.

Tassuddānaŋ–

Balaŋ bījañca nāgo ca, rukkho kumbhena sūkiyā;

Ākāsena ca dve meghā, nāvā āgantukā nadīti.

7. Esanāvaggo

1. Esanāsuttaŋ
161. Sāvatthinidānaŋ ‘ tisso imā, bhikkhave, esanā. Katamā tisso? Kāmesanā, bhavesanā, brahmacariyesanā– imā kho, bhikkhave, tisso esanā. Imāsaŋ kho, bhikkhave, tissannaŋ esanānaŋ abhiññāya ariyo aţţhangiko maggo bhāvetabbo. Katamo ariyo aţţhangiko maggo? Idha, bhikkhave, bhikkhu sammādiţţhiŋ bhāveti vivekanissitaŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Imāsaŋ kho, bhikkhave, tissannaŋ esanānaŋ abhiññāya ayaŋ ariyo aţţhangiko maggo bhāvetabbo’ ti.

‘ tisso imā kho, bhikkhave, esanā. Katamā tisso? Kāmesanā, bhavesanā, brahmacariyesanā– imā kho, bhikkhave, tisso esanā. Imāsaŋ kho, bhikkhave, tissannaŋ esanānaŋ abhiññāya ariyo aţţhangiko maggo bhāvetabbo. Katamo ariyo aţţhangiko maggo? Idha, bhikkhave, bhikkhu sammādiţţhiŋ bhāveti …pe… sammāsamādhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ. Imāsaŋ kho, bhikkhave, tissannaŋ esanānaŋ abhiññāya ayaŋ ariyo aţţhangiko maggo bhāvetabbo’ ti.

‘ tisso imā kho, bhikkhave, esanā. Katamā tisso? Kāmesanā, bhavesanā, brahmacariyesanā– imā kho, bhikkhave, tisso esanā. Imāsaŋ kho (p. 3.051) bhikkhave, tissannaŋ esanānaŋ abhiññāya ariyo aţţhangiko maggo bhāvetabbo. Katamo ariyo aţţhangiko maggo? Idha, bhikkhave, bhikkhu sammādiţţhiŋ bhāveti …pe… sammāsamādhiŋ bhāveti amatogadhaŋ amataparāyanaŋ amatapariyosānaŋ. Imāsaŋ kho, bhikkhave, tissannaŋ esanānaŋ abhiññāya ayaŋ ariyo aţţhangiko maggo bhāvetabbo’ ti.

‘ tisso imā kho, bhikkhave, esanā. Katamā tisso? Kāmesanā, bhavesanā, brahmacariyesanā– imā kho, bhikkhave, tisso esanā. Imāsaŋ kho, bhikkhave, tissannaŋ esanānaŋ abhiññāya ariyo aţţhangiko maggo bhāvetabbo. Katamo ariyo aţţhangiko maggo? Idha, bhikkhave, bhikkhu sammādiţţhiŋ bhāveti …pe… sammāsamādhiŋ bhāveti nibbānaninnaŋ nibbānapoņaŋ nibbānapabbhāraŋ. Imāsaŋ kho, bhikkhave, tissannaŋ esanānaŋ abhiññāya ayaŋ ariyo aţţhangiko maggo bhāvetabbo’ ti.

‘ tisso imā, bhikkhave, esanā. Katamā tisso? Kāmesanā, bhavesanā, brahmacariyesanā– imā kho, bhikkhave, tisso esanā. Imāsaŋ kho, bhikkhave, tissannaŋ esanānaŋ pariññāya …pe… ayaŋ ariyo aţţhangiko maggo bhāvetabbo’ ti. (yadapi abhiññā, tadapi pariññāya vitthāretabbaŋ.)

‘ tisso imā, bhikkhave, esanā. Katamā tisso? Kāmesanā, bhavesanā, brahmacariyesanā– imā kho, bhikkhave, tisso esanā. Imāsaŋ kho, bhikkhave, tissannaŋ esanānaŋ parikkhayāya …pe… ayaŋ ariyo aţţhangiko maggo bhāvetabbo’ ti. (yadapi abhiññā, tadapi parikkhayāya vitthāretabbaŋ.)

‘ tisso imā, bhikkhave, esanā. Katamā tisso? Kāmesanā, bhavesanā, brahmacariyesanā– imā kho, bhikkhave, tisso esanā. Imāsaŋ kho, bhikkhave, tissannaŋ esanānaŋ pahānāya ariyo aţţhangiko maggo bhāvetabbo. Katamo ariyo aţţhangiko maggo? Idha, bhikkhave, bhikkhu sammādiţţhiŋ bhāveti …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… imāsaŋ kho, bhikkhave, tissannaŋ esanānaŋ pahānāya ayaŋ ariyo aţţhangiko maggo bhāvetabbo’ ti. (yadapi abhiññā, tadapi pahānāya vitthāretabbaŋ.) Paţhamaŋ.

2. Vidhāsuttaŋ
162. ‘ tisso (p. 3.052) imā, bhikkhave, vidhā. Katamā tisso? “Seyyohamasmī” ti vidhā, “sadisohamasmī” ti vidhā, “hīnohamasmī” ti vidhā– imā kho, bhikkhave, tisso vidhā. Imāsaŋ kho, bhikkhave, tissannaŋ vidhānaŋ abhiññāya pariññāya parikkhayāya pahānāya ariyo aţţhangiko maggo bhāvetabbo. Katamo ariyo aţţhangiko maggo? Idha, bhikkhave, bhikkhu sammādiţţhiŋ bhāveti …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… imāsaŋ kho, bhikkhave tissannaŋ vidhānaŋ abhiññāya pariññāya parikkhayāya pahānāya ayaŋ ariyo aţţhangiko maggo bhāvetabbo’ ti. (yathā esanā, evaŋ vitthāretabbaŋ). Dutiyaŋ.

3. Āsavasuttaŋ
163. ‘Tayome, bhikkhave, āsavā. Katame tayo? Kāmāsavo, bhavāsavo, avijjāsavo– ime kho, bhikkhave, tayo āsavā. Imesaŋ kho, bhikkhave, tiņņannaŋ āsavānaŋ abhiññāya pariññāya parikkhayāya pahānāya …pe… ayaŋ ariyo aţţhangiko maggo bhāvetabbo’ ti. Tatiyaŋ.

4. Bhavasuttaŋ
164. ‘Tayome, bhikkhave, bhavā. Katame tayo? Kāmabhavo rūpabhavo, arūpabhavo– ime kho, bhikkhave, tayo bhavā. Imesaŋ kho, bhikkhave, tiņņannaŋ bhavānaŋ abhiññāya pariññāya parikkhayāya pahānāya …pe… ayaŋ ariyo aţţhangiko maggo bhāvetabbo’ ti. Catutthaŋ.

5. Dukkhatāsuttaŋ
165. ‘ tisso imā, bhikkhave, dukkhatā. Katamā tisso? Dukkhadukkhatā, sankhāradukkhatā, vipariņāmadukkhatā– imā kho, bhikkhave, tisso dukkhatā. Imāsaŋ kho, bhikkhave, tissannaŋ dukkhatānaŋ abhiññāya pariññāya parikkhayāya pahānāya …pe… aţţhangiko maggo bhāvetabbo’ ti. Pañcamaŋ.

6. Khilasuttaŋ
166. ‘Tayome bhikkhave, khilā. Katame tayo? Rāgo khilo, doso khilo, moho khilo– ime kho, bhikkhave, tayo khilā. Imesaŋ (p. 3.053) kho, bhikkhave, tiņņannaŋ khilānaŋ abhiññāya pariññāya parikkhayāya pahānāya …pe… ayaŋ ariyo aţţhangiko maggo bhāvetabbo’ ti. Chaţţhaŋ.

7. Malasuttaŋ
167. ‘Tīņimāni, bhikkhave, malāni. Katamāni tīņi? Rāgo malaŋ, doso malaŋ, moho malaŋ– imāni kho, bhikkhave, tīņi malāni. Imesaŋ kho, bhikkhave, tiņņannaŋ malānaŋ abhiññāya pariññāya parikkhayāya pahānāya …pe… ayaŋ ariyo aţţhangiko maggo bhāvetabbo’ ti. Sattamaŋ.

8. Nīghasuttaŋ
168. ‘Tayome, bhikkhave, nīghā. Katame tayo? Rāgo nīgho, doso nīgho, moho nīgho– ime kho, bhikkhave, tayo nīghā. Imesaŋ kho, bhikkhave, tiņņannaŋ nīghānaŋ abhiññāya pariññāya parikkhayāya pahānāya …pe… ayaŋ ariyo aţţhangiko maggo bhāvetabbo’ ti. Aţţhamaŋ.

9. Vedanāsuttaŋ
169. ‘ tisso imā, bhikkhave, vedanā. Katamā tisso? Sukhā vedanā, dukkhā vedanā, adukkhamasukhā vedanā– imā kho, bhikkhave, tisso vedanā. Imāsaŋ kho, bhikkhave, tissannaŋ vedanānaŋ abhiññāya pariññāya parikkhayāya pahānāya …pe… ayaŋ ariyo aţţhangiko maggo bhāvetabbo’ ti. Navamaŋ.

10. Taņhāsuttaŋ
170. ‘ tisso imā, bhikkhave, taņhā. Katamā tisso? Kāmataņhā, bhavataņhā, vibhavataņhā– imā kho, bhikkhave, tisso taņhā. Imāsaŋ kho, bhikkhave, tissannaŋ taņhānaŋ abhiññāya pariññāya parikkhayāya pahānāya …pe… ayaŋ ariyo aţţhangiko maggo bhāvetabbo. Katamo ariyo aţţhangiko maggo? Idha, bhikkhave bhikkhu sammādiţţhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Imāsaŋ kho, bhikkhave, tissannaŋ taņhānaŋ abhiññāya pariññāya parikkhayāya pahānāya …pe… ayaŋ ariyo aţţhangiko maggo bhāvetabbo’ ti. Dasamaŋ.

11. Tasināsuttaŋ
171. ‘ tisso (p. 3.054) imā, bhikkhave, tasinā. Katamā tisso? Kāmatasinā, bhavatasinā, vibhavatasinā. Imāsaŋ kho, bhikkhave, tissannaŋ tasinānaŋ abhiññāya pariññāya parikkhayāya pahānāya …pe… rāgavinayapariyosānaŋ dosavinayapariyosānaŋ mohavinayapariyosānaŋ …pe… amatogadhaŋ amataparāyanaŋ amatapariyosānaŋ …pe… nibbānaninnaŋ nibbānapoņaŋ nibbānapabbhāraŋ. Imāsaŋ kho, bhikkhave, tissannaŋ tasinānaŋ abhiññāya pariññāya parikkhayāya pahānāya …pe… ayaŋ ariyo aţţhangiko maggo bhāvetabbo’ ti. Ekādasamaŋ.

Esanāvaggo sattamo.

Tassuddānaŋ–

Esanā vidhā āsavo, bhavo ca dukkhatā khilā;

Malaŋ nīgho ca vedanā, dve taņhā tasināya cāti.

8. Oghavaggo

1. Oghasuttaŋ
172. Sāvatthinidānaŋ ‘Cattārome bhikkhave, oghā. Katame cattāro? Kāmogho, bhavogho, diţţhogho, avijjogho– ime kho, bhikkhave, cattāro oghā. Imesaŋ kho, bhikkhave, catunnaŋ oghānaŋ abhiññāya pariññāya parikkhayāya pahānāya …pe… ayaŋ ariyo aţţhangiko maggo bhāvetabbo’ ti. (yathā esanā, evaŋ sabbaŋ vitthāretabbaŋ.) Paţhamaŋ.

2. Yogasuttaŋ
173. ‘Cattārome, bhikkhave, yogā. Katame cattāro? Kāmayogo, bhavayogo, diţţhiyogo avijjāyogo– ime kho, bhikkhave, cattāro yogā. Imesaŋ kho, bhikkhave, catunnaŋ yogānaŋ abhiññāya pariññāya parikkhayāya pahānāya …pe… ayaŋ ariyo aţţhangiko maggo bhāvetabbo’ ti. Dutiyaŋ.

3. Upādānasuttaŋ
174. ‘Cattārimāni (p. 3.055) bhikkhave, upādānāni. Katamāni cattāri? Kāmupādānaŋ, diţţhupādānaŋ, sīlabbatupādānaŋ, attavādupādānaŋ– imāni kho, bhikkhave, cattāri upādānāni. Imesaŋ kho, bhikkhave, catunnaŋ upādānānaŋ abhiññāya pariññāya parikkhayāya pahānāya …pe… ayaŋ ariyo aţţhangiko maggo bhāvetabbo’ ti. Tatiyaŋ.

4. Ganthasuttaŋ
175. ‘Cattārome bhikkhave, ganthā. Katame cattāro? Abhijjhā kāyagantho, byāpādo kāyagantho, sīlabbataparāmāso kāyagantho, idaŋsaccābhiniveso kāyagantho– ime kho, bhikkhave, cattāro ganthā. Imesaŋ kho, bhikkhave, catunnaŋ ganthānaŋ abhiññāya pariññāya parikkhayāya pahānāya …pe… ayaŋ ariyo aţţhangiko maggo bhāvetabbo’ ti. Catutthaŋ.

5. Anusayasuttaŋ
176. ‘Sattime, bhikkhave, anusayā. Katame satta? Kāmarāgānusayo, paţighānusayo, diţţhānusayo vicikicchānusayo, mānānusayo, bhavarāgānusayo, avijjānusayo– ime kho, bhikkhave, sattānusayā. Imesaŋ kho, bhikkhave, sattannaŋ anusayānaŋ abhiññāya pariññāya parikkhayāya pahānāya …pe… ayaŋ ariyo aţţhangiko maggo bhāvetabbo’ ti. Pañcamaŋ.

6. Kāmaguņasuttaŋ
177. ‘Pañcime, bhikkhave, kāmaguņā. Katame pañca? Cakkhuviññeyyā rūpā iţţhā kantā manāpā piyarūpā kāmūpasaŋhitā rajanīyā, sotaviññeyyā saddā …pe… ghānaviññeyyā gandhā …pe… jivhāviññeyyā rasā …pe… kāyaviññeyyā phoţţhabbā iţţhā kantā manāpā piyarūpā kāmūpasaŋhitā rajanīyā– ime kho, bhikkhave, pañca kāmaguņā. Imesaŋ kho, bhikkhave, pañcannaŋ kāmaguņānaŋ abhiññāya pariññāya parikkhayāya pahānāya …pe… ayaŋ ariyo aţţhangiko maggo bhāvetabbo’ ti. Chaţţhaŋ.

7. Nīvaraņasuttaŋ
178. ‘Pañcimāni (p. 3.056) bhikkhave, nīvaraņāni. Katamāni pañca? Kāmacchandanīvaraņaŋ, byāpādanīvaraņaŋ, thinamiddhanīvaraņaŋ, uddhaccakukkuccanīvaraņaŋ, vicikicchānīvaraņaŋ– imāni kho, bhikkhave, pañca nīvaraņāni. Imesaŋ kho, bhikkhave, pañcannaŋ nīvaraņānaŋ abhiññāya pariññāya parikkhayāya pahānāya …pe… ayaŋ ariyo aţţhangiko maggo bhāvetabbo’ ti. Sattamaŋ.

8. Upādānakkhandhasuttaŋ
179. ‘Pañcime, bhikkhave, upādānakkhandhā. Katame pañca? Seyyathidaŋ– rūpupādānakkhandho vedanupādānakkhandho saññupādānakkhandho, sankhārupādānakkhandho, viññāņupādānakkhandho. Ime kho, bhikkhave, pañcupādānakkhandhā. Imesaŋ kho, bhikkhave, pañcannaŋ upādānakkhandhānaŋ abhiññāya pariññāya parikkhayāya pahānāya …pe… ayaŋ ariyo aţţhangiko maggo bhāvetabbo’ ti. Aţţhamaŋ.

9. Orambhāgiyasuttaŋ
180. ‘Pañcimāni, bhikkhave, orambhāgiyāni saŋyojanāni. Katamāni pañca? Sakkāyadiţţhi, vicikicchā, sīlabbataparāmāso, kāmacchando, byāpādo– imāni kho, bhikkhave, pañcorambhāgiyāni saŋyojanāni. Imesaŋ kho bhikkhave, pañcannaŋ orambhāgiyānaŋ saŋyojanānaŋ abhiññāya pariññāya parikkhayāya pahānāya …pe… ayaŋ ariyo aţţhangiko maggo bhāvetabbo’ ti. Navamaŋ.

10. Uddhambhāgiyasuttaŋ
181. ‘Pañcimāni, bhikkhave, uddhambhāgiyāni saŋyojanāni. Katamāni pañca? Rūparāgo, arūparāgo, māno, uddhaccaŋ, avijjā– imāni kho, bhikkhave, pañcuddhambhāgiyāni saŋyojanāni. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya ariyo aţţhangiko maggo bhāvetabbo. Katamo ariyo aţţhangiko maggo? Idha, bhikkhave, bhikkhu sammādiţţhiŋ bhāveti vivekanissitaŋ …pe… sammāsamādhiŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya (p. 3.057) parikkhayāya pahānāya ayaŋ ariyo aţţhangiko maggo bhāvetabbo’ ti.

‘Pañcimāni, bhikkhave, uddhambhāgiyāni saŋyojanāni. Katamāni pañca? Rūparāgo, arūparāgo, māno, uddhaccaŋ, avijjā– imāni kho, bhikkhave, pañcuddhambhāgiyāni saŋyojanāni. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya ariyo aţţhangiko maggo bhāvetabbo. Katamo ariyo aţţhangiko maggo? Idha, bhikkhave, bhikkhu sammādiţţhiŋ bhāveti …pe… sammāsamādhiŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ… amatogadhaŋ amataparāyanaŋ amatapariyosānaŋ… nibbānaninnaŋ nibbānapoņaŋ nibbānapabbhāraŋ. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya ayaŋ ariyo aţţhangiko maggo bhāvetabbo’ ti. Dasamaŋ.

Oghavaggo aţţhamo.

Tassuddānaŋ–

Ogho yogo upādānaŋ, ganthaŋ anusayena ca;

Kāmaguņā nīvaraņaŋ, khandhā oruddhambhāgiyāti.

Vagguddānaŋ–

Avijjāvaggo paţhamo, dutiyaŋ vihāraŋ vuccati;

Micchattaŋ tatiyo vaggo, catutthaŋ paţipanneneva.

Titthiyaŋ pañcamo vaggo, chaţţho sūriyena ca;

Bahukate sattamo vaggo, uppādo aţţhamena ca.

Divasavaggo navamo, dasamo appamādena ca;

Ekādasabalavaggo, dvādasa esanā pāļiyaŋ.

Oghavaggo bhavati terasāti.

Maggasaŋyuttaŋ paţhamaŋ.

2. Bojjhangasaŋyuttaŋ

1. Pabbatavaggo

1. Himavantasuttaŋ
182. Sāvatthinidānaŋ (p. 3.058) ‘Seyyathāpi, bhikkhave, himavantaŋ pabbatarājānaŋ nissāya nāgā kāyaŋ vađđhenti, balaŋ gāhenti; te tattha kāyaŋ vađđhetvā balaŋ gāhetvā kusobbhe otaranti, kusobbhe otaritvā mahāsobbhe otaranti, mahāsobbhe otaritvā kunnadiyo otaranti, kunnadiyo otaritvā mahānadiyo otaranti, mahānadiyo otaritvā mahāsamuddasāgaraŋ otaranti; te tattha mahantattaŋ vepullattaŋ āpajjanti kāyena; evameva kho, bhikkhave, bhikkhu sīlaŋ nissāya sīle patiţţhāya satta bojjhange bhāvento satta bojjhange bahulīkaronto mahantattaŋ vepullattaŋ pāpuņāti dhammesu. Kathañca, bhikkhave, bhikkhu sīlaŋ nissāya sīle patiţţhāya satta bojjhange bhāvento satta bojjhange bahulīkaronto mahantattaŋ vepullattaŋ pāpuņāti dhammesūti? Idha, bhikkhave, bhikkhu satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ; dhammavicayasambojjhangaŋ bhāveti …pe… vīriyasambojjhangaŋ bhāveti …pe… pītisambojjhangaŋ bhāveti …pe… passaddhisambojjhangaŋ bhāveti …pe… samādhisambojjhangaŋ bhāveti …pe… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu sīlaŋ nissāya sīle patiţţhāya satta bojjhange bhāvento satta bojjhange bahulīkaronto mahantattaŋ vepullattaŋ pāpuņāti dhammesū’ ti. Paţhamaŋ.

2. Kāyasuttaŋ
183. Sāvatthinidānaŋ ‘Seyyathāpi, bhikkhave, ayaŋ kāyo āhāraţţhitiko, āhāraŋ paţicca tiţţhati, anāhāro no tiţţhati; evameva kho, bhikkhave, pañca nīvaraņā āhāraţţhitikā, āhāraŋ paţicca tiţţhanti, anāhārā no tiţţhanti.

‘Ko (p. 3.059) ca, bhikkhave, āhāro anuppannassa vā kāmacchandassa uppādāya, uppannassa vā kāmacchandassa bhiyyobhāvāya vepullāya? Atthi, bhikkhave, subhanimittaŋ. Tattha ayonisomanasikārabahulīkāro– ayamāhāro anuppannassa vā kāmacchandassa uppādāya, uppannassa vā kāmacchandassa bhiyyobhāvāya vepullāya.

‘Ko ca, bhikkhave, āhāro anuppannassa vā byāpādassa uppādāya, uppannassa vā byāpādassa bhiyyobhāvāya vepullāya? Atthi, bhikkhave, paţighanimittaŋ. Tattha ayonisomanasikārabahulīkāro– ayamāhāro anuppannassa vā byāpādassa uppādāya, uppannassa vā byāpādassa bhiyyobhāvāya vepullāya.

‘Ko ca, bhikkhave, āhāro anuppannassa vā thinamiddhassa uppādāya, uppannassa vā thinamiddhassa bhiyyobhāvāya vepullāya? Atthi bhikkhave, arati tandi vijambhitā bhattasammado cetaso ca līnattaŋ. Tattha ayonisomanasikārabahulīkāro ayamāhāro anuppannassa vā thinamiddhassa uppādāya, uppannassa vā thinamiddhassa bhiyyobhāvāya vepullāya.

‘Ko ca, bhikkhave, āhāro anuppannassa vā uddhaccakukkuccassa uppādāya, uppannassa vā uddhaccakukkuccassa bhiyyobhāvāya vepullāya? Atthi, bhikkhave, cetaso avūpasamo. Tattha ayonisomanasikārabahulīkāro– ayamāhāro anuppannassa vā uddhaccakukkuccassa uppādāya, uppannassa vā uddhaccakukkuccassa bhiyyobhāvāya vepullāya.

‘Ko ca, bhikkhave, āhāro anuppannāya vā vicikicchāya uppādāya, uppannāya vā vicikicchāya bhiyyobhāvāya vepullāya? Atthi, bhikkhave, vicikicchāţţhānīyā dhammā. Tattha ayonisomanasikārabahulīkāro ayamāhāro anuppannāya vā vicikicchāya uppādāya, uppannāya vā vicikicchāya bhiyyobhāvāya vepullāya.

‘Seyyathāpi, bhikkhave, ayaŋ kāyo āhāraţţhitiko, āhāraŋ paţicca tiţţhati, anāhāro no tiţţhati; evameva kho, bhikkhave, ime pañca nīvaraņā āhāraţţhitikā, āhāraŋ paţicca tiţţhanti, anāhārā no tiţţhanti.

‘Seyyathāpi (p. 3.060) bhikkhave, ayaŋ kāyo āhāraţţhitiko, āhāraŋ paţicca tiţţhati, anāhāro no tiţţhati; evameva kho, bhikkhave, satta bojjhangā āhāraţţhitikā, āhāraŋ paţicca tiţţhanti, anāhārā no tiţţhanti.

‘Ko ca, bhikkhave, āhāro anuppannassa vā satisambojjhangassa uppādāya, uppannassa vā satisambojjhangassa bhāvanāya pāripūriyā? Atthi, bhikkhave, satisambojjhangaţţhānīyā dhammā. Tattha yonisomanasikārabahulīkāro– ayamāhāro anuppannassa vā satisambojjhangassa uppādāya, uppannassa vā satisambojjhangassa bhāvanāya pāripūriyā.

‘Ko ca, bhikkhave, āhāro anuppannassa vā dhammavicayasambojjhangassa uppādāya, uppannassa vā dhammavicayasambojjhangassa bhāvanāya pāripūriyā? Atthi, bhikkhave, kusalākusalā dhammā, sāvajjānavajjā dhammā, hīnapaņītā dhammā, kaņhasukkasappaţibhāgā dhammā. Tattha yonisomanasikārabahulīkāro– ayamāhāro anuppannassa vā dhammavicayasambojjhangassa uppādāya, uppannassa vā dhammavicayasambojjhangassa bhāvanāya pāripūriyā.

‘Ko ca, bhikkhave, āhāro anuppannassa vā vīriyasambojjhangassa uppādāya, uppannassa vā vīriyasambojjhangassa bhāvanāya pāripūriyā? Atthi, bhikkhave, ārambhadhātu nikkamadhātu parakkamadhātu. Tattha yonisomanasikārabahulīkāro– ayamāhāro anuppannassa vā vīriyasambojjhangassa uppādāya, uppannassa vā vīriyasambojjhangassa bhāvanāya pāripūriyā.

‘Ko ca, bhikkhave, āhāro anuppannassa vā pītisambojjhangassa uppādāya, uppannassa vā pītisambojjhangassa bhāvanāya pāripūriyā? Atthi, bhikkhave, pītisambojjhangaţţhānīyā dhammā. Tattha yonisomanasikārabahulīkāro– ayamāhāro anuppannassa vā pītisambojjhangassa uppādāya, uppannassa vā pītisambojjhangassa bhāvanāya pāripūriyā.

‘Ko ca, bhikkhave, āhāro anuppannassa vā passaddhisambojjhangassa uppādāya, uppannassa vā passaddhisambojjhangassa bhāvanāya pāripūriyā? Atthi, bhikkhave (p. 3.061) kāyapassaddhi, cittapassaddhi. Tattha yonisomanasikārabahulīkāro– ayamāhāro anuppannassa vā passaddhisambojjhangassa uppādāya, uppannassa vā passaddhisambojjhangassa bhāvanāya pāripūriyā.

‘Ko ca, bhikkhave, āhāro anuppannassa vā samādhisambojjhangassa uppādāya, uppannassa vā samādhisambojjhangassa bhāvanāya pāripūriyā? Atthi, bhikkhave, samathanimittaŋ abyagganimittaŋ. Tattha yonisomanasikārabahulīkāro– ayamāhāro anuppannassa vā samādhisambojjhangassa uppādāya, uppannassa vā samādhisambojjhangassa bhāvanāya pāripūriyā.

‘Ko ca, bhikkhave, āhāro anuppannassa vā upekkhāsambojjhangassa uppādāya, uppannassa vā upekkhāsambojjhangassa bhāvanāya pāripūriyā? Atthi, bhikkhave, upekkhāsambojjhangaţţhānīyā dhammā. Tattha yonisomanasikārabahulīkāro– ayamāhāro anuppannassa vā upekkhāsambojjhangassa uppādāya, uppannassa vā upekkhāsambojjhangassa bhāvanāya pāripūriyā.

‘Seyyathāpi, bhikkhave, ayaŋ kāyo āhāraţţhitiko, āhāraŋ paţicca tiţţhati, anāhāro no tiţţhati; evameva kho, bhikkhave, ime satta bojjhangā āhāraţţhitikā, āhāraŋ paţicca tiţţhanti, anāhārā no tiţţhantī’ ti. Dutiyaŋ.

3. Sīlasuttaŋ
184. ‘Ye te, bhikkhave, bhikkhū sīlasampannā samādhisampannā ñāņasampannā vimuttisampannā vimuttiñāņadassanasampannā, dassanampāhaŋ, bhikkhave, tesaŋ bhikkhūnaŋ bahukāraŋ vadāmi; savanampāhaŋ, bhikkhave, tesaŋ bhikkhūnaŋ bahukāraŋ vadāmi; upasankamanampāhaŋ, bhikkhave, tesaŋ bhikkhūnaŋ bahukāraŋ vadāmi; payirupāsanampāhaŋ, bhikkhave, tesaŋ bhikkhūnaŋ bahukāraŋ vadāmi; anussatimpāhaŋ, bhikkhave, tesaŋ bhikkhūnaŋ bahukāraŋ vadāmi; anupabbajjampāhaŋ, bhikkhave, tesaŋ bhikkhūnaŋ bahukāraŋ vadāmi. Taŋ kissa hetu? Tathārūpānaŋ, bhikkhave, bhikkhūnaŋ dhammaŋ sutvā dvayena vūpakāsena vūpakaţţho viharati– kāyavūpakāsena ca cittavūpakāsena ca. So tathā vūpakaţţho viharanto taŋ dhammaŋ anussarati anuvitakketi.

‘Yasmiŋ (p. 3.062) samaye, bhikkhave, bhikkhu tathā vūpakaţţho viharanto taŋ dhammaŋ anussarati anuvitakketi, satisambojjhango tasmiŋ samaye bhikkhuno āraddho hoti; satisambojjhangaŋ tasmiŋ samaye bhikkhu bhāveti; satisambojjhango tasmiŋ samaye bhikkhuno bhāvanāpāripūriŋ gacchati. So tathā sato viharanto taŋ dhammaŋ paññāya pavicinati pavicarati parivīmaŋsamāpajjati.

‘Yasmiŋ samaye, bhikkhave, bhikkhu tathā sato viharanto taŋ dhammaŋ paññāya pavicinati pavicarati parivīmaŋsamāpajjati, dhammavicayasambojjhango tasmiŋ samaye bhikkhuno āraddho hoti; dhammavicayasambojjhangaŋ tasmiŋ samaye bhikkhu bhāveti; dhammavicayasambojjhango tasmiŋ samaye bhikkhuno bhāvanāpāripūriŋ gacchati. Tassa taŋ dhammaŋ paññāya pavicinato pavicarato parivīmaŋsamāpajjato āraddhaŋ hoti vīriyaŋ asallīnaŋ.

‘Yasmiŋ samaye, bhikkhave, bhikkhuno taŋ dhammaŋ paññāya pavicinato pavicarato parivīmaŋsamāpajjato āraddhaŋ hoti vīriyaŋ asallīnaŋ, vīriyasambojjhango tasmiŋ samaye bhikkhuno āraddho hoti; vīriyasambojjhangaŋ tasmiŋ samaye bhikkhu bhāveti; vīriyasambojjhango tasmiŋ samaye bhikkhuno bhāvanāpāripūriŋ gacchati. Āraddhavīriyassa uppajjati pīti nirāmisā.

‘Yasmiŋ samaye, bhikkhave, bhikkhuno āraddhavīriyassa uppajjati pīti nirāmisā, pītisambojjhango tasmiŋ samaye bhikkhuno āraddho hoti; pītisambojjhangaŋ tasmiŋ samaye bhikkhu bhāveti; pītisambojjhango tasmiŋ samaye bhikkhuno bhāvanāpāripūriŋ gacchati. Pītimanassa kāyopi passambhati, cittampi passambhati.

‘Yasmiŋ samaye, bhikkhave, bhikkhuno pītimanassa kāyopi passambhati cittampi passambhati, passaddhisambojjhango tasmiŋ samaye bhikkhuno āraddho hoti; passaddhisambojjhangaŋ tasmiŋ samaye bhikkhu bhāveti; passaddhisambojjhango tasmiŋ samaye bhikkhuno bhāvanāpāripūriŋ gacchati. Passaddhakāyassa sukhino cittaŋ samādhiyati.

‘Yasmiŋ samaye, bhikkhave, bhikkhuno passaddhakāyassa sukhino cittaŋ samādhiyati, samādhisambojjhango tasmiŋ samaye bhikkhuno āraddho hoti (p. 3.063) samādhisambojjhangaŋ tasmiŋ samaye bhikkhu bhāveti; samādhisambojjhango tasmiŋ samaye bhikkhuno bhāvanāpāripūriŋ gacchati. So tathāsamāhitaŋ cittaŋ sādhukaŋ ajjhupekkhitā hoti.

‘Yasmiŋ samaye, bhikkhave, bhikkhu tathāsamāhitaŋ cittaŋ sādhukaŋ ajjhupekkhitā hoti, upekkhāsambojjhango tasmiŋ samaye bhikkhuno āraddho hoti; upekkhāsambojjhangaŋ tasmiŋ samaye bhikkhu bhāveti; upekkhāsambojjhango tasmiŋ samaye bhikkhuno bhāvanāpāripūriŋ gacchati.

‘Evaŋ bhāvitesu kho, bhikkhave, sattasu sambojjhangesu evaŋ bahulīkatesu satta phalā sattānisaŋsā pāţikankhā. Katame satta phalā sattānisaŋsā? Diţţheva dhamme paţikacca aññaŋ ārādheti. No ce diţţheva dhamme paţikacca aññaŋ ārādheti, atha maraņakāle aññaŋ ārādheti. No ce diţţheva dhamme paţikacca aññaŋ ārādheti, no ce maraņakāle aññaŋ ārādheti, atha pañcannaŋ orambhāgiyānaŋ saŋyojanānaŋ parikkhayā antarāparinibbāyī hoti. No ce diţţheva dhamme paţikacca aññaŋ ārādheti, no ce maraņakāle aññaŋ ārādheti, no ce pañcannaŋ orambhāgiyānaŋ saŋyojanānaŋ parikkhayā antarāparinibbāyī hoti, atha pañcannaŋ orambhāgiyānaŋ saŋyojanānaŋ parikkhayā upahaccaparinibbāyī hoti. No ce diţţheva dhamme paţikacca aññaŋ ārādheti, no ce maraņakāle aññaŋ ārādheti, no ce pañcannaŋ orambhāgiyānaŋ saŋyojanānaŋ parikkhayā antarāparinibbāyī hoti, no ce pañcannaŋ orambhāgiyānaŋ saŋyojanānaŋ parikkhayā upahaccaparinibbāyī hoti, atha pañcannaŋ orambhāgiyānaŋ saŋyojanānaŋ parikkhayā asankhāraparinibbāyī hoti. No ce diţţheva dhamme paţikacca aññaŋ ārādheti, no ce maraņakāle aññaŋ ārādheti, no ce pañcannaŋ orambhāgiyānaŋ saŋyojanānaŋ parikkhayā antarāparinibbāyī hoti, no ce pañcannaŋ orambhāgiyānaŋ saŋyojanānaŋ parikkhayā upahaccaparinibbāyī hoti, no ce pañcannaŋ orambhāgiyānaŋ saŋyojanānaŋ parikkhayā asankhāraparinibbāyī hoti, atha pañcannaŋ orambhāgiyānaŋ saŋyojanānaŋ parikkhayā sasankhāraparinibbāyī hoti. No ce diţţheva dhamme paţikacca aññaŋ ārādheti, no ce maraņakāle aññaŋ ārādheti, no ce pañcannaŋ orambhāgiyānaŋ saŋyojanānaŋ parikkhayā antarāparinibbāyī hoti (p. 3.064) no ce pañcannaŋ orambhāgiyānaŋ saŋyojanānaŋ parikkhayā upahaccaparinibbāyī hoti, no ce pañcannaŋ orambhāgiyānaŋ saŋyojanānaŋ parikkhayā asankhāraparinibbāyī hoti, no ce pañcannaŋ orambhāgiyānaŋ saŋyojanānaŋ parikkhayā sasankhāraparinibbāyī hoti, atha pañcannaŋ orambhāgiyānaŋ saŋyojanānaŋ parikkhayā uddhaŋsoto hoti akaniţţhagāmī. Evaŋ bhāvitesu kho, bhikkhave, sattasu bojjhangesu evaŋ bahulīkatesu ime satta phalā sattānisaŋsā pāţikankhā’ ti. Tatiyaŋ.

4. Vatthasuttaŋ
185. Ekaŋ samayaŋ āyasmā sāriputto sāvatthiyaŋ viharati jetavane anāthapiņđikassa ārāme. Tatra kho āyasmā sāriputto bhikkhū āmantesi– ‘āvuso, bhikkhavo’ ti! ‘Āvuso’ ti kho te bhikkhū āyasmato sāriputtassa paccassosuŋ. Āyasmā sāriputto etadavoca–

‘Sattime, āvuso, bojjhangā. Katame satta? Satisambojjhango, dhammavicayasambojjhango, vīriyasambojjhango, pītisambojjhango, passaddhisambojjhango, samādhisambojjhango, upekkhāsambojjhango– ime kho, āvuso, satta bojjhangā. Imesaŋ khvāhaŋ, āvuso, sattannaŋ bojjhangānaŋ yena yena bojjhangena ākankhāmi pubbaņhasamayaŋ viharituŋ, tena tena bojjhangena pubbaņhasamayaŋ viharāmi; yena yena bojjhangena ākankhāmi majjhanhikaŋ samayaŋ viharituŋ, tena tena bojjhangena majjhanhikaŋ samayaŋ viharāmi; yena yena bojjhangena ākankhāmi sāyanhasamayaŋ viharituŋ, tena tena bojjhangena sāyanhasamayaŋ viharāmi. Satisambojjhango iti ce me, āvuso, hoti, “appamāņo” ti me hoti, “susamāraddho” ti me hoti, tiţţhantañca naŋ “ tiţţhatī” ti pajānāmi. Sacepi me cavati, “idappaccayā me cavatī” ti pajānāmi …pe… upekkhāsambojjhango iti ce me, āvuso, hoti, “appamāņo” ti me hoti, “susamāraddho” ti me hoti, tiţţhantañca naŋ “ tiţţhatī” ti pajānāmi. Sacepi me cavati, “idappaccayā me cavatī” ti pajānāmi.

‘Seyyathāpi, āvuso, rañño vā rājamahāmattassa vā nānārattānaŋ dussānaŋ dussakaraņđako pūro assa. So yaññadeva dussayugaŋ ākankheyya (p. 3.065) pubbaņhasamayaŋ pārupituŋ, taŋ tadeva dussayugaŋ pubbaņhasamayaŋ pārupeyya; yaññadeva dussayugaŋ ākankheyya majjhanhikaŋ samayaŋ pārupituŋ, taŋ tadeva dussayugaŋ majjhanhikaŋ samayaŋ pārupeyya; yaññadeva dussayugaŋ ākankheyya sāyanhasamayaŋ pārupituŋ, taŋ tadeva dussayugaŋ sāyanhasamayaŋ pārupeyya. Evameva khvāhaŋ, āvuso, imesaŋ sattannaŋ bojjhangānaŋ yena yena bojjhangena ākankhāmi pubbaņhasamayaŋ viharituŋ, tena tena bojjhangena pubbaņhasamayaŋ viharāmi; yena yena bojjhangena ākankhāmi majjhanhikaŋ samayaŋ viharituŋ, tena tena bojjhangena majjhanhikaŋ samayaŋ viharāmi; yena yena bojjhangena ākankhāmi sāyanhasamayaŋ viharituŋ, tena tena bojjhangena sāyanhasamayaŋ viharāmi. Satisambojjhango iti ce me, āvuso, hoti, “appamāņo” ti me hoti, “susamāraddho” ti me hoti, tiţţhantañca naŋ “ tiţţhatī” ti pajānāmi. Sacepi me cavati, “idappaccayā me cavatī” ti pajānāmi …pe… upekkhāsambojjhango iti ce me, āvuso, hoti, “appamāņo” ti me hoti, “susamāraddho” ti me hoti, tiţţhantañca naŋ “ tiţţhatī” ti pajānāmi. Sacepi me cavati, “idappaccayā me cavatī” ti pajānāmī’ ti. Catutthaŋ.

5. Bhikkhusuttaŋ
186. Sāvatthinidānaŋ. Atha kho aññataro bhikkhu yena bhagavā tenupasankami …pe… ekamantaŋ nisinno kho so bhikkhu bhagavantaŋ etadavoca– ‘“bojjhangā, bojjhangā” ti, bhante, vuccanti. Kittāvatā nu kho, bhante, “bojjhangā” ti vuccantī’ ti? ‘Bodhāya saŋvattantīti kho, bhikkhu, tasmā “bojjhangā” ti vuccanti. Idha, bhikkhu, satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Tassime satta bojjhange bhāvayato kāmāsavāpi cittaŋ vimuccati bhavāsavāpi cittaŋ vimuccati, avijjāsavāpi cittaŋ vimuccati. Vimuttasmiŋ vimuttamiti ñāņaŋ hoti. “Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāti. Bodhāya saŋvattantīti, bhikkhu, tasmā “bojjhangā” ti vuccantī’ ti. Pañcamaŋ.

6. Kuņđaliyasuttaŋ
187. Ekaŋ (p. 3.066) samayaŋ bhagavā sākete viharati añjanavane migadāye. Atha kho kuņđaliyo paribbājako yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho kuņđaliyo paribbājako bhagavantaŋ etadavoca– ‘ahamasmi, bho gotama, ārāmanissayī parisāvacaro. Tassa mayhaŋ, bho gotama, pacchābhattaŋ bhuttapātarāsassa ayamācāro hoti– ārāmena ārāmaŋ uyyānena uyyānaŋ anucankamāmi anuvicarāmi. So tattha passāmi eke samaņabrāhmaņe itivādappamokkhānisaŋsañceva kathaŋ kathente upārambhānisaŋsañca– “bhavaŋ pana gotamo kimānisaŋso viharatī”’ ti? ‘Vijjāvimuttiphalānisaŋso kho, kuņđaliya, tathāgato viharatī’ ti.

‘Katame pana, bho gotama, dhammā bhāvitā bahulīkatā vijjāvimuttiŋ paripūrentī’ ti? ‘Satta kho, kuņđaliya, bojjhangā bhāvitā bahulīkatā vijjāvimuttiŋ paripūrentī’ ti. ‘Katame pana, bho gotama, dhammā bhāvitā bahulīkatā satta bojjhange paripūrentī’ ti? ‘Cattāro kho, kuņđaliya, satipaţţhānā bhāvitā bahulīkatā satta bojjhange paripūrentī’ ti ‘Katame pana, bho gotama, dhammā bhāvitā, bahulīkatā cattāro satipaţţhāne paripūrentī’ ti? ‘Tīņi kho, kuņđaliya, sucaritāni bhāvitāni bahulīkatāni cattāro satipaţţhāne paripūrentī’ ti. ‘Katame pana, bho gotama, dhammā bhāvitā bahulīkatā tīņi sucaritāni paripūrentī’ ti? ‘Indriyasaŋvaro kho, kuņđaliya, bhāvito bahulīkato tīņi sucaritāni paripūretī’ ti.

‘Kathaŋ bhāvito ca, kuņđaliya, indriyasaŋvaro kathaŋ bahulīkato tīņi sucaritāni paripūretīti? Idha, kuņđaliya, bhikkhu cakkhunā rūpaŋ disvā manāpaŋ nābhijjhati nābhihaŋsati, na rāgaŋ janeti. Tassa ţhito ca kāyo hoti, ţhitaŋ cittaŋ ajjhattaŋ susaņţhitaŋ suvimuttaŋ. Cakkhunā kho paneva rūpaŋ disvā amanāpaŋ na manku hoti appatiţţhitacitto adīnamānaso abyāpannacetaso. Tassa ţhito ca kāyo hoti ţhitaŋ cittaŋ ajjhattaŋ susaņţhitaŋ suvimuttaŋ.

‘Puna (p. 3.067) caparaŋ, kuņđaliya, bhikkhu sotena saddaŋ sutvā …pe… ghānena gandhaŋ ghāyitvā… jivhāya rasaŋ sāyitvā… kāyena phoţţhabbaŋ phusitvā …pe… manasā dhammaŋ viññāya manāpaŋ nābhijjhati nābhihaŋsati, na rāgaŋ janeti. Tassa ţhito ca kāyo hoti, ţhitaŋ cittaŋ ajjhattaŋ susaņţhitaŋ suvimuttaŋ. Manasā kho paneva dhammaŋ viññāya amanāpaŋ na manku hoti appatiţţhitacitto adīnamānaso abyāpannacetaso. Tassa ţhito ca kāyo hoti, ţhitaŋ cittaŋ ajjhattaŋ susaņţhitaŋ suvimuttaŋ.

‘Yato kho, kuņđaliya, bhikkhuno cakkhunā rūpaŋ disvā manāpāmanāpesu rūpesu ţhito ca kāyo hoti, ţhitaŋ cittaŋ ajjhattaŋ susaņţhitaŋ suvimuttaŋ. Sotena saddaŋ sutvā …pe… ghānena gandhaŋ ghāyitvā …pe… jivhāya rasaŋ sāyitvā …pe… kāyena phoţţhabbaŋ phusitvā …pe… manasā dhammaŋ viññāya manāpāmanāpesu dhammesu ţhito ca kāyo hoti, ţhitaŋ cittaŋ ajjhattaŋ susaņţhitaŋ suvimuttaŋ Evaŋ bhāvito kho, kuņđaliya, indriyasaŋvaro evaŋ bahulīkato tīņi sucaritāni paripūreti.

‘Kathaŋ bhāvitāni ca, kuņđaliya, tīņi sucaritāni kathaŋ bahulīkatāni cattāro satipaţţhāne paripūrenti? Idha, kuņđaliya, bhikkhu kāyaduccaritaŋ pahāya kāyasucaritaŋ bhāveti, vacīduccaritaŋ pahāya vacīsucaritaŋ bhāveti, manoduccaritaŋ pahāya manosucaritaŋ bhāveti. Evaŋ bhāvitāni kho, kuņđaliya, tīņi sucaritāni evaŋ bahulīkatāni cattāro satipaţţhāne paripūrenti.

‘Kathaŋ bhāvitā ca, kuņđaliya, cattāro satipaţţhānā kathaŋ bahulīkatā satta bojjhange paripūrenti? Idha, kuņđaliya, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Evaŋ bhāvitā kho, kuņđaliya, cattāro satipaţţhānā evaŋ bahulīkatā satta bojjhange paripūrenti.

‘Kathaŋ bhāvitā ca, kuņđaliya, satta bojjhangā kathaŋ bahulīkatā vijjāvimuttiŋ paripūrenti? Idha, kuņđaliya, bhikkhu satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… upekkhāsambojjhangaŋ (p. 3.068) bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ bhāvitā kho, kuņđaliya, satta bojjhangā evaŋ bahulīkatā vijjāvimuttiŋ paripūrentī’ ti.

Evaŋ vutte kuņđaliyo paribbājako bhagavantaŋ etadavoca– ‘abhikkantaŋ, bho gotama, abhikkantaŋ, bho gotama! Seyyathāpi, bho gotama, nikkujjitaŋ vā ukkujjeyya, paţicchannaŋ vā vivareyya, mūļhassa vā maggaŋ ācikkheyya, andhakāre vā telapajjotaŋ dhāreyya, cakkhumanto rūpāni dakkhantīti; evameva bhotā gotamena anekapariyāyena dhammo pakāsito. Esāhaŋ bhavantaŋ gotamaŋ saraņaŋ gacchāmi dhammañca bhikkhusanghañca. Upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti. Chaţţhaŋ.

7. Kūţāgārasuttaŋ
188. ‘Seyyathāpi bhikkhave, kūţāgārassa yā kāci gopānasiyo, sabbā tā kūţaninnā kūţapoņā kūţapabbhārā; evameva kho, bhikkhave, bhikkhu satta bojjhange bhāvento satta bojjhange bahulīkaronto nibbānaninno hoti nibbānapoņo nibbānapabbhāro.

‘Kathañca bhikkhave, bhikkhu satta bojjhange bhāvento satta bojjhange bahulīkaronto nibbānaninno hoti nibbānapoņo nibbānapabbhāro Idha, bhikkhave, bhikkhu satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu satta bojjhange bhāvento satta bojjhange bahulīkaronto nibbānaninno hoti nibbānapoņo nibbānapabbhāro’ ti. Sattamaŋ.

8. Upavānasuttaŋ
189. Ekaŋ samayaŋ āyasmā ca upavāno āyasmā ca sāriputto kosambiyaŋ viharanti ghositārāme. Atha kho āyasmā sāriputto sāyanhasamayaŋ paţisallānā vuţţhito yenāyasmā upavāno tenupasankami; upasankamitvā āyasmatā upavānena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho āyasmā sāriputto āyasmantaŋ upavānaŋ etadavoca–

‘Jāneyya (p. 3.069) nu kho, āvuso upavāna, bhikkhu “paccattaŋ yonisomanasikārā evaŋ susamāraddhā me satta bojjhangā phāsuvihārāya saŋvattantī”’ ti? ‘Jāneyya kho, āvuso sāriputta bhikkhu “paccattaŋ yonisomanasikārā evaŋ susamāraddhā me satta bojjhangā phāsuvihārāya saŋvattantī”’ ti.

‘Satisambojjhangaŋ kho, āvuso, bhikkhu ārabbhamāno pajānāti “cittañca me suvimuttaŋ, thinamiddhañca me susamūhataŋ, uddhaccakukkuccañca me suppaţivinītaŋ, āraddhañca me vīriyaŋ, aţţhinkatvā manasi karomi, no ca līnan” ti …pe… upekkhāsambojjhangaŋ āvuso, bhikkhu ārabbhamāno pajānāti “cittañca me suvimuttaŋ, thinamiddhañca me susamūhataŋ, uddhaccakukkuccañca me suppaţivinītaŋ, āraddhañca me vīriyaŋ, aţţhinkatvā manasi karomi, no ca līnan” ti. Evaŋ kho, āvuso sāriputta, bhikkhu jāneyya “paccattaŋ yonisomanasikārā evaŋ susamāraddhā me satta bojjhangā phāsuvihārāya saŋvattantī’ ti. Aţţhamaŋ.

9. Paţhama-uppannasuttaŋ
190. ‘Sattime, bhikkhave, bojjhangā bhāvitā bahulīkatā anuppannā uppajjanti, nāññatra tathāgatassa pātubhāvā arahato sammāsambuddhassa. Katame satta? Satisambojjhango …pe… upekkhāsambojjhango– ime kho, bhikkhave, satta bojjhangā bhāvitā bahulīkatā anuppannā uppajjanti, nāññatra tathāgatassa pātubhāvā arahato sammāsambuddhassā’ ti. Navamaŋ.

10. Dutiya-uppannasuttaŋ
191. ‘Sattime, bhikkhave, bojjhangā bhāvitā bahulīkatā anuppannā uppajjanti, nāññatra sugatavinayā. Katame satta? Satisambojjhango …pe… upekkhāsambojjhango– ime kho, bhikkhave, satta bojjhangā bhāvitā bahulīkatā anuppannā uppajjanti, nāññatra sugatavinayā’ ti. Dasamaŋ.

Pabbatavaggo paţhamo.

Tassuddānaŋ–

Himavantaŋ kāyaŋ sīlaŋ, vatthaŋ bhikkhu ca kuņđali;

Kūţañca upavānañca, uppannā apare duveti.

2. Gilānavaggo

1. Pāņasuttaŋ
192. ‘Seyyathāpi (p. 3.070) bhikkhave, ye keci pāņā cattāro iriyāpathe kappenti– kālena gamanaŋ, kālena ţhānaŋ, kālena nisajjaŋ, kālena seyyaŋ, sabbe te pathaviŋ nissāya pathaviyaŋ patiţţhāya evamete cattāro iriyāpathe kappenti; evameva kho, bhikkhave, bhikkhu sīlaŋ nissāya sīle patiţţhāya satta bojjhange bhāveti, satta bojjhange bahulīkaroti.

‘Kathañca bhikkhave, bhikkhu sīlaŋ nissāya sīle patiţţhāya satta bojjhange bhāveti satta bojjhange bahulīkaroti? Idha, bhikkhave, bhikkhu satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu sīlaŋ nissāya sīle patiţţhāya satta bojjhange bhāveti, satta bojjhange bahulīkarotī’ ti. Paţhamaŋ.

2. Paţhamasūriyūpamasuttaŋ
193. ‘Sūriyassa, bhikkhave, udayato etaŋ pubbangamaŋ etaŋ pubbanimittaŋ, yadidaŋ– aruņuggaŋ; evameva kho, bhikkhave, bhikkhuno sattannaŋ bojjhangānaŋ uppādāya etaŋ pubbangamaŋ etaŋ pubbanimittaŋ, yadidaŋ– kalyāņamittatā. Kalyāņamittassetaŋ, bhikkhave, bhikkhuno pāţikankhaŋ– satta bojjhange bhāvessati, satta bojjhange bahulīkarissati.

‘Kathañca bhikkhave, bhikkhu kalyāņamitto satta bojjhange bhāveti satta bojjhange bahulīkaroti? Idha, bhikkhave, bhikkhu satisambojjhangaŋ bhāveti vivekanissitaŋ …pe… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu kalyāņamitto satta bojjhange bhāveti, satta bojjhange bahulīkarotī’ ti. Dutiyaŋ.

3. Dutiyasūriyūpamasuttaŋ
194. ‘Sūriyassa (p. 3.071) bhikkhave, udayato etaŋ pubbangamaŋ etaŋ pubbanimittaŋ, yadidaŋ– aruņuggaŋ; evameva kho, bhikkhave, bhikkhuno sattannaŋ bojjhangānaŋ uppādāya etaŋ pubbangamaŋ etaŋ pubbanimittaŋ, yadidaŋ– yonisomanasikāro. Yonisomanasikārasampannassetaŋ, bhikkhave, bhikkhuno pāţikankhaŋ– satta bojjhange bhāvessati, satta bojjhange bahulīkarissati.

‘Kathañca, bhikkhave, bhikkhu yonisomanasikārasampanno satta bojjhange bhāveti, satta bojjhange bahulīkaroti? Idha, bhikkhave, bhikkhu satisambojjhangaŋ bhāveti vivekanissitaŋ …pe… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu yonisomanasikārasampanno satta bojjhange bhāveti, satta bojjhange bahulīkarotī’ ti. Tatiyaŋ.

4. Paţhamagilānasuttaŋ
195. Ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena āyasmā mahākassapo pippaliguhāyaŋ viharati ābādhiko dukkhito bāļhagilāno. Atha kho bhagavā sāyanhasamayaŋ paţisallānā vuţţhito yenāyasmā mahākassapo tenupasankami; upasankamitvā paññatte āsane nisīdi. Nisajja kho bhagavā āyasmantaŋ mahākassapaŋ etadavoca–

‘Kacci te, kassapa, khamanīyaŋ kacci yāpanīyaŋ? Kacci dukkhā vedanā paţikkamanti, no abhikkamanti; paţikkamosānaŋ paññāyati, no abhikkamo’ ti? ‘Na me, bhante, khamanīyaŋ, na yāpanīyaŋ. Bāļhā me dukkhā vedanā abhikkamanti, no paţikkamanti; abhikkamosānaŋ paññāyati, no paţikkamo’ ti.

‘Sattime, kassapa, bojjhangā mayā sammadakkhātā bhāvitā bahulīkatā abhiññāya sambodhāya nibbānāya saŋvattanti. Katame satta? Satisambojjhango kho, kassapa, mayā sammadakkhāto bhāvito bahulīkato abhiññāya sambodhāya nibbānāya saŋvattati …pe… upekkhāsambojjhango kho, kassapa, mayā sammadakkhāto bhāvito bahulīkato abhiññāya sambodhāya (p. 3.072) nibbānāya saŋvattati. Ime kho, kassapa, satta bojjhangā mayā sammadakkhātā bhāvitā bahulīkatā abhiññāya sambodhāya nibbānāya saŋvattantī’ ti. ‘Taggha, bhagavā, bojjhangā; taggha, sugata, bojjhangā’ ti.

Idamavoca bhagavā. Attamano āyasmā mahākassapo bhagavato bhāsitaŋ abhinandi. Vuţţhahi cāyasmā mahākassapo tamhā ābādhā. Tathāpahīno cāyasmato mahākassapassa so ābādho ahosīti. Catutthaŋ.

5. Dutiyagilānasuttaŋ
196. Ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena āyasmā mahāmoggallāno gijjhakūţe pabbate viharati ābādhiko dukkhito bāļhagilāno. Atha kho bhagavā sāyanhasamayaŋ paţisallānā vuţţhito yenāyasmā mahāmoggallāno tenupasankami; upasankamitvā paññatte āsane nisīdi. Nisajja kho bhagavā āyasmantaŋ mahāmoggallānaŋ etadavoca–

‘Kacci te, moggallāna, khamanīyaŋ kacci yāpanīyaŋ? Kacci dukkhā vedanā paţikkamanti, no abhikkamanti; paţikkamosānaŋ paññāyati, no abhikkamo’ ti? ‘Na me, bhante, khamanīyaŋ, na yāpanīyaŋ. Bāļhā me dukkhā vedanā abhikkamanti, no paţikkamanti; abhikkamosānaŋ paññāyati, no paţikkamo’ ti.

‘Sattime, moggallāna, bojjhangā mayā sammadakkhātā bhāvitā bahulīkatā abhiññāya sambodhāya nibbānāya saŋvattanti. Katame satta? Satisambojjhango kho, moggallāna, mayā sammadakkhāto bhāvito bahulīkato abhiññāya sambodhāya nibbānāya saŋvattati …pe… upekkhāsambojjhango kho, moggallāna, mayā sammadakkhāto bhāvito bahulīkato abhiññāya sambodhāya nibbānāya saŋvattati. Ime kho, moggallāna, satta bojjhangā mayā sammadakkhātā bhāvitā bahulīkatā abhiññāya sambodhāya nibbānāya saŋvattantī’ ti. ‘Taggha bhagavā, bojjhangā; taggha, sugata, bojjhangā’ ti.

Idamavoca (p. 3.073) bhagavā. Attamano āyasmā mahāmoggallāno bhagavato bhāsitaŋ abhinandi. Vuţţhahi cāyasmā mahāmoggallāno tamhā ābādhā. Tathāpahīno cāyasmato mahāmoggallānassa so ābādho ahosīti. Pañcamaŋ.

6. Tatiyagilānasuttaŋ
197. Ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena bhagavā ābādhiko hoti dukkhito bāļhagilāno. Atha kho āyasmā mahācundo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ mahācundaŋ bhagavā etadavoca– ‘paţibhantu taŋ, cunda, bojjhangā’ ti.

‘Sattime, bhante, bojjhangā bhagavatā sammadakkhātā bhāvitā bahulīkatā abhiññāya sambodhāya nibbānāya saŋvattanti. Katame satta? Satisambojjhango kho, bhante, bhagavatā sammadakkhāto bhāvito bahulīkato abhiññāya sambodhāya nibbānāya saŋvattati …pe… upekkhāsambojjhango kho, bhante, bhagavatā sammadakkhāto bhāvito bahulīkato abhiññāya sambodhāya nibbānāya saŋvattati. Ime kho, bhante, satta bojjhangā bhagavatā sammadakkhātā bhāvitā bahulīkatā abhiññāya sambodhāya nibbānāya saŋvattantī’ ti. ‘Taggha cunda, bojjhangā; taggha, cunda, bojjhangā’ ti.

Idamavocāyasmā cundo. Samanuñño satthā ahosi. Vuţţhahi ca bhagavā tamhā ābādhā. Tathāpahīno ca bhagavato so ābādho ahosīti. Chaţţhaŋ.

7. Pārangamasuttaŋ
198. ‘Sattime, bhikkhave, bojjhangā bhāvitā bahulīkatā apārā pāraŋ gamanāya saŋvattanti. Katame satta? Satisambojjhango …pe… upekkhāsambojjhango– ime kho, bhikkhave, satta bojjhangā bhāvitā bahulīkatā apārā pāraŋ gamanāya saŋvattantī’ ti.


‘Appakā (p. 3.074) te manussesu, ye janā pāragāmino.


Athāyaŋ itarā pajā, tīramevānudhāvati.


‘Ye ca kho sammadakkhāte, dhamme dhammānuvattino;


Te janā pāramessanti, maccudheyyaŋ suduttaraŋ.


‘Kaņhaŋ dhammaŋ vippahāya, sukkaŋ bhāvetha paņđito;


Okā anokamāgamma, viveke yattha dūramaŋ.


‘Tatrābhiratimiccheyya hitvā kāme akiñcano.


Pariyodapeyya attānaŋ, cittaklesehi paņđito.


‘Yesaŋ sambodhiyangesu, sammā cittaŋ subhāvitaŋ;


Ādānappaţinissagge, anupādāya ye ratā.


Khīņāsavā jutimanto, te loke parinibbutā’ ti. Sattamaŋ.

8. Viraddhasuttaŋ
199. ‘Yesaŋ kesañci, bhikkhave, satta bojjhangā viraddhā, viraddho tesaŋ ariyo maggo sammā dukkhakkhayagāmī. Yesaŋ kesañci, bhikkhave, satta bojjhangā āraddhā, āraddho tesaŋ ariyo maggo sammā dukkhakkhayagāmī. Katame satta? Satisambojjhango …pe… upekkhāsambojjhango– yesaŋ kesañci, bhikkhave, ime satta bojjhangā viraddhā, viraddho tesaŋ ariyo maggo sammā dukkhakkhayagāmī. Yesaŋ kesañci, bhikkhave, ime satta bojjhangā āraddhā, āraddho tesaŋ ariyo maggo sammā dukkhakkhayagāmī’ ti. Aţţhamaŋ.

9. Ariyasuttaŋ
200. ‘Sattime, bhikkhave, bojjhangā bhāvitā bahulīkatā ariyā niyyānikā nīyanti takkarassa sammā dukkhakkhayāya. Katame satta? Satisambojjhango …pe… upekkhāsambojjhango– ime kho, bhikkhave, satta bojjhangā bhāvitā bahulīkatā ariyā niyyānikā nīyanti takkarassa sammā dukkhakkhayāyā’ ti. Navamaŋ.

10. Nibbidāsuttaŋ
201. ‘Sattime (p. 3.075) bhikkhave, bojjhangā bhāvitā bahulīkatā ekantanibbidāya virāgāya nirodhāya upasamāya abhiññāya sambodhāya nibbānāya saŋvattanti. Katame satta? Satisambojjhango …pe… upekkhāsambojjhango– ime kho, bhikkhave, satta bojjhangā bhāvitā bahulīkatā ekantanibbidāya virāgāya nirodhāya upasamāya abhiññāya sambodhāya nibbānāya saŋvattantī’ ti. Dasamaŋ.

Gilānavaggo dutiyo.

Tassuddānaŋ–

Pāņā sūriyūpamā dve, gilānā apare tayo;

Pārangāmī viraddho ca, ariyo nibbidāya cāti.

3. Udāyivaggo

1. Bodhāyasuttaŋ
202. Atha kho aññataro bhikkhu yena bhagavā tenupasankami …pe… ekamantaŋ nisinno kho so bhikkhu bhagavantaŋ etadavoca–

‘“Bojjhangā, bojjhangā” ti, bhante, vuccanti. Kittāvatā nu kho, bhante, “bojjhangā” ti vuccantī’ ti? ‘“Bodhāya saŋvattantī” ti kho, bhikkhu, tasmā bojjhangāti vuccanti. Idha, bhikkhu, satisambojjhangaŋ bhāveti vivekanissitaŋ …pe… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. “Bodhāya saŋvattantī” ti kho, bhikkhu, tasmā “bojjhangā” ti vuccantī’ ti. Paţhamaŋ.

2. Bojjhangadesanāsuttaŋ
203. ‘Satta vo, bhikkhave, bojjhange desessāmi; taŋ suņātha. Katame ca, bhikkhave, satta bojjhangā? Satisambojjhango …pe… upekkhāsambojjhango– ime kho, bhikkhave, satta bojjhangā’ ti. Dutiyaŋ.

3. Ṭhāniyasuttaŋ
204. ‘Kāmarāgaţţhāniyānaŋ (p. 3.076) bhikkhave, dhammānaŋ manasikārabahulīkārā anuppanno ceva kāmacchando uppajjati, uppanno ca kāmacchando bhiyyobhāvāya vepullāya saŋvattati. Byāpādaţţhāniyānaŋ, bhikkhave, dhammānaŋ manasikārabahulīkārā anuppanno ceva byāpādo uppajjati, uppanno ca byāpādo bhiyyobhāvāya vepullāya saŋvattati. Thinamiddhaţţhāniyānaŋ, bhikkhave, dhammānaŋ manasikārabahulīkārā anuppannañceva thinamiddhaŋ uppajjati, uppannañca thinamiddhaŋ bhiyyobhāvāya vepullāyaŋ saŋvattati. Uddhaccakukkuccaţţhāniyānaŋ, bhikkhave, dhammānaŋ manasikārabahulīkārā anuppannañceva uddhaccakukkuccaŋ uppajjati, uppannañca uddhaccakukkuccaŋ bhiyyobhāvāya vepullāya saŋvattati. Vicikicchāţţhāniyānaŋ, bhikkhave, dhammānaŋ manasikārabahulīkārā anuppannā ceva vicikicchā uppajjati, uppannā ca vicikicchā bhiyyobhāvāya vepullāya saŋvattati.

‘Satisambojjhangaţţhāniyānaŋ, bhikkhave, dhammānaŋ manasikārabahulīkārā anuppanno ceva satisambojjhango uppajjati, uppanno ca satisambojjhango bhāvanāpāripūriŋ gacchati …pe… upekkhāsambojjhangaţţhāniyānaŋ, bhikkhave, dhammānaŋ manasikārabahulīkārā anuppanno ceva upekkhāsambojjhango uppajjati, uppanno ca upekkhāsambojjhango bhāvanāpāripūriŋ gacchatī’ ti. Tatiyaŋ.

4. Ayonisomanasikārasuttaŋ
205. ‘Ayoniso, bhikkhave, manasikaroto anuppanno ceva kāmacchando uppajjati, uppanno ca kāmacchando bhiyyobhāvāya vepullāya saŋvattati; anuppanno ceva byāpādo uppajjati, uppanno ca byāpādo bhiyyobhāvāya vepullāya saŋvattati; anuppannañceva thinamiddhaŋ uppajjati, uppannañca thinamiddhaŋ bhiyyobhāvāya vepullāya saŋvattati; anuppannañceva uddhaccakukkuccaŋ uppajjati, uppannañca uddhaccakukkuccaŋ bhiyyobhāvāya vepullāya saŋvattati; anuppannā ceva vicikicchā uppajjati, uppannā ca vicikicchā bhiyyobhāvāya vepullāya saŋvattati; anuppanno ceva satisambojjhango nuppajjati, uppanno ca satisambojjhango nirujjhati …pe… anuppanno ceva upekkhāsambojjhango nuppajjati, uppanno ca upekkhāsambojjhango nirujjhati.

Yoniso (p. 3.077) ca kho, bhikkhave, manasikaroto anuppanno ceva kāmacchando nuppajjati, uppanno ca kāmacchando pahīyati; anuppanno ceva byāpādo nuppajjati, uppanno ca byāpādo pahīyati; anuppannañceva thinamiddhaŋ nuppajjati, uppannañca thinamiddhaŋ pahīyati; anuppannañceva uddhaccakukkuccaŋ nuppajjati, uppannañca uddhaccakukkuccaŋ pahīyati; anuppannā ceva vicikicchā nuppajjati, uppannā ca vicikicchā pahīyati.

‘Anuppanno ceva satisambojjhango uppajjati, uppanno ca satisambojjhango bhāvanāpāripūriŋ gacchati …pe… anuppanno ceva upekkhāsambojjhango uppajjati, uppanno ca upekkhāsambojjhango bhāvanāpāripūriŋ gacchatī’ ti. Catutthaŋ.

5. Aparihāniyasuttaŋ
206. ‘Satta vo, bhikkhave, aparihāniye dhamme desessāmi; taŋ suņātha. Katame ca, bhikkhave, satta aparihāniyā dhammā? Yadidaŋ– satta bojjhangā. Katame satta? Satisambojjhango …pe… upekkhāsambojjhango– ime kho, bhikkhave, satta aparihāniyā dhammā’ ti. Pañcamaŋ.

6. Taņhakkhayasuttaŋ
207. ‘Yo, bhikkhave, maggo yā paţipadā taņhakkhayāya saŋvattati, taŋ maggaŋ taŋ paţipadaŋ bhāvetha. Katamo ca, bhikkhave, maggo katamā ca paţipadā taņhakkhayāya saŋvattati? Yadidaŋ – satta bojjhangā. Katame satta? Satisambojjhango …pe… upekkhāsambojjhango’ ti. Evaŋ vutte āyasmā udāyī bhagavantaŋ etadavoca– ‘kathaŋ bhāvitā nu kho, bhante, satta bojjhangā, kathaŋ bahulīkatā taņhakkhayāya saŋvattantī’ ti?

‘Idha udāyi, bhikkhu satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ vipulaŋ mahaggataŋ appamāņaŋ abyāpajjaŋ . Tassa satisambojjhangaŋ bhāvayato vivekanissitaŋ virāganissitaŋ nirodhanissitaŋ vossaggapariņāmiŋ vipulaŋ mahaggataŋ appamāņaŋ abyāpajjaŋ taņhā pahīyati. Taņhāya pahānā kammaŋ pahīyati. Kammassa pahānā dukkhaŋ pahīyati …pe… upekkhāsambojjhangaŋ bhāveti vivekanissitaŋ virāganissitaŋ (p. 3.078) nirodhanissitaŋ vossaggapariņāmiŋ vipulaŋ mahaggataŋ appamāņaŋ abyāpajjaŋ. Tassa upekkhāsambojjhangaŋ bhāvayato vivekanissitaŋ virāganissitaŋ nirodhanissitaŋ vossaggapariņāmiŋ vipulaŋ mahaggataŋ appamāņaŋ abyāpajjaŋ taņhā pahīyati taņhāya pahānā kammaŋ pahīyati Kammassa pahānā dukkhaŋ pahīyati. Iti kho, udāyi, taņhakkhayā kammakkhayo, kammakkhayā dukkhakkhayo’ ti. Chaţţhaŋ.

7. Taņhānirodhasuttaŋ
208. ‘Yo bhikkhave, maggo yā paţipadā taņhānirodhāya saŋvattati, taŋ maggaŋ taŋ paţipadaŋ bhāvetha. Katamo ca, bhikkhave, maggo katamā ca paţipadā taņhānirodhāya saŋvattati? Yadidaŋ– satta bojjhangā. Katame satta? Satisambojjhango …pe… upekkhāsambojjhango. Kathaŋ bhāvitā, ca bhikkhave, satta bojjhangā kathaŋ bahulīkatā taņhānirodhāya saŋvattanti?

‘Idha, bhikkhave, bhikkhu satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ bhāvitā kho, bhikkhave, satta bojjhangā evaŋ bahulīkatā taņhānirodhāya saŋvattantī’ ti. Sattamaŋ.

8. Nibbedhabhāgiyasuttaŋ
209. ‘Nibbedhabhāgiyaŋ vo, bhikkhave, maggaŋ desessāmi; taŋ suņātha. Katamo ca, bhikkhave, nibbedhabhāgiyo maggo? Yadidaŋ– satta bojjhangā. Katame satta? Satisambojjhango …pe… upekkhāsambojjhango’ ti. Evaŋ vutte āyasmā udāyī bhagavantaŋ etadavoca– ‘kathaŋ bhāvitā nu kho, bhante, satta bojjhangā kathaŋ bahulīkatā nibbedhāya saŋvattantī’ ti?

‘Idha, udāyi, bhikkhu satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ vipulaŋ mahaggataŋ appamāņaŋ abyāpajjaŋ. So satisambojjhangaŋ bhāvitena cittena anibbiddhapubbaŋ appadālitapubbaŋ lobhakkhandhaŋ nibbijjhati padāleti anibbiddhapubbaŋ appadālitapubbaŋ dosakkhandhaŋ nibbijjhati padāleti; anibbiddhapubbaŋ appadālitapubbaŋ mohakkhandhaŋ nibbijjhati padāleti …pe… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ (p. 3.079) vossaggapariņāmiŋ vipulaŋ mahaggataŋ appamāņaŋ abyāpajjaŋ. So upekkhāsambojjhangaŋ bhāvitena cittena anibbiddhapubbaŋ appadālitapubbaŋ lobhakkhandhaŋ nibbijjhati padāleti; anibbiddhapubbaŋ appadālitapubbaŋ dosakkhandhaŋ nibbijjhati padāleti; anibbiddhapubbaŋ appadālitapubbaŋ mohakkhandhaŋ nibbijjhati padāleti. Evaŋ bhāvitā kho, udāyi, satta bojjhangā evaŋ bahulīkatā nibbedhāya saŋvattantī’ ti. Aţţhamaŋ.

9. Ekadhammasuttaŋ
210. ‘Nāhaŋ bhikkhave, aññaŋ ekadhammampi samanupassāmi, yo evaŋ bhāvito bahulīkato saŋyojanīyānaŋ dhammānaŋ pahānāya saŋvattati, yathayidaŋ, bhikkhave, satta bojjhangā. Katame satta? Satisambojjhango …pe… upekkhāsambojjhango. Kathaŋ bhāvitā ca, bhikkhave, satta bojjhangā kathaŋ bahulīkatā saŋyojanīyānaŋ dhammānaŋ pahānāya saŋvattanti?

‘Idha, bhikkhave, bhikkhu satisambojjhangaŋ bhāveti vivekanissitaŋ …pe… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ bhāvitā kho, bhikkhave, satta bojjhangā evaŋ bahulīkatā saŋyojanīyānaŋ dhammānaŋ pahānāya saŋvattanti.

‘Katame ca, bhikkhave, saŋyojanīyā dhammā? Cakkhu, bhikkhave, saŋyojanīyo dhammo. Etthete uppajjanti saŋyojanavinibandhā ajjhosānā …pe… jivhā saŋyojanīyā dhammā. Etthete uppajjanti saŋyojanavinibandhā ajjhosānā …pe… mano saŋyojanīyo dhammo. Etthete uppajjanti saŋyojanavinibandhā ajjhosānā. Ime vuccanti, bhikkhave, saŋyojanīyā dhammā’ ti. Navamaŋ.

10. Udāyisuttaŋ
211. Ekaŋ samayaŋ bhagavā sumbhesu viharati setakaŋ nāma sumbhānaŋ nigamo. Atha kho āyasmā udāyī yena bhagavā tenupasankami …pe… ekamantaŋ nisinno kho āyasmā udāyī bhagavantaŋ etadavoca–

‘Acchariyaŋ, bhante, abbhutaŋ, bhante! Yāva bahukatañca me, bhante, bhagavati pemañca gāravo ca hirī ca ottappañca. Ahañhi, bhante, pubbe agārikabhūto samāno (p. 3.080) abahukato ahosiŋ dhammena abahukato sanghena. So khvāhaŋ bhagavati pemañca gāravañca hiriñca ottappañca sampassamāno agārasmā anagāriyaŋ pabbajito. Tassa me bhagavā dhammaŋ desesi– “iti rūpaŋ, iti rūpassa samudayo, iti rūpassa atthangamo; iti vedanā …pe… iti saññā… iti sankhārā… iti viññāņaŋ, iti viññāņassa samudayo, iti viññāņassa atthangamo” ti.

‘So khvāhaŋ, bhante, suññāgāragato imesaŋ pañcupādānakkhandhānaŋ ukkujjāvakujjaŋ samparivattento “idaŋ dukkhan” ti yathābhūtaŋ abbhaññāsiŋ, “ayaŋ dukkhasamudayo” ti yathābhūtaŋ abbhaññāsiŋ, “ayaŋ dukkhanirodho” ti yathābhūtaŋ abbhaññāsiŋ, “ayaŋ dukkhanirodhagāminī paţipadā” ti yathābhūtaŋ abbhaññāsiŋ. Dhammo ca me, bhante, abhisamito, maggo ca me paţiladdho; yo me bhāvito bahulīkato tathā tathā viharantaŋ tathattāya upanessati yathāhaŋ – “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānissāmi.

‘Satisambojjhango me, bhante, paţiladdho, yo me bhāvito bahulīkato tathā tathā viharantaŋ tathattāya upanessati yathāhaŋ– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānissāmi …pe… upekkhāsambojjhango me, bhante, paţiladdho, yo me bhāvito bahulīkato tathā tathā viharantaŋ tathattāya upanessati yathāhaŋ– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānissāmi. Ayaŋ kho me, bhante, maggo paţiladdho, yo me bhāvito bahulīkato tathā tathā viharantaŋ tathattāya upanessati yathāhaŋ– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānissāmī’ ti.

‘Sādhu sādhu, udāyi! Eso hi te, udāyi, maggo paţiladdho, yo te bhāvito bahulīkato tathā tathā viharantaŋ tathattāya upanessati yathā tvaŋ– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānissasī’ ti. Dasamaŋ.

Udāyivaggo tatiyo.

Tassuddānaŋ–

Bodhāya (p. 3.081) desanā ţhānā, ayoniso cāparihānī.

Khayo nirodho nibbedho, ekadhammo udāyināti.

4. Nīvaraņavaggo

1. Paţhamakusalasuttaŋ
212. ‘Ye keci, bhikkhave, dhammā kusalā kusalabhāgiyā kusalapakkhikā, sabbe te appamādamūlakā appamādasamosaraņā; appamādo tesaŋ dhammānaŋ aggamakkhāyati. Appamattassetaŋ, bhikkhave, bhikkhuno pāţikankhaŋ– satta bojjhange bhāvessati, satta bojjhange bahulīkarissati.

‘Kathañca, bhikkhave, bhikkhu appamatto satta bojjhange bhāveti, satta bojjhange bahulīkaroti Idha, bhikkhave, bhikkhu satisambojjhangaŋ bhāveti vivekanissitaŋ …pe… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu appamatto satta bojjhange bhāveti, satta bojjhange bahulīkarotī’ ti. Paţhamaŋ.

2. Dutiyakusalasuttaŋ
213. ‘Ye keci, bhikkhave, dhammā kusalā kusalabhāgiyā kusalapakkhikā, sabbe te yonisomanasikāramūlakā yonisomanasikārasamosaraņā; yonisomanasikāro tesaŋ dhammānaŋ aggamakkhāyati. Yonisomanasikārasampannassetaŋ, bhikkhave, bhikkhuno pāţikankhaŋ– satta bojjhange bhāvessati, satta bojjhange bahulīkarissati.

‘Kathañca, bhikkhave, bhikkhu yonisomanasikārasampanno satta bojjhange bhāveti, satta bojjhange bahulīkaroti? Idha, bhikkhave, bhikkhu satisambojjhangaŋ bhāveti vivekanissitaŋ …pe… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave (p. 3.082) bhikkhu yonisomanasikārasampanno satta bojjhange bhāveti, satta bojjhange bahulīkarotī’ ti. Dutiyaŋ.

3. Upakkilesasuttaŋ
214. ‘Pañcime bhikkhave, jātarūpassa upakkilesā, yehi upakkilesehi upakkiliţţhaŋ jātarūpaŋ na ceva mudu hoti na ca kammaniyaŋ, na ca pabhassaraŋ pabhangu ca, na ca sammā upeti kammāya. Katame pañca? Ayo, bhikkhave, jātarūpassa upakkileso, yena upakkilesena upakkiliţţhaŋ jātarūpaŋ na ceva mudu hoti na ca kammaniyaŋ, na ca pabhassaraŋ pabhangu ca, na ca sammā upeti kammāya. Lohaŋ, bhikkhave, jātarūpassa upakkileso, yena upakkilesena upakkiliţţhaŋ jātarūpaŋ …pe… tipu, bhikkhave, jātarūpassa upakkileso …pe… sīsaŋ, bhikkhave, jātarūpassa upakkileso …pe… sajjhu, bhikkhave, jātarūpassa upakkileso, yena upakkilesena upakkiliţţhaŋ jātarūpaŋ na ceva mudu hoti na ca kammaniyaŋ, na ca pabhassaraŋ pabhangu ca, na ca sammā upeti kammāya. Ime kho, bhikkhave, pañca jātarūpassa upakkilesā, yehi upakkilesehi upakkiliţţhaŋ jātarūpaŋ na ceva mudu hoti na ca kammaniyaŋ, na ca pabhassaraŋ pabhangu ca, na ca sammā upeti kammāya.

‘Evameva kho, bhikkhave, pañcime cittassa upakkilesā, yehi upakkilesehi upakkiliţţhaŋ cittaŋ na ceva mudu hoti na ca kammaniyaŋ, na ca pabhassaraŋ pabhangu ca, na ca sammā samādhiyati āsavānaŋ khayāya. Katame pañca? Kāmacchando, bhikkhave, cittassa upakkileso, yena upakkilesena upakkiliţţhaŋ cittaŋ na ceva mudu hoti na ca kammaniyaŋ, na ca pabhassaraŋ pabhangu ca, na ca sammā samādhiyati āsavānaŋ khayāya …pe… ime kho, bhikkhave, pañca cittassa upekkilesā, yehi upakkilesehi upakkiliţţhaŋ cittaŋ na ceva mudu hoti na ca kammaniyaŋ, na ca pabhassaraŋ pabhangu ca, na ca sammā samādhiyati āsavānaŋ khayāyā’ ti. Tatiyaŋ.

4. Anupakkilesasuttaŋ
215. ‘Sattime bhikkhave, bojjhangā anāvaraņā anīvaraņā cetaso anupakkilesā bhāvitā bahulīkatā vijjāvimuttiphalasacchikiriyāya saŋvattanti Katame satta? Satisambojjhango, bhikkhave, anāvaraņo anīvaraņo (p. 3.083) cetaso anupakkileso bhāvito bahulīkato vijjāvimuttiphalasacchikiriyāya saŋvattati …pe… upekkhāsambojjhango, bhikkhave, anāvaraņo anīvaraņo cetaso anupakkileso bhāvito bahulīkato vijjāvimuttiphalasacchikiriyāya saŋvattati. Ime kho, bhikkhave, satta bojjhangā anāvaraņā anīvaraņā cetaso anupakkilesā bhāvitā bahulīkatā vijjāvimuttiphalasacchikiriyāya saŋvattantī’ ti. Catutthaŋ.

5. Ayonisomanasikārasuttaŋ
216. ‘Ayoniso, bhikkhave, manasikaroto anuppanno ceva kāmacchando uppajjati, uppanno ca kāmacchando bhiyyobhāvāya vepullāya saŋvattati; anuppanno ceva byāpādo uppajjati, uppanno ca byāpādo bhiyyobhāvāya vepullāya saŋvattati; anuppannañceva thinamiddhaŋ uppajjati, uppannañca thinamiddhaŋ bhiyyobhāvāya vepullāya saŋvattati; anuppannañceva uddhaccakukkuccaŋ uppajjati, uppannañca uddhaccakukkuccaŋ bhiyyobhāvāya vepullāya saŋvattati; anuppannā ceva vicikicchā uppajjati, uppannā ca vicikicchā bhiyyobhāvāya vepullāya saŋvattatī’ ti. Pañcamaŋ.

6. Yonisomanasikārasuttaŋ
217. ‘Yoniso ca kho, bhikkhave, manasikaroto anuppanno ceva satisambojjhango uppajjati, uppanno ca satisambojjhango bhāvanāpāripūriŋ gacchati …pe… anuppanno ceva upekkhāsambojjhango uppajjati, uppanno ca upekkhāsambojjhango bhāvanāpāripūriŋ gacchatī’ ti. Chaţţhaŋ.

7. Buddhisuttaŋ
218. ‘Sattime, bhikkhave, bojjhangā bhāvitā bahulīkatā buddhiyā aparihānāya saŋvattanti. Katame satta? Satisambojjhango …pe… upekkhāsambojjhango. Ime kho, bhikkhave, satta bojjhangā bhāvitā bahulīkatā buddhiyā aparihānāya saŋvattantī’ ti. Sattamaŋ.

8. Āvaraņanīvaraņasuttaŋ
219. ‘Pañcime, bhikkhave, āvaraņā nīvaraņā cetaso upakkilesā paññāya dubbalīkaraņā. Katame pañca? Kāmacchando, bhikkhave, āvaraņo nīvaraņo (p. 3.084) cetaso upakkileso paññāya dubbalīkaraņo. Byāpādo, bhikkhave, āvaraņo nīvaraņo cetaso upakkileso paññāya dubbalīkaraņo. Thinamiddhaŋ, bhikkhave, āvaraņaŋ nīvaraņaŋ cetaso upakkilesaŋ paññāya dubbalīkaraņaŋ. Uddhaccakukkuccaŋ bhikkhave, āvaraņaŋ nīvaraņaŋ cetaso upakkilesaŋ paññāya dubbalīkaraņaŋ. Vicikicchā, bhikkhave, āvaraņā nīvaraņā cetaso upakkilesā paññāya dubbalīkaraņā. Ime kho, bhikkhave, pañca āvaraņā nīvaraņā cetaso upakkilesā paññāya dubbalīkaraņā.

‘Sattime bhikkhave, bojjhangā anāvaraņā anīvaraņā cetaso anupakkilesā bhāvitā bahulīkatā vijjāvimuttiphalasacchikiriyāya saŋvattanti. Katame satta? Satisambojjhango, bhikkhave, anāvaraņo anīvaraņo cetaso anupakkileso bhāvito bahulīkato vijjāvimuttiphalasacchikiriyāya saŋvattati …pe… upekkhāsambojjhango, bhikkhave, anāvaraņo anīvaraņo cetaso anupakkileso bhāvito bahulīkato vijjāvimuttiphalasacchikiriyāya saŋvattati. Ime kho, bhikkhave, satta bojjhangā anāvaraņā anīvaraņā cetaso anupakkilesā bhāvitā bahulīkatā vijjāvimuttiphalasacchikiriyāya saŋvattantīti.

‘Yasmiŋ, bhikkhave, samaye ariyasāvako aţţhiŋ katvā manasi katvā sabbaŋ cetaso samannāharitvā ohitasoto dhammaŋ suņāti, imassa pañca nīvaraņā tasmiŋ samaye na honti. Satta bojjhangā tasmiŋ samaye bhāvanāpāripūriŋ gacchanti.

‘Katame pañca nīvaraņā tasmiŋ samaye na honti? Kāmacchandanīvaraņaŋ tasmiŋ samaye na hoti, byāpādanīvaraņaŋ tasmiŋ samaye na hoti, thinamiddhanīvaraņaŋ tasmiŋ samaye na hoti, uddhaccakukkuccanīvaraņaŋ tasmiŋ samaye na hoti, vicikicchānīvaraņaŋ tasmiŋ samaye na hoti. Imassa pañca nīvaraņā tasmiŋ samaye na honti.

‘Katame satta bojjhangā tasmiŋ samaye bhāvanāpāripūriŋ gacchanti Satisambojjhango tasmiŋ samaye bhāvanāpāripūriŋ gacchati …pe… upekkhāsambojjhango tasmiŋ samaye bhāvanāpāripūriŋ gacchati. Ime satta bojjhangā tasmiŋ samaye bhāvanāpāripūriŋ gacchanti. Yasmiŋ bhikkhave, samaye ariyasāvako aţţhiŋ katvā manasi katvā sabbaŋ cetaso samannāharitvā ohitasoto (p. 3.085) dhammaŋ suņāti, imassa pañca nīvaraņā tasmiŋ samaye na honti. Ime satta bojjhangā tasmiŋ samaye bhāvanāpāripūriŋ gacchantī’ ti. Aţţhamaŋ.

9. Rukkhasuttaŋ
220. ‘Santi, bhikkhave, mahārukkhā aņubījā mahākāyā rukkhānaŋ ajjhāruhā, yehi rukkhā ajjhārūļhā obhaggavibhaggā vipatitā senti. Katame ca te, bhikkhave, mahārukkhā aņubījā mahākāyā rukkhānaŋ ajjhāruhā, yehi rukkhā ajjhārūļhā obhaggavibhaggā vipatitā senti? Assattho, nigrodho, pilakkho, udumbaro, kacchako, kapitthano– ime kho te, bhikkhave, mahārukkhā aņubījā mahākāyā rukkhānaŋ ajjhāruhā, yehi rukkhā ajjhārūļhā obhaggavibhaggā vipatitā senti. Evameva kho, bhikkhave, idhekacco kulaputto yādisake kāme ohāya agārasmā anagāriyaŋ pabbajito hoti, so tādisakehi kāmehi tato vā pāpiţţhatarehi obhaggavibhaggo vipatito seti.

‘Pañcime, bhikkhave, āvaraņā nīvaraņā cetaso ajjhāruhā paññāya dubbalīkaraņā. Katame pañca? Kāmacchando, bhikkhave, āvaraņo nīvaraņo cetaso ajjhāruho paññāya dubbalīkaraņo. Byāpādo, bhikkhave, āvaraņo nīvaraņo cetaso ajjhāruho paññāya dubbalīkaraņo. Thinamiddhaŋ, bhikkhave, āvaraņaŋ nīvaraņaŋ cetaso ajjhāruhaŋ paññāya dubbalīkaraņaŋ. Uddhaccakukkuccaŋ, bhikkhave, āvaraņaŋ nīvaraņaŋ cetaso ajjhāruhaŋ paññāya dubbalīkaraņaŋ. Vicikicchā, bhikkhave, āvaraņā nīvaraņā cetaso ajjhāruhā paññāya dubbalīkaraņā. Ime kho, bhikkhave pañca āvaraņā nīvaraņā cetaso ajjhāruhā paññāya dubbalīkaraņā.

‘Sattime bhikkhave, bojjhangā anāvaraņā anīvaraņā cetaso anajjhāruhā bhāvitā bahulīkatā vijjāvimuttiphalasacchikiriyāya saŋvattanti. Katame satta? Satisambojjhango, bhikkhave, anāvaraņo anīvaraņo cetaso anajjhāruho bhāvito bahulīkato vijjāvimuttiphalasacchikiriyāya saŋvattati …pe… upekkhāsambojjhango, bhikkhave, anāvaraņo (p. 3.086) anīvaraņo cetaso anajjhāruho bhāvito bahulīkato vijjāvimuttiphalasacchikiriyāya saŋvattati. Ime kho, bhikkhave, satta bojjhangā anāvaraņā anīvaraņā cetaso anajjhāruhā bhāvitā bahulīkatā vijjāvimuttiphalasacchikiriyāya saŋvattantī’ ti. Navamaŋ.

10. Nīvaraņasuttaŋ
221. ‘Pañcime, bhikkhave, nīvaraņā andhakaraņā acakkhukaraņā aññāņakaraņā paññānirodhikā vighātapakkhiyā anibbānasaŋvattanikā. Katame pañca? Kāmacchandanīvaraņaŋ, bhikkhave, andhakaraņaŋ acakkhukaraņaŋ aññāņakaraņaŋ paññānirodhikaŋ vighātapakkhiyaŋ anibbānasaŋvattanikaŋ Byāpādanīvaraņaŋ, bhikkhave …pe… thinamiddhanīvaraņaŋ, bhikkhave… uddhaccakukkuccanīvaraņaŋ, bhikkhave… vicikicchānīvaraņaŋ, bhikkhave, andhakaraņaŋ acakkhukaraņaŋ aññāņakaraņaŋ paññānirodhikaŋ vighātapakkhiyaŋ anibbānasaŋvattanikaŋ. Ime kho, bhikkhave, pañca nīvaraņā andhakaraņā acakkhukaraņā aññāņakaraņā paññānirodhikā vighātapakkhiyā anibbānasaŋvattanikā.

‘Sattime, bhikkhave, bojjhangā cakkhukaraņā ñāņakaraņā paññābuddhiyā avighātapakkhiyā nibbānasaŋvattanikā. Katame satta? Satisambojjhango, bhikkhave, cakkhukaraņo ñāņakaraņo paññābuddhiyo avighātapakkhiyo nibbānasaŋvattaniko …pe… upekkhāsambojjhango, bhikkhave, cakkhukaraņo ñāņakaraņo paññābuddhiyo avighātapakkhiyo nibbānasaŋvattaniko. Ime kho, bhikkhave satta bojjhangā cakkhukaraņā ñāņakaraņā paññābuddhiyā avighātapakkhiyā nibbānasaŋvattanikā’ ti. Dasamaŋ.

Nīvaraņavaggo catuttho.

Tassuddānaŋ–

Dve kusalā kilesā ca, dve yoniso ca buddhi ca;

Āvaraņā nīvaraņā rukkhaŋ, nīvaraņañca te dasāti.

5. Cakkavattivaggo

1. Vidhāsuttaŋ
222. Sāvatthinidānaŋ (p. 3.087) ‘Ye hi keci, bhikkhave, atītamaddhānaŋ samaņā vā brāhmaņā vā tisso vidhā pajahiŋsu, sabbe te sattannaŋ bojjhangānaŋ bhāvitattā bahulīkatattā. Ye hi keci, bhikkhave, anāgatamaddhānaŋ samaņā vā brāhmaņā vā tisso vidhā pajahissanti, sabbe te sattannaŋ bojjhangānaŋ bhāvitattā bahulīkatattā. Ye hi keci, bhikkhave, etarahi samaņā vā brāhmaņā vā tisso vidhā pajahanti, sabbe te sattannaŋ bojjhangānaŋ bhāvitattā bahulīkatattā. Katamesaŋ sattannaŋ bojjhangānaŋ? Satisambojjhangassa …pe… upekkhāsambojjhangassa. Ye hi keci, bhikkhave, atītamaddhānaŋ samaņā vā brāhmaņā vā tisso vidhā pajahiŋsu …pe… pajahissanti …pe… pajahanti, sabbe te imesaŋyeva sattannaŋ bojjhangānaŋ bhāvitattā bahulīkatattā’ ti. Paţhamaŋ.

2. Cakkavattisuttaŋ
223. ‘Rañño bhikkhave, cakkavattissa pātubhāvā sattannaŋ ratanānaŋ pātubhāvo hoti. Katamesaŋ sattannaŋ? Cakkaratanassa pātubhāvo hoti, hatthiratanassa pātubhāvo hoti, assaratanassa pātubhāvo hoti, maņiratanassa pātubhāvo hoti, itthiratanassa pātubhāvo hoti, gahapatiratanassa pātubhāvo hoti, pariņāyakaratanassa pātubhāvo hoti Rañño, bhikkhave, cakkavattissa pātubhāvā imesaŋ sattannaŋ ratanānaŋ pātubhāvo hoti.

‘Tathāgatassa, bhikkhave, pātubhāvā arahato sammāsambuddhassa sattannaŋ bojjhangaratanānaŋ pātubhāvo hoti. Katamesaŋ sattannaŋ? Satisambojjhangassa ratanassa pātubhāvo hoti …pe… upekkhāsambojjhangassa ratanassa pātubhāvo hoti. Tathāgatassa, bhikkhave, pātubhāvā arahato sammāsambuddhassa imesaŋ sattannaŋ bojjhangaratanānaŋ pātubhāvo hotī’ ti. Dutiyaŋ.

3. Mārasuttaŋ
224. ‘Mārasenappamaddanaŋ (p. 3.088) vo, bhikkhave, maggaŋ desessāmi; taŋ suņātha. Katamo ca, bhikkhave, mārasenappamaddano maggo? Yadidaŋ– satta bojjhangā. Katame satta? Satisambojjhango …pe… upekkhāsambojjhango– ayaŋ kho, bhikkhave, mārasenappamaddano maggo’ ti. Tatiyaŋ.

4. Duppaññasuttaŋ
225. Atha kho aññataro bhikkhu yena bhagavā tenupasankami …pe… ekamantaŋ nisinno kho so bhikkhu bhagavantaŋ etadavoca– ‘“duppañño eļamūgo, duppañño eļamūgo” ti bhante, vuccati. Kittāvatā nu kho, bhante, “duppañño eļamūgo” ti vuccatī’ ti? ‘Sattannaŋ kho, bhikkhu, bojjhangānaŋ abhāvitattā abahulīkatattā “duppañño eļamūgo” ti vuccati. Katamesaŋ sattannaŋ? Satisambojjhangassa …pe… upekkhāsambojjhangassa– imesaŋ kho, bhikkhu sattannaŋ bojjhangānaŋ abhāvitattā abahulīkatattā “duppañño eļamūgo” ti vuccatī’ ti. Catutthaŋ.

5. Paññavantasuttaŋ
226. ‘“Paññavā aneļamūgo, paññavā aneļamūgo” ti, bhante, vuccati. Kittāvatā nu kho, bhante, “paññavā aneļamūgo” ti vuccatī’ ti? ‘Sattannaŋ kho, bhikkhu, bojjhangānaŋ bhāvitattā bahulīkatattā “paññavā aneļamūgo” ti vuccati. Katamesaŋ sattannaŋ? Satisambojjhangassa …pe… upekkhāsambojjhangassa– imesaŋ kho, bhikkhu, sattannaŋ bojjhangānaŋ bhāvitattā bahulīkatattā “paññavā aneļamūgo” ti vuccatī’ ti. Pañcamaŋ.

6. Daliddasuttaŋ
227. ‘“Daliddo, daliddo” ti, bhante, vuccati. Kittāvatā nu kho, bhante, “daliddo” ti vuccatī’ ti? ‘Sattannaŋ kho, bhikkhu, bojjhangānaŋ abhāvitattā abahulīkatattā “daliddo” ti vuccati. Katamesaŋ sattannaŋ? Satisambojjhangassa …pe… upekkhāsambojjhangassa– imesaŋ kho, bhikkhu, sattannaŋ bojjhangānaŋ abhāvitattā abahulīkatattā “daliddo” ti vuccatī’ ti. Chaţţhaŋ.

7. Adaliddasuttaŋ
228. ‘“Adaliddo (p. 3.089) adaliddo” ti, bhante, vuccati. Kittāvatā nu kho, bhante, “adaliddo” ti vuccatī’ ti? ‘Sattannaŋ kho, bhikkhu, bojjhangānaŋ bhāvitattā bahulīkatattā “adaliddo” ti vuccati. Katamesaŋ sattannaŋ? Satisambojjhangassa …pe… upekkhāsambojjhangassa– imesaŋ kho, bhikkhu, sattannaŋ bojjhangānaŋ bhāvitattā bahulīkatattā “adaliddo” ti vuccatī’ ti. Sattamaŋ.

8. Ādiccasuttaŋ
229. ‘Ādiccassa bhikkhave, udayato etaŋ pubbangamaŋ etaŋ pubbanimittaŋ, yadidaŋ– aruņuggaŋ. Evameva kho, bhikkhave, bhikkhuno sattannaŋ bojjhangānaŋ uppādāya etaŋ pubbangamaŋ etaŋ pubbanimittaŋ, yadidaŋ– kalyāņamittatā. Kalyāņamittassetaŋ, bhikkhave, bhikkhuno pāţikankhaŋ– satta bojjhange bhāvessati, satta bojjhange bahulīkarissati. Kathañca, bhikkhave, bhikkhu kalyāņamitto satta bojjhange bhāveti, satta bojjhange bahulīkaroti? Idha, bhikkhave, bhikkhu satisambojjhangaŋ bhāveti vivekanissitaŋ …pe… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu kalyāņamitto satta bojjhange bhāveti, satta bojjhange bahulīkarotī’ ti. Aţţhamaŋ.

9. Ajjhattikangasuttaŋ
230. ‘Ajjhattikaŋ, bhikkhave, anganti karitvā nāññaŋ ekangampi samanupassāmi sattannaŋ bojjhangānaŋ uppādāya, yathayidaŋ– bhikkhave, yonisomanasikāro. Yonisomanasikārasampannassetaŋ, bhikkhave, bhikkhuno pāţikankhaŋ– satta bojjhange bhāvessati, satta bojjhange bahulīkarissati. Kathañca, bhikkhave, bhikkhu yonisomanasikārasampanno satta bojjhange bhāveti, satta bojjhange bahulīkaroti? Idha, bhikkhave, bhikkhu satisambojjhangaŋ bhāveti vivekanissitaŋ …pe… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu yonisomanasikārasampanno satta bojjhange bhāveti, satta bojjhange bahulīkarotī’ ti. Navamaŋ.

10. Bāhirangasuttaŋ
231. ‘Bāhiraŋ (p. 3.090) bhikkhave, anganti karitvā nāññaŋ ekangampi samanupassāmi sattannaŋ bojjhangānaŋ uppādāya, yathayidaŋ– bhikkhave, kalyāņamittatā. Kalyāņamittassetaŋ, bhikkhave, bhikkhuno pāţikankhaŋ– satta bojjhange bhāvessati, satta bojjhange bahulīkarissati. Kathañca, bhikkhave, bhikkhu kalyāņamitto satta bojjhange bhāveti, satta bojjhange bahulīkaroti? Idha, bhikkhave, bhikkhu satisambojjhangaŋ bhāveti vivekanissitaŋ …pe… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu kalyāņamitto satta bojjhange bhāveti, satta bojjhange bahulīkarotī’ ti. Dasamaŋ.

Cakkavattivaggo pañcamo.

Tassuddānaŋ–

Vidhā cakkavatti māro, duppañño paññavena ca;

Daliddo adaliddo ca, ādiccangena te dasāti.

6. Sākacchavaggo

1. Āhārasuttaŋ
232. Sāvatthinidānaŋ ‘Pañcannañca, bhikkhave, nīvaraņānaŋ sattannañca bojjhangānaŋ āhārañca anāhārañca desessāmi; taŋ suņātha. Ko ca, bhikkhave, āhāro anuppannassa vā kāmacchandassa uppādāya, uppannassa vā kāmacchandassa bhiyyobhāvāya vepullāya? Atthi, bhikkhave subhanimittaŋ. Tattha ayonisomanasikārabahulīkāro– ayamāhāro anuppannassa vā kāmacchandassa uppādāya, uppannassa vā kāmacchandassa bhiyyobhāvāya vepullāya.

‘Ko ca, bhikkhave, āhāro anuppannassa vā byāpādassa uppādāya, uppannassa vā byāpādassa bhiyyobhāvāya vepullāya? Atthi, bhikkhave, paţighanimittaŋ (p. 3.091) Tattha ayonisomanasikārabahulīkāro– ayamāhāro anuppannassa vā byāpādassa uppādāya, uppannassa vā byāpādassa bhiyyobhāvāya vepullāya.

‘Ko ca, bhikkhave, āhāro anuppannassa vā thinamiddhassa uppādāya, uppannassa vā thinamiddhassa bhiyyobhāvāya vepullāya? Atthi, bhikkhave, arati tandi vijambhitā bhattasammado cetaso ca līnattaŋ. Tattha ayonisomanasikārabahulīkāro– ayamāhāro anuppannassa vā thinamiddhassa uppādāya, uppannassa vā thinamiddhassa bhiyyobhāvāya vepullāya.

‘Ko ca, bhikkhave, āhāro anuppannassa vā uddhaccakukkuccassa uppādāya, uppannassa vā uddhaccakukkuccassa bhiyyobhāvāya vepullāya? Atthi, bhikkhave, cetaso avūpasamo. Tattha ayonisomanasikārabahulīkāro– ayamāhāro anuppannassa vā uddhaccakukkuccassa uppādāya, uppannassa vā uddhaccakukkuccassa bhiyyobhāvāya vepullāya.

‘Ko ca, bhikkhave, āhāro anuppannāya vā vicikicchāya uppādāya, uppannāya vā vicikicchāya bhiyyobhāvāya vepullāya? Atthi, bhikkhave, vicikicchāţţhānīyā dhammā. Tattha ayonisomanasikārabahulīkāro– ayamāhāro anuppannāya vā vicikicchāya uppādāya, uppannāya vā vicikicchāya bhiyyobhāvāya vepullāya.

‘Ko ca, bhikkhave, āhāro anuppannassa vā satisambojjhangassa uppādāya, uppannassa vā satisambojjhangassa bhāvanāya pāripūriyā? Atthi, bhikkhave, satisambojjhangaţţhānīyā dhammā. Tattha yonisomanasikārabahulīkāro– ayamāhāro anuppannassa vā satisambojjhangassa uppādāya, uppannassa vā satisambojjhangassa bhāvanāya pāripūriyā.

‘Ko ca, bhikkhave, āhāro anuppannassa vā dhammavicayasambojjhangassa uppādāya, uppannassa vā dhammavicayasambojjhangassa bhāvanāya pāripūriyā? Atthi, bhikkhave, kusalākusalā dhammā sāvajjānavajjā dhammā hīnapaņītā dhammā kaņhasukkasappaţibhāgā dhammā. Tattha yonisomanasikārabahulīkāro– ayamāhāro anuppannassa vā dhammavicayasambojjhangassa uppādāya, uppannassa vā dhammavicayasambojjhangassa bhāvanāya pāripūriyā.

‘Ko (p. 3.092) ca, bhikkhave, āhāro anuppannassa vā vīriyasambojjhangassa uppādāya, uppannassa vā vīriyasambojjhangassa bhāvanāya pāripūriyā? Atthi, bhikkhave, ārambhadhātu nikkamadhātu parakkamadhātu. Tattha yonisomanasikārabahulīkāro– ayamāhāro anuppannassa vā vīriyasambojjhangassa uppādāya, uppannassa vā vīriyasambojjhangassa bhāvanāya pāripūriyā.

‘Ko ca, bhikkhave, āhāro anuppannassa vā pītisambojjhangassa uppādāya, uppannassa vā pītisambojjhangassa bhāvanāya pāripūriyā? Atthi, bhikkhave, pītisambojjhangaţţhānīyā dhammā. Tattha yonisomanasikārabahulīkāro– ayamāhāro anuppannassa vā pītisambojjhangassa uppādāya, uppannassa vā pītisambojjhangassa bhāvanāya pāripūriyā.

‘Ko ca, bhikkhave, āhāro anuppannassa vā passaddhisambojjhangassa uppādāya, uppannassa vā passaddhisambojjhangassa bhāvanāya pāripūriyā? Atthi, bhikkhave, kāyappassaddhi cittappassaddhi Tattha yonisomanasikārabahulīkāro – ayamāhāro anuppannassa vā passaddhisambojjhangassa uppādāya, uppannassa vā passaddhisambojjhangassa bhāvanāya pāripūriyā.

‘Ko ca, bhikkhave, āhāro anuppannassa vā samādhisambojjhangassa uppādāya, uppannassa vā samādhisambojjhangassa bhāvanāya pāripūriyā? Atthi, bhikkhave, samathanimittaŋ abyagganimittaŋ. Tattha yonisomanasikārabahulīkāro – ayamāhāro anuppannassa vā samādhisambojjhangassa uppādāya, uppannassa vā samādhisambojjhangassa bhāvanāya pāripūriyā.

‘Ko ca, bhikkhave, āhāro anuppannassa vā upekkhāsambojjhangassa uppādāya, uppannassa vā upekkhāsambojjhangassa bhāvanāya pāripūriyā? Atthi, bhikkhave, upekkhāsambojjhangaţţhānīyā dhammā. Tattha yonisomanasikārabahulīkāro– ayamāhāro anuppannassa vā upekkhāsambojjhangassa uppādāya, uppannassa vā upekkhāsambojjhangassa bhāvanāya pāripūriyā.

‘Ko ca, bhikkhave, anāhāro anuppannassa vā kāmacchandassa uppādāya, uppannassa vā kāmacchandassa bhiyyobhāvāya vepullāya? Atthi, bhikkhave, asubhanimittaŋ (p. 3.093) Tattha yonisomanasikārabahulīkāro– ayamanāhāro anuppannassa vā kāmacchandassa uppādāya, uppannassa vā kāmacchandassa bhiyyobhāvāya vepullāya.

‘Ko ca, bhikkhave, anāhāro anuppannassa vā byāpādassa uppādāya, uppannassa vā byāpādassa bhiyyobhāvāya vepullāya? Atthi, bhikkhave, mettācetovimutti. Tattha yonisomanasikārabahulīkāro– ayamanāhāro anuppannassa vā byāpādassa uppādāya, uppannassa vā byāpādassa bhiyyobhāvāya vepullāya.

‘Ko ca, bhikkhave, anāhāro anuppannassa vā thinamiddhassa uppādāya, uppannassa vā thinamiddhassa bhiyyobhāvāya vepullāya? Atthi, bhikkhave, ārambhadhātu nikkamadhātu parakkamadhātu. Tattha yonisomanasikārabahulīkāro– ayamanāhāro anuppannassa vā thinamiddhassa uppādāya uppannassa vā thinamiddhassa bhiyyobhāvāya vepullāya.

‘Ko ca, bhikkhave, anāhāro anuppannassa vā uddhaccakukkuccassa uppādāya, uppannassa vā uddhaccakukkuccassa bhiyyobhāvāya vepullāya? Atthi, bhikkhave, cetaso vūpasamo. Tattha yonisomanasikārabahulīkāro– ayamanāhāro anuppannassa vā uddhaccakukkuccassa uppādāya, uppannassa vā uddhaccakukkuccassa bhiyyobhāvāya vepullāya.

‘Ko ca, bhikkhave, anāhāro anuppannāya vā vicikicchāya uppādāya, uppannāya vā vicikicchāya bhiyyobhāvāya vepullāya? Atthi, bhikkhave, kusalākusalā dhammā sāvajjānavajjā dhammā hīnapaņītā dhammā kaņhasukkasappaţibhāgā dhammā. Tattha yonisomanasikārabahulīkāro ayamanāhāro anuppannāya vā vicikicchāya uppādāya, uppannāya vā vicikicchāya bhiyyobhāvāya vepullāya.

‘Ko ca, bhikkhave, anāhāro anuppannassa vā satisambojjhangassa uppādāya, uppannassa vā satisambojjhangassa bhāvanāya pāripūriyā? Atthi, bhikkhave, satisambojjhangaţţhānīyā dhammā. Tattha amanasikārabahulīkāro– ayamanāhāro anuppannassa vā satisambojjhangassa uppādāya, uppannassa vā satisambojjhangassa bhāvanāya pāripūriyā.

‘Ko (p. 3.094) ca, bhikkhave, anāhāro anuppannassa vā dhammavicayasambojjhangassa uppādāya, uppannassa vā dhammavicayasambojjhangassa bhāvanāya pāripūriyā? Atthi, bhikkhave, kusalākusalā dhammā sāvajjānavajjā dhammā hīnapaņītā dhammā kaņhasukkasappaţibhāgā dhammā. Tattha amanasikārabahulīkāro– ayamanāhāro anuppannassa vā dhammavicayasambojjhangassa uppādāya, uppannassa vā dhammavicayasambojjhangassa bhāvanāya pāripūriyā.

‘Ko ca, bhikkhave, anāhāro anuppannassa vā vīriyasambojjhangassa uppādāya, uppannassa vā vīriyasambojjhangassa bhāvanāya pāripūriyā? Atthi, bhikkhave, ārambhadhātu nikkamadhātu parakkamadhātu. Tattha amanasikārabahulīkāro – ayamanāhāro anuppannassa vā vīriyasambojjhangassa uppādāya, uppannassa vā vīriyasambojjhangassa bhāvanāya pāripūriyā.

‘Ko ca, bhikkhave, anāhāro anuppannassa vā pītisambojjhangassa uppādāya, uppannassa vā pītisambojjhangassa bhāvanāya pāripūriyā? Atthi, bhikkhave, pītisambojjhangaţţhānīyā dhammā. Tattha amanasikārabahulīkāro– ayamanāhāro anuppannassa vā pītisambojjhangassa uppādāya, uppannassa vā pītisambojjhangassa bhāvanāya pāripūriyā.

‘Ko ca, bhikkhave, anāhāro anuppannassa vā passaddhisambojjhangassa uppādāya, uppannassa vā passaddhisambojjhangassa bhāvanāya pāripūriyā? Atthi, bhikkhave, kāyappassaddhi cittappassaddhi. Tattha amanasikārabahulīkāro– ayamanāhāro anuppannassa vā passaddhisambojjhangassa uppādāya, uppannassa vā passaddhisambojjhangassa bhāvanāya pāripūriyā.

‘Ko ca, bhikkhave, anāhāro anuppannassa vā samādhisambojjhangassa uppādāya, uppannassa vā samādhisambojjhangassa bhāvanāya pāripūriyā? Atthi, bhikkhave, samathanimittaŋ abyagganimittaŋ. Tattha amanasikārabahulīkāro– ayamanāhāro anuppannassa vā samādhisambojjhangassa uppādāya, uppannassa vā samādhisambojjhangassa bhāvanāya pāripūriyā.

‘Ko ca, bhikkhave, anāhāro anuppannassa vā upekkhāsambojjhangassa uppādāya, uppannassa vā upekkhāsambojjhangassa bhāvanāya pāripūriyā? Atthi, bhikkhave, upekkhāsambojjhangaţţhānīyā dhammā. Tattha amanasikārabahulīkāro– ayamanāhāro anuppannassa vā upekkhāsambojjhangassa uppādāya (p. 3.095) uppannassa vā upekkhāsambojjhangassa bhāvanāya pāripūriyā’ ti. Paţhamaŋ.

2. Pariyāyasuttaŋ
233. Atha kho sambahulā bhikkhū pubbaņhasamayaŋ nivāsetvā pattacīvaramādāya sāvatthiŋ piņđāya pavisiŋsu. Atha kho tesaŋ bhikkhūnaŋ etadahosi– ‘atippago kho tāva sāvatthiyaŋ piņđāya carituŋ. Yaŋnūna mayaŋ yena aññatitthiyānaŋ paribbājakānaŋ ārāmo tenupasankameyyāmā’ ti.

Atha kho te bhikkhū yena aññatitthiyānaŋ paribbājakānaŋ ārāmo tenupasankamiŋsu; upasankamitvā tehi aññatitthiyehi paribbājakehi saddhiŋ sammodiŋsu. Sammodanīyaŋ kathaŋ sāraņīyaŋ vītisāretvā ekamantaŋ nisīdiŋsu. Ekamantaŋ nisinne kho te bhikkhū aññatitthiyā paribbājakā etadavocuŋ–

‘Samaņo, āvuso, gotamo sāvakānaŋ evaŋ dhammaŋ deseti– “etha tumhe, bhikkhave, pañca nīvaraņe pahāya cetaso upakkilese paññāya dubbalīkaraņe satta bojjhange yathābhūtaŋ bhāvethā” ti. Mayampi kho, āvuso, sāvakānaŋ evaŋ dhammaŋ desema– “etha tumhe, āvuso, pañca nīvaraņe pahāya cetaso upakkilese paññāya dubbalīkaraņe satta bojjhange yathābhūtaŋ bhāvethā” ti. Idha no, āvuso, ko viseso, ko adhippayāso, kiŋ nānākaraņaŋ samaņassa vā gotamassa amhākaŋ vā, yadidaŋ– dhammadesanāya vā dhammadesanaŋ, anusāsaniyā vā anusāsanin’ ti?

Atha kho te bhikkhū tesaŋ aññatitthiyānaŋ paribbājakānaŋ bhāsitaŋ neva abhinandiŋsu nappaţikkosiŋsu; anabhinanditvā appaţikkositvā uţţhāyāsanā pakkamiŋsu– ‘bhagavato santike etassa bhāsitassa atthaŋ ājānissāmā’ ti. Atha kho te bhikkhū sāvatthiŋ piņđāya caritvā pacchābhattaŋ piņđapātapaţikkantā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ–

‘Idha (p. 3.096) mayaŋ, bhante, pubbaņhasamayaŋ nivāsetvā pattacīvaramādāya sāvatthiŋ piņđāya pavisimha. Tesaŋ no, bhante, amhākaŋ etadahosi– “atippago kho tāva sāvatthiyaŋ piņđāya carituŋ, yaŋnūna mayaŋ yena aññatitthiyānaŋ paribbājakānaŋ ārāmo tenupasankameyyāmā” ti. Atha kho mayaŋ, bhante, yena aññatitthiyānaŋ paribbājakānaŋ ārāmo tenupasankamimha; upasankamitvā tehi aññatitthiyehi paribbājakehi saddhiŋ sammodimha. Sammodanīyaŋ kathaŋ sāraņīyaŋ vītisāretvā ekamantaŋ nisīdimha. Ekamantaŋ nisinne kho amhe, bhante, aññatitthiyā paribbājakā etadavocuŋ–

‘Samaņo, āvuso, gotamo sāvakānaŋ evaŋ dhammaŋ deseti “etha tumhe, bhikkhave, pañca nīvaraņe pahāya cetaso upakkilese paññāya dubbalīkaraņe satta bojjhange yathābhūtaŋ bhāvethā” ti. Mayampi kho, āvuso, sāvakānaŋ evaŋ dhammaŋ desema– “etha tumhe, āvuso, pañca nīvaraņe pahāya cetaso upakkilese paññāya dubbalīkaraņe satta bojjhange yathābhūtaŋ bhāvethā” ti. Idha no, āvuso, ko viseso, ko adhippayāso, kiŋ nānākaraņaŋ samaņassa vā gotamassa amhākaŋ vā, yadidaŋ– dhammadesanāya vā dhammadesanaŋ, anusāsaniyā vā anusāsanin’ ti?

‘Atha kho mayaŋ, bhante, tesaŋ aññatitthiyānaŋ paribbājakānaŋ bhāsitaŋ neva abhinandimha nappaţikkosimha, anabhinanditvā appaţikkositvā uţţhāyāsanā pakkamimha– “bhagavato santike etassa bhāsitassa atthaŋ ājānissāmā”’ ti.

‘Evaŋvādino bhikkhave, aññatitthiyā paribbājakā evamassu vacanīyā– “atthi panāvuso, pariyāyo, yaŋ pariyāyaŋ āgamma pañca nīvaraņā dasa honti, satta bojjhangā catuddasā” ti. Evaŋ puţţhā, bhikkhave, aññatitthiyā paribbājakā na ceva sampāyissanti, uttariñca vighātaŋ āpajjissanti. Taŋ kissa hetu? Yathā taŋ, bhikkhave, avisayasmiŋ. ‘Nāhaŋ taŋ, bhikkhave, passāmi sadevake loke samārake sabrahmake sassamaņabrāhmaņiyā pajāya sadevamanussāya, yo imesaŋ pañhānaŋ veyyākaraņena cittaŋ ārādheyya, aññatra tathāgatena vā tathāgatasāvakena vā ito vā pana sutvā’.

‘Katamo (p. 3.097) ca, bhikkhave, pariyāyo, yaŋ pariyāyaŋ āgamma pañca nīvaraņā dasa honti? Yadapi, bhikkhave, ajjhattaŋ kāmacchando tadapi nīvaraņaŋ, yadapi bahiddhā kāmacchando tadapi nīvaraņaŋ. “Kāmacchandanīvaraņan” ti iti hidaŋ uddesaŋ gacchati. Tadamināpetaŋ pariyāyena dvayaŋ hoti. Yadapi, bhikkhave, ajjhattaŋ byāpādo tadapi nīvaraņaŋ, yadapi bahiddhā byāpādo tadapi nīvaraņaŋ. “Byāpādanīvaraņan” ti iti hidaŋ uddesaŋ gacchati. Tadamināpetaŋ pariyāyena dvayaŋ hoti. Yadapi, bhikkhave, thinaŋ tadapi nīvaraņaŋ, yadapi middhaŋ tadapi nīvaraņaŋ. “Thinamiddhanīvaraņan” ti iti hidaŋ uddesaŋ gacchati. Tadamināpetaŋ pariyāyena dvayaŋ hoti. Yadapi, bhikkhave, uddhaccaŋ tadapi nīvaraņaŋ, yadapi kukkuccaŋ tadapi nīvaraņaŋ. “Uddhaccakukkuccanīvaraņan” ti iti hidaŋ uddesaŋ gacchati. Tadamināpetaŋ pariyāyena dvayaŋ hoti. Yadapi, bhikkhave, ajjhattaŋ dhammesu vicikicchā tadapi nīvaraņaŋ, yadapi bahiddhā dhammesu vicikicchā tadapi nīvaraņaŋ. “Vicikicchānīvaraņan” ti iti hidaŋ uddesaŋ gacchati. Tadamināpetaŋ pariyāyena dvayaŋ hoti. Ayaŋ kho, bhikkhave, pariyāyo, yaŋ pariyāyaŋ āgamma pañca nīvaraņā dasa honti.

‘Katamo ca, bhikkhave, pariyāyo, yaŋ pariyāyaŋ āgamma satta bojjhangā catuddasa honti? Yadapi, bhikkhave, ajjhattaŋ dhammesu sati tadapi satisambojjhango, yadapi bahiddhā dhammesu sati tadapi satisambojjhango. “Satisambojjhango” ti iti hidaŋ uddesaŋ gacchati. Tadamināpetaŋ pariyāyena dvayaŋ hoti.

‘Yadapi bhikkhave, ajjhattaŋ dhammesu paññāya pavicinati pavicarati parivīmaŋsamāpajjati tadapi dhammavicayasambojjhango, yadapi bahiddhā dhammesu paññāya pavicinati pavicarati parivīmaŋsamāpajjati tadapi dhammavicayasambojjhango. “Dhammavicayasambojjhango” ti iti hidaŋ uddesaŋ gacchati. Tadamināpetaŋ pariyāyena dvayaŋ hoti.

‘Yadapi, bhikkhave, kāyikaŋ vīriyaŋ tadapi vīriyasambojjhango, yadapi cetasikaŋ vīriyaŋ tadapi vīriyasambojjhango. “Vīriyasambojjhango” ti iti hidaŋ uddesaŋ gacchati. Tadamināpetaŋ pariyāyena dvayaŋ hoti.

‘Yadapi (p. 3.098) bhikkhave, savitakkasavicārā pīti tadapi pītisambojjhango, yadapi avitakka-avicārā pīti tadapi pītisambojjhango. “Pītisambojjhango” ti iti hidaŋ uddesaŋ gacchati. Tadamināpetaŋ pariyāyena dvayaŋ hoti.

‘Yadapi, bhikkhave, kāyappassaddhi tadapi passaddhisambojjhango, yadapi cittappassaddhi tadapi passaddhisambojjhango. “Passaddhisambojjhango” ti iti hidaŋ uddesaŋ gacchati. Tadamināpetaŋ pariyāyena dvayaŋ hoti.

‘Yadapi, bhikkhave, savitakko savicāro samādhi tadapi samādhisambojjhango, yadapi avitakka-avicāro samādhi tadapi samādhisambojjhango. “Samādhisambojjhango” ti iti hidaŋ uddesaŋ gacchati. Tadamināpetaŋ pariyāyena dvayaŋ hoti.

‘Yadapi, bhikkhave, ajjhattaŋ dhammesu upekkhā tadapi upekkhāsambojjhango, yadapi bahiddhā dhammesu upekkhā tadapi upekkhāsambojjhango. “Upekkhāsambojjhango” ti iti hidaŋ uddesaŋ gacchati. Tadamināpetaŋ pariyāyena dvayaŋ hoti. Ayaŋ kho, bhikkhave, pariyāyo, yaŋ pariyāyaŋ āgamma satta bojjhangā catuddasā’ ti. Dutiyaŋ.

3. Aggisuttaŋ
234. Atha kho sambahulā bhikkhū pubbaņhasamayaŋ nivāsetvā pattacīvaramādāya sāvatthiyaŋ piņđāya pavisiŋsu (pariyāyasuttasadisaŋ).

‘Evaŋvādino, bhikkhave, aññatitthiyā paribbājakā evamassu vacanīyā– “yasmiŋ, āvuso, samaye līnaŋ cittaŋ hoti, katamesaŋ tasmiŋ samaye bojjhangānaŋ akālo bhāvanāya, katamesaŋ tasmiŋ samaye bojjhangānaŋ kālo bhāvanāya? Yasmiŋ panāvuso, samaye uddhataŋ cittaŋ hoti, katamesaŋ tasmiŋ samaye bojjhangānaŋ akālo bhāvanāya, katamesaŋ tasmiŋ samaye bojjhangānaŋ kālo bhāvanāyā” ti? Evaŋ puţţhā bhikkhave, aññatitthiyā paribbājakā na ceva sampāyissanti, uttariñca vighātaŋ āpajjissanti. Taŋ kissa hetu? Yathā taŋ, bhikkhave, avisayasmiŋ.

‘Nāhaŋ taŋ, bhikkhave, passāmi sadevake loke samārake sabrahmake sassamaņabrāhmaņiyā pajāya sadevamanussāya yo imesaŋ pañhānaŋ veyyākaraņena (p. 3.099) cittaŋ ārādheyya, aññatra tathāgatena vā tathāgatasāvakena vā ito vā pana sutvā.

‘Yasmiŋ, bhikkhave, samaye līnaŋ cittaŋ hoti, akālo tasmiŋ samaye passaddhisambojjhangassa bhāvanāya, akālo samādhisambojjhangassa bhāvanāya, akālo upekkhāsambojjhangassa bhāvanāya. Taŋ kissa hetu? Līnaŋ, bhikkhave, cittaŋ taŋ etehi dhammehi dussamuţţhāpayaŋ hoti.

‘Seyyathāpi, bhikkhave, puriso parittaŋ aggiŋ ujjāletukāmo assa. So tattha allāni ceva tiņāni pakkhipeyya, allāni ca gomayāni pakkhipeyya, allāni ca kaţţhāni pakkhipeyya udakavātañca dadeyya, paŋsukena ca okireyya; bhabbo nu kho so puriso parittaŋ aggiŋ ujjālitun’ ti? ‘No hetaŋ, bhante’.

‘Evameva kho, bhikkhave, yasmiŋ samaye līnaŋ cittaŋ hoti, akālo tasmiŋ samaye passaddhisambojjhangassa bhāvanāya, akālo samādhisambojjhangassa bhāvanāya, akālo upekkhāsambojjhangassa bhāvanāya. Taŋ kissa hetu? Līnaŋ, bhikkhave, cittaŋ taŋ etehi dhammehi dussamuţţhāpayaŋ hoti.

‘Yasmiñca kho, bhikkhave, samaye līnaŋ cittaŋ hoti, kālo tasmiŋ samaye dhammavicayasambojjhangassa bhāvanāya, kālo vīriyasambojjhangassa bhāvanāya, kālo pītisambojjhangassa bhāvanāya. Taŋ kissa hetu? Līnaŋ, bhikkhave, cittaŋ taŋ etehi dhammehi susamuţţhāpayaŋ hoti.

‘Seyyathāpi, bhikkhave, puriso parittaŋ aggiŋ ujjāletukāmo assa. So tattha sukkhāni ceva tiņāni pakkhipeyya, sukkhāni gomayāni pakkhipeyya, sukkhāni kaţţhāni pakkhipeyya, mukhavātañca dadeyya, na ca paŋsukena okireyya; bhabbo nu kho so puriso parittaŋ aggiŋ ujjālitun’ ti? ‘Evaŋ, bhante’.

‘Evameva kho, bhikkhave, yasmiŋ samaye līnaŋ cittaŋ hoti, kālo tasmiŋ samaye dhammavicayasambojjhangassa bhāvanāya, kālo vīriyasambojjhangassa bhāvanāya, kālo pītisambojjhangassa bhāvanāya. Taŋ kissa hetu? Līnaŋ, bhikkhave, cittaŋ taŋ etehi dhammehi susamuţţhāpayaŋ hoti.

‘Yasmiŋ (p. 3.100) bhikkhave, samaye uddhattaŋ cittaŋ hoti, akālo tasmiŋ samaye dhammavicayasambojjhangassa bhāvanāya, akālo vīriyasambojjhangassa bhāvanāya, akālo pītisambojjhangassa bhāvanāya. Taŋ kissa hetu? Uddhataŋ, bhikkhave, cittaŋ taŋ etehi dhammehi duvūpasamayaŋ hoti.

‘Seyyathāpi bhikkhave, puriso mahantaŋ aggikkhandhaŋ nibbāpetukāmo assa. So tattha sukkhāni ceva tiņāni pakkhipeyya, sukkhāni ca gomayāni pakkhipeyya, sukkhāni ca kaţţhāni pakkhipeyya, mukhavātañca dadeyya, na ca paŋsukena okireyya; bhabbo nu kho so puriso mahantaŋ aggikkhandhaŋ nibbāpetun’ ti? ‘No hetaŋ, bhante’.

‘Evameva kho, bhikkhave, yasmiŋ samaye uddhataŋ cittaŋ hoti, akālo tasmiŋ samaye dhammavicayasambojjhangassa bhāvanāya, akālo vīriyasambojjhangassa bhāvanāya, akālo pītisambojjhangassa bhāvanāya. Taŋ kissa hetu? Uddhataŋ, bhikkhave, cittaŋ taŋ etehi dhammehi duvūpasamayaŋ hoti.

‘Yasmiñca kho, bhikkhave, samaye uddhataŋ cittaŋ hoti, kālo tasmiŋ samaye passaddhisambojjhangassa bhāvanāya, kālo samādhisambojjhangassa bhāvanāya, kālo upekkhāsambojjhangassa bhāvanāya. Taŋ kissa hetu? Uddhataŋ, bhikkhave, cittaŋ taŋ etehi dhammehi suvūpasamayaŋ hoti.

‘Seyyathāpi, bhikkhave, puriso mahantaŋ aggikkhandhaŋ nibbāpetukāmo assa. So tattha allāni ceva tiņāni pakkhipeyya, allāni ca gomayāni pakkhipeyya, allāni ca kaţţhāni pakkhipeyya, udakavātañca dadeyya, paŋsukena ca okireyya; bhabbo nu kho so puriso mahantaŋ aggikkhandhaŋ nibbāpetun’ ti? ‘Evaŋ, bhante’.

‘Evameva kho, bhikkhave, yasmiŋ samaye uddhataŋ cittaŋ hoti, kālo tasmiŋ samaye passaddhisambojjhangassa bhāvanāya, kālo samādhisambojjhangassa bhāvanāya, kālo upekkhāsambojjhangassa bhāvanāya. Taŋ kissa hetu? Uddhataŋ, bhikkhave, cittaŋ taŋ etehi dhammehi suvūpasamayaŋ hoti. Satiñca khvāhaŋ, bhikkhave, sabbatthikaŋ vadāmī’ ti. Tatiyaŋ.

4. Mettāsahagatasuttaŋ
235. Ekaŋ (p. 3.101) samayaŋ bhagavā koliyesu viharati haliddavasanaŋ nāma koliyānaŋ nigamo. Atha kho sambahulā bhikkhū pubbaņhasamayaŋ nivāsetvā pattacīvaramādāya haliddavasanaŋ piņđāya pavisiŋsu Atha kho tesaŋ bhikkhūnaŋ etadahosi – ‘atippago kho tāva haliddavasane piņđāya carituŋ. Yaŋnūna mayaŋ yena aññatitthiyānaŋ paribbājakānaŋ ārāmo tenupasankameyyāmā’ ti.

Atha kho te bhikkhū yena aññatitthiyānaŋ paribbājakānaŋ ārāmo tenupasankamiŋsu; upasankamitvā tehi aññatitthiyehi paribbājakehi saddhiŋ sammodiŋsu. Sammodanīyaŋ kathaŋ sāraņīyaŋ vītisāretvā ekamantaŋ nisīdiŋsu. Ekamantaŋ nisinne kho te bhikkhū aññatitthiyā paribbājakā etadavocuŋ–

‘Samaņo, āvuso, gotamo sāvakānaŋ evaŋ dhammaŋ deseti– “etha tumhe, bhikkhave, pañca nīvaraņe pahāya cetaso upakkilese paññāya dubbalīkaraņe mettāsahagatena cetasā ekaŋ disaŋ pharitvā viharatha, tathā dutiyaŋ, tathā tatiyaŋ, tathā catutthaŋ; iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāņena averena abyāpajjena pharitvā viharatha. Karuņāsahagatena cetasā ekaŋ disaŋ pharitvā viharatha, tathā dutiyaŋ, tathā tatiyaŋ, tathā catutthaŋ; iti uddhamadho tiriyaŋ sabbadhi sabbattatāya sabbāvantaŋ lokaŋ karuņāsahagatena cetasā vipulena mahaggatena appamāņena averena abyāpajjena pharitvā viharatha. Muditāsahagatena cetasā ekaŋ disaŋ pharitvā viharatha, tathā dutiyaŋ, tathā tatiyaŋ, tathā catutthaŋ; iti uddhamadho tiriyaŋ sabbadhi sabbattatāya sabbāvantaŋ lokaŋ muditāsahagatena cetasā vipulena mahaggatena appamāņena averena abyāpajjena pharitvā viharatha. Upekkhāsahagatena cetasā ekaŋ disaŋ pharitvā viharatha, tathā dutiyaŋ, tathā tatiyaŋ, tathā catutthaŋ; iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāņena averena abyāpajjena pharitvā viharathā”’ ti.

‘Mayampi (p. 3.102) kho, āvuso, sāvakānaŋ evaŋ dhammaŋ desema– “etha tumhe, āvuso, pañca nīvaraņe pahāya cetaso upakkilese paññāya dubbalīkaraņe mettāsahagatena cetasā ekaŋ disaŋ pharitvā viharatha …pe… karuņāsahagatena cetasā… muditāsahagatena cetasā… upekkhāsahagatena cetasā ekaŋ disaŋ pharitvā viharatha, tathā dutiyaŋ, tathā tatiyaŋ, tathā catutthaŋ; iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāņena averena abyāpajjena pharitvā viharathā” ti. Idha no, āvuso, ko viseso, ko adhippayāso, kiŋ nānākaraņaŋ samaņassa vā gotamassa amhākaŋ vā, yadidaŋ– dhammadesanāya vā dhammadesanaŋ, anusāsaniyā vā anusāsanin’ ti?

Atha kho te bhikkhū tesaŋ aññatitthiyānaŋ paribbājakānaŋ bhāsitaŋ neva abhinandiŋsu nappaţikkosiŋsu. Anabhinanditvā appaţikkositvā uţţhāyāsanā pakkamiŋsu– ‘bhagavato santike etassa bhāsitassa atthaŋ ājānissāmā’ ti. Atha kho te bhikkhū haliddavasane piņđāya caritvā pacchābhattaŋ piņđapātapaţikkantā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ –

‘Idha mayaŋ, bhante, pubbaņhasamayaŋ nivāsetvā pattacīvaramādāya haliddavasane piņđāya pavisimha. Tesaŋ no, bhante, amhākaŋ etadahosi– “atippago kho tāva haliddavasane piņđāya carituŋ. Yaŋnūna mayaŋ yena aññatitthiyānaŋ paribbājakānaŋ ārāmo tenupasankameyyāmā”’ ti.

‘Atha kho mayaŋ, bhante, yena aññatitthiyānaŋ paribbājakānaŋ ārāmo tenupasankamimha, upasankamitvā tehi aññatitthiyehi paribbājakehi saddhiŋ sammodimha. Sammodanīyaŋ kathaŋ sāraņīyaŋ vītisāretvā ekamantaŋ nisīdimha. Ekamantaŋ nisinne kho amhe, bhante, te aññatitthiyā paribbājakā etadavocuŋ–

‘Samaņo, āvuso, gotamo sāvakānaŋ evaŋ dhammaŋ deseti– “etha tumhe, bhikkhave, pañca nīvaraņe pahāya cetaso upakkilese paññāya dubbalīkaraņe mettāsahagatena cetasā ekaŋ disaŋ pharitvā (p. 3.103) viharatha …pe… karuņāsahagatena cetasā muditāsahagatena cetasā… upekkhāsahagatena cetasā ekaŋ disaŋ pharitvā viharatha, tathā dutiyaŋ, tathā tatiyaŋ, tathā catutthaŋ; iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāņena averena abyāpajjena pharitvā viharathā”’ ti.

‘Mayampi kho, āvuso, sāvakānaŋ evaŋ dhammaŋ desema– “etha tumhe, āvuso, pañca nīvaraņe pahāya cetaso upakkilese paññāya dubbalīkaraņe mettāsahagatena cetasā ekaŋ disaŋ pharitvā viharatha …pe… karuņāsahagatena cetasā …pe… muditāsahagatena cetasā …pe… upekkhāsahagatena cetasā ekaŋ disaŋ pharitvā viharatha, tathā dutiyaŋ, tathā tatiyaŋ, tathā catutthaŋ; iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāņena averena abyāpajjena pharitvā viharathā” ti. Idha no, āvuso, ko viseso, ko adhippayāso, kiŋ nānākaraņaŋ samaņassa vā gotamassa amhākaŋ vā, yadidaŋ, dhammadesanāya vā dhammadesanaŋ, anusāsaniyā vā anusāsanin’ ti?

Atha kho mayaŋ, bhante, tesaŋ aññatitthiyānaŋ paribbājakānaŋ bhāsitaŋ neva abhinandimha nappaţikkosimha, anabhinanditvā appaţikkositvā uţţhāyāsanā pakkamimha– “bhagavato santike etassa bhāsitassa atthaŋ ājānissāmā” ti.

‘Evaŋvādino, bhikkhave, aññatitthiyā paribbājakā evamassu vacanīyā– “kathaŋ bhāvitā panāvuso, mettācetovimutti, kiŋgatikā hoti, kiŋparamā, kiŋphalā, kiŋpariyosānā? Kathaŋ bhāvitā panāvuso, karuņācetovimutti, kiŋgatikā hoti, kiŋparamā, kiŋphalā, kiŋpariyosānā? Kathaŋ bhāvitā panāvuso, muditācetovimutti, kiŋgatikā hoti, kiŋparamā, kiŋphalā, kiŋpariyosānā? Kathaŋ bhāvitā panāvuso, upekkhācetovimutti, kiŋgatikā hoti, kiŋparamā, kiŋphalā, kiŋpariyosānā”’ ti? Evaŋ puţţhā, bhikkhave, aññatitthiyā paribbājakā na ceva sampāyissanti, uttariñca vighātaŋ āpajjissanti. Taŋ kissa hetu? Yathā taŋ, bhikkhave, avisayasmiŋ. ‘Nāhaŋ taŋ, bhikkhave, passāmi sadevake (p. 3.104) loke samārake sabrahmake sassamaņabrāhmaņiyā pajāya sadevamanussāya, yo imesaŋ pañhānaŋ veyyākaraņena cittaŋ ārādheyya, aññatra tathāgatena vā tathāgatasāvakena vā ito vā pana sutvā’.

‘Kathaŋ bhāvitā ca, bhikkhave, mettācetovimutti, kiŋgatikā hoti, kiŋparamā, kiŋphalā, kiŋpariyosānā? Idha, bhikkhave, bhikkhu mettāsahagataŋ satisambojjhangaŋ bhāveti …pe… mettāsahagataŋ upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. So sace ākankhati “appaţikūle paţikūlasaññī vihareyyan” ti, paţikūlasaññī tattha viharati. Sace ākankhati “paţikūle appaţikūlasaññī vihareyyan” ti, appaţikūlasaññī tattha viharati. Sace ākankhati “appaţikūle ca paţikūle ca paţikūlasaññī vihareyyan” ti, paţikūlasaññī tattha viharati. Sace ākankhati “paţikūle ca appaţikūle ca appaţikūlasaññī vihareyyan” ti, appaţikūlasaññī tattha viharati. Sace ākankhati “appaţikūlañca paţikūlañca tadubhayaŋ abhinivajjetvā upekkhako vihareyyaŋ sato sampajāno” ti, upekkhako ca tattha viharati sato sampajāno, subhaŋ vā kho pana vimokkhaŋ upasampajja viharati. Subhaparamāhaŋ, bhikkhave, mettācetovimuttiŋ vadāmi, idhapaññassa bhikkhuno uttarivimuttiŋ appaţivijjhato.

‘Kathaŋ bhāvitā ca, bhikkhave, karuņācetovimutti, kiŋgatikā hoti, kiŋparamā, kiŋphalā, kiŋpariyosānā? Idha, bhikkhave, bhikkhu karuņāsahagataŋ satisambojjhangaŋ bhāveti …pe… karuņāsahagataŋ upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ So sace ākankhati “appaţikūle paţikūlasaññī vihareyyan” ti, paţikūlasaññī tattha viharati …pe… sace ākankhati “appaţikūlañca paţikūlañca tadubhayaŋ abhinivajjetvā upekkhako vihareyyaŋ sato sampajāno” ti, upekkhako tattha viharati sato sampajāno. Sabbaso vā pana rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. Ākāsānañcāyatanaparamāhaŋ bhikkhave, karuņācetovimuttiŋ (p. 3.105) vadāmi, idhapaññassa bhikkhuno uttarivimuttiŋ appaţivijjhato.

‘Kathaŋ bhāvitā ca, bhikkhave, muditācetovimutti, kiŋgatikā hoti, kiŋparamā, kiŋphalā, kiŋpariyosānā? Idha, bhikkhave, bhikkhu muditāsahagataŋ satisambojjhangaŋ bhāveti …pe… muditāsahagataŋ upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. So sace ākankhati “appaţikūle paţikūlasaññī vihareyyan” ti, paţikūlasaññī tattha viharati …pe… sace ākankhati “appaţikūlañca paţikūlañca tadubhayaŋ abhinivajjetvā upekkhako vihareyyaŋ sato sampajāno” ti, upekkhako tattha viharati sato sampajāno. Sabbaso vā pana ākāsānañcāyatanaŋ samatikkamma “anantaŋ viññāņan” ti viññāņañcāyatanaŋ upasampajja viharati. Viññāņañcāyatanaparamāhaŋ, bhikkhave, muditācetovimuttiŋ vadāmi, idhapaññassa bhikkhuno uttarivimuttiŋ appaţivijjhato.

‘Kathaŋ bhāvitā ca, bhikkhave, upekkhācetovimutti, kiŋgatikā hoti, kiŋparamā, kiŋphalā, kiŋpariyosānā? Idha, bhikkhave, bhikkhu upekkhāsahagataŋ satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… upekkhāsahagataŋ upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. So sace ākankhati “appaţikūle paţikūlasaññī vihareyyan” ti, paţikūlasaññī tattha viharati. Sace ākankhati “paţikūle appaţikūlasaññī vihareyyan” ti, appaţikūlasaññī tattha viharati. Sace ākankhati “appaţikūle ca paţikūle ca paţikūlasaññī vihareyyan” ti, paţikūlasaññī tattha viharati. Sace ākankhati “paţikūle ca appaţikūle ca appaţikūlasaññī vihareyyan” ti, appaţikūlasaññī tattha viharati. Sace ākankhati “appaţikūlañca paţikūlañca tadubhayaŋ abhinivajjetvā upekkhako vihareyyaŋ sato sampajāno” ti, upekkhako tattha viharati sato sampajāno. Sabbaso vā pana viññāņañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. Ākiñcaññāyatanaparamāhaŋ, bhikkhave, upekkhācetovimuttiŋ vadāmi, idhapaññassa bhikkhuno uttarivimuttiŋ appaţivijjhato’ ti. Catutthaŋ.

5. Sangāravasuttaŋ
236. Sāvatthinidānaŋ (p. 3.106) Atha kho sangāravo brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho sangāravo brāhmaņo bhagavantaŋ etadavoca–

‘Ko nu kho, bho gotama, hetu, ko paccayo yenekadā dīgharattaŋ sajjhāyakatāpi mantā nappaţibhanti, pageva asajjhāyakatā? Ko pana, bho gotama, hetu, ko paccayo yenekadā dīgharattaŋ asajjhāyakatāpi mantā paţibhanti, pageva sajjhāyakatā’ ti?

‘Yasmiŋ kho, brāhmaņa, samaye kāmarāgapariyuţţhitena cetasā viharati kāmarāgaparetena, uppannassa ca kāmarāgassa nissaraņaŋ yathābhūtaŋ nappajānāti, attatthampi tasmiŋ samaye yathābhūtaŋ na jānāti na passati, paratthampi tasmiŋ samaye yathābhūtaŋ na jānāti na passati, ubhayatthampi tasmiŋ samaye yathābhūtaŋ na jānāti na passati; dīgharattaŋ sajjhāyakatāpi mantā nappaţibhanti, pageva asajjhāyakatā.

‘Seyyathāpi, brāhmaņa, udapatto saŋsaţţho lākhāya vā haliddiyā vā nīliyā vā mañjiţţhāya vā. Tattha cakkhumā puriso sakaŋ mukhanimittaŋ paccavekkhamāno yathābhūtaŋ na jāneyya na passeyya. Evameva kho, brāhmaņa, yasmiŋ samaye kāmarāgapariyuţţhitena cetasā viharati kāmarāgaparetena, uppannassa ca kāmarāgassa nissaraņaŋ yathābhūtaŋ nappajānāti, attatthampi tasmiŋ samaye yathābhūtaŋ na jānāti na passati, paratthampi …pe… ubhayatthampi tasmiŋ samaye yathābhūtaŋ na jānāti na passati; dīgharattaŋ sajjhāyakatāpi mantā nappaţibhanti, pageva asajjhāyakatā.

‘Puna caparaŋ, brāhmaņa, yasmiŋ samaye byāpādapariyuţţhitena cetasā viharati byāpādaparetena, uppannassa ca byāpādassa nissaraņaŋ yathābhūtaŋ nappajānāti, attatthampi tasmiŋ samaye yathābhūtaŋ na jānāti na passati, paratthampi …pe… ubhayatthampi tasmiŋ samaye yathābhūtaŋ na jānāti na passati; dīgharattaŋ sajjhāyakatāpi mantā nappaţibhanti, pageva asajjhāyakatā.

‘Seyyathāpi, brāhmaņa, udapatto agginā santatto pakkuthito usmudakajāto (p. 3.107) . Tattha cakkhumā puriso sakaŋ mukhanimittaŋ paccavekkhamāno yathābhūtaŋ na jāneyya na passeyya. Evameva kho, brāhmaņa, yasmiŋ samaye byāpādapariyuţţhitena cetasā viharati byāpādaparetena, uppannassa ca byāpādassa nissaraņaŋ yathābhūtaŋ nappajānāti, attatthampi tasmiŋ samaye yathābhūtaŋ na jānāti na passati, paratthampi tasmiŋ samaye …pe… ubhayatthampi tasmiŋ samaye yathābhūtaŋ na jānāti na passati; dīgharattaŋ sajjhāyakatāpi mantā nappaţibhanti, pageva asajjhāyakatā.

‘Puna caparaŋ, brāhmaņa, yasmiŋ samaye thinamiddhapariyuţţhitena cetasā viharati thinamiddhaparetena, uppannassa ca thinamiddhassa nissaraņaŋ yathābhūtaŋ nappajānāti, attatthampi tasmiŋ samaye yathābhūtaŋ na jānāti na passati, paratthampi …pe… ubhayatthampi tasmiŋ samaye yathābhūtaŋ na jānāti na passati; dīgharattaŋ sajjhāyakatāpi mantā nappaţibhanti, pageva asajjhāyakatā.

‘Seyyathāpi, brāhmaņa, udapatto sevālapaņakapariyonaddho. Tattha cakkhumā puriso sakaŋ mukhanimittaŋ paccavekkhamāno yathābhūtaŋ na jāneyya na passeyya. Evameva kho, brāhmaņa, yasmiŋ samaye thinamiddhapariyuţţhitena cetasā viharati thinamiddhaparetena, uppannassa ca thinamiddhassa nissaraņaŋ yathābhūtaŋ nappajānāti, attatthampi tasmiŋ samaye yathābhūtaŋ na jānāti na passati, paratthampi …pe… ubhayatthampi tasmiŋ samaye yathābhūtaŋ na jānāti na passati; dīgharattaŋ sajjhāyakatāpi mantā nappaţibhanti, pageva asajjhāyakatā.

‘Puna caparaŋ, brāhmaņa, yasmiŋ samaye uddhaccakukkuccapariyuţţhitena cetasā viharati uddhaccakukkuccaparetena, uppannassa ca uddhaccakukkuccassa nissaraņaŋ yathābhūtaŋ nappajānāti, attatthampi tasmiŋ samaye yathābhūtaŋ na jānāti na passati, paratthampi …pe… ubhayatthampi tasmiŋ samaye yathābhūtaŋ na jānāti na passati; dīgharattaŋ sajjhāyakatāpi mantā nappaţibhanti, pageva asajjhāyakatā.

‘Seyyathāpi, brāhmaņa, udapatto vāterito calito bhanto ūmijāto. Tattha cakkhumā puriso sakaŋ mukhanimittaŋ paccavekkhamāno yathābhūtaŋ (p. 3.108) na jāneyya na passeyya. Evameva kho, brāhmaņa, yasmiŋ samaye uddhaccakukkuccapariyuţţhitena cetasā viharati uddhaccakukkuccaparetena, uppannassa ca uddhaccakukkuccassa nissaraņaŋ yathābhūtaŋ nappajānāti, attatthampi tasmiŋ samaye yathābhūtaŋ na jānāti na passati, paratthampi …pe… ubhayatthampi tasmiŋ samaye yathābhūtaŋ na jānāti na passati; dīgharattaŋ sajjhāyakatāpi mantā nappaţibhanti, pageva asajjhāyakatā.

‘Puna caparaŋ, brāhmaņa, yasmiŋ samaye vicikicchāpariyuţţhitena cetasā viharati vicikicchāparetena, uppannāya ca vicikicchāya nissaraņaŋ yathābhūtaŋ nappajānāti, attatthampi tasmiŋ samaye yathābhūtaŋ na jānāti na passati, paratthampi …pe… ubhayatthampi… dīgharattaŋ sajjhāyakatāpi mantā nappaţibhanti, pageva asajjhāyakatā.

‘Seyyathāpi, brāhmaņa, udapatto āvilo luļito kalalībhūto andhakāre nikkhitto. Tattha cakkhumā puriso sakaŋ mukhanimittaŋ paccavekkhamāno yathābhūtaŋ na jāneyya na passeyya. Evameva kho, brāhmaņa, yasmiŋ samaye vicikicchāpariyuţţhitena cetasā viharati vicikicchāparetena, uppannāya ca vicikicchāya nissaraņaŋ yathābhūtaŋ nappajānāti, attatthampi tasmiŋ samaye yathābhūtaŋ na jānāti na passati, paratthampi tasmiŋ samaye yathābhūtaŋ na jānāti na passati, ubhayatthampi tasmiŋ samaye yathābhūtaŋ na jānāti na passati; dīgharattaŋ sajjhāyakatāpi mantā nappaţibhanti, pageva asajjhāyakatā. Ayaŋ kho, brāhmaņa, hetu ayaŋ paccayo yenekadā dīgharattaŋ sajjhāyakatāpi mantā nappaţibhanti, pageva asajjhāyakatā.

‘Yasmiñca kho, brāhmaņa, samaye na kāmarāgapariyuţţhitena cetasā viharati na kāmarāgaparetena, uppannassa ca kāmarāgassa nissaraņaŋ yathābhūtaŋ pajānāti, attatthampi tasmiŋ samaye yathābhūtaŋ jānāti passati, paratthampi tasmiŋ samaye yathābhūtaŋ jānāti passati, ubhayatthampi tasmiŋ samaye yathābhūtaŋ jānāti passati; dīgharattaŋ asajjhāyakatāpi mantā paţibhanti, pageva sajjhāyakatā.

‘Seyyathāpi (p. 3.109) brāhmaņa, udapatto asaŋsaţţho lākhāya vā haliddiyā vā nīliyā vā mañjiţţhāya vā. Tattha cakkhumā puriso sakaŋ mukhanimittaŋ paccavekkhamāno yathābhūtaŋ jāneyya passeyya. Evameva kho, brāhmaņa, yasmiŋ samaye na kāmarāgapariyuţţhitena cetasā viharati na kāmarāgaparetena, uppannassa ca kāmarāgassa nissaraņaŋ yathābhūtaŋ pajānāti …pe….

‘Puna caparaŋ, brāhmaņa, yasmiŋ samaye na byāpādapariyuţţhitena cetasā viharati na byāpādaparetena, uppannassa ca byāpādassa nissaraņaŋ yathābhūtaŋ pajānāti, attatthampi tasmiŋ samaye yathābhūtaŋ jānāti passati, paratthampi …pe… ubhayatthampi… dīgharattaŋ asajjhāyakatāpi mantā paţibhanti, pageva sajjhāyakatā.

‘Seyyathāpi, brāhmaņa, udapatto na agginā santatto na pakkuthito na usmudakajāto, tattha cakkhumā puriso sakaŋ mukhanimittaŋ paccavekkhamāno yathābhūtaŋ jāneyya passeyya Evameva kho, brāhmaņa, yasmiŋ samaye na byāpādapariyuţţhitena cetasā viharati na byāpādaparetena, uppannassa ca byāpādassa nissaraņaŋ yathābhūtaŋ pajānāti, attatthampi tasmiŋ samaye yathābhūtaŋ jānāti passati, paratthampi …pe… ubhayatthampi… dīgharattaŋ asajjhāyakatāpi mantā paţibhanti, pageva sajjhāyakatā.

‘Puna caparaŋ, brāhmaņa, yasmiŋ samaye na thinamiddhapariyuţţhitena cetasā viharati na thinamiddhaparetena, uppannassa ca thinamiddhassa nissaraņaŋ yathābhūtaŋ pajānāti, attatthampi tasmiŋ samaye yathābhūtaŋ jānāti passati, paratthampi …pe… ubhayatthampi dīgharattaŋ asajjhāyakatāpi mantā paţibhanti, pageva sajjhāyakatā.

‘Seyyathāpi, brāhmaņa, udapatto na sevālapaņakapariyonaddho. Tattha cakkhumā puriso sakaŋ mukhanimittaŋ paccavekkhamāno yathābhūtaŋ jāneyya passeyya. Evameva kho, brāhmaņa, yasmiŋ samaye na thinamiddhapariyuţţhitena cetasā viharati na thinamiddhaparetena, uppannassa ca thinamiddhassa nissaraņaŋ yathābhūtaŋ pajānāti, attatthampi tasmiŋ samaye yathābhūtaŋ jānāti passati, paratthampi …pe… ubhayatthampi… dīgharattaŋ asajjhāyakatāpi mantā paţibhanti, pageva sajjhāyakatā.

‘Puna (p. 3.110) caparaŋ, brāhmaņa, yasmiŋ samaye na uddhaccakukkuccapariyuţţhitena cetasā viharati na uddhaccakukkuccaparetena, uppannassa ca uddhaccakukkuccassa nissaraņaŋ yathābhūtaŋ pajānāti, attatthampi tasmiŋ samaye yathābhūtaŋ jānāti passati, paratthampi …pe… ubhayatthampi… dīgharattaŋ asajjhāyakatāpi mantā paţibhanti, pageva sajjhāyakatā.

‘Seyyathāpi, brāhmaņa, udapatto na vāterito na calito na bhanto na ūmijāto. Tattha cakkhumā puriso sakaŋ mukhanimittaŋ paccavekkhamāno yathābhūtaŋ jāneyya passeyya. Evameva kho, brāhmaņa, yasmiŋ samaye na uddhaccakukkuccapariyuţţhitena cetasā viharati na uddhaccakukkuccaparetena, uppannassa ca uddhaccakukkuccassa nissaraņaŋ yathābhūtaŋ pajānāti, attatthampi tasmiŋ samaye yathābhūtaŋ jānāti passati, paratthampi …pe… ubhayatthampi… dīgharattaŋ asajjhāyakatāpi mantā paţibhanti, pageva sajjhāyakatā.

‘Puna caparaŋ, brāhmaņa, yasmiŋ samaye na vicikicchāpariyuţţhitena cetasā viharati na vicikicchāparetena, uppannāya ca vicikicchāya nissaraņaŋ yathābhūtaŋ pajānāti, attatthampi tasmiŋ samaye yathābhūtaŋ jānāti passati, paratthampi tasmiŋ samaye yathābhūtaŋ jānāti passati; ubhayatthampi tasmiŋ samaye yathābhūtaŋ jānāti passati; dīgharattaŋ asajjhāyakatāpi mantā paţibhanti, pageva sajjhāyakatā.

‘Seyyathāpi brāhmaņa, udapatto accho vippasanno anāvilo āloke nikkhitto. Tattha cakkhumā puriso sakaŋ mukhanimittaŋ paccavekkhamāno yathābhūtaŋ jāneyya passeyya. Evameva kho, brāhmaņa, yasmiŋ samaye na vicikicchāpariyuţţhitena cetasā viharati na vicikicchāparetena, uppannāya ca vicikicchāya nissaraņaŋ yathābhūtaŋ pajānāti, attatthampi tasmiŋ samaye yathābhūtaŋ jānāti passati, paratthampi tasmiŋ samaye yathābhūtaŋ jānāti passati, ubhayatthampi tasmiŋ samaye yathābhūtaŋ jānāti passati; dīgharattaŋ asajjhāyakatāpi mantā paţibhanti, pageva sajjhāyakatā. Ayaŋ kho, brāhmaņa, hetu ayaŋ paccayo yenekadā dīgharattaŋ asajjhāyakatāpi mantā paţibhanti, pageva sajjhāyakatā.

‘Sattime (p. 3.111) brāhmaņa, bojjhangā anāvaraņā anīvaraņā cetaso anupakkilesā bhāvitā bahulīkatā vijjāvimuttiphalasacchikiriyāya saŋvattanti. Katame satta? Satisambojjhango kho, brāhmaņa, anāvaraņo anīvaraņo cetaso anupakkileso bhāvito bahulīkato vijjāvimuttiphalasacchikiriyāya saŋvattati …pe… upekkhāsambojjhango kho, brāhmaņa, anāvaraņo anīvaraņo cetaso anupakkileso bhāvito bahulīkato vijjāvimuttiphalasacchikiriyāya saŋvattati. Ime kho, brāhmaņa, satta bojjhangā anāvaraņā anīvaraņā cetaso anupakkilesā bhāvitā bahulīkatā vijjāvimuttiphalasacchikiriyāya saŋvattantī’ ti. Evaŋ vutte sangāravo brāhmaņo bhagavantaŋ etadavoca– ‘abhikkantaŋ, bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti. Pañcamaŋ.

6. Abhayasuttaŋ
237. Evaŋ me sutaŋ– ekaŋ samayaŋ bhagavā rājagahe viharati gijjhakūţe pabbate. Atha kho abhayo rājakumāro yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho abhayo rājakumāro bhagavantaŋ etadavoca– ‘pūraņo, bhante, kassapo evamāha– “natthi hetu, natthi paccayo aññāņāya adassanāya. Ahetu, appaccayo aññāņaŋ adassanaŋ hoti. Natthi hetu, natthi paccayo ñāņāya dassanāya. Ahetu, appaccayo ñāņaŋ dassanaŋ hotī” ti. Idha bhagavā kimāhā’ ti? ‘Atthi, rājakumāra, hetu, atthi paccayo aññāņāya adassanāya. Sahetu, sappaccayo aññāņaŋ adassanaŋ hoti. Atthi rājakumāra, hetu, atthi paccayo ñāņāya dassanāya. Sahetu, sappaccayo ñāņaŋ dassanaŋ hotī’ ti.

‘Katamo pana, bhante, hetu, katamo paccayo aññāņāya adassanāya? Kathaŋ sahetu, sappaccayo aññāņaŋ adassanaŋ hotī’ ti? ‘Yasmiŋ kho, rājakumāra, samaye kāmarāgapariyuţţhitena cetasā viharati kāmarāgaparetena, uppannassa ca kāmarāgassa nissaraņaŋ yathābhūtaŋ na jānāti na passati– ayampi kho, rājakumāra, hetu, ayaŋ (p. 3.112) paccayo aññāņāya adassanāya. Evampi sahetu sappaccayo aññāņaŋ adassanaŋ hoti.

‘Puna caparaŋ, rājakumāra, yasmiŋ samaye byāpādapariyuţţhitena cetasā viharati byāpādaparetena …pe… thinamiddhapariyuţţhitena… uddhaccakukkuccapariyuţţhitena… vicikicchāpariyuţţhitena cetasā viharati vicikicchāparetena, uppannāya ca vicikicchāya nissaraņaŋ yathābhūtaŋ na jānāti na passati– ayampi kho, rājakumāra, hetu, ayaŋ paccayo aññāņāya adassanāya. Evampi sahetu sappaccayo aññāņaŋ adassanaŋ hotī’ ti.

‘Ko nāmāyaŋ, bhante, dhammapariyāyo’ ti? ‘Nīvaraņā nāmete, rājakumārā’ ti. ‘Taggha, bhagavā, nīvaraņā; taggha, sugata, nīvaraņā! Ekamekenapi kho, bhante, nīvaraņena abhibhūto yathābhūtaŋ na jāneyya na passeyya, ko pana vādo pañcahi nīvaraņehi?

‘Katamo pana, bhante, hetu, katamo paccayo ñāņāya dassanāya? Kathaŋ sahetu, sappaccayo ñāņaŋ dassanaŋ hotī’ ti? ‘Idha rājakumāra, bhikkhu satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. So satisambojjhangaŋ bhāvitena cittena yathābhūtaŋ jānāti passati– ayampi kho, rājakumāra, hetu, ayaŋ paccayo ñāņāya dassanāya. Evampi sahetu, sappaccayo ñāņaŋ dassanaŋ hoti.

‘Puna caparaŋ, rājakumāra, bhikkhu …pe… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. So upekkhāsambojjhangaŋ bhāvitena cittena yathābhūtaŋ jānāti passati– ayampi kho, rājakumāra, hetu, ayaŋ paccayo ñāņāya dassanāya. Evaŋ sahetu, sappaccayo ñāņaŋ dassanaŋ hotī’ ti.

‘Ko nāmāyaŋ, bhante, dhammapariyāyo’ ti? ‘Bojjhangā nāmete, rājakumārā’ ti. ‘Taggha, bhagavā, bojjhangā; taggha, sugata, bojjhangā! Ekamekenapi kho, bhante, bojjhangena samannāgato yathābhūtaŋ jāneyya passeyya, ko pana vādo sattahi bojjhangehi? Yopi me, bhante, gijjhakūţaŋ pabbataŋ ārohantassa (p. 3.113) kāyakilamatho cittakilamatho, sopi me paţippassaddho, dhammo ca me abhisamito’ ti. Chaţţhaŋ.

Sākacchavaggo chaţţho.

Tassuddānaŋ–

Āhārā pariyāyamaggi, mettaŋ sangāravena ca;

Abhayo pucchito pañhaŋ, gijjhakūţamhi pabbateti.

7. Ānāpānavaggo

1. Aţţhikamahapphalasuttaŋ
238. Sāvatthinidānaŋ ‘Aţţhikasaññā, bhikkhave, bhāvitā bahulīkatā mahapphalā hoti mahānisaŋsā. Kathaŋ bhāvitā ca, bhikkhave, aţţhikasaññā kathaŋ bahulīkatā mahapphalā hoti mahānisaŋsā? Idha, bhikkhave, bhikkhu aţţhikasaññāsahagataŋ satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… aţţhikasaññāsahagataŋ upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ bhāvitā kho, bhikkhave, aţţhikasaññā evaŋ bahulīkatā mahapphalā hoti mahānisaŋsā’ ti.

Aññataraphalasuttaŋ
‘Aţţhikasaññāya, bhikkhave, bhāvitāya bahulīkatāya dvinnaŋ phalānaŋ aññataraŋ phalaŋ pāţikankhaŋ– diţţheva dhamme aññā, sati vā upādisese anāgāmitā. Kathaŋ bhāvitāya ca kho bhikkhave, aţţhikasaññāya kathaŋ bahulīkatāya dvinnaŋ phalānaŋ aññataraŋ phalaŋ pāţikankhaŋ– diţţheva dhamme aññā, sati vā upādisese anāgāmitā? Idha, bhikkhave, bhikkhu aţţhikasaññāsahagataŋ satisambojjhangaŋ bhāveti …pe… aţţhikasaññāsahagataŋ upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ bhāvitāya kho, bhikkhave, aţţhikasaññāya evaŋ bahulīkatāya (p. 3.114) dvinnaŋ phalānaŋ aññataraŋ phalaŋ pāţikankhaŋ– diţţheva dhamme aññā, sati vā upādisese anāgāmitā’ ti.

Mahatthasuttaŋ
‘Aţţhikasaññā bhikkhave, bhāvitā bahulīkatā mahato atthāya saŋvattati. Kathaŋ bhāvitā ca, bhikkhave, aţţhikasaññā kathaŋ bahulīkatā mahato atthāya saŋvattati? Idha, bhikkhave, bhikkhu aţţhikasaññāsahagataŋ satisambojjhangaŋ bhāveti …pe… aţţhikasaññāsahagataŋ upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ bhāvitā kho, bhikkhave, aţţhikasaññā evaŋ bahulīkatā mahato atthāya saŋvattatī’ ti.

Yogakkhemasuttaŋ
‘Aţţhikasaññā, bhikkhave, bhāvitā bahulīkatā mahato yogakkhemāya saŋvattati. Kathaŋ bhāvitā ca, bhikkhave, aţţhikasaññā kathaŋ bahulīkatā mahato yogakkhemāya saŋvattati? Idha, bhikkhave, bhikkhu aţţhikasaññāsahagataŋ satisambojjhangaŋ bhāveti …pe… aţţhikasaññāsahagataŋ upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ bhāvitā kho, bhikkhave, aţţhikasaññā evaŋ bahulīkatā mahato yogakkhemāya saŋvattatī’ ti.

Saŋvegasuttaŋ
‘Aţţhikasaññā bhikkhave, bhāvitā bahulīkatā mahato saŋvegāya saŋvattati. Kathaŋ bhāvitā ca, bhikkhave, aţţhikasaññā kathaŋ bahulīkatā mahato saŋvegāya saŋvattati? Idha, bhikkhave, bhikkhu aţţhikasaññāsahagataŋ satisambojjhangaŋ bhāveti …pe… aţţhikasaññāsahagataŋ upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ bhāvitā kho, bhikkhave, aţţhikasaññā evaŋ bahulīkatā mahato saŋvegāya saŋvattatī’ ti.

Phāsuvihārasuttaŋ
‘Aţţhikasaññā (p. 3.115) bhikkhave, bhāvitā bahulīkatā mahato phāsuvihārāya saŋvattati. Kathaŋ bhāvitā ca, bhikkhave, aţţhikasaññā kathaŋ bahulīkatā mahato phāsuvihārāya saŋvattati? Idha, bhikkhave, bhikkhu aţţhikasaññāsahagataŋ satisambojjhangaŋ bhāveti …pe… aţţhikasaññāsahagataŋ upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ bhāvitā kho, bhikkhave, aţţhikasaññā evaŋ bahulīkatā mahato phāsuvihārāya saŋvattatī’ ti. Paţhamaŋ.

2. Puļavakasuttaŋ
239. ‘Puļavakasaññā, bhikkhave, bhāvitā …pe… dutiyaŋ.

3. Vinīlakasuttaŋ
240. ‘Vinīlakasaññā, bhikkhave …pe… tatiyaŋ.

4. Vicchiddakasuttaŋ
241. ‘Vicchiddakasaññā, bhikkhave …pe… catutthaŋ.

5. Uddhumātakasuttaŋ
242. ‘Uddhumātakasaññā, bhikkhave …pe… pañcamaŋ.

6. Mettāsuttaŋ
243. ‘Mettā, bhikkhave, bhāvitā …pe… chaţţhaŋ.

7. Karuņāsuttaŋ
244. ‘Karuņā, bhikkhave, bhāvitā …pe… sattamaŋ.

8. Muditāsuttaŋ
245. ‘Muditā, bhikkhave, bhāvitā …pe… aţţhamaŋ.

9. Upekkhāsuttaŋ
246. ‘Upekkhā (p. 3.116) bhikkhave, bhāvitā …pe… navamaŋ.

10. Ānāpānasuttaŋ
247. ‘Ānāpānassati bhikkhave, bhāvitā …pe… dasamaŋ.

Ānāpānavaggo sattamo.

Tassuddānaŋ–

Aţţhikapuļavakaŋ vinīlakaŋ, vicchiddakaŋ uddhumātena pañcamaŋ;

Mettā karuņā muditā upekkhā, ānāpānena te dasāti.

8. Nirodhavaggo

1. Asubhasuttaŋ
248. ‘Asubhasaññā bhikkhave …pe… paţhamaŋ.

2. Maraņasuttaŋ
249. ‘Maraņasaññā bhikkhave …pe… dutiyaŋ.

3. Āhārepaţikūlasuttaŋ
250. ‘Āhāre paţikūlasaññā, bhikkhave …pe… tatiyaŋ.

4. Anabhiratisuttaŋ
251. ‘Sabbaloke anabhiratisaññā, bhikkhave …pe… catutthaŋ.

5. Aniccasuttaŋ
252. ‘Aniccasaññā, bhikkhave …pe… pañcamaŋ.

6. Dukkhasuttaŋ
253. ‘Anicce dukkhasaññā, bhikkhave …pe… chaţţhaŋ.

7. Anattasuttaŋ
254. ‘Dukkhe (p. 3.117) anattasaññā, bhikkhave …pe… sattamaŋ.

8. Pahānasuttaŋ
255. ‘Pahānasaññā, bhikkhave …pe… aţţhamaŋ.

9. Virāgasuttaŋ
256. ‘Virāgasaññā, bhikkhave …pe… navamaŋ.

10. Nirodhasuttaŋ
257. ‘Nirodhasaññā, bhikkhave, bhāvitā bahulīkatā mahapphalā hoti mahānisaŋsā. Kathaŋ bhāvitā ca, bhikkhave, nirodhasaññā kathaŋ bahulīkatā mahapphalā hoti mahānisaŋsā? Idha, bhikkhave, bhikkhu nirodhasaññāsahagataŋ satisambojjhangaŋ bhāveti …pe… nirodhasaññāsahagataŋ upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ bhāvitā kho, bhikkhave, nirodhasaññā evaŋ bahulīkatā mahapphalā hoti mahānisaŋsāti.

‘Nirodhasaññāya, bhikkhave, bhāvitāya bahulīkatāya dvinnaŋ phalānaŋ aññataraŋ phalaŋ pāţikankhaŋ– diţţheva dhamme aññā, sati vā upādisese anāgāmitā. Kathaŋ bhāvitāya, bhikkhave, nirodhasaññāya kathaŋ bahulīkatāya dvinnaŋ phalānaŋ aññataraŋ phalaŋ pāţikankhaŋ– diţţheva dhamme aññā, sati vā upādisese anāgāmitā? Idha, bhikkhave, bhikkhu nirodhasaññāsahagataŋ satisambojjhangaŋ bhāveti …pe… nirodhasaññāsahagataŋ upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ bhāvitāya kho, bhikkhave, nirodhasaññāya evaŋ bahulīkatāya dvinnaŋ phalānaŋ aññataraŋ phalaŋ pāţikankhaŋ– diţţheva dhamme aññā, sati vā upādisese anāgāmitā’ ti.

‘Nirodhasaññā, bhikkhave, bhāvitā bahulīkatā mahato atthāya saŋvattati, mahato yogakkhemāya saŋvattati, mahato saŋvegāya saŋvattati, mahato phāsuvihārāya saŋvattati. Kathaŋ bhāvitā ca, bhikkhave, nirodhasaññā kathaŋ bahulīkatā mahato atthāya saŋvattati, mahato yogakkhemāya (p. 3.118) saŋvattati, mahato saŋvegāya saŋvattati, mahato phāsuvihārāya saŋvattati? Idha, bhikkhave bhikkhu nirodhasaññāsahagataŋ satisambojjhangaŋ bhāveti …pe… nirodhasaññāsahagataŋ upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ bhāvitā kho, bhikkhave, nirodhasaññā evaŋ bahulīkatā mahato atthāya saŋvattati, mahato yogakkhemāya saŋvattati, mahato saŋvegāya saŋvattati, mahato phāsuvihārāya saŋvattatī’ ti. Dasamaŋ.

Nirodhavaggo aţţhamo.

Tassuddānaŋ–

Asubhamaraņa-āhāre, paţikūla-anabhiratena;

Aniccadukkha-anattapahānaŋ, virāganirodhena te dasāti.

9. Gangāpeyyālavaggo

1- 12. Gangānadī-ādisuttaŋ
258-269. ‘Seyyathāpi, bhikkhave, gangā nadī pācīnaninnā pācīnapoņā pācīnapabbhārā; evameva kho, bhikkhave, bhikkhu satta bojjhange bhāvento satta bojjhange bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu satta bojjhange bhāvento satta bojjhange bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu satisambojjhangaŋ bhāveti …pe… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… evaŋ kho, bhikkhave, bhikkhu satta bojjhange bhāvento satta bojjhange bahulīkaronto nibbānaninno hoti nibbānapoņo nibbānapabbhāro’ ti. (yāva esanā pāļi vitthāretabbā).

Gangāpeyyālavaggo navamo.

Tassuddānaŋ–

Cha (p. 3.119) pācīnato ninnā, cha ninnā ca samuddato.

Dvete cha dvādasa honti, vaggo tena pavuccatīti.

10. Appamādavaggo

1- 10. Tathāgatādisuttaŋ
270. ‘Yāvatā, bhikkhave, sattā apadā vā dvipadā vā catuppadā vā bahuppadā vāti vitthāretabbaŋ

Appamādavaggo dasamo.

Tassuddānaŋ–

Tathāgataŋ padaŋ kūţaŋ, mūlaŋ sārena vassikaŋ;

Rājā candimasūriyā ca, vatthena dasamaŋ padanti.

(Appamādavaggo bojjhangasaŋyuttassa bojjhangavasena vitthāretabbā).

11. Balakaraņīyavaggo

1- 12. Balādisuttaŋ
280. ‘Seyyathāpi, bhikkhave, ye keci balakaraņīyā kammantā karīyanti …pe…

Balakaraņīyavaggo ekādasamo.

Tassuddānaŋ–

Balaŋ bījañca nāgo ca, rukkho kumbhena sūkiyā.

Ākāsena ca dve meghā, nāvā āgantukā nadīti.

(Balakaraņīyavaggo bojjhangasaŋyuttassa bojjhangavasena vitthāretabbā).

12. Esanāvaggo

1- 10. Esanādisuttaŋ
292. ‘ tisso (p. 3.120) imā, bhikkhave, esanā. Katamā tisso? Kāmesanā, bhavesanā, brahmacariyesanāti vitthāretabbaŋ.

Esanāvaggo dvādasamo.

Tassuddānaŋ–

Esanā vidhā āsavo, bhavo ca dukkhatā tisso;

Khilaŋ malañca nīgho ca, vedanā taņhā tasināya cāti.

(Bojjhangasaŋyuttassa esanāpeyyālaŋ vivekanissitato vitthāretabbaŋ).

13. Oghavaggo

1- 8. Oghādisuttaŋ
302. ‘Cattārome bhikkhave oghā. Katame cattāro? Kāmogho, bhavogho, diţţhogho, avijjoghoti vitthāretabbaŋ.

10. Uddhambhāgiyasuttaŋ
311. Sāvatthinidānaŋ. ‘Pañcimāni, bhikkhave, uddhambhāgiyāni saŋyojanāni. Katamāni pañca? Rūparāgo, arūparāgo, māno, uddhaccaŋ, avijjā imāni kho, bhikkhave pañcuddhambhāgiyāni saŋyojanāni. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya satta bojjhangā bhāvetabbā. Katame satta? Idha, bhikkhave, bhikkhu satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… upekkhāsambojjhangaŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ… amatogadhaŋ amataparāyanaŋ amatapariyosānaŋ… nibbānaninnaŋ nibbānapoņaŋ nibbānapabbhāraŋ. Imesaŋ kho, bhikkhave, bhikkhu pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya ime satta bojjhangā bhāvetabbā’ ti. Dasamaŋ.

Oghavaggo terasamo.

Tassuddānaŋ–

Ogho (p. 3.121) yogo upādānaŋ, ganthā anusayena ca.

Kāmaguņā nīvaraņā, khandhā oruddhambhāgiyānīti.

14. Punagangāpeyyālavaggo

312-323

Punagangānadī-ādisuttaŋ
Vaggo cuddasamo.

Uddānaŋ–

Cha pācīnato ninnā, cha ninnā ca samuddato.

Dvete cha dvādasa honti, vaggo tena pavuccatīti.

(Bojjhangasaŋyuttassa gangāpeyyālaŋ rāgavasena vitthāretabbaŋ).

15. Puna-appamādavaggo

324-333

Tathāgatādisuttaŋ
Pannarasamo.

Uddānaŋ–

Tathāgataŋ padaŋ kūţaŋ, mūlaŋ sārena vassikaŋ;

Rājā candimasūriyā ca, vatthena dasamaŋ padanti.

(Appamādavaggo rāgavasena vitthāretabbo).

16. Punabalakaraņīyavaggo

334-345

Punabalādisuttaŋ
Soļasamo.

Uddānaŋ–

Balaŋ (p. 3.122) bījañca nāgo ca, rukkho kumbhena sūkiyā.

Ākāsena ca dve meghā, nāvā āgantukā nadīti.

(Bojjhangasaŋyuttassa balakaraņīyavaggo rāgavasena vitthāretabbo).

17. Puna-esanāvaggo

346-356

Puna-esanādisuttaŋ
Puna-esanāvaggo sattarasamo.

Uddānaŋ–

Esanā vidhā āsavo, bhavo ca dukkhatā tisso;

Khilaŋ malañca nīgho ca, vedanātaņhā tasināya cāti.

18. Puna-oghavaggo

357-366

Puna-oghādisuttaŋ
Bojjhangasaŋyutassa puna-oghavaggo aţţhārasamo.

Uddānaŋ–

Ogho yogo upādānaŋ, ganthā anusayena ca.

Kāmaguņā nīvaraņā, khandhā oruddhambhāgiyānīti.

(Rāgavinayapariyosāna-dosavinayapariyosāna-mohavinayapariyosānavaggo vitthāretabbo). (yadapi maggasaŋyuttaŋ vitthāretabbaŋ, tadapi bojjhangasaŋyuttaŋ vitthāretabbaŋ).

Bojjhangasaŋyuttaŋ dutiyaŋ.

3. Satipaţţhānasaŋyuttaŋ

1. Ambapālivaggo

1. Ambapālisuttaŋ
367. Evaŋ (p. 3.123) me sutaŋ– ekaŋ samayaŋ bhagavā vesāliyaŋ viharati ambapālivane. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Ekāyano ayaŋ, bhikkhave, maggo sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya, yadidaŋ– cattāro satipaţţhānā. Katame cattāro? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu vedanānupassī viharati ātāpī sampajāno satimā, vineyya loke abhijjhādomanassaŋ; citte cittānupassī viharati ātāpī sampajāno satimā, vineyya loke abhijjhādomanassaŋ; dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Ekāyano ayaŋ, bhikkhave, maggo sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya, yadidaŋ– cattāro satipaţţhānā’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti. Paţhamaŋ.

2. Satisuttaŋ
368. Ekaŋ samayaŋ bhagavā vesāliyaŋ viharati ambapālivane. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Sato, bhikkhave, bhikkhu vihareyya sampajāno. Ayaŋ vo amhākaŋ anusāsanī. Kathañca, bhikkhave, bhikkhu sato hoti? Idha, bhikkhave, bhikkhu kāye kāyānupassī viharati ātāpī sampajāno satimā, vineyya (p. 3.124) loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Evaŋ kho, bhikkhave, bhikkhu sato hoti.

‘Kathañca, bhikkhave, bhikkhu sampajāno hoti? Idha, bhikkhave, bhikkhu abhikkante paţikkante sampajānakārī hoti, ālokite vilokite sampajānakārī hoti, samiñjite pasārite sampajānakārī hoti, sanghāţipattacīvaradhāraņe sampajānakārī hoti, asite pīte khāyite sāyite sampajānakārī hoti, uccārapassāvakamme sampajānakārī hoti, gate ţhite nisinne sutte jāgarite bhāsite tuņhībhāve sampajānakārī hoti. Evaŋ kho, bhikkhave, bhikkhu sampajānakārī hoti. Sato, bhikkhave, bhikkhu vihareyya sampajāno. Ayaŋ vo amhākaŋ anusāsanī’ ti. Dutiyaŋ.

3. Bhikkhusuttaŋ
369. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho aññataro bhikkhu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu bhagavantaŋ etadavoca– ‘sādhu me, bhante, bhagavā sankhittena dhammaŋ desetu, yamahaŋ bhagavato dhammaŋ sutvā eko vūpakaţţho appamatto ātāpī pahitatto vihareyyan’ ti. ‘Evameva panidhekacce moghapurisā mañceva ajjhesanti, dhamme ca bhāsite mameva anubandhitabbaŋ maññantī’ ti. ‘Desetu me, bhante, bhagavā sankhittena dhammaŋ, desetu sugato sankhittena dhammaŋ. Appeva nāmāhaŋ bhagavato bhāsitassa atthaŋ jāneyyaŋ, appeva nāmāhaŋ bhagavato bhāsitassa dāyādo assan’ ti. ‘Tasmātiha tvaŋ, bhikkhu, ādimeva visodhehi kusalesu dhammesu. Ko cādi kusalānaŋ dhammānaŋ? Sīlañca suvisuddhaŋ, diţţhi ca ujukā. Yato kho te, bhikkhu, sīlañca suvisuddhaŋ bhavissati diţţhi ca ujukā, tato tvaŋ, bhikkhu, sīlaŋ nissāya sīle patiţţhāya cattāro satipaţţhāne tividhena bhāveyyāsi.

Katame (p. 3.125) cattāro? Idha tvaŋ, bhikkhu, ajjhattaŋ vā kāye kāyānupassī viharāhi ātāpī sampajāno satimā, vineyya loke abhijjhādomanassaŋ; bahiddhā vā kāye kāyānupassī viharāhi ātāpī sampajāno satimā, vineyya loke abhijjhādomanassaŋ; ajjhattabahiddhā vā kāye kāyānupassī viharāhi ātāpī sampajāno satimā, vineyya loke abhijjhādomanassaŋ. Ajjhattaŋ vā vedanāsu …pe… bahiddhā vā vedanāsu …pe… ajjhattabahiddhā vā vedanāsu vedanānupassī viharāhi ātāpī sampajāno satimā, vineyya loke abhijjhādomanassaŋ. Ajjhattaŋ vā citte …pe… bahiddhā vā citte …pe… ajjhattabahiddhā vā citte cittānupassī viharāhi ātāpī sampajāno satimā, vineyya loke abhijjhādomanassaŋ. Ajjhattaŋ vā dhammesu …pe… bahiddhā vā dhammesu …pe… ajjhattabahiddhā vā dhammesu dhammānupassī viharāhi ātāpī sampajāno satimā, vineyya loke abhijjhādomanassaŋ. Yato kho tvaŋ, bhikkhu, sīlaŋ nissāya sīle patiţţhāya ime cattāro satipaţţhāne evaŋ tividhena bhāvessasi, tato tuyhaŋ, bhikkhu, yā ratti vā divaso vā āgamissati vuddhiyeva pāţikankhā kusalesu dhammesu, no parihānī’ ti.

Atha kho so bhikkhu bhagavato bhāsitaŋ abhinanditvā anumoditvā uţţhāyāsanā bhagavantaŋ abhivādetvā padakkhiņaŋ katvā pakkāmi. Atha kho so bhikkhu eko vūpakaţţho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti, tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja viharati ‘Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā’ ti abbhaññāsi. Aññataro ca pana so bhikkhu arahataŋ ahosīti. Tatiyaŋ.

4. Sālasuttaŋ
370. Ekaŋ samayaŋ bhagavā kosalesu viharati sālāya brāhmaņagāme. Tatra kho bhagavā bhikkhū āmantesi …pe… etadavoca –

‘Ye te, bhikkhave, bhikkhū navā acirapabbajitā adhunāgatā imaŋ dhammavinayaŋ, te vo, bhikkhave, bhikkhū catunnaŋ satipaţţhānānaŋ bhāvanāya samādapetabbā nivesetabbā patiţţhāpetabbā. Katamesaŋ catunnaŋ? Etha tumhe, āvuso, kāye (p. 3.126) kāyānupassino viharatha ātāpino sampajānā ekodibhūtā vippasannacittā samāhitā ekaggacittā, kāyassa yathābhūtaŋ ñāņāya; vedanāsu vedanānupassino viharatha ātāpino sampajānā ekodibhūtā vippasannacittā samāhitā ekaggacittā, vedanānaŋ yathābhūtaŋ ñāņāya; citte cittānupassino viharatha ātāpino sampajānā ekodibhūtā vippasannacittā samāhitā ekaggacittā, cittassa yathābhūtaŋ ñāņāya; dhammesu dhammānupassino viharatha ātāpino sampajānā ekodibhūtā vippasannacittā samāhitā ekaggacittā, dhammānaŋ yathābhūtaŋ ñāņāya. Yepi te, bhikkhave, bhikkhū sekhā appattamānasā anuttaraŋ yogakkhemaŋ patthayamānā viharanti, tepi kāye kāyānupassino viharanti ātāpino sampajānā ekodibhūtā vippasannacittā samāhitā ekaggacittā kāyassa pariññāya; vedanāsu vedanānupassino viharanti ātāpino sampajānā ekodibhūtā vippasannacittā samāhitā ekaggacittā, vedanānaŋ pariññāya; citte cittānupassino viharanti ātāpino sampajānā ekodibhūtā vippasannacittā samāhitā ekaggacittā, cittassa pariññāya; dhammesu dhammānupassino viharanti ātāpino sampajānā ekodibhūtā vippasannacittā samāhitā ekaggacittā, dhammānaŋ pariññāya.

‘Yepi te, bhikkhave, bhikkhū arahanto khīņāsavā vusitavanto katakaraņīyā ohitabhārā anuppattasadatthā parikkhīņabhavasaŋyojanā sammadaññā vimuttā, tepi kāye kāyānupassino viharanti ātāpino sampajānā ekodibhūtā vippasannacittā samāhitā ekaggacittā, kāyena visaŋyuttā; vedanāsu vedanānupassino viharanti ātāpino sampajānā ekodibhūtā vippasannacittā samāhitā ekaggacittā, vedanāhi visaŋyuttā; citte cittānupassino viharanti ātāpino sampajānā ekodibhūtā vippasannacittā samāhitā ekaggacittā, cittena visaŋyuttā; dhammesu dhammānupassino viharanti ātāpino sampajānā ekodibhūtā vippasannacittā samāhitā ekaggacittā, dhammehi visaŋyuttā.

‘Yepi te, bhikkhave, bhikkhū navā acirapabbajitā adhunāgatā imaŋ dhammavinayaŋ, te vo, bhikkhave, bhikkhū imesaŋ catunnaŋ satipaţţhānānaŋ bhāvanāya samādapetabbā nivesetabbā patiţţhāpetabbā’ ti. Catutthaŋ.

5. Akusalarāsisuttaŋ
371. Sāvatthinidānaŋ (p. 3.127) Tatra kho bhagavā etadavoca– ‘“akusalarāsī” ti, bhikkhave, vadamāno pañca nīvaraņe sammā vadamāno vadeyya. Kevalo hāyaŋ, bhikkhave, akusalarāsi, yadidaŋ– pañca nīvaraņā. Katame pañca? Kāmacchandanīvaraņaŋ byāpādanīvaraņaŋ, thinamiddhanīvaraņaŋ, uddhaccakukkuccanīvaraņaŋ, vicikicchānīvaraņaŋ. “Akusalarāsī” ti, bhikkhave, vadamāno ime pañca nīvaraņe sammā vadamāno vadeyya. Kevalo hāyaŋ, bhikkhave, akusalarāsi, yadidaŋ– pañca nīvaraņā.

‘“Kusalarāsī” ti, bhikkhave, vadamāno cattāro satipaţţhāne sammā vadamāno vadeyya. Kevalo hāyaŋ, bhikkhave, kusalarāsi, yadidaŋ– cattāro satipaţţhānā. Katame cattāro? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ “Kusalarāsī” ti, bhikkhave, vadamāno ime cattāro satipaţţhāne sammā vadamāno vadeyya. Kevalo hāyaŋ, bhikkhave, kusalarāsi, yadidaŋ– cattāro satipaţţhānā’ ti. Pañcamaŋ.

6. Sakuņagghisuttaŋ
372. ‘Bhūtapubbaŋ, bhikkhave, sakuņagghi lāpaŋ sakuņaŋ sahasā ajjhappattā aggahesi. Atha kho, bhikkhave, lāpo sakuņo sakuņagghiyā hariyamāno evaŋ paridevasi– “mayamevamha alakkhikā, mayaŋ appapuññā, ye mayaŋ agocare carimha paravisaye. Sacejja mayaŋ gocare careyyāma sake pettike visaye, na myāyaŋ, sakuņagghi, alaŋ abhavissa, yadidaŋ– yuddhāyā” ti. “Ko pana te, lāpa, gocaro sako pettiko visayo” ti? “Yadidaŋ– nangalakaţţhakaraņaŋ leđđuţţhānan”’ ti. ‘Atha kho, bhikkhave, sakuņagghi sake bale apatthaddhā sake bale asaŋvadamānā lāpaŋ sakuņaŋ pamuñci– “gaccha kho tvaŋ, lāpa, tatrapi me gantvā na mokkhasī”’ ti.

‘Atha (p. 3.128) kho, bhikkhave, lāpo sakuņo nangalakaţţhakaraņaŋ leđđuţţhānaŋ gantvā mahantaŋ leđđuŋ abhiruhitvā sakuņagghiŋ vadamāno aţţhāsi– “ehi kho dāni me, sakuņagghi, ehi kho dāni me, sakuņagghī” ti. Atha kho sā, bhikkhave, sakuņagghi sake bale apatthaddhā sake bale asaŋvadamānā ubho pakkhe sannayha lāpaŋ sakuņaŋ sahasā ajjhappattā. Yadā kho, bhikkhave, aññāsi lāpo sakuņo “bahu-āgato kho myāyaŋ sakuņagghī” ti, atha tasseva leđđussa antaraŋ paccupādi. Atha kho, bhikkhave, sakuņagghi tattheva uraŋ paccatāļesi. Evañhi taŋ, bhikkhave, hoti yo agocare carati paravisaye.

‘Tasmātiha, bhikkhave, mā agocare carittha paravisaye. Agocare, bhikkhave, carataŋ paravisaye lacchati māro otāraŋ, lacchati māro ārammaņaŋ. Ko ca, bhikkhave, bhikkhuno agocaro paravisayo? Yadidaŋ– pañca kāmaguņā. Katame pañca? Cakkhuviññeyyā rūpā iţţhā kantā manāpā piyarūpā kāmūpasaŋhitā rajanīyā, sotaviññeyyā saddā …pe… ghānaviññeyyā gandhā… jivhāviññeyyā rasā… kāyaviññeyyā phoţţhabbā iţţhā kantā manāpā piyarūpā kāmūpasaŋhitā rajanīyā– ayaŋ, bhikkhave, bhikkhuno agocaro paravisayo.

‘Gocare, bhikkhave, caratha sake pettike visaye. Gocare, bhikkhave, carataŋ sake pettike visaye na lacchati māro otāraŋ, na lacchati māro ārammaņaŋ. Ko ca, bhikkhave, bhikkhuno gocaro sako pettiko visayo? Yadidaŋ– cattāro satipaţţhānā. Katame cattāro? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ– ayaŋ, bhikkhave, bhikkhuno gocaro sako pettiko visayo’ ti. Chaţţhaŋ.

7. Makkaţasuttaŋ
373. ‘Atthi, bhikkhave, himavato pabbatarājassa duggā visamā desā, yattha neva makkaţānaŋ cārī na manussānaŋ. Atthi, bhikkhave, himavato pabbatarājassa (p. 3.129) duggā visamā desā, yattha makkaţānañhi kho cārī, na manussānaŋ. Atthi, bhikkhave, himavato pabbatarājassa samā bhūmibhāgā ramaņīyā, yattha makkaţānañceva cārī manussānañca. Tatra, bhikkhave, luddā makkaţavīthīsu lepaŋ ođđenti makkaţānaŋ bādhanāya.

‘Tatra, bhikkhave, ye te makkaţā abālajātikā alolajātikā, te taŋ lepaŋ disvā ārakā parivajjanti. Yo pana so hoti makkaţo bālajātiko lolajātiko, so taŋ lepaŋ upasankamitvā hatthena gaņhāti. So tattha bajjhati. “Hatthaŋ mocessāmī” ti dutiyena hatthena gaņhāti. So tattha bajjhati. “Ubho hatthe mocessāmī” ti pādena gaņhāti. So tattha bajjhati. “Ubho hatthe mocessāmi pādañcā” ti dutiyena pādena gaņhāti. So tattha bajjhati. “Ubho hatthe mocessāmi pāde cā” ti tuņđena gaņhāti. So tattha bajjhati. Evañhi so, bhikkhave, makkaţo pañcođđito thunaŋ seti anayaŋ āpanno byasanaŋ āpanno yathākāmakaraņīyo luddassa. Tamenaŋ, bhikkhave, luddo vijjhitvā tasmiŋyeva kaţţhakatangāre avassajjetvā yena kāmaŋ pakkamati. Evaŋ so taŋ, bhikkhave, hoti yo agocare carati paravisaye.

‘Tasmātiha, bhikkhave, mā agocare carittha paravisaye. Agocare, bhikkhave, carataŋ paravisaye lacchati māro otāraŋ, lacchati māro ārammaņaŋ. Ko ca, bhikkhave, bhikkhuno agocaro paravisayo? Yadidaŋ– pañca kāmaguņā. Katame pañca? Cakkhuviññeyyā rūpā iţţhā kantā manāpā piyarūpā kāmūpasaŋhitā rajanīyā, sotaviññeyyā saddā …pe… ghānaviññeyyā gandhā… jivhāviññeyyā rasā… kāyaviññeyyā phoţţhabbā iţţhā kantā manāpā piyarūpā kāmūpasaŋhitā rajanīyā. Ayaŋ, bhikkhave, bhikkhuno agocaro paravisayo.

‘Gocare, bhikkhave, caratha sake pettike visaye. Gocare, bhikkhave carataŋ sake pettike visaye na lacchati māro otāraŋ, na lacchati māro ārammaņaŋ. Ko ca, bhikkhave, bhikkhuno gocaro sako pettiko visayo? Yadidaŋ– cattāro satipaţţhānā. Katame cattāro (p. 3.130) Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Ayaŋ, bhikkhave, bhikkhuno gocaro sako pettiko visayo’ ti. Sattamaŋ.

8. Sūdasuttaŋ
374. ‘Seyyathāpi, bhikkhave, bālo abyatto akusalo sūdo rājānaŋ vā rājamahāmattaŋ vā nānaccayehi sūpehi paccupaţţhito assa– ambilaggehipi, tittakaggehipi, kaţukaggehipi, madhuraggehipi, khārikehipi, akhārikehipi, loņikehipi, aloņikehipi.

‘Sa kho so, bhikkhave, bālo abyatto akusalo sūdo sakassa bhattu nimittaŋ na uggaņhāti– “idaŋ vā me ajja bhattu sūpeyyaŋ ruccati, imassa vā abhiharati, imassa vā bahuŋ gaņhāti, imassa vā vaņņaŋ bhāsati. Ambilaggaŋ vā me ajja bhattu sūpeyyaŋ ruccati ambilaggassa vā abhiharati, ambilaggassa vā bahuŋ gaņhāti, ambilaggassa vā vaņņaŋ bhāsati. Tittakaggaŋ vā me ajja… kaţukaggaŋ vā me ajja… madhuraggaŋ vā me ajja… khārikaŋ vā me ajja… akhārikaŋ vā me ajja… loņikaŋ vā me ajja… aloņikaŋ vā me ajja bhattu sūpeyyaŋ ruccati, aloņikassa vā abhiharati, aloņikassa vā bahuŋ gaņhāti, aloņikassa vā vaņņaŋ bhāsatī”’ ti.

‘Sa kho so, bhikkhave, bālo abyatto akusalo sūdo na ceva lābhī hoti acchādanassa, na lābhī vetanassa, na lābhī abhihārānaŋ. Taŋ kissa hetu? Tathā hi so, bhikkhave, bālo abyatto akusalo sūdo sakassa bhattu nimittaŋ na uggaņhāti. Evameva kho, bhikkhave, idhekacco bālo abyatto akusalo bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ. Tassa kāye kāyānupassino viharato cittaŋ na samādhiyati, upakkilesā na pahīyanti. So taŋ nimittaŋ na uggaņhāti. Vedanāsu vedanānupassī viharati …pe… citte cittānupassī viharati (p. 3.131) …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Tassa dhammesu dhammānupassino viharato cittaŋ na samādhiyati, upakkilesā na pahīyanti. So taŋ nimittaŋ na uggaņhāti.

‘Sa kho so, bhikkhave, bālo abyatto akusalo bhikkhu na ceva lābhī hoti diţţheva dhamme sukhavihārānaŋ, na lābhī satisampajaññassa Taŋ kissa hetu? Tathā hi so, bhikkhave, bālo abyatto akusalo bhikkhu sakassa cittassa nimittaŋ na uggaņhāti.

‘Seyyathāpi, bhikkhave, paņđito byatto kusalo sūdo rājānaŋ vā rājamahāmattaŋ vā nānaccayehi sūpehi paccupaţţhito assa– ambilaggehipi, tittakaggehipi, kaţukaggehipi, madhuraggehipi, khārikehipi, akhārikehipi, loņikehipi, aloņikehipi.

‘Sa kho so, bhikkhave, paņđito byatto kusalo sūdo sakassa bhattu nimittaŋ uggaņhāti– “idaŋ vā me ajja bhattu sūpeyyaŋ ruccati, imassa vā abhiharati, imassa vā bahuŋ gaņhāti, imassa vā vaņņaŋ bhāsati. Ambilaggaŋ vā me ajja bhattu sūpeyyaŋ ruccati ambilaggassa vā abhiharati, ambilaggassa vā bahuŋ gaņhāti, ambilaggassa vā vaņņaŋ bhāsati. Tittakaggaŋ vā me ajja… kaţukaggaŋ vā me ajja… madhuraggaŋ vā me ajja… khārikaŋ vā me ajja… akhārikaŋ vā me ajja… loņikaŋ vā me ajja… aloņikaŋ vā me ajja bhattu sūpeyyaŋ ruccati, aloņikassa vā abhiharati, aloņikassa vā bahuŋ gaņhāti, aloņikassa vā vaņņaŋ bhāsatī”’ ti.

‘Sa kho so, bhikkhave, paņđito byatto kusalo sūdo lābhī ceva hoti acchādanassa, lābhī vetanassa, lābhī abhihārānaŋ. Taŋ kissa hetu? Tathā hi so, bhikkhave, paņđito byatto kusalo sūdo sakassa bhattu nimittaŋ uggaņhāti. Evameva kho, bhikkhave, idhekacco paņđito byatto kusalo bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ. Tassa kāye kāyānupassino viharato cittaŋ samādhiyati, upakkilesā pahīyanti So taŋ nimittaŋ uggaņhāti. Vedanāsu vedanānupassī viharati …pe… citte cittānupassī viharati …pe… dhammesu dhammānupassī viharati (p. 3.132) ātāpī sampajāno satimā, vineyya loke abhijjhādomanassaŋ. Tassa dhammesu dhammānupassino viharato cittaŋ samādhiyati, upakkilesā pahīyanti. So taŋ nimittaŋ uggaņhāti.

‘Sa kho so, bhikkhave, paņđito byatto kusalo bhikkhu lābhī ceva hoti diţţheva dhamme sukhavihārānaŋ, lābhī hoti satisampajaññassa. Taŋ kissa hetu? Tathā hi so, bhikkhave, paņđito byatto kusalo bhikkhu sakassa cittassa nimittaŋ uggaņhātī’ ti. Aţţhamaŋ.

9. Gilānasuttaŋ
375. Evaŋ me sutaŋ– ekaŋ samayaŋ bhagavā vesāliyaŋ viharati veļuvagāmake . Tatra kho bhagavā bhikkhū āmantesi– ‘etha tumhe, bhikkhave, samantā vesāliyā yathāmittaŋ yathāsandiţţhaŋ yathāsambhattaŋ vassaŋ upetha. Idhevāhaŋ veļuvagāmake vassaŋ upagacchāmī’ ti. ‘Evaŋ, bhante’ ti kho te bhikkhū bhagavato paţissutvā samantā vesāliyā yathāmittaŋ yathāsandiţţhaŋ yathāsambhattaŋ vassaŋ upagacchuŋ. Bhagavā pana tattheva veļuvagāmake vassaŋ upagacchi .

Atha kho bhagavato vassūpagatassa kharo ābādho uppajji, bāļhā vedanā vattanti māraņantikā. Tatra sudaŋ bhagavā sato sampajāno adhivāsesi avihaññamāno. Atha kho bhagavato etadahosi– ‘na kho me taŋ patirūpaŋ, yohaŋ anāmantetvā upaţţhāke anapaloketvā bhikkhusanghaŋ parinibbāyeyyaŋ. Yaŋnūnāhaŋ imaŋ ābādhaŋ vīriyena paţipaņāmetvā jīvitasankhāraŋ adhiţţhāya vihareyyan’ ti. Atha kho bhagavā taŋ ābādhaŋ vīriyena paţipaņāmetvā jīvitasankhāraŋ adhiţţhāya vihāsi. (atha kho bhagavato so ābādho paţippassambhi) .

Atha kho bhagavā gilānā vuţţhito aciravuţţhito gelaññā vihārā nikkhamitvā vihārapacchāyāyaŋ paññatte āsane nisīdi. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ (p. 3.133) etadavoca– ‘diţţho me, bhante, bhagavato phāsu; diţţhaŋ, bhante, bhagavato khamanīyaŋ; diţţhaŋ, bhante, bhagavato yāpanīyaŋ. Api ca me, bhante, madhurakajāto viya kāyo, disāpi me na pakkhāyanti, dhammāpi maŋ nappaţibhanti bhagavato gelaññena. Api ca me, bhante, ahosi kācideva assāsamattā– “na tāva bhagavā parinibbāyissati, na yāva bhagavā bhikkhusanghaŋ ārabbha kiñcideva udāharatī”’ ti.

‘Kiŋ pana dāni, ānanda, bhikkhusangho mayi paccāsīsati? Desito, ānanda, mayā dhammo anantaraŋ abāhiraŋ karitvā. Natthānanda, tathāgatassa dhammesu ācariyamuţţhi. Yassa nūna, ānanda, evamassa– “ahaŋ bhikkhusanghaŋ pariharissāmī” ti vā, “mamuddesiko bhikkhusangho” ti vā, so nūna, ānanda, bhikkhusanghaŋ ārabbha kiñcideva udāhareyya. Tathāgatassa kho, ānanda, na evaŋ hoti– “ahaŋ bhikkhusanghaŋ pariharissāmī” ti vā “mamuddesiko bhikkhusangho” ti vā. Sa kiŋ, ānanda, tathāgato bhikkhusanghaŋ ārabbha kiñcideva udāharissati! Etarahi kho panāhaŋ, ānanda, jiņņo vuddho mahallako addhagato vayo-anuppatto. Āsītiko me vayo vattati. Seyyathāpi, ānanda, jajjarasakaţaŋ veļamissakena yāpeti; evameva kho, ānanda, vedhamissakena maññe tathāgatassa kāyo yāpeti.

‘Yasmiŋ ānanda, samaye tathāgato sabbanimittānaŋ amanasikārā ekaccānaŋ vedanānaŋ nirodhā animittaŋ cetosamādhiŋ upasampajja viharati, phāsutaro, ānanda, tasmiŋ samaye tathāgatassa kāyo hoti . Tasmātihānanda, attadīpā viharatha attasaraņā anaññasaraņā, dhammadīpā dhammasaraņā anaññasaraņā.

‘Kathañcānanda, bhikkhu attadīpo viharati attasaraņo anaññasaraņo, dhammadīpo dhammasaraņo anaññasaraņo? Idhānanda, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno (p. 3.134) satimā, vineyya loke abhijjhādomanassaŋ. Evaŋ kho, ānanda, bhikkhu attadīpo viharati attasaraņo anaññasaraņo, dhammadīpo dhammasaraņo anaññasaraņo. Ye hi keci, ānanda, etarahi vā mamaccaye vā attadīpā viharissanti attasaraņā anaññasaraņā, dhammadīpā dhammasaraņā anaññasaraņā tamatagge mete, ānanda, bhikkhū bhavissanti ye keci sikkhākāmā’ ti. Navamaŋ.

10. Bhikkhunupassayasuttaŋ
376. Atha kho āyasmā ānando pubbaņhasamayaŋ nivāsetvā pattacīvaramādāya yena aññataro bhikkhunupassayo tenupasankami; upasankamitvā paññatte āsane nisīdi. Atha kho sambahulā bhikkhuniyo yenāyasmā ānando tenupasankamiŋsu; upasankamitvā āyasmantaŋ ānandaŋ abhivādetvā ekamantaŋ nisīdiŋsu. Ekamantaŋ nisinnā kho tā bhikkhuniyo āyasmantaŋ ānandaŋ etadavocuŋ –

‘Idha, bhante ānanda, sambahulā bhikkhuniyo catūsu satipaţţhānesu suppatiţţhitacittā viharantiyo uļāraŋ pubbenāparaŋ visesaŋ sañjānantī’ ti . ‘Evametaŋ bhaginiyo, evametaŋ, bhaginiyo! Yo hi koci, bhaginiyo, bhikkhu vā bhikkhunī vā catūsu satipaţţhānesu suppatiţţhitacitto viharati, tassetaŋ pāţikankhaŋ– “uļāraŋ pubbenāparaŋ visesaŋ sañjānissatī”’ ti.

Atha kho āyasmā ānando tā bhikkhuniyo dhammiyā kathāya sandassetvā samādapetvā samuttejetvā sampahaŋsetvā uţţhāyāsanā pakkāmi. Atha kho āyasmā ānando sāvatthiyaŋ piņđāya caritvā pacchābhattaŋ piņđapātapaţikkanto yena bhagavā tenupasankamiŋ; upasankamitvā bhagavantaŋ abhivādetvā ekamantaŋ nisīdiŋ. Ekamantaŋ nisinno kho āyasmā ānando bhagavantaŋ etadavoca–

‘Idhāhaŋ, bhante, pubbaņhasamayaŋ nivāsetvā pattacīvaramādāya yena aññataro bhikkhunupassayo tenupasankamiŋ; upasankamitvā paññatte āsane nisīdiŋ. Atha kho, bhante, sambahulā bhikkhuniyo yenāhaŋ tenupasankamiŋsu; upasankamitvā maŋ abhivādetvā ekamantaŋ nisīdiŋsu. Ekamantaŋ (p. 3.135) nisinnā kho, bhante, tā bhikkhuniyo maŋ etadavocuŋ– “idha, bhante ānanda, sambahulā bhikkhuniyo catūsu satipaţţhānesu suppatiţţhitacittā viharantiyo uļāraŋ pubbenāparaŋ visesaŋ sañjānantī” ti. Evaŋ vuttāhaŋ, bhante, tā bhikkhuniyo etadavocaŋ– “evametaŋ, bhaginiyo, evametaŋ, bhaginiyo! Yo hi koci, bhaginiyo, bhikkhu vā bhikkhunī vā catūsu satipaţţhānesu suppatiţţhitacitto viharati, tassetaŋ pāţikankhaŋ– uļāraŋ pubbenāparaŋ visesaŋ sañjānissatī”’ ti.

‘Evametaŋ, ānanda, evametaŋ, ānanda! Yo hi koci, ānanda, bhikkhu vā bhikkhunī vā catūsu satipaţţhānesu suppatiţţhitacitto viharati, tassetaŋ pāţikankhaŋ– “uļāraŋ pubbenāparaŋ visesaŋ sañjānissati”’ .

‘Katamesu catūsu? Idhānanda, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ. Tassa kāye kāyānupassino viharato kāyārammaņo vā uppajjati kāyasmiŋ pariļāho, cetaso vā līnattaŋ, bahiddhā vā cittaŋ vikkhipati. Tenānanda, bhikkhunā kismiñcideva pasādanīye nimitte cittaŋ paņidahitabbaŋ. Tassa kismiñcideva pasādanīye nimitte cittaŋ paņidahato pāmojjaŋ jāyati. Pamuditassa pīti jāyati. Pītimanassa kāyo passambhati. Passaddhakāyo sukhaŋ vedayati . Sukhino cittaŋ samādhiyati. So iti paţisañcikkhati– “yassa khvāhaŋ atthāya cittaŋ paņidahiŋ, so me attho abhinipphanno. Handa, dāni paţisaŋharāmī” ti. So paţisaŋharati ceva na ca vitakketi na ca vicāreti. “Avitakkomhi avicāro, ajjhattaŋ satimā sukhamasmī” ti pajānāti’.

‘Puna caparaŋ, ānanda, bhikkhu vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Tassa dhammesu dhammānupassino viharato dhammārammaņo vā uppajjati kāyasmiŋ pariļāho, cetaso vā līnattaŋ, bahiddhā vā cittaŋ vikkhipati. Tenānanda, bhikkhunā kismiñcideva pasādanīye nimitte cittaŋ paņidahitabbaŋ. Tassa kismiñcideva pasādanīye nimitte cittaŋ paņidahato pāmojjaŋ jāyati (p. 3.136) Pamuditassa pīti jāyati. Pītimanassa kāyo passambhati. Passaddhakāyo sukhaŋ vedayati. Sukhino cittaŋ samādhiyati. So iti paţisañcikkhati– “yassa khvāhaŋ atthāya cittaŋ paņidahiŋ, so me attho abhinipphanno. Handa, dāni paţisaŋharāmī” ti. So paţisaŋharati ceva na ca vitakketi na ca vicāreti. “Avitakkomhi avicāro, ajjhattaŋ satimā sukhamasmī” ti pajānāti. Evaŋ kho, ānanda, paņidhāya bhāvanā hoti.

‘Kathañcānanda appaņidhāya bhāvanā hoti? Bahiddhā ānanda, bhikkhu cittaŋ appaņidhāya “appaņihitaŋ me bahiddhā cittan” ti pajānāti. Atha pacchāpure “asankhittaŋ vimuttaŋ appaņihitan” ti pajānāti. Atha ca pana “kāye kāyānupassī viharāmi ātāpī sampajāno satimā sukhamasmī” ti pajānāti. Bahiddhā, ānanda, bhikkhu cittaŋ appaņidhāya “appaņihitaŋ me bahiddhā cittan” ti pajānāti. Atha pacchāpure “asankhittaŋ vimuttaŋ appaņihitan” ti pajānāti. Atha ca pana “vedanāsu vedanānupassī viharāmi ātāpī sampajāno satimā sukhamasmī” ti pajānāti. Bahiddhā, ānanda, bhikkhu cittaŋ appaņidhāya “appaņihitaŋ me bahiddhā cittan” ti pajānāti. Atha pacchāpure “asankhittaŋ vimuttaŋ appaņihitan” ti pajānāti. Atha ca pana “citte cittānupassī viharāmi ātāpī sampajāno satimā sukhamasmī” ti pajānāti. Bahiddhā, ānanda, bhikkhu cittaŋ appaņidhāya “appaņihitaŋ me bahiddhā cittan” ti pajānāti. Atha pacchāpure “asankhittaŋ vimuttaŋ appaņihitan” ti pajānāti. Atha ca pana “dhammesu dhammānupassī viharāmi ātāpī sampajāno satimā sukhamasmī” ti pajānāti. Evaŋ kho, ānanda, appaņidhāya bhāvanā hoti.

‘Iti kho, ānanda, desitā mayā paņidhāya bhāvanā, desitā appaņidhāya bhāvanā. Yaŋ, ānanda, satthārā karaņīyaŋ sāvakānaŋ hitesinā anukampakena anukampaŋ upādāya, kataŋ vo taŋ mayā. Etāni, ānanda, rukkhamūlāni, etāni suññāgārāni! Jhāyathānanda, mā pamādattha; mā pacchā vippaţisārino ahuvattha! Ayaŋ vo amhākaŋ anusāsanī’ ti.

Idamavoca bhagavā. Attamano āyasmā ānando bhagavato bhāsitaŋ abhinandīti. Dasamaŋ.

Ambapālivaggo paţhamo.

Tassuddānaŋ–

Ambapāli (p. 3.137) sato bhikkhu, sālā kusalarāsi ca.

Sakuņagdhi makkaţo sūdo, gilāno bhikkhunupassayoti.

2. Nālandavaggo

1. Mahāpurisasuttaŋ
377. Sāvatthinidānaŋ Atha kho āyasmā sāriputto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā sāriputto bhagavantaŋ etadavoca– ‘“mahāpuriso, mahāpuriso” ti, bhante, vuccati. Kittāvatā nu kho, bhante, mahāpuriso hotī’ ti? ‘Vimuttacittattā khvāhaŋ, sāriputta, “mahāpuriso” ti vadāmi. Avimuttacittattā “no mahāpuriso” ti vadāmi’.

‘Kathañca, sāriputta, vimuttacitto hoti? Idha, sāriputta, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ. Tassa kāye kāyānupassino viharato cittaŋ virajjati, vimuccati anupādāya āsavehi. Vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Tassa dhammesu dhammānupassino viharato cittaŋ virajjati, vimuccati anupādāya āsavehi. Evaŋ kho, sāriputta, vimuttacitto hoti. Vimuttacittattā khvāhaŋ, sāriputta, “mahāpuriso” ti vadāmi. Avimuttacittattā “no mahāpuriso” ti vadāmī’ ti. Paţhamaŋ.

2. Nālandasuttaŋ
378. Ekaŋ samayaŋ bhagavā nālandāyaŋ viharati pāvārikambavane. Atha kho āyasmā sāriputto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā sāriputto bhagavantaŋ etadavoca– ‘evaŋpasanno ahaŋ, bhante, bhagavati! Na cāhu, na (p. 3.138) ca bhavissati, na cetarahi vijjati añño samaņo vā brāhmaņo vā bhagavatā bhiyyobhiññataro, yadidaŋ– sambodhiyan’ ti. ‘Uļārā kho tyāyaŋ, sāriputta, āsabhī vācā bhāsitā, ekaŋso gahito, sīhanādo nadito– “evaŋpasanno ahaŋ, bhante, bhagavati! Na cāhu, na ca bhavissati na cetarahi vijjati añño samaņo vā brāhmaņo vā bhagavatā bhiyyobhiññataro, yadidaŋ– sambodhiyan”’ ti.

‘Kiŋ nu te, sāriputta, ye te ahesuŋ atītamaddhānaŋ arahanto sammāsambuddhā, sabbe te bhagavanto cetasā ceto paricca viditā– “evaŋsīlā te bhagavanto ahesuŋ” iti vā, “evaŋdhammā te bhagavanto ahesuŋ” iti vā, “evaŋpaññā te bhagavanto ahesuŋ” iti vā, “evaŋvihārino te bhagavanto ahesuŋ” iti vā, “evaŋvimuttā te bhagavanto ahesuŋ” iti vā’ ti? ‘No hetaŋ, bhante’!

‘Kiŋ pana te, sāriputta, ye te bhavissanti anāgatamaddhānaŋ arahanto sammāsambuddhā, sabbe te bhagavanto cetasā ceto paricca viditā– “evaŋsīlā te bhagavanto bhavissanti” iti vā, “evaŋdhammā te bhagavanto bhavissanti” iti vā, “evaŋpaññā te bhagavanto bhavissanti” iti vā, “evaŋvihārino te bhagavanto bhavissanti” iti vā, “evaŋvimuttā te bhagavanto bhavissanti” iti vā’ ti? ‘No hetaŋ, bhante’.

‘Kiŋ pana tyāhaŋ, sāriputta, etarahi, arahaŋ sammāsambuddho cetasā ceto paricca vidito– “evaŋsīlo bhagavā” iti vā, “evaŋdhammo bhagavā” iti vā, “evaŋpañño bhagavā” iti vā, “evaŋvihārī bhagavā” iti vā, “evaŋvimutto bhagavā” iti vā’ ti? ‘No hetaŋ, bhante’.

‘Ettha ca te, sāriputta, atītānāgatapaccuppannesu arahantesu sammāsambuddhesu cetopariyañāņaŋ natthi. Atha kiñcarahi tyāyaŋ, sāriputta, uļārā āsabhī vācā bhāsitā, ekaŋso gahito, sīhanādo nadito– “evaŋpasanno ahaŋ, bhante, bhagavati! Na cāhu, na ca bhavissati, na cetarahi vijjati añño samaņo vā brāhmaņo vā bhagavatā” bhiyyobhiññataro, yadidaŋ– sambodhiyan’ ti?

‘Na (p. 3.139) kho me, bhante, atītānāgatapaccuppannesu arahantesu sammāsambuddhesu cetopariyañāņaŋ atthi, api ca me dhammanvayo vidito. Seyyathāpi, bhante, rañño paccantimaŋ nagaraŋ daļhuddhāpaŋ daļhapākāratoraņaŋ ekadvāraŋ. Tatrassa dovāriko paņđito byatto medhāvī aññātānaŋ nivāretā ñātānaŋ pavesetā. So tassa nagarassa samantā anupariyāyapathaŋ anukkamamāno na passeyya pākārasandhiŋ vā pākāravivaraŋ vā, antamaso biļāranikkhamanamattampi. Tassa evamassa– “ye kho keci oļārikā pāņā imaŋ nagaraŋ pavisanti vā nikkhamanti vā, sabbe te imināva dvārena pavisanti vā nikkhamanti vā” ti. Evameva kho me, bhante, dhammanvayo vidito – “yepi te, bhante, ahesuŋ atītamaddhānaŋ arahanto sammāsambuddhā, sabbe te bhagavanto pañca nīvaraņe pahāya, cetaso upakkilese paññāya dubbalīkaraņe, catūsu satipaţţhānesu suppatiţţhitacittā, satta bojjhange yathābhūtaŋ bhāvetvā, anuttaraŋ sammāsambodhiŋ abhisambujjhiŋsu. Yepi te, bhante, bhavissanti anāgatamaddhānaŋ arahanto sammāsambuddhā, sabbe te bhagavanto pañca nīvaraņe pahāya, cetaso upakkilese paññāya dubbalīkaraņe, catūsu satipaţţhānesu suppatiţţhitacittā, satta bojjhange yathābhūtaŋ bhāvetvā, anuttaraŋ sammāsambodhiŋ abhisambujjhissanti. Bhagavāpi, bhante, etarahi arahaŋ sammāsambuddho pañca nīvaraņe pahāya, cetaso upakkilese paññāya dubbalīkaraņe, catūsu satipaţţhānesu suppatiţţhitacitto, satta bojjhange yathābhūtaŋ bhāvetvā, anuttaraŋ sammāsambodhiŋ abhisambuddho”’ ti.

‘Sādhu sādhu, sāriputta! Tasmātiha tvaŋ, sāriputta, imaŋ dhammapariyāyaŋ abhikkhaņaŋ bhāseyyāsi bhikkhūnaŋ bhikkhunīnaŋ upāsakānaŋ upāsikānaŋ. Yesampi hi, sāriputta, moghapurisānaŋ bhavissati tathāgate kankhā vā vimati vā, tesampimaŋ dhammapariyāyaŋ sutvā yā tathāgate kankhā vā vimati vā sā pahīyissatī’ ti. Dutiyaŋ.

3. Cundasuttaŋ
379. Ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena āyasmā sāriputto magadhesu (p. 3.140) viharati nālakagāmake ābādhiko dukkhito bāļhagilāno. Cundo ca samaņuddeso āyasmato sāriputtassa upaţţhāko hoti.

Atha kho āyasmā sāriputto teneva ābādhena parinibbāyi. Atha kho cundo samaņuddeso āyasmato sāriputtassa pattacīvaramādāya yena sāvatthi jetavanaŋ anāthapiņđikassa ārāmo yenāyasmā ānando tenupasankami; upasankamitvā āyasmantaŋ ānandaŋ abhivādetvā ekamantaŋ nisīdi. Ekamantaŋ nisinno kho cundo samaņuddeso āyasmantaŋ ānandaŋ etadavoca– ‘āyasmā, bhante, sāriputto parinibbuto. Idamassa pattacīvaran’ ti.

‘Atthi kho idaŋ, āvuso cunda, kathāpābhataŋ bhagavantaŋ dassanāya. Āyāmāvuso cunda, yena bhagavā tenupasankamissāma; upasankamitvā bhagavato etamatthaŋ ārocessāmā’ ti. ‘Evaŋ, bhante’ ti kho cundo samaņuddeso āyasmato ānandassa paccassosi.

Atha kho āyasmā ca ānando cundo ca samaņuddeso yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinno kho āyasmā ānando bhagavantaŋ etadavoca– ‘ayaŋ, bhante, cundo samaņuddeso evamāha– “āyasmā, bhante, sāriputto parinibbuto; idamassa pattacīvaran” ti. Api ca me, bhante, madhurakajāto viya kāyo, disāpi me na pakkhāyanti, dhammāpi maŋ nappaţibhanti “āyasmā sāriputto parinibbuto” ti sutvā’.

‘Kiŋ nu kho te, ānanda, sāriputto sīlakkhandhaŋ vā ādāya parinibbuto, samādhikkhandhaŋ vā ādāya parinibbuto, paññākkhandhaŋ vā ādāya parinibbuto, vimuttikkhandhaŋ vā ādāya parinibbuto, vimuttiñāņadassanakkhandhaŋ vā ādāya parinibbuto’ ti? ‘Na ca kho me, bhante, āyasmā sāriputto sīlakkhandhaŋ vā ādāya parinibbuto, samādhikkhandhaŋ vā …pe… paññākkhandhaŋ vā… vimuttikkhandhaŋ vā… vimuttiñāņadassanakkhandhaŋ vā ādāya parinibbuto. Api ca me, bhante, āyasmā sāriputto ovādako ahosi otiņņo viññāpako sandassako samādapako samuttejako sampahaŋsako, akilāsu dhammadesanāya, anuggāhako sabrahmacārīnaŋ. Taŋ mayaŋ āyasmato sāriputtassa dhammojaŋ dhammabhogaŋ dhammānuggahaŋ anussarāmā’ ti.

‘Nanu (p. 3.141) taŋ, ānanda, mayā paţikacceva akkhātaŋ– “sabbehi piyehi manāpehi nānābhāvo vinābhāvo aññathābhāvo Taŋ kutettha, ānanda, labbhā! Yaŋ taŋ jātaŋ bhūtaŋ sankhataŋ palokadhammaŋ, taŋ vata mā palujjīti– netaŋ ţhānaŋ vijjati. Seyyathāpi, ānanda, mahato rukkhassa tiţţhato sāravato yo mahantataro khandho so palujjeyya; evameva kho ānanda, mahato bhikkhusanghassa tiţţhato sāravato sāriputto parinibbuto. Taŋ kutettha, ānanda, labbhā! Yaŋ taŋ jātaŋ bhūtaŋ sankhataŋ palokadhammaŋ, taŋ vata mā palujjī” ti– netaŋ ţhānaŋ vijjati. Tasmātihānanda, attadīpā viharatha attasaraņā anaññasaraņā, dhammadīpā dhammasaraņā anaññasaraņā.

‘Kathañcānanda, bhikkhu attadīpo viharati attasaraņo anaññasaraņo, dhammadīpo dhammasaraņo anaññasaraņo? Idhānanda, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Evaŋ kho, ānanda, bhikkhu attadīpo viharati attasaraņo anaññasaraņo, dhammadīpo dhammasaraņo anaññasaraņo. Ye hi keci, ānanda, etarahi vā mamaccaye vā attadīpā viharissanti attasaraņā anaññasaraņā, dhammadīpā dhammasaraņā anaññasaraņā; tamatagge mete, ānanda, bhikkhū bhavissanti ye keci sikkhākāmā’ ti. Tatiyaŋ.

4. Ukkacelasuttaŋ
380. Ekaŋ samayaŋ bhagavā vajjīsu viharati ukkacelāyaŋ gangāya nadiyā tīre mahatā bhikkhusanghena saddhiŋ aciraparinibbutesu sāriputtamoggallānesu. Tena kho pana samayena bhagavā bhikkhusanghaparivuto ajjhokāse nisinno hoti.

Atha kho bhagavā tuņhībhūtaŋ bhikkhusanghaŋ anuviloketvā bhikkhū āmantesi– ‘api myāyaŋ, bhikkhave, parisā suññā viya khāyati parinibbutesu sāriputtamoggallānesu. Asuññā me, bhikkhave, parisā hoti (p. 3.142) anapekkhā tassaŋ disāyaŋ hoti, yassaŋ disāyaŋ sāriputtamoggallānā viharanti. Ye hi te, bhikkhave, ahesuŋ atītamaddhānaŋ arahanto sammāsambuddhā, tesampi bhagavantānaŋ etapparamaŋyeva sāvakayugaŋ ahosi– seyyathāpi mayhaŋ sāriputtamoggallānā. Yepi te, bhikkhave, bhavissanti anāgatamaddhānaŋ arahanto sammāsambuddhā, tesampi bhagavantānaŋ etapparamaŋyeva sāvakayugaŋ bhavissati– seyyathāpi mayhaŋ sāriputtamoggallānā. Acchariyaŋ, bhikkhave, sāvakānaŋ! Abbhutaŋ, bhikkhave, sāvakānaŋ! Satthu ca nāma sāsanakarā bhavissanti ovādappaţikarā, catunnañca parisānaŋ piyā bhavissanti manāpā garubhāvanīyā ca! Acchariyaŋ, bhikkhave, tathāgatassa, abbhutaŋ, bhikkhave, tathāgatassa! Evarūpepi nāma sāvakayuge parinibbute natthi tathāgatassa soko vā paridevo vā! Taŋ kutettha, bhikkhave, labbhā! Yaŋ taŋ jātaŋ bhūtaŋ sankhataŋ palokadhammaŋ, taŋ vata mā palujjīti– netaŋ ţhānaŋ vijjati. Seyyathāpi, bhikkhave, mahato rukkhassa tiţţhato sāravato ye mahantatarā khandhā te palujjeyyuŋ; evameva kho, bhikkhave, mahato bhikkhusanghassa tiţţhato sāravato sāriputtamoggallānā parinibbutā. Taŋ kutettha, bhikkhave, labbhā! Yaŋ taŋ jātaŋ bhūtaŋ sankhataŋ palokadhammaŋ, taŋ vata mā palujjīti– netaŋ ţhānaŋ vijjati. Tasmātiha, bhikkhave, attadīpā viharatha attasaraņā anaññasaraņā, dhammadīpā dhammasaraņā anaññasaraņā.

‘Kathañca, bhikkhave, bhikkhu attadīpo viharati attasaraņo anaññasaraņo, dhammadīpo dhammasaraņo anaññasaraņo? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Evaŋ kho, bhikkhave, bhikkhu attadīpo viharati attasaraņo anaññasaraņo, dhammadīpo dhammasaraņo anaññasaraņo. Ye hi keci, bhikkhave, etarahi vā mamaccaye vā attadīpā viharissanti attasaraņā anaññasaraņā, dhammadīpā dhammasaraņā anaññasaraņā; tamatagge mete, bhikkhave, bhikkhū bhavissanti ye keci sikkhākāmā’ ti. Catutthaŋ.

5. Bāhiyasuttaŋ
381. Sāvatthinidānaŋ (p. 3.143) Atha kho āyasmā bāhiyo yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā bāhiyo bhagavantaŋ etadavoca– ‘sādhu me, bhante, bhagavā sankhittena dhammaŋ desetu, yamahaŋ bhagavato dhammaŋ sutvā eko vūpakaţţho appamatto ātāpī pahitatto vihareyyan’ ti. ‘Tasmātiha tvaŋ, bāhiya, ādimeva visodhehi kusalesu dhammesu. Ko cādi kusalānaŋ dhammānaŋ? Sīlañca suvisuddhaŋ, diţţhi ca ujukā. Yato ca kho te, bāhiya, sīlañca suvisuddhaŋ bhavissati, diţţhi ca ujukā, tato tvaŋ, bāhiya, sīlaŋ nissāya sīle patiţţhāya cattāro satipaţţhāne bhāveyyāsi’.

‘Katame cattāro? Idha, tvaŋ, bāhiya, kāye kāyānupassī viharāhi ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharāhi ātāpī sampajāno satimā, vineyya loke abhijjhādomanassaŋ. Yato kho tvaŋ, bāhiya, sīlaŋ nissāya sīle patiţţhāya ime cattāro satipaţţhāne evaŋ bhāvessasi, tato tuyhaŋ, bāhiya, yā ratti vā divaso vā āgamissati, vuddhiyeva pāţikankhā kusalesu dhammesu, no parihānī’ ti.

Atha kho āyasmā bāhiyo bhagavato bhāsitaŋ abhinanditvā anumoditvā uţţhāyāsanā bhagavantaŋ abhivādetvā padakkhiņaŋ katvā pakkāmi. Atha kho āyasmā bāhiyo eko vūpakaţţho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti, tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihāsi ‘Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā’ ti abbhaññāsi. Aññataro ca panāyasmā bāhiyo arahataŋ ahosīti. Pañcamaŋ.

6. Uttiyasuttaŋ
382. Sāvatthinidānaŋ. Atha kho āyasmā uttiyo yena bhagavā tenupasankami …pe… ekamantaŋ nisinno kho āyasmā uttiyo bhagavantaŋ etadavoca– ‘sādhu me, bhante, bhagavā sankhittena dhammaŋ desetu, yamahaŋ bhagavato (p. 3.144) dhammaŋ sutvā eko vūpakaţţho appamatto ātāpī pahitatto vihareyyan’ ti. ‘Tasmātiha tvaŋ, uttiya, ādimeva visodhehi kusalesu dhammesu. Ko cādi kusalānaŋ dhammānaŋ? Sīlañca suvisuddhaŋ, diţţhi ca ujukā. Yato ca kho te, uttiya, sīlañca suvisuddhaŋ bhavissati, diţţhi ca ujukā, tato tvaŋ, uttiya, sīlaŋ nissāya sīle patiţţhāya cattāro satipaţţhāne bhāveyyāsi’.

‘Katame cattāro? Idha tvaŋ, uttiya, kāye kāyānupassī viharāhi ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharāhi ātāpī sampajāno satimā, vineyya loke abhijjhādomanassaŋ. Yato kho tvaŋ, uttiya, sīlaŋ nissāya sīle patiţţhāya ime cattāro satipaţţhāne evaŋ bhāvessasi, tato tvaŋ, uttiya, gamissasi maccudheyyassa pāran’ ti.

Atha kho āyasmā uttiyo bhagavato bhāsitaŋ abhinanditvā anumoditvā uţţhāyāsanā bhagavantaŋ abhivādetvā padakkhiņaŋ katvā pakkāmi. Atha kho āyasmā uttiyo eko vūpakaţţho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti, tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja vihāsi. ‘Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā’ ti abbhaññāsi. Aññataro ca panāyasmā uttiyo arahataŋ ahosīti. Chaţţhaŋ.

7. Ariyasuttaŋ
383. ‘Cattārome bhikkhave, satipaţţhānā bhāvitā bahulīkatā ariyā niyyānikā niyyanti takkarassa sammā dukkhakkhayāya. Katame cattāro? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Ime kho, bhikkhave, cattāro satipaţţhānā bhāvitā bahulīkatā ariyā niyyānikā niyyanti takkarassa sammā dukkhakkhayāyā’ ti. Sattamaŋ.

8. Brahmasuttaŋ
384. Ekaŋ (p. 3.145) samayaŋ bhagavā uruvelāyaŋ viharati najjā nerañjarāya tīre ajapālanigrodhe paţhamābhisambuddho. Atha kho bhagavato rahogatassa paţisallīnassa evaŋ cetaso parivitakko udapādi– ‘ekāyano ayaŋ maggo sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya, yadidaŋ– cattāro satipaţţhānā’.

‘Katame cattāro? Kāye vā bhikkhu kāyānupassī vihareyya ātāpī sampajāno satimā, vineyya loke abhijjhādomanassaŋ; vedanāsu vā bhikkhu …pe… citte vā bhikkhu …pe… dhammesu vā bhikkhu dhammānupassī vihareyya ātāpī sampajāno satimā, vineyya loke abhijjhādomanassaŋ. Ekāyano ayaŋ maggo sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya, yadidaŋ– cattāro satipaţţhānā’ ti.

Atha kho brahmā sahampati bhagavato cetasā cetoparivitakkamaññāya– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva– brahmaloke antarahito bhagavato purato pāturahosi. Atha kho brahmā sahampati ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘evametaŋ, bhagavā, evametaŋ, sugata! Ekāyano ayaŋ, bhante, maggo sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya, yadidaŋ– cattāro satipaţţhānā’

‘Katame cattāro? Kāye vā, bhante, bhikkhu kāyānupassī vihareyya ātāpī sampajāno satimā vineyya loke abhijjhādomanassaŋ; vedanāsu vā, bhante, bhikkhu …pe… citte vā, bhante, bhikkhu …pe… dhammesu vā, bhante, bhikkhu dhammānupassī vihareyya ātāpī sampajāno satimā, vineyya loke abhijjhādomanassaŋ. Ekāyano ayaŋ, bhante, maggo sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya (p. 3.146) ñāyassa adhigamāya nibbānassa sacchikiriyāya, yadidaŋ – cattāro satipaţţhānā’ ti.

Idamavoca brahmā sahampati. Idaŋ vatvā athāparaŋ etadavoca–


‘Ekāyanaŋ jātikhayantadassī, maggaŋ pajānāti hitānukampī.


Etena maggena tariŋsu pubbe, tarissanti ye ca taranti oghan’ ti. Aţţhamaŋ.

9. Sedakasuttaŋ
385. Ekaŋ samayaŋ bhagavā sumbhesu viharati sedakaŋ nāma sumbhānaŋ nigamo. Tatra kho bhagavā bhikkhū āmantesi– ‘bhūtapubbaŋ, bhikkhave, caņđālavaŋsiko caņđālavaŋsaŋ ussāpetvā medakathālikaŋ antevāsiŋ āmantesi– “ehi tvaŋ, samma medakathālike, caņđālavaŋsaŋ abhiruhitvā mama uparikhandhe tiţţhāhī” ti. “Evaŋ, ācariyā” ti kho, bhikkhave, medakathālikā antevāsī caņđālavaŋsikassa paţissutvā caņđālavaŋsaŋ abhiruhitvā ācariyassa uparikhandhe aţţhāsi. Atha kho, bhikkhave, caņđālavaŋsiko medakathālikaŋ antevāsiŋ etadavoca– “tvaŋ, samma medakathālike, mamaŋ rakkha, ahaŋ taŋ rakkhissāmi. Evaŋ mayaŋ aññamaññaŋ guttā aññamaññaŋ rakkhitā sippāni ceva dassessāma, lābhañca lacchāma, sotthinā ca caņđālavaŋsā orohissāmā” ti. Evaŋ vutte, bhikkhave, medakathālikā antevāsī caņđālavaŋsikaŋ etadavoca– “na kho panetaŋ, ācariya, evaŋ bhavissati. Tvaŋ, ācariya, attānaŋ rakkha, ahaŋ attānaŋ rakkhissāmi. Evaŋ mayaŋ attaguttā attarakkhitā sippāni ceva dassessāma, lābhañca lacchāma, sotthinā ca caņđālavaŋsā orohissāmā”’ ti. ‘So tattha ñāyo’ ti bhagavā etadavoca, ‘yathā medakathālikā antevāsī ācariyaŋ avoca. Attānaŋ, bhikkhave, rakkhissāmīti satipaţţhānaŋ sevitabbaŋ; paraŋ rakkhissāmīti satipaţţhānaŋ sevitabbaŋ. Attānaŋ, bhikkhave, rakkhanto paraŋ rakkhati, paraŋ rakkhanto attānaŋ rakkhati’.

‘Kathañca (p. 3.147) bhikkhave, attānaŋ rakkhanto paraŋ rakkhati? Āsevanāya, bhāvanāya, bahulīkammena– evaŋ kho, bhikkhave, attānaŋ rakkhanto paraŋ rakkhati. Kathañca, bhikkhave, paraŋ rakkhanto attānaŋ rakkhati? Khantiyā, avihiŋsāya, mettacittatāya, anudayatāya– evaŋ kho, bhikkhave, paraŋ rakkhanto attānaŋ rakkhati. Attānaŋ, bhikkhave, rakkhissāmīti satipaţţhānaŋ sevitabbaŋ; paraŋ rakkhissāmīti satipaţţhānaŋ sevitabbaŋ. Attānaŋ, bhikkhave, rakkhanto paraŋ rakkhati, paraŋ rakkhanto attānaŋ rakkhatī’ ti. Navamaŋ.

10. Janapadakalyāņīsuttaŋ
386. Evaŋ me sutaŋ– ekaŋ samayaŋ bhagavā sumbhesu viharati sedakaŋ nāma sumbhānaŋ nigamo. Tatra kho bhagavā bhikkhū āmantesi– ‘bhikkhavo’ ti. ‘Bhadante’ ti te bhikkhū bhagavato paccassosuŋ. Bhagavā etadavoca–

‘Seyyathāpi, bhikkhave, “janapadakalyāņī, janapadakalyāņī” ti kho, bhikkhave, mahājanakāyo sannipateyya. “Sā kho panassa janapadakalyāņī paramapāsāvinī nacce, paramapāsāvinī gīte. Janapadakalyāņī naccati gāyatī” ti kho, bhikkhave, bhiyyosomattāya mahājanakāyo sannipateyya. Atha puriso āgaccheyya jīvitukāmo amaritukāmo sukhakāmo dukkhappaţikūlo. Tamenaŋ evaŋ vadeyya– “ayaŋ te, ambho purisa, samatittiko telapatto antarena ca mahāsamajjaŋ antarena ca janapadakalyāņiyā pariharitabbo. Puriso ca te ukkhittāsiko piţţhito piţţhito anubandhissati. Yattheva naŋ thokampi chađđessati tattheva te siro pātessatī” ti. Taŋ kiŋ maññatha, bhikkhave, api nu so puriso amuŋ telapattaŋ amanasikaritvā bahiddhā pamādaŋ āhareyyā’ ti? ‘No hetaŋ, bhante’.

‘Upamā kho myāyaŋ, bhikkhave, katā atthassa viññāpanāya. Ayaŋ cevettha attho– samatittiko telapattoti kho, bhikkhave, kāyagatāya etaŋ satiyā adhivacanaŋ. Tasmātiha, bhikkhave, evaŋ sikkhitabbaŋ– “kāyagatā sati no bhāvitā bhavissati bahulīkatā yānīkatā vatthukatā (p. 3.148) anuţţhitā paricitā susamāraddhā” ti. Evañhi kho, bhikkhave, sikkhitabban’ ti. Dasamaŋ.

Nālandavaggo dutiyo.

Tassuddānaŋ–

Mahāpuriso nālandaŋ, cundo celañca bāhiyo.

Uttiyo ariyo brahmā, sedakaŋ janapadena cāti.

3. Sīlaţţhitivaggo

1. Sīlasuttaŋ
387. Evaŋ me sutaŋ– ekaŋ samayaŋ āyasmā ca ānando āyasmā ca bhaddo pāţaliputte viharanti kukkuţārāme. Atha kho āyasmā bhaddo sāyanhasamayaŋ paţisallānā vuţţhito yenāyasmā ānando tenupasankami; upasankamitvā āyasmatā ānandena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho āyasmā bhaddo āyasmantaŋ ānandaŋ etadavoca– ‘yānimāni, āvuso ānanda, kusalāni sīlāni vuttāni bhagavatā, imāni kusalāni sīlāni kimatthiyāni vuttāni bhagavatā’ ti?

‘Sādhu sādhu, āvuso bhadda! Bhaddako kho te, āvuso bhadda, ummango, bhaddakaŋ paţibhānaŋ, kalyāņī paripucchā. Evañhi tvaŋ, āvuso bhadda, pucchasi– “yānimāni āvuso ānanda, kusalāni sīlāni vuttāni bhagavatā, imāni kusalāni sīlāni kimatthiyāni vuttāni bhagavatā”’ ti? ‘Evamāvuso’ ti. ‘Yānimāni, āvuso bhadda, kusalāni sīlāni vuttāni bhagavatā, imāni kusalāni sīlāni yāvadeva catunnaŋ satipaţţhānānaŋ bhāvanāya vuttāni bhagavatā’.

‘Katamesaŋ catunnaŋ? Idhāvuso, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ vedanāsu …pe… (p. 3.149) citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Yānimāni āvuso bhadda, kusalāni sīlāni vuttāni bhagavatā, imāni kusalāni sīlāni yāvadeva imesaŋ catunnaŋ satipaţţhānānaŋ bhāvanāya vuttāni bhagavatā’ ti. Paţhamaŋ.

2. Ciraţţhitisuttaŋ
388. Taŋyeva nidānaŋ. Ekamantaŋ nisinno kho āyasmā bhaddo āyasmantaŋ ānandaŋ etadavoca– ‘ko nu kho, āvuso ānanda, hetu, ko paccayo yena tathāgate parinibbute saddhammo na ciraţţhitiko hoti? Ko panāvuso ānanda, hetu, ko paccayo yena tathāgate parinibbute saddhammo ciraţţhitiko hotī’ ti?

‘Sādhu sādhu, āvuso bhadda! Bhaddako kho te, āvuso bhadda, ummango, bhaddakaŋ paţibhānaŋ, kalyāņī paripucchā. Evañhi tvaŋ, āvuso bhadda, pucchasi– “ko nu kho, āvuso ānanda, hetu, ko paccayo yena tathāgate parinibbute saddhammo na ciraţţhitiko hoti? Ko panāvuso ānanda, hetu, ko paccayo yena tathāgate parinibbute saddhammo ciraţţhitiko hotī”’ ti? ‘Evamāvuso’ ti. ‘Catunnaŋ kho, āvuso, satipaţţhānānaŋ abhāvitattā abahulīkatattā tathāgate parinibbute saddhammo na ciraţţhitiko hoti. Catunnañca kho, āvuso, satipaţţhānānaŋ bhāvitattā bahulīkatattā tathāgate parinibbute saddhammo ciraţţhitiko hoti’.

‘Katamesaŋ catunnaŋ? Idhāvuso bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Imesaŋ kho, āvuso, catunnaŋ satipaţţhānānaŋ abhāvitattā abahulīkatattā tathāgate parinibbute saddhammo na ciraţţhitiko hoti. Imesañca kho, āvuso, catunnaŋ satipaţţhānānaŋ bhāvitattā bahulīkatattā tathāgate parinibbute saddhammo ciraţţhitiko hotī’ ti. Dutiyaŋ.

3. Parihānasuttaŋ
389. Ekaŋ (p. 3.150) samayaŋ āyasmā ca ānando āyasmā ca bhaddo pāţaliputte viharanti kukkuţārāme. Atha kho āyasmā bhaddo sāyanhasamayaŋ paţisallānā vuţţhito yenāyasmā ānando tenupasankami; upasankamitvā āyasmatā ānandena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho āyasmā bhaddo āyasmantaŋ ānandaŋ etadavoca– ‘ko nu kho, āvuso ānanda, hetu, ko paccayo yena saddhammaparihānaŋ hoti? Ko nu kho, āvuso ānanda, hetu, ko paccayo yena saddhamma-aparihānaŋ hotī’ ti?

‘Sādhu sādhu, āvuso bhadda! Bhaddako kho te, āvuso bhadda, ummango, bhaddakaŋ paţibhānaŋ, kalyāņī paripucchā. Evañhi tvaŋ, āvuso bhadda, pucchasi– “ko nu kho, āvuso ānanda, hetu, ko paccayo yena saddhammaparihānaŋ hoti? Ko panāvuso ānanda, hetu, ko paccayo yena saddhamma-aparihānaŋ hotī”’ ti? ‘Evamāvuso’ ti. ‘Catunnaŋ kho, āvuso satipaţţhānānaŋ abhāvitattā abahulīkatattā saddhammaparihānaŋ hoti. Catunnañca kho, āvuso, satipaţţhānānaŋ bhāvitattā bahulīkatattā saddhamma-aparihānaŋ hoti’.

‘Katamesaŋ catunnaŋ? Idhāvuso, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Imesaŋ kho, āvuso, catunnaŋ satipaţţhānānaŋ abhāvitattā abahulīkatattā saddhammaparihānaŋ hoti. Imesañca kho, āvuso, catunnaŋ satipaţţhānānaŋ bhāvitattā bahulīkatattā saddhamma-aparihānaŋ hotī’ ti. Tatiyaŋ.

4. Suddhasuttaŋ
390. Sāvatthinidānaŋ. ‘Cattārome, bhikkhave, satipaţţhānā. Katame cattāro? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte (p. 3.151) …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Ime kho, bhikkhave, cattāro satipaţţhānā’ ti. Catutthaŋ.

5. Aññatarabrāhmaņasuttaŋ
391. Evaŋ me sutaŋ– ekaŋ samayaŋ bhagavā sāvatthiyaŋ viharati jetavane anāthapiņđikassa ārāme. Atha kho aññataro brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho so brāhmaņo bhagavantaŋ etadavoca – ‘ko nu kho, bho gotama, hetu, ko paccayo yena tathāgate parinibbute saddhammo na ciraţţhitiko hoti? Ko pana, bho gotama, hetu, ko paccayo yena tathāgate parinibbute saddhammo ciraţţhitiko hotī’ ti?

‘Catunnaŋ kho, brāhmaņa, satipaţţhānānaŋ abhāvitattā abahulīkatattā tathāgate parinibbute saddhammo na ciraţţhitiko hoti. Catunnañca kho, brāhmaņa, satipaţţhānānaŋ bhāvitattā bahulīkatattā tathāgate parinibbute saddhammo ciraţţhitiko hoti.

‘Katamesaŋ catunnaŋ? Idha, brāhmaņa, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Imesaŋ kho, brāhmaņa, catunnaŋ satipaţţhānānaŋ abhāvitattā abahulīkatattā tathāgate parinibbute saddhammo na ciraţţhitiko hoti. Imesañca kho, brāhmaņa, catunnaŋ satipaţţhānānaŋ bhāvitattā bahulīkatattā tathāgate parinibbute saddhammo ciraţţhitiko hotī’ ti.

Evaŋ vutte so brāhmaņo bhagavantaŋ etadavoca– ‘abhikkantaŋ bho gotama …pe… upāsakaŋ maŋ bhavaŋ gotamo dhāretu ajjatagge pāņupetaŋ saraņaŋ gatan’ ti. Pañcamaŋ.

6. Padesasuttaŋ
392. Ekaŋ (p. 3.152) samayaŋ āyasmā ca sāriputto āyasmā ca mahāmoggallāno āyasmā ca anuruddho sākete viharanti kaņđakīvane . Atha kho āyasmā ca sāriputto āyasmā ca mahāmoggallāno sāyanhasamayaŋ paţisallānā vuţţhitā yenāyasmā aniruddho tenupasankamiŋsu; upasankamitvā āyasmatā anuruddhena saddhiŋ sammodiŋsu. Sammodanīyaŋ kathaŋ sāraņīyaŋ vītisāretvā ekamantaŋ nisīdiŋsu. Ekamantaŋ nisinno kho āyasmā sāriputto āyasmantaŋ anuruddhaŋ etadavoca– ‘“sekho, sekho” ti, āvuso anuruddha, vuccati. Kittāvatā nu kho, āvuso, sekho hotī’ ti? ‘Catunnaŋ kho, āvuso, satipaţţhānānaŋ padesaŋ bhāvitattā sekho hoti’.

‘Katamesaŋ catunnaŋ? Idhāvuso, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Imesaŋ kho, āvuso, catunnaŋ satipaţţhānānaŋ padesaŋ bhāvitattā sekho hotī’ ti. Chaţţhaŋ.

7. Samattasuttaŋ
393. Taŋyeva nidānaŋ. Ekamantaŋ nisinno kho āyasmā sāriputto āyasmantaŋ anuruddhaŋ etadavoca– ‘“asekho asekho” ti, āvuso anuruddha, vuccati. Kittāvatā nu kho, āvuso, asekho hotī’ ti? ‘Catunnaŋ kho, āvuso, satipaţţhānānaŋ samattaŋ bhāvitattā asekho hoti’.

‘Katamesaŋ catunnaŋ? Idhāvuso, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Imesaŋ kho (p. 3.153) āvuso, catunnaŋ satipaţţhānānaŋ samattaŋ bhāvitattā asekho hotī’ ti. Sattamaŋ.

8. Lokasuttaŋ
394. Taŋyeva nidānaŋ. Ekamantaŋ nisinno kho āyasmā sāriputto āyasmantaŋ anuruddhaŋ etadavoca– ‘katamesaŋ, āvuso anuruddha, dhammānaŋ bhāvitattā bahulīkatattā mahābhiññataŋ patto’ ti? ‘Catunnaŋ āvuso, satipaţţhānānaŋ bhāvitattā bahulīkatattā mahābhiññataŋ patto’.

‘Katamesaŋ catunnaŋ? Idhāhaŋ, āvuso, kāye kāyānupassī viharāmi ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharāmi ātāpī sampajāno satimā, vineyya loke abhijjhādomanassaŋ. Imesaŋ khvāhaŋ, āvuso catunnaŋ satipaţţhānānaŋ bhāvitattā bahulīkatattā mahābhiññataŋ patto. Imesañca panāhaŋ, āvuso, catunnaŋ satipaţţhānānaŋ bhāvitattā bahulīkatattā sahassaŋ lokaŋ abhijānāmī’ ti. Aţţhamaŋ.

9. Sirivađđhasuttaŋ
395. Ekaŋ samayaŋ āyasmā ānando rājagahe viharati veļuvane kalandakanivāpe. Tena kho pana samayena sirivađđho gahapati ābādhiko hoti dukkhito bāļhagilāno. Atha kho sirivađđho gahapati aññataraŋ purisaŋ āmantesi– ‘ehi tvaŋ, ambho purisa, yenāyasmā ānando tenupasankama; upasankamitvā mama vacanena āyasmato ānandassa pāde sirasā vanda– “sirivađđho, bhante, gahapati ābādhiko dukkhito bāļhagilāno. So āyasmato ānandassa pāde sirasā vandatī” ti. Evañca vadehi– “sādhu kira, bhante, āyasmā ānando yena sirivađđhassa gahapatissa nivesanaŋ tenupasankamatu anukampaŋ upādāyā”’ ti. ‘Evaŋ, bhante’ ti kho so puriso sirivađđhassa gahapatissa paţissutvā yenāyasmā ānando tenupasankami; upasankamitvā āyasmantaŋ ānandaŋ abhivādetvā ekamantaŋ nisīdi. Ekamantaŋ nisinno kho (p. 3.154) so puriso āyasmantaŋ ānandaŋ etadavoca– ‘sirivađđho, bhante, gahapati ābādhiko dukkhito bāļhagilāno, so āyasmato ānandassa pāde sirasā vandati. Evañca vadeti– “sādhu kira, bhante, āyasmā ānando yena sirivađđhassa gahapatissa nivesanaŋ tenupasankamatu anukampaŋ upādāyā”’ ti. Adhivāsesi kho āyasmā ānando tuņhībhāvena.

Atha kho āyasmā ānando pubbaņhasamayaŋ nivāsetvā pattacīvaramādāya yena sirivađđhassa gahapatissa nivesanaŋ tenupasankami; upasankamitvā paññatte āsane nisīdi. Nisajja kho āyasmā ānando sirivađđhaŋ gahapatiŋ etadavoca– ‘kacci te, gahapati, khamanīyaŋ kacci yāpanīyaŋ, kacci dukkhā vedanā paţikkamanti, no abhikkamanti; paţikkamosānaŋ paññāyati, no abhikkamo’ ti? ‘Na me, bhante, khamanīyaŋ na yāpanīyaŋ. Bāļhā me dukkhā vedanā abhikkamanti, no paţikkamanti; abhikkamosānaŋ paññāyati, no paţikkamo’ ti.

‘Tasmātiha te, gahapati, evaŋ sikkhitabbaŋ– “kāye kāyānupassī viharissāmi ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharissāmi ātāpī sampajāno satimā, vineyya loke abhijjhādomanassan” ti. Evañhi te, gahapati, sikkhitabban’ ti.

‘Yeme, bhante, bhagavatā cattāro satipaţţhānā desitā saŋvijjanti, te dhammā mayi, ahañca tesu dhammesu sandissāmi. Ahañhi, bhante, kāye kāyānupassī viharāmi ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharāmi ātāpī sampajāno satimā, vineyya loke abhijjhādomanassaŋ. Yāni cimāni, bhante, bhagavatā pañcorambhāgiyāni saŋyojanāni desitāni, nāhaŋ, bhante, tesaŋ kiñci attani appahīnaŋ samanupassāmī’ ti. ‘Lābhā te, gahapati, suladdhaŋ te, gahapati! Anāgāmiphalaŋ tayā, gahapati, byākatan’ ti. Navamaŋ.

10. Mānadinnasuttaŋ
396. Taŋyeva (p. 3.155) nidānaŋ. Tena kho pana samayena mānadinno gahapati ābādhiko hoti dukkhito bāļhagilāno. Atha kho mānadinno gahapati aññataraŋ purisaŋ āmantesi– ‘ehi tvaŋ, ambho purisa …pe… na me, bhante, khamanīyaŋ na yāpanīyaŋ. Bāļhā me dukkhā vedanā abhikkamanti, no paţikkamanti; abhikkamosānaŋ paññāyati, no paţikkamoti. Evarūpāya cāhaŋ, bhante, dukkhāya vedanāya phuţţho samāno kāye kāyānupassī viharāmi ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharāmi ātāpī sampajāno satimā, vineyya loke abhijjhādomanassaŋ. Yāni cimāni, bhante, bhagavatā pañcorambhāgiyāni saŋyojanāni desitāni, nāhaŋ, bhante, tesaŋ kiñci attani appahīnaŋ samanupassāmī’ ti. ‘Lābhā te, gahapati, suladdhaŋ te, gahapati! Anāgāmiphalaŋ tayā, gahapati, byākatan’ ti. Dasamaŋ.

Sīlaţţhitivaggo tatiyo.

Tassuddānaŋ–

Sīlaŋ ţhiti parihānaŋ, suddhaŋ brāhmaņapadesaŋ;

Samattaŋ loko sirivađđho, mānadinnena te dasāti.

4. Ananussutavaggo

1. Ananussutasuttaŋ
397. Sāvatthinidānaŋ ‘“Ayaŋ kāye kāyānupassanā” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi. “Sā kho panāyaŋ kāye kāyānupassanā bhāvetabbā” ti me, bhikkhave …pe… bhāvitā” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi’.

‘“Ayaŋ (p. 3.156) vedanāsu vedanānupassanā” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi. “Sā kho panāyaŋ vedanāsu vedanānupassanā bhāvetabbā” ti me, bhikkhave …pe… bhāvitā” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi.

‘“Ayaŋ citte cittānupassanā” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi. “Sā kho panāyaŋ citte cittānupassanā bhāvetabbā” ti me, bhikkhave …pe… bhāvitā” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi.

‘“Ayaŋ dhammesu dhammānupassanā” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi. “Sā kho panāyaŋ dhammesu dhammānupassanā bhāvetabbā” ti me, bhikkhave …pe… bhāvitā” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādī’ ti. Paţhamaŋ.

2. Virāgasuttaŋ
398. ‘Cattārome, bhikkhave, satipaţţhānā bhāvitā bahulīkatā ekantanibbidāya virāgāya nirodhāya upasamāya abhiññāya sambodhāya nibbānāya saŋvattanti.

‘Katame cattāro? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Ime kho, bhikkhave, cattāro satipaţţhānā bhāvitā bahulīkatā ekantanibbidāya virāgāya nirodhāya upasamāya abhiññāya sambodhāya nibbānāya saŋvattantī’ ti. Dutiyaŋ.

3. Viraddhasuttaŋ
399. ‘Yesaŋ (p. 3.157) kesañci, bhikkhave, cattāro satipaţţhānā viraddhā, viraddho tesaŋ ariyo maggo sammā dukkhakkhayagāmī. Yesaŋ kesañci, bhikkhave, cattāro satipaţţhānā āraddhā, āraddho tesaŋ ariyo maggo sammā dukkhakkhayagāmī.

‘Katame cattāro? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Yesaŋ kesañci bhikkhave, ime cattāro satipaţţhānā viraddhā, viraddho tesaŋ ariyo maggo sammā dukkhakkhayagāmī. Yesaŋ kesañci, bhikkhave, ime cattāro satipaţţhānā āraddhā, āraddho tesaŋ ariyo maggo sammā dukkhakkhayagāmī’ ti. Tatiyaŋ.

4. Bhāvitasuttaŋ
400. ‘Cattārome, bhikkhave, satipaţţhānā bhāvitā bahulīkatā apārā pāraŋ gamanāya saŋvattanti.

‘Katame cattāro? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Ime kho, bhikkhave, cattāro satipaţţhānā bhāvitā bahulīkatā apārā pāraŋ gamanāya saŋvattantī’ ti. Catutthaŋ.

5. Satisuttaŋ
401. Sāvatthinidānaŋ. ‘Sato, bhikkhave, bhikkhu vihareyya sampajāno. Ayaŋ vo amhākaŋ anusāsanī’.

‘Kathañca, bhikkhave, bhikkhu sato hoti? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ (p. 3.158) vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Evaŋ kho, bhikkhave, bhikkhu sato hoti.

‘Kathañca bhikkhave, bhikkhu sampajāno hoti? Idha, bhikkhave, bhikkhuno viditā vedanā uppajjanti, viditā upaţţhahanti viditā abbhatthaŋ gacchanti. Viditā vitakkā uppajjanti viditā upaţţhahanti, viditā abbhatthaŋ gacchanti. Viditā saññā uppajjanti, viditā upaţţhahanti, viditā abbhatthaŋ gacchanti. Evaŋ kho, bhikkhave, bhikkhu sampajāno hoti. Sato, bhikkhave, bhikkhu vihareyya sampajāno. Ayaŋ vo amhākaŋ anusāsanī’ ti. Pañcamaŋ.

6. Aññāsuttaŋ
402. ‘Cattārome, bhikkhave, satipaţţhānā. Katame cattāro? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Ime kho, bhikkhave, cattāro satipaţţhānā. Imesaŋ kho, bhikkhave, catunnaŋ satipaţţhānānaŋ bhāvitattā bahulīkatattā dvinnaŋ phalānaŋ aññataraŋ phalaŋ pāţikankhaŋ– diţţheva dhamme aññā, sati vā upādisese anāgāmitā’ ti. Chaţţhaŋ.

7. Chandasuttaŋ
403. ‘Cattārome, bhikkhave, satipaţţhānā. Katame cattāro? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ. Tassa kāye kāyānupassino viharato yo kāyasmiŋ chando so pahīyati. Chandassa pahānā amataŋ sacchikataŋ hoti.

‘Vedanāsu vedanānupassī viharati ātāpī sampajāno satimā, vineyya loke abhijjhādomanassaŋ. Tassa vedanāsu vedanānupassino viharato yo vedanāsu chando so pahīyati. Chandassa pahānā amataŋ sacchikataŋ hoti.

‘Citte (p. 3.159) cittānupassī viharati ātāpī sampajāno satimā, vineyya loke abhijjhādomanassaŋ. Tassa citte cittānupassino viharato yo cittamhi chando so pahīyati. Chandassa pahānā amataŋ sacchikataŋ hoti.

‘Dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Tassa dhammesu dhammānupassino viharato yo dhammesu chando so pahīyati. Chandassa pahānā amataŋ sacchikataŋ hotī’ ti. Sattamaŋ.

8. Pariññātasuttaŋ
404. ‘Cattārome, bhikkhave, satipaţţhānā. Katame cattāro? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ. Tassa kāye kāyānupassino viharato kāyo pariññāto hoti. Kāyassa pariññātattā amataŋ sacchikataŋ hoti.

‘Vedanāsu vedanānupassī viharati ātāpī sampajāno satimā, vineyya loke abhijjhādomanassaŋ. Tassa vedanāsu vedanānupassino viharato vedanā pariññātā honti. Vedanānaŋ pariññātattā amataŋ sacchikataŋ hoti.

‘Citte cittānupassī viharati ātāpī sampajāno satimā, vineyya loke abhijjhādomanassaŋ. Tassa citte cittānupassino viharato cittaŋ pariññātaŋ hoti. Cittassa pariññātattā amataŋ sacchikataŋ hoti.

‘Dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Tassa dhammesu dhammānupassino viharato dhammā pariññātā honti. Dhammānaŋ pariññātattā amataŋ sacchikataŋ hotī’ ti. Aţţhamaŋ.

9. Bhāvanāsuttaŋ
405. ‘Catunnaŋ (p. 3.160) bhikkhave, satipaţţhānānaŋ bhāvanaŋ desessāmi. Taŋ suņātha’. ‘Katamā, bhikkhave, catunnaŋ satipaţţhānānaŋ bhāvanā? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Ayaŋ kho, bhikkhave, catunnaŋ satipaţţhānānaŋ bhāvanā’ ti. Navamaŋ.

10. Vibhangasuttaŋ
406. ‘Satipaţţhānañca vo, bhikkhave, desessāmi satipaţţhānabhāvanañca satipaţţhānabhāvanāgāminiñca paţipadaŋ. Taŋ suņātha’. ‘Katamañca, bhikkhave, satipaţţhānaŋ? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu vedanānupassī viharati …pe… citte cittānupassī viharati …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Idaŋ vuccati, bhikkhave, satipaţţhānaŋ’.

‘Katamā ca, bhikkhave, satipaţţhānabhāvanā? Idha, bhikkhave, bhikkhu samudayadhammānupassī kāyasmiŋ viharati, vayadhammānupassī kāyasmiŋ viharati, samudayavayadhammānupassī kāyasmiŋ viharati, ātāpī sampajāno satimā, vineyya loke abhijjhādomanassaŋ. Samudayadhammānupassī vedanāsu viharati …pe… samudayadhammānupassī citte viharati… samudayadhammānupassī dhammesu viharati, vayadhammānupassī dhammesu viharati, samudayavayadhammānupassī dhammesu viharati, ātāpī sampajāno satimā, vineyya loke abhijjhādomanassaŋ. Ayaŋ vuccati, bhikkhave, satipaţţhānabhāvanā.

‘Katamā ca, bhikkhave, satipaţţhānabhāvanāgāminī paţipadā? Ayameva ariyo aţţhangiko maggo, seyyathidaŋ– sammādiţţhi, sammāsankappo, sammāvācā, sammākammanto, sammā-ājīvo, sammāvāyāmo, sammāsati, sammāsamādhi. Ayaŋ vuccati, bhikkhave, satipaţţhānabhāvanāgāminī paţipadā’ ti. Dasamaŋ.

Ananussutavaggo catuttho.

Tassuddānaŋ–

Ananussutaŋ (p. 3.161) virāgo, viraddho bhāvanā sati.

Aññā chandaŋ pariññāya, bhāvanā vibhangena cāti.

5. Amatavaggo

1. Amatasuttaŋ
407. Sāvatthinidānaŋ ‘Catūsu, bhikkhave, satipaţţhānesu suppatiţţhitacittā viharatha. Mā vo amataŋ panassa. Katamesu catūsu? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Imesu, bhikkhave, catūsu satipaţţhānesu suppatiţţhitacittā viharatha. Mā vo amataŋ panassā’ ti. Paţhamaŋ.

2. Samudayasuttaŋ
408. ‘Catunnaŋ, bhikkhave, satipaţţhānānaŋ samudayañca atthangamañca desessāmi. Taŋ suņātha. Ko ca, bhikkhave, kāyassa samudayo? Āhārasamudayā kāyassa samudayo; āhāranirodhā kāyassa atthangamo. Phassasamudayā vedanānaŋ samudayo; phassanirodhā vedanānaŋ atthangamo. Nāmarūpasamudayā cittassa samudayo; nāmarūpanirodhā cittassa atthangamo. Manasikārasamudayā dhammānaŋ samudayo; manasikāranirodhā dhammānaŋ atthangamo’ ti. Dutiyaŋ.

3. Maggasuttaŋ
409. Sāvatthinidānaŋ Tatra kho bhagavā bhikkhū āmantesi– ‘ekamidāhaŋ, bhikkhave, samayaŋ uruvelāyaŋ viharāmi najjā nerañjarāya tīre ajapālanigrodhe paţhamābhisambuddho. Tassa mayhaŋ, bhikkhave, rahogatassa paţisallīnassa evaŋ cetaso parivitakko udapādi– “ekāyano ayaŋ maggo sattānaŋ (p. 3.162) visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya, yadidaŋ– cattāro satipaţţhānā”’.

‘Katame cattāro? Kāye vā bhikkhu kāyānupassī vihareyya ātāpī sampajāno satimā, vineyya loke abhijjhādomanassaŋ; vedanāsu vā bhikkhu vedanānupassī vihareyya …pe… citte vā bhikkhu cittānupassī vihareyya …pe… dhammesu vā bhikkhu dhammānupassī vihareyya ātāpī sampajāno satimā, vineyya loke abhijjhādomanassaŋ. Ekāyano ayaŋ maggo sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya, yadidaŋ– cattāro satipaţţhānā’ ti.

‘Atha kho, bhikkhave, brahmā sahampati mama cetasā cetoparivitakkamaññāya– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva– brahmaloke antarahito mama purato pāturahosi. Atha kho, bhikkhave, brahmā sahampati ekaŋsaŋ uttarāsangaŋ karitvā yenāhaŋ tenañjaliŋ paņāmetvā maŋ etadavoca– “evametaŋ, bhagavā, evametaŋ, sugata! Ekāyano ayaŋ, bhante, maggo sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya, yadidaŋ– cattāro satipaţţhānā”’.

‘Katame cattāro? Kāye vā, bhante, bhikkhu kāyānupassī vihareyya ātāpī sampajāno satimā, vineyya loke abhijjhādomanassaŋ; vedanāsu vā …pe… citte vā …pe… dhammesu vā, bhante, bhikkhu dhammānupassī vihareyya ātāpī sampajāno satimā, vineyya loke abhijjhādomanassaŋ. Ekāyano ayaŋ, bhante, maggo sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya, yadidaŋ– cattāro satipaţţhānā’ ti.

‘Idamavoca, bhikkhave, brahmā sahampati. Idaŋ vatvā athāparaŋ etadavoca–


“Ekāyanaŋ jātikhayantadassī, maggaŋ pajānāti hitānukampī.


Etena maggena tariŋsu pubbe, tarissanti ye ca taranti oghan”’ ti. Tatiyaŋ.

4. Satisuttaŋ
410. ‘Sato (p. 3.163) bhikkhave, bhikkhu vihareyya. Ayaŋ vo amhākaŋ anusāsanī. Kathañca, bhikkhave, bhikkhu sato hoti? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Evaŋ kho, bhikkhave, bhikkhu sato hoti. Sato, bhikkhave, bhikkhu vihareyya. Ayaŋ vo amhākaŋ anusāsanī’ ti. Catutthaŋ.

5. Kusalarāsisuttaŋ
411. ‘“Kusalarāsī” ti, bhikkhave, vadamāno cattāro satipaţţhāne sammā vadamāno vadeyya. Kevalo hāyaŋ, bhikkhave, kusalarāsi, yadidaŋ– cattāro satipaţţhānā.

‘Katame cattāro? Idha bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… cittānupassī …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. “Kusalarāsī” ti, bhikkhave, vadamāno ime cattāro satipaţţhāne sammā vadamāno vadeyya. Kevalo hāyaŋ, bhikkhave, kusalarāsi, yadidaŋ– cattāro satipaţţhānā’ ti. Pañcamaŋ.

6. Pātimokkhasaŋvarasuttaŋ
412. Atha kho aññataro bhikkhu yena bhagavā tenupasankami …pe… ekamantaŋ nisinno kho so bhikkhu bhagavantaŋ etadavoca–

‘Sādhu me, bhante, bhagavā sankhittena dhammaŋ desetu, yamahaŋ bhagavato dhammaŋ sutvā eko vūpakaţţho appamatto ātāpī pahitatto vihareyyan’ ti. ‘Tasmātiha tvaŋ, bhikkhu, ādimeva visodhehi kusalesu dhammesu. Ko cādi kusalānaŋ dhammānaŋ? Idha tvaŋ, bhikkhu, pātimokkhasaŋvarasaŋvuto viharāhi ācāragocarasampanno aņumattesu vajjesu bhayadassāvī, samādāya sikkhassu sikkhāpadesu. Yato kho tvaŋ, bhikkhu, pātimokkhasaŋvarasaŋvuto viharissasi ācāragocarasampanno aņumattesu vajjesu (p. 3.164) bhayadassāvī samādāya sikkhissu sikkhāpadesu; tato tvaŋ, bhikkhu, sīlaŋ nissāya sīle patiţţhāya cattāro satipaţţhāne bhāveyyāsi’.

‘Katame cattāro? Idha tvaŋ, bhikkhu, kāye kāyānupassī viharāhi ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharāhi ātāpī sampajāno satimā, vineyya loke abhijjhādomanassaŋ Yato kho tvaŋ, bhikkhu, sīlaŋ nissāya sīle patiţţhāya ime cattāro satipaţţhāne evaŋ bhāvessasi, tato tuyhaŋ, bhikkhu, yā ratti vā divaso vā āgamissati vuddhiyeva pāţikankhā kusalesu dhammesu, no parihānī’ ti.

Atha kho so bhikkhu bhagavato bhāsitaŋ abhinanditvā anumoditvā uţţhāyāsanā bhagavantaŋ abhivādetvā padakkhiņaŋ katvā pakkāmi. Atha kho so bhikkhu eko vūpakaţţho appamatto ātāpī pahitatto viharanto nacirasseva– yassatthāya kulaputtā sammadeva agārasmā anagāriyaŋ pabbajanti, tadanuttaraŋ– brahmacariyapariyosānaŋ diţţheva dhamme sayaŋ abhiññā sacchikatvā upasampajja viharati. ‘Khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā’ ti abbhaññāsi. Aññataro ca pana so bhikkhu arahataŋ ahosīti. Chaţţhaŋ.

7. Duccaritasuttaŋ
413. Atha kho aññataro bhikkhu yena bhagavā tenupasankami …pe… ‘sādhu me, bhante, bhagavā sankhittena dhammaŋ desetu, yamahaŋ bhagavato dhammaŋ sutvā eko vūpakaţţho appamatto ātāpī pahitatto vihareyyan’ ti. ‘Tasmātiha tvaŋ, bhikkhu, ādimeva visodhehi kusalesu dhammesu. Ko cādi kusalānaŋ dhammānaŋ? Idha tvaŋ, bhikkhu, kāyaduccaritaŋ pahāya kāyasucaritaŋ bhāvessasi. Vacīduccaritaŋ pahāya vacīsucaritaŋ bhāvessasi. Manoduccaritaŋ pahāya manosucaritaŋ bhāvessasi. Yato kho tvaŋ, bhikkhu, kāyaduccaritaŋ pahāya kāyasucaritaŋ bhāvessasi, vacīduccaritaŋ pahāya vacīsucaritaŋ bhāvessasi, manoduccaritaŋ pahāya manosucaritaŋ bhāvessasi, tato tvaŋ, bhikkhu, sīlaŋ nissāya sīle patiţţhāya cattāro satipaţţhāne bhāveyyāsi’.

‘Katame (p. 3.165) cattāro? Idha tvaŋ, bhikkhu, kāye kāyānupassī viharāhi ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharāhi ātāpī sampajāno satimā, vineyya loke abhijjhādomanassaŋ. Yato kho tvaŋ, bhikkhu, sīlaŋ nissāya sīle patiţţhāya ime cattāro satipaţţhāne evaŋ bhāvessasi, tato tuyhaŋ, bhikkhu, yā ratti vā divaso vā āgamissati vuddhiyeva pāţikankhā kusalesu dhammesu, no parihānī’ ti …pe… aññataro ca pana so bhikkhu arahataŋ ahosīti. Sattamaŋ.

8. Mittasuttaŋ
414. ‘Ye bhikkhave, anukampeyyātha, ye ca kho sotabbaŋ maññeyyuŋ mittā vā amaccā vā ñātī vā sālohitā vā, te vo, bhikkhave, catunnaŋ satipaţţhānānaŋ bhāvanāya samādapetabbā nivesetabbā patiţţhāpetabbā.

‘Katamesaŋ, catunnaŋ? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Ye, bhikkhave, anukampeyyātha, ye ca sotabbaŋ maññeyyuŋ mittā vā amaccā vā ñātī vā sālohitā vā, te vo, bhikkhave, imesaŋ catunnaŋ satipaţţhānānaŋ bhāvanāya samādapetabbā nivesetabbā patiţţhāpetabbā’ ti. Aţţhamaŋ.

9. Vedanāsuttaŋ
415. ‘ tisso imā, bhikkhave, vedanā. Katamā tisso? Sukhā vedanā, dukkhā vedanā, adukkhamasukhā vedanā– imā kho, bhikkhave, tisso vedanā. Imāsaŋ kho, bhikkhave, tissannaŋ vedanānaŋ pariññāya cattāro satipaţţhānā bhāvetabbā.

‘Katame cattāro? Idha bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Imāsaŋ kho, bhikkhave, tissannaŋ vedanānaŋ pariññāya ime cattāro satipaţţhānā bhāvetabbā’ ti. Navamaŋ.

10. Āsavasuttaŋ
416. ‘Tayome (p. 3.166) bhikkhave āsavā. Katame tayo? Kāmāsavo, bhavāsavo, avijjāsavo ime kho, bhikkhave, tayo āsavā. Imesaŋ kho, bhikkhave, tiņņannaŋ āsavānaŋ pahānāya cattāro satipaţţhānā bhāvetabbā.

‘Katame cattāro? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Imesaŋ kho, bhikkhave, tiņņannaŋ āsavānaŋ pahānāya ime cattāro satipaţţhānā bhāvetabbā’ ti. Dasamaŋ.

Amatavaggo pañcamo.

Tassuddānaŋ–

Amataŋ samudayo maggo, sati kusalarāsi ca;

Pātimokkhaŋ duccaritaŋ, mittavedanā āsavena cāti.

6. Gangāpeyyālavaggo

1- 12. Gangānadī-ādisuttadvādasakaŋ

417-428. ‘Seyyathāpi bhikkhave, gangā nadī pācīnaninnā pācīnapoņā pācīnapabbhārā; evameva kho, bhikkhave, bhikkhu cattāro satipaţţhāne bhāvento cattāro satipaţţhāne bahulīkaronto nibbānaninno hoti nibbānapoņo nibbānapabbhāro.

‘Kathañca, bhikkhave, bhikkhu cattāro satipaţţhāne bhāvento cattāro satipaţţhāne bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu (p. 3.167) …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Evaŋ kho, bhikkhave, bhikkhu cattāro satipaţţhāne bhāvento cattāro satipaţţhāne bahulīkaronto nibbānaninno hoti nibbānapoņo nibbānapabbhāro’ ti vitthāretabbaŋ.

Gangāpeyyālavaggo chaţţho.

Tassuddānaŋ–

Cha pācīnato ninnā, cha ninnā ca samuddato;

Ete dve cha dvādasa honti, vaggo tena pavuccatīti.

7. Appamādavaggo

1- 10. Tathāgatādisuttadasakaŋ

429-438. Yāvatā, bhikkhave, sattā apadā vā dvipadā vā catuppadā vā bahuppadā vāti vitthāretabbaŋ.

Appamādavaggo sattamo.

Tassuddānaŋ–

Tathāgataŋ padaŋ kūţaŋ, mūlaŋ sāro ca vassikaŋ.

Rājā candimasūriyā, vatthena dasamaŋ padanti.

8. Balakaraņīyavaggo

1- 12. Balādisuttadvādasakaŋ

439-450. Seyyathāpi bhikkhave, ye keci balakaraņīyā kammantā karīyantīti vitthāretabbaŋ.

Balakaraņīyavaggo aţţhamo.

Tassuddānaŋ–

Balaŋ (p. 3.168) bījañca nāgo ca, rukkho kumbhena sūkiyā.

Ākāsena ca dve meghā, nāvā āgantukā nadīti.

9. Esanāvaggo

1- 10. Esanādisuttadasakaŋ

451-460. Tisso imā, bhikkhave, esanā. Katamā tisso? Kāmesanā, bhavesanā, brahmacariyesanāti vitthāretabbaŋ.

Esanāvaggo navamo.

Tassuddānaŋ–

Esanā vidhā āsavo, bhavo ca dukkhatā tisso;

Khilaŋ malañca nīgho ca, vedanā taņhā tasināya cāti.

10. Oghavaggo

1- 10. Uddhambhāgiyādisuttadasakaŋ

461-470. ‘Pañcimāni bhikkhave, uddhambhāgiyāni saŋyojanāni. Katamāni pañca? Rūparāgo, arūparāgo, māno, uddhaccaŋ, avijjā imāni kho, bhikkhave, pañcuddhambhāgiyāni saŋyojanāni. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya cattāro satipaţţhānā bhāvetabbā.

‘Katame (p. 3.169) cattāro? Idha, bhikkhave, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya ime cattāro satipaţţhānā bhāvetabbā’ ti.

(Yathā maggasaŋyuttaŋ tathā satipaţţhānasaŋyuttaŋ vitthāretabbaŋ).

Oghavaggo dasamo.

Tassuddānaŋ–

Ogho yogo upādānaŋ, ganthā anusayena ca;

Kāmaguņā nīvaraņā, khandhā oruddhambhāgiyāti.

Satipaţţhānasaŋyuttaŋ tatiyaŋ.

4. Indriyasaŋyuttaŋ

1. Suddhikavaggo

1. Suddhikasuttaŋ
471. Sāvatthinidānaŋ (p. 3.170) ‘Pañcimāni, bhikkhave, indriyāni. Katamāni pañca? Saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ– imāni kho, bhikkhave, pañcindriyānī’ ti. Paţhamaŋ.

2. Paţhamasotāpannasuttaŋ
472. ‘Pañcimāni, bhikkhave, indriyāni. Katamāni pañca? Saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ. Yato kho, bhikkhave, ariyasāvako imesaŋ pañcannaŋ indriyānaŋ assādañca ādīnavañca nissaraņañca yathābhūtaŋ pajānāti– ayaŋ vuccati, bhikkhave, ariyasāvako sotāpanno avinipātadhammo niyato sambodhiparāyaņo’ ti. Dutiyaŋ.

3. Dutiyasotāpannasuttaŋ
473. ‘Pañcimāni, bhikkhave, indriyāni. Katamāni pañca? Saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ. Yato kho, bhikkhave, ariyasāvako imesaŋ pañcannaŋ indriyānaŋ samudayañca atthangamañca assādañca ādīnavañca nissaraņañca yathābhūtaŋ pajānāti ayaŋ vuccati, bhikkhave, ariyasāvako sotāpanno avinipātadhammo niyato sambodhiparāyaņo’ ti. Tatiyaŋ.

4. Paţhama-arahantasuttaŋ
474. ‘Pañcimāni, bhikkhave, indriyāni. Katamāni pañca? Saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ. Yato kho, bhikkhave, ariyasāvako imesaŋ pañcannaŋ indriyānaŋ assādañca ādīnavañca nissaraņañca yathābhūtaŋ viditvā (p. 3.171) anupādāvimutto hoti– ayaŋ vuccati, bhikkhave, bhikkhu arahaŋ khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano sammadaññā vimutto’ ti. Catutthaŋ.

5. Dutiya-arahantasuttaŋ
475. ‘Pañcimāni, bhikkhave, indriyāni. Katamāni pañca? Saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ. Yato kho, bhikkhave, bhikkhu imesaŋ pañcannaŋ indriyānaŋ samudayañca atthangamañca assādañca ādīnavañca nissaraņañca yathābhūtaŋ viditvā anupādāvimutto hoti– ayaŋ vuccati, bhikkhave, bhikkhu arahaŋ khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano sammadaññā vimutto’ ti. Pañcamaŋ.

6. Paţhamasamaņabrāhmaņasuttaŋ
476. ‘Pañcimāni, bhikkhave, indriyāni. Katamāni pañca? Saddhindriyaŋ …pe… paññindriyaŋ. Ye hi keci, bhikkhave, samaņā vā brāhmaņā vā imesaŋ pañcannaŋ indriyānaŋ assādañca ādīnavañca nissaraņañca yathābhūtaŋ nappajānanti, na me te, bhikkhave, samaņā vā brāhmaņā vā samaņesu vā samaņasammatā brāhmaņesu vā brāhmaņasammatā, na ca panete āyasmanto sāmaññatthaŋ vā brahmaññatthaŋ vā diţţheva dhamme sayaŋ abhiññā sacchikatvā upasampajja viharanti.

‘Ye ca kho keci, bhikkhave, samaņā vā brāhmaņā vā imesaŋ pañcannaŋ indriyānaŋ samudayañca atthangamañca assādañca ādīnavañca nissaraņañca yathābhūtaŋ pajānanti, te kho me, bhikkhave, samaņā vā brāhmaņā vā samaņesu ceva samaņasammatā brāhmaņesu ca brāhmaņasammatā; te ca panāyasmanto sāmaññatthañca brahmaññatthañca diţţheva dhamme sayaŋ abhiññā sacchikatvā upasampajja viharantī’ ti. Chaţţhaŋ.

7. Dutiyasamaņabrāhmaņasuttaŋ
477. ‘Ye hi keci, bhikkhave, samaņā vā brāhmaņā vā saddhindriyaŋ nappajānanti, saddhindriyasamudayaŋ nappajānanti, saddhindriyanirodhaŋ nappajānanti, saddhindriyanirodhagāminiŋ paţipadaŋ nappajānanti; vīriyindriyaŋ nappajānanti …pe… satindriyaŋ nappajānanti (p. 3.172) …pe… samādhindriyaŋ nappajānanti …pe… paññindriyaŋ nappajānanti, paññindriyasamudayaŋ nappajānanti, paññindriyanirodhaŋ nappajānanti, paññindriyanirodhagāminiŋ paţipadaŋ nappajānanti, na me te, bhikkhave samaņā vā brāhmaņā vā samaņesu vā samaņasammatā brāhmaņesu vā brāhmaņasammatā, na ca panete āyasmanto sāmaññatthaŋ vā brahmaññatthaŋ vā diţţheva dhamme sayaŋ abhiññā sacchikatvā upasampajja viharanti.

‘Ye ca kho keci, bhikkhave, samaņā vā brāhmaņā vā saddhindriyaŋ pajānanti, saddhindriyasamudayaŋ pajānanti, saddhindriyanirodhaŋ pajānanti, saddhindriyanirodhagāminiŋ paţipadaŋ pajānanti; vīriyindriyaŋ pajānanti, vīriyindriyasamudayaŋ pajānanti, vīriyindriyanirodhaŋ pajānanti, vīriyindriyanirodhagāminiŋ paţipadaŋ pajānanti; satindriyaŋ pajānanti …pe… samādhindriyaŋ pajānanti …pe… paññindriyaŋ pajānanti, paññindriyasamudayaŋ pajānanti, paññindriyanirodhaŋ pajānanti, paññindriyanirodhagāminiŋ paţipadaŋ pajānanti te kho me, bhikkhave, samaņā vā brāhmaņā vā samaņesu ceva samaņasammatā brāhmaņesu ca brāhmaņasammatā, te ca panāyasmanto sāmaññatthañca brahmaññatthañca diţţheva dhamme sayaŋ abhiññā sacchikatvā upasampajja viharantī’ ti. Sattamaŋ.

8. Daţţhabbasuttaŋ
478. ‘Pañcimāni, bhikkhave, indriyāni. Katamāni pañca? Saddhindriyaŋ …pe… paññindriyaŋ. Kattha ca, bhikkhave, saddhindriyaŋ daţţhabbaŋ? Catūsu sotāpattiyangesu– ettha saddhindriyaŋ daţţhabbaŋ. Kattha ca, bhikkhave, vīriyindriyaŋ daţţhabbaŋ? Catūsu sammappadhānesu– ettha vīriyindriyaŋ daţţhabbaŋ. Kattha ca, bhikkhave, satindriyaŋ daţţhabbaŋ? Catūsu satipaţţhānesu– ettha satindriyaŋ daţţhabbaŋ. Kattha ca, bhikkhave, samādhindriyaŋ daţţhabbaŋ? Catūsu jhānesu– ettha samādhindriyaŋ daţţhabbaŋ. Kattha ca, bhikkhave, paññindriyaŋ daţţhabbaŋ? Catūsu ariyasaccesu– ettha paññindriyaŋ daţţhabbaŋ. Imāni kho, bhikkhave, pañcindriyānī’ ti. Aţţhamaŋ.

9. Paţhamavibhangasuttaŋ
479. ‘Pañcimāni, bhikkhave, indriyāni. Katamāni pañca? Saddhindriyaŋ …pe… paññindriyaŋ. Katamañca, bhikkhave, saddhindriyaŋ? Idha, bhikkhave, ariyasāvako saddho hoti, saddahati tathāgatassa bodhiŋ “itipi so bhagavā arahaŋ sammāsambuddho vijjācaraņasampanno (p. 3.173) sugato lokavidū anuttaro purisadammasārathi satthā devamanussānaŋ buddho bhagavā” ti– idaŋ vuccati, bhikkhave, saddhindriyaŋ.

‘Katamañca, bhikkhave, vīriyindriyaŋ? Idha, bhikkhave, ariyasāvako āraddhavīriyo viharati akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu– idaŋ vuccati, bhikkhave, vīriyindriyaŋ.

‘Katamañca, bhikkhave, satindriyaŋ? Idha, bhikkhave, ariyasāvako satimā hoti paramena satinepakkena samannāgato cirakatampi cirabhāsitampi saritā anussaritā– idaŋ vuccati, bhikkhave, satindriyaŋ.

‘Katamañca, bhikkhave, samādhindriyaŋ? Idha, bhikkhave, ariyasāvako vossaggārammaņaŋ karitvā labhati samādhiŋ, labhati cittassa ekaggataŋ– idaŋ vuccati, bhikkhave, samādhindriyaŋ.

‘Katamañca, bhikkhave, paññindriyaŋ? Idha, bhikkhave, ariyasāvako paññavā hoti udayatthagāminiyā paññāya samannāgato ariyāya nibbedhikāya, sammā dukkhakkhayagāminiyā– idaŋ vuccati, bhikkhave, paññindriyaŋ. Imāni kho, bhikkhave, pañcindriyānī’ ti. Navamaŋ.

10. Dutiyavibhangasuttaŋ
480. ‘Pañcimāni, bhikkhave, indriyāni. Katamāni pañca? Saddhindriyaŋ …pe… paññindriyaŋ. Katamañca, bhikkhave, saddhindriyaŋ? Idha, bhikkhave, ariyasāvako saddho hoti, saddahati tathāgatassa bodhiŋ– “itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā” ti– idaŋ vuccati, bhikkhave, saddhindriyaŋ.

‘Katamañca bhikkhave, vīriyindriyaŋ? Idha, bhikkhave, ariyasāvako āraddhavīriyo viharati akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu. So anuppannānaŋ pāpakānaŋ akusalānaŋ dhammānaŋ anuppādāya chandaŋ janeti vāyamati vīriyaŋ ārabhati cittaŋ paggaņhāti padahati; uppannānaŋ pāpakānaŋ akusalānaŋ dhammānaŋ pahānāya chandaŋ janeti vāyamati vīriyaŋ (p. 3.174) ārabhati cittaŋ paggaņhāti padahati; anuppannānaŋ kusalānaŋ dhammānaŋ uppādāya chandaŋ janeti vāyamati vīriyaŋ ārabhati cittaŋ paggaņhāti padahati; uppannānaŋ kusalānaŋ dhammānaŋ ţhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaņhāti padahati– idaŋ vuccati, bhikkhave, vīriyindriyaŋ.

‘Katamañca bhikkhave, satindriyaŋ? Idha, bhikkhave, ariyasāvako satimā hoti paramena satinepakkena samannāgato, cirakatampi cirabhāsitampi saritā anussaritā. So kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ– idaŋ vuccati, bhikkhave, satindriyaŋ.

‘Katamañca, bhikkhave, samādhindriyaŋ? Idha, bhikkhave, ariyasāvako vossaggārammaņaŋ karitvā labhati samādhiŋ, labhati cittassa ekaggataŋ. So vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharati. Vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. Pītiyā ca virāgā upekkhako ca viharati sato ca sampajāno sukhañca kāyena paţisaŋvedeti yaŋ taŋ ariyā ācikkhanti “upekkhako satimā sukhavihārī” ti tatiyaŋ jhānaŋ upasampajja viharati. Sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati– idaŋ vuccati, bhikkhave, samādhindriyaŋ.

‘Katamañca bhikkhave, paññindriyaŋ? Idha, bhikkhave, ariyasāvako paññavā hoti udayatthagāminiyā paññāya samannāgato ariyāya nibbedhikāya, sammā dukkhakkhayagāminiyā. So “idaŋ dukkhan” ti yathābhūtaŋ pajānāti, “ayaŋ dukkhasamudayo” ti yathābhūtaŋ pajānāti, “ayaŋ dukkhanirodho” ti yathābhūtaŋ pajānāti, “ayaŋ dukkhanirodhagāminī paţipadā” ti yathābhūtaŋ (p. 3.175) pajānāti– idaŋ vuccati, bhikkhave, paññindriyaŋ. Imāni kho, bhikkhave, pañcindriyānī’ ti. Dasamaŋ.

Suddhikavaggo paţhamo.

Tassuddānaŋ–

Suddhikañceva dve sotā, arahantā apare duve;

Samaņabrāhmaņā daţţhabbaŋ, vibhangā apare duveti.

2. Mudutaravaggo

1. Paţilābhasuttaŋ
481. ‘Pañcimāni bhikkhave, indriyāni. Katamāni pañca? Saddhindriyaŋ …pe… paññindriyaŋ …pe…. Katamañca, bhikkhave, saddhindriyaŋ? Idha, bhikkhave, ariyasāvako saddho hoti, saddahati tathāgatassa bodhiŋ– “itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā” ti– idaŋ vuccati, bhikkhave, saddhindriyaŋ.

‘Katamañca, bhikkhave, vīriyindriyaŋ? Yaŋ kho, bhikkhave, cattāro sammappadhāne ārabbha vīriyaŋ paţilabhati– idaŋ vuccati, bhikkhave, vīriyindriyaŋ.

‘Katamañca bhikkhave, satindriyaŋ? Yaŋ kho, bhikkhave, cattāro satipaţţhāne ārabbha satiŋ paţilabhati– idaŋ vuccati, bhikkhave, satindriyaŋ.

‘Katamañca, bhikkhave, samādhindriyaŋ? Idha, bhikkhave, ariyasāvako vossaggārammaņaŋ karitvā labhati samādhiŋ, labhati cittassa ekaggataŋ– idaŋ vuccati, bhikkhave, samādhindriyaŋ.

‘Katamañca, bhikkhave, paññindriyaŋ? Idha, bhikkhave, ariyasāvako paññavā hoti udayatthagāminiyā paññāya samannāgato ariyāya nibbedhikāya sammā dukkhakkhayagāminiyā– idaŋ vuccati, bhikkhave, paññindriyaŋ. Imāni kho, bhikkhave, pañcindriyānī’ ti. Paţhamaŋ.

2. Paţhamasankhittasuttaŋ
482. ‘Pañcimāni (p. 3.176) bhikkhave, indriyāni. Katamāni pañca? Saddhindriyaŋ …pe… paññindriyaŋ– imāni kho, bhikkhave, pañcindriyāni. Imesaŋ kho, bhikkhave, pañcannaŋ indriyānaŋ samattā paripūrattā arahaŋ hoti, tato mudutarehi anāgāmī hoti, tato mudutarehi sakadāgāmī hoti, tato mudutarehi sotāpanno hoti, tato mudutarehi dhammānusārī hoti, tato mudutarehi saddhānusārī hotī’ ti. Dutiyaŋ.

3. Dutiyasankhittasuttaŋ
483. ‘Pañcimāni, bhikkhave, indriyāni. Katamāni pañca? Saddhindriyaŋ …pe… paññindriyaŋ– imāni kho, bhikkhave, pañcindriyāni. Imesaŋ kho, bhikkhave, pañcannaŋ indriyānaŋ samattā paripūrattā arahaŋ hoti, tato mudutarehi anāgāmī hoti, tato mudutarehi sakadāgāmī hoti, tato mudutarehi sotāpanno hoti, tato mudutarehi dhammānusārī hoti, tato mudutarehi saddhānusārī hoti. Iti kho, bhikkhave, indriyavemattatā phalavemattatā hoti, phalavemattatā puggalavemattatā’ ti. Tatiyaŋ.

4. Tatiyasankhittasuttaŋ
484. ‘Pañcimāni bhikkhave, indriyāni. Katamāni pañca? Saddhindriyaŋ …pe… paññindriyaŋ– imāni kho, bhikkhave, pañcindriyāni. Imesaŋ kho, bhikkhave, pañcannaŋ indriyānaŋ samattā paripūrattā arahaŋ hoti, tato mudutarehi anāgāmī hoti, tato mudutarehi sakadāgāmī hoti, tato mudutarehi sotāpanno hoti, tato mudutarehi dhammānusārī hoti, tato mudutarehi saddhānusārī hoti. Iti kho, bhikkhave, paripūraŋ paripūrakārī ārādheti, padesaŋ padesakārī ārādheti. “Avañjhāni tvevāhaŋ, bhikkhave, pañcindriyānī” ti vadāmī’ ti. Catutthaŋ.

5. Paţhamavitthārasuttaŋ
485. ‘Pañcimāni, bhikkhave, indriyāni. Katamāni pañca? Saddhindriyaŋ …pe… paññindriyaŋ– imāni kho, bhikkhave, pañcindriyāni. Imesaŋ kho, bhikkhave, pañcannaŋ indriyānaŋ samattā (p. 3.177) paripūrattā arahaŋ hoti, tato mudutarehi antarāparinibbāyī hoti, tato mudutarehi upahaccaparinibbāyī hoti, tato mudutarehi asankhāraparinibbāyī hoti, tato mudutarehi sasankhāraparinibbāyī hoti, tato mudutarehi uddhaŋsoto hoti akaniţţhagāmī, tato mudutarehi sakadāgāmī hoti, tato mudutarehi sotāpanno hoti, tato mudutarehi dhammānusārī hoti, tato mudutarehi saddhānusārī hotī’ ti. Pañcamaŋ.

6. Dutiyavitthārasuttaŋ
486. ‘Pañcimāni, bhikkhave, indriyāni. Katamāni pañca? Saddhindriyaŋ …pe… paññindriyaŋ– imāni kho, bhikkhave, pañcindriyāni. Imesaŋ kho, bhikkhave, pañcannaŋ indriyānaŋ samattā paripūrattā arahaŋ hoti, tato mudutarehi antarāparinibbāyī hoti, tato mudutarehi upahaccaparinibbāyī hoti, tato mudutarehi asankhāraparinibbāyī hoti, tato mudutarehi sasankhāraparinibbāyī hoti, tato mudutarehi uddhaŋsoto hoti akaniţţhagāmī, tato mudutarehi sakadāgāmī hoti tato mudutarehi sotāpanno hoti, tato mudutarehi dhammānusārī hoti, tato mudutarehi saddhānusārī hoti. Iti kho, bhikkhave, indriyavemattatā phalavemattatā hoti, phalavemattatā puggalavemattatā hotī’ ti. Chaţţhaŋ.

7. Tatiyavitthārasuttaŋ
487. ‘Pañcimāni bhikkhave, indriyāni. Katamāni pañca? Saddhindriyaŋ …pe… paññindriyaŋ– imāni kho, bhikkhave, pañcindriyāni. Imesaŋ kho, bhikkhave, pañcannaŋ indriyānaŋ samattā paripūrattā arahaŋ hoti, tato mudutarehi antarāparinibbāyī hoti, tato mudutarehi upahaccaparinibbāyī hoti, tato mudutarehi asankhāraparinibbāyī hoti, tato mudutarehi sasankhāraparinibbāyī hoti, tato mudutarehi uddhaŋsoto hoti akaniţţhagāmī, tato mudutarehi sakadāgāmī hoti, tato mudutarehi sotāpanno hoti, tato mudutarehi dhammānusārī hoti, tato mudutarehi saddhānusārī hoti. Iti kho, bhikkhave, paripūraŋ (p. 3.178) paripūrakārī ārādheti, padesaŋ padesakārī ārādheti. “Avañjhāni tvevāhaŋ, bhikkhave, pañcindriyānī” ti vadāmī’ ti. Sattamaŋ.

8. Paţipannasuttaŋ
488. ‘Pañcimāni, bhikkhave, indriyāni. Katamāni pañca? Saddhindriyaŋ …pe… paññindriyaŋ– imāni kho, bhikkhave, pañcindriyāni. Imesaŋ kho, bhikkhave, pañcannaŋ indriyānaŋ samattā paripūrattā arahaŋ hoti, tato mudutarehi arahattaphalasacchikiriyāya paţipanno hoti, tato mudutarehi anāgāmī hoti, tato mudutarehi anāgāmiphalasacchikiriyāya paţipanno hoti, tato mudutarehi sakadāgāmī hoti, tato mudutarehi sakadāgāmiphalasacchikiriyāya paţipanno hoti, tato mudutarehi sotāpanno hoti, tato mudutarehi sotāpattiphalasacchikiriyāya paţipanno hoti. Yassa kho, bhikkhave, imāni pañcindriyāni sabbena sabbaŋ sabbathā sabbaŋ natthi, tamahaŋ “bāhiro puthujjanapakkhe ţhito” ti vadāmī’ ti. Aţţhamaŋ.

9. Sampannasuttaŋ
489. Atha kho aññataro bhikkhu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu bhagavantaŋ etadavoca–

‘“Indriyasampanno, indriyasampanno” ti, bhante, vuccati. Kittāvatā nu kho, bhante, indriyasampanno hotī’ ti? ‘Idha bhikkhu, bhikkhu saddhindriyaŋ bhāveti upasamagāmiŋ sambodhagāmiŋ, vīriyindriyaŋ bhāveti upasamagāmiŋ sambodhagāmiŋ, satindriyaŋ bhāveti upasamagāmiŋ sambodhagāmiŋ samādhindriyaŋ bhāveti upasamagāmiŋ sambodhagāmiŋ, paññindriyaŋ bhāveti upasamagāmiŋ sambodhagāmiŋ. Ettāvatā kho, bhikkhu, bhikkhu indriyasampanno hotī’ ti. Navamaŋ.

10. Āsavakkhayasuttaŋ
490. ‘Pañcimāni, bhikkhave, indriyāni. Katamāni pañca? Saddhindriyaŋ …pe… paññindriyaŋ– imāni kho, bhikkhave, pañcindriyāni. Imesaŋ kho, bhikkhave, pañcannaŋ indriyānaŋ bhāvitattā (p. 3.179) bahulīkatattā bhikkhu āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī’ ti. Dasamaŋ.

Mudutaravaggo dutiyo.

Tassuddānaŋ–

Paţilābho tayo sankhittā, vitthārā apare tayo;

Paţipanno ca sampanno, dasamaŋ āsavakkhayanti.

3. Chaļindriyavaggo

1. Punabbhavasuttaŋ
491. ‘Pañcimāni bhikkhave, indriyāni. Katamāni pañca? Saddhindriyaŋ …pe… paññindriyaŋ. Yāvakīvañcāhaŋ, bhikkhave, imesaŋ pañcannaŋ indriyānaŋ samudayañca atthangamañca assādañca ādīnavañca nissaraņañca yathābhūtaŋ nābbhaññāsiŋ, neva tāvāhaŋ, bhikkhave, sadevake loke samārake sabrahmake sassamaņabrāhmaņiyā pajāya sadevamanussāya “anuttaraŋ sammāsambodhiŋ abhisambuddho” ti paccaññāsiŋ . Yato ca khvāhaŋ, bhikkhave, imesaŋ pañcannaŋ indriyānaŋ samudayañca atthangamañca assādañca ādīnavañca nissaraņañca yathābhūtaŋ abbhaññāsiŋ, athāhaŋ, bhikkhave, sadevake loke samārake sabrahmake sassamaņabrāhmaņiyā pajāya sadevamanussāya “anuttaraŋ sammāsambodhiŋ abhisambuddho” ti paccaññāsiŋ. Ñāņañca pana me dassanaŋ udapādi– “akuppā me vimutti, ayamantimā jāti, natthidāni punabbhavo”’ ti. Paţhamaŋ.

2. Jīvitindriyasuttaŋ
492. ‘Tīņimāni (p. 3.180) bhikkhave, indriyāni. Katamāni tīņi? Itthindriyaŋ, purisindriyaŋ, jīvitindriyaŋ– imāni kho, bhikkhave, tīņi indriyānī’ ti. Dutiyaŋ.

3. Aññindriyasuttaŋ
493. ‘Tīņimāni, bhikkhave, indriyāni. Katamāni tīņi? Anaññātaññassāmītindriyaŋ aññindriyaŋ, aññātāvindriyaŋ– imāni kho, bhikkhave, tīņi indriyānī’ ti. Tatiyaŋ.

4. Ekabījīsuttaŋ
494. ‘Pañcimāni, bhikkhave, indriyāni. Katamāni pañca? Saddhindriyaŋ …pe… paññindriyaŋ– imāni kho, bhikkhave, pañcindriyāni. Imesaŋ kho, bhikkhave, pañcannaŋ indriyānaŋ samattā paripūrattā arahaŋ hoti, tato mudutarehi antarāparinibbāyī hoti, tato mudutarehi upahaccaparinibbāyī hoti, tato mudutarehi asankhāraparinibbāyī hoti, tato mudutarehi sasankhāraparinibbāyī hoti, tato mudutarehi uddhaŋsoto hoti akaniţţhagāmī, tato mudutarehi sakadāgāmī hoti, tato mudutarehi ekabījī hoti, tato mudutarehi kolankolo hoti, tato mudutarehi sattakkhattuparamo hoti, tato mudutarehi dhammānusārī hoti, tato mudutarehi saddhānusārī hotī’ ti. Catutthaŋ.

5. Suddhakasuttaŋ
495. ‘Chayimāni, bhikkhave, indriyāni. Katamāni cha? Cakkhundriyaŋ, sotindriyaŋ, ghānindriyaŋ jivhindriyaŋ, kāyindriyaŋ, manindriyaŋ– imāni kho, bhikkhave, cha indriyānī’ ti. Pañcamaŋ.

6. Sotāpannasuttaŋ
496. ‘Chayimāni, bhikkhave, indriyāni. Katamāni cha? Cakkhundriyaŋ …pe… manindriyaŋ. Yato kho, bhikkhave, ariyasāvako imesaŋ channaŋ indriyānaŋ samudayañca atthangamañca assādañca ādīnavañca nissaraņañca yathābhūtaŋ pajānāti– ayaŋ vuccati, bhikkhave, ariyasāvako sotāpanno avinipātadhammo niyato sambodhiparāyaņo’ ti. Chaţţhaŋ.

7. Arahantasuttaŋ
497. ‘Chayimāni (p. 3.181) bhikkhave, indriyāni. Katamāni cha? Cakkhundriyaŋ, sotindriyaŋ, ghānindriyaŋ, jivhindriyaŋ, kāyindriyaŋ, manindriyaŋ. Yato kho, bhikkhave, bhikkhu imesaŋ channaŋ indriyānaŋ samudayañca atthangamañca assādañca ādīnavañca nissaraņañca yathābhūtaŋ viditvā anupādāvimutto hoti– ayaŋ vuccati, bhikkhave, “bhikkhu arahaŋ khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano sammadaññā vimutto”’ ti. Sattamaŋ.

8. Sambuddhasuttaŋ
498. ‘Chayimāni, bhikkhave, indriyāni. Katamāni cha? Cakkhundriyaŋ, sotindriyaŋ, ghānindriyaŋ, jivhindriyaŋ, kāyindriyaŋ, manindriyaŋ. Yāvakīvañcāhaŋ bhikkhave, imesaŋ channaŋ indriyānaŋ samudayañca atthangamañca assādañca ādīnavañca nissaraņañca yathābhūtaŋ nābbhaññāsiŋ, neva tāvāhaŋ, bhikkhave, sadevake loke samārake sabrahmake sassa maņabrāhmaņiyā pajāya sadevamanussāya “anuttaraŋ sammāsambodhiŋ abhisambuddho” ti paccaññāsiŋ. Yato ca khvāhaŋ, bhikkhave, imesaŋ channaŋ indriyānaŋ samudayañca atthangamañca assādañca ādīnavañca nissaraņañca yathābhūtaŋ abbhaññāsiŋ, athāhaŋ, bhikkhave, sadevake loke samārake sabrahmake sassamaņabrāhmaņiyā pajāya sadevamanussāya “anuttaraŋ sammāsambodhiŋ abhisambuddho” ti paccaññāsiŋ. Ñāņañca pana me dassanaŋ udapādi– “akuppā me vimutti, ayamantimā jāti, natthidāni punabbhavo”’ ti. Aţţhamaŋ.

9. Paţhamasamaņabrāhmaņasuttaŋ
499. ‘Chayimāni, bhikkhave, indriyāni. Katamāni cha? Cakkhundriyaŋ, sotindriyaŋ, ghānindriyaŋ, jivhindriyaŋ, kāyindriyaŋ, manindriyaŋ. Ye hi keci, bhikkhave, samaņā vā brāhmaņā vā imesaŋ channaŋ indriyānaŋ samudayañca atthangamañca assādañca ādīnavañca nissaraņañca yathābhūtaŋ nappajānanti, na me te, bhikkhave, samaņā vā brāhmaņā vā samaņesu vā samaņasammatā brāhmaņesu vā brāhmaņasammatā, na ca panete āyasmanto sāmaññatthaŋ vā brahmaññatthaŋ vā (p. 3.182) diţţheva dhamme sayaŋ abhiññā sacchikatvā upasampajja viharanti’. ‘Ye ca kho keci, bhikkhave, samaņā vā brāhmaņā vā imesaŋ channaŋ indriyānaŋ samudayañca atthangamañca assādañca ādīnavañca nissaraņañca yathābhūtaŋ pajānanti, te kho me, bhikkhave, samaņā vā brāhmaņā vā samaņesu ceva samaņasammatā brāhmaņesu ca brāhmaņasammatā, te ca panāyasmanto sāmaññatthañca brahmaññatthañca diţţheva dhamme sayaŋ abhiññā sacchikatvā upasampajja viharantī’ ti. Navamaŋ.

10. Dutiyasamaņabrāhmaņasuttaŋ
500. ‘Ye hi keci, bhikkhave, samaņā vā brāhmaņā vā cakkhundriyaŋ nappajānanti, cakkhundriyasamudayaŋ nappajānanti, cakkhundriyanirodhaŋ nappajānanti, cakkhundriyanirodhagāminiŋ paţipadaŋ nappajānanti; sotindriyaŋ …pe… ghānindriyaŋ …pe… jivhindriyaŋ …pe… kāyindriyaŋ …pe… manindriyaŋ nappajānanti, manindriyasamudayaŋ nappajānanti manindriyanirodhaŋ nappajānanti, manindriyanirodhagāminiŋ paţipadaŋ nappajānanti. Na me te, bhikkhave …pe… sayaŋ abhiññā sacchikatvā upasampajja viharanti.

‘Ye ca kho keci, bhikkhave, samaņā vā brāhmaņā vā cakkhundriyaŋ pajānanti, cakkhundriyasamudayaŋ pajānanti, cakkhundriyanirodhaŋ pajānanti, cakkhundriyanirodhagāminiŋ paţipadaŋ pajānanti, sotindriyaŋ …pe… ghānindriyaŋ …pe… jivhindriyaŋ …pe… kāyindriyaŋ …pe… manindriyaŋ pajānanti, manindriyasamudayaŋ pajānanti, manindriyanirodhaŋ pajānanti, manindriyanirodhagāminiŋ paţipadaŋ pajānanti, te kho me, bhikkhave, samaņā vā brāhmaņā vā samaņesu ceva samaņasammatā brāhmaņesu ca brāhmaņasammatā, te ca panāyasmanto sāmaññatthañca brahmaññatthañca diţţheva dhamme sayaŋ abhiññā sacchikatvā upasampajja viharantī’ ti. Dasamaŋ.

Chaļindriyavaggo tatiyo.

Tassuddānaŋ–

Punabbhavo jīvitaññāya, ekabījī ca suddhakaŋ;

Soto arahasambuddho, dve ca samaņabrāhmaņāti.

4. Sukhindriyavaggo

1. Suddhikasuttaŋ
501. ‘Pañcimāni (p. 3.183) bhikkhave, indriyāni. Katamāni pañca? Sukhindriyaŋ, dukkhindriyaŋ, somanassindriyaŋ, domanassindriyaŋ, upekkhindriyaŋ– imāni kho, bhikkhave, pañcindriyānī’ ti. Paţhamaŋ.

2. Sotāpannasuttaŋ
502. ‘Pañcimāni bhikkhave, indriyāni. Katamāni pañca? Sukhindriyaŋ, dukkhindriyaŋ, somanassindriyaŋ, domanassindriyaŋ, upekkhindriyaŋ. Yato kho, bhikkhave, ariyasāvako imesaŋ pañcannaŋ indriyānaŋ samudayañca atthangamañca assādañca ādīnavañca nissaraņañca yathābhūtaŋ pajānāti– ayaŋ vuccati, bhikkhave, ariyasāvako sotāpanno avinipātadhammo niyato sambodhiparāyaņo’ ti. Dutiyaŋ.

3. Arahantasuttaŋ
503. ‘Pañcimāni bhikkhave, indriyāni. Katamāni pañca? Sukhindriyaŋ, dukkhindriyaŋ, somanassindriyaŋ, domanassindriyaŋ, upekkhindriyaŋ. Yato kho, bhikkhave, bhikkhu imesaŋ pañcannaŋ indriyānaŋ samudayañca atthangamañca assādañca ādīnavañca nissaraņañca yathābhūtaŋ viditvā anupādāvimutto hoti– ayaŋ vuccati, bhikkhave, bhikkhu arahaŋ khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano sammadaññā vimutto’ ti. Tatiyaŋ.

4. Paţhamasamaņabrāhmaņasuttaŋ
504. ‘Pañcimāni, bhikkhave, indriyāni. Katamāni pañca? Sukhindriyaŋ, dukkhindriyaŋ, somanassindriyaŋ, domanassindriyaŋ, upekkhindriyaŋ. Ye hi keci, bhikkhave, samaņā vā brāhmaņā vā imesaŋ pañcannaŋ indriyānaŋ samudayañca atthangamañca assādañca ādīnavañca nissaraņañca yathābhūtaŋ nappajānanti, na me te, bhikkhave, samaņā vā brāhmaņā vā samaņesu vā samaņasammatā brāhmaņesu vā brāhmaņasammatā, na ca panete āyasmanto sāmaññatthaŋ vā brahmaññatthaŋ vā diţţheva dhamme sayaŋ abhiññā sacchikatvā upasampajja viharanti.

‘Ye (p. 3.184) ca kho keci, bhikkhave, samaņā vā brāhmaņā vā imesaŋ pañcannaŋ indriyānaŋ samudayañca atthangamañca assādañca ādīnavañca nissaraņañca yathābhūtaŋ pajānanti, te kho me bhikkhave, samaņā vā brāhmaņā vā samaņesu ceva samaņasammatā brāhmaņesu ca brāhmaņasammatā, te ca panāyasmanto sāmaññatthañca brahmaññatthañca diţţheva dhamme sayaŋ abhiññā sacchikatvā upasampajja viharantī’ ti. Catutthaŋ.

5. Dutiyasamaņabrāhmaņasuttaŋ
505. ‘Pañcimāni, bhikkhave, indriyāni. Katamāni pañca? Sukhindriyaŋ, dukkhindriyaŋ, somanassindriyaŋ, domanassindriyaŋ, upekkhindriyaŋ. Ye hi keci, bhikkhave, samaņā vā brāhmaņā vā sukhindriyaŋ nappajānanti, sukhindriyasamudayaŋ nappajānanti, sukhindriyanirodhaŋ nappajānanti, sukhindriyanirodhagāminiŋ paţipadaŋ nappajānanti; dukkhindriyaŋ nappajānanti …pe… somanassindriyaŋ nappajānanti …pe… domanassindriyaŋ nappajānanti …pe… upekkhindriyaŋ nappajānanti, upekkhindriyasamudayaŋ nappajānanti, upekkhindriyanirodhaŋ nappajānanti, upekkhindriyanirodhagāminiŋ paţipadaŋ nappajānanti; na me te, bhikkhave, samaņā vā brāhmaņā vā samaņesu vā samaņasammatā brāhmaņesu vā brāhmaņasammatā, na ca panete āyasmanto sāmaññatthaŋ vā brahmaññatthaŋ vā diţţheva dhamme sayaŋ abhiññā sacchikatvā upasampajja viharanti.

‘Ye ca kho keci, bhikkhave, samaņā vā brāhmaņā vā sukhindriyaŋ pajānanti, sukhindriyasamudayaŋ pajānanti, sukhindriyanirodhaŋ pajānanti, sukhindriyanirodhagāminiŋ paţipadaŋ pajānanti; dukkhindriyaŋ pajānanti …pe… somanassindriyaŋ pajānanti… domanassindriyaŋ pajānanti… upekkhindriyaŋ pajānanti, upekkhindriyasamudayaŋ pajānanti, upekkhindriyanirodhaŋ pajānanti, upekkhindriyanirodhagāminiŋ paţipadaŋ pajānanti, te ca kho me, bhikkhave, samaņā vā brāhmaņā vā samaņesu ceva samaņasammatā brāhmaņesu ca brāhmaņasammatā, te ca panāyasmanto sāmaññatthañca brahmaññatthañca diţţheva dhamme sayaŋ abhiññā sacchikatvā upasampajja viharantī’ ti. Pañcamaŋ.

6. Paţhamavibhangasuttaŋ
506. ‘Pañcimāni bhikkhave, indriyāni. Katamāni pañca? Sukhindriyaŋ, dukkhindriyaŋ, somanassindriyaŋ, domanassindriyaŋ, upekkhindriyaŋ.

‘Katamañca (p. 3.185) bhikkhave, sukhindriyaŋ? Yaŋ kho, bhikkhave, kāyikaŋ sukhaŋ kāyikaŋ sātaŋ, kāyasamphassajaŋ sukhaŋ sātaŋ vedayitaŋ– idaŋ vuccati, bhikkhave, sukhindriyaŋ.

‘Katamañca, bhikkhave, dukkhindriyaŋ? Yaŋ kho, bhikkhave, kāyikaŋ dukkhaŋ, kāyikaŋ asātaŋ, kāyasamphassajaŋ dukkhaŋ asātaŋ vedayitaŋ– idaŋ vuccati, bhikkhave, dukkhindriyaŋ.

‘Katamañca, bhikkhave, somanassindriyaŋ? Yaŋ kho, bhikkhave, cetasikaŋ sukhaŋ, cetasikaŋ sātaŋ, manosamphassajaŋ sukhaŋ sātaŋ vedayitaŋ – idaŋ vuccati, bhikkhave, somanassindriyaŋ.

‘Katamañca, bhikkhave, domanassindriyaŋ? Yaŋ kho, bhikkhave, cetasikaŋ dukkhaŋ, cetasikaŋ asātaŋ, manosamphassajaŋ dukkhaŋ asātaŋ vedayitaŋ– idaŋ vuccati, bhikkhave, domanassindriyaŋ.

‘Katamañca, bhikkhave, upekkhindriyaŋ? Yaŋ kho, bhikkhave, kāyikaŋ vā cetasikaŋ vā nevasātaŋ nāsātaŋ vedayitaŋ– idaŋ vuccati, bhikkhave, upekkhindriyaŋ. Imāni kho, bhikkhave, pañcindriyānī’ ti. Chaţţhaŋ.

7. Dutiyavibhangasuttaŋ
507. ‘Pañcimāni, bhikkhave, indriyāni. Katamāni pañca? Sukhindriyaŋ, dukkhindriyaŋ, somanassindriyaŋ, domanassindriyaŋ, upekkhindriyaŋ.

‘Katamañca bhikkhave, sukhindriyaŋ? Yaŋ kho, bhikkhave, kāyikaŋ sukhaŋ, kāyikaŋ sātaŋ, kāyasamphassajaŋ sukhaŋ sātaŋ vedayitaŋ– idaŋ vuccati, bhikkhave, sukhindriyaŋ.

‘Katamañca, bhikkhave, dukkhindriyaŋ? Yaŋ kho, bhikkhave, kāyikaŋ dukkhaŋ kāyikaŋ asātaŋ, kāyasamphassajaŋ dukkhaŋ asātaŋ vedayitaŋ– idaŋ vuccati, bhikkhave, dukkhindriyaŋ.

‘Katamañca, bhikkhave, somanassindriyaŋ? Yaŋ kho, bhikkhave, cetasikaŋ sukhaŋ, cetasikaŋ sātaŋ, manosamphassajaŋ sukhaŋ sātaŋ vedayitaŋ – idaŋ vuccati, bhikkhave, somanassindriyaŋ.

‘Katamañca (p. 3.186) bhikkhave, domanassindriyaŋ? Yaŋ kho, bhikkhave, cetasikaŋ dukkhaŋ, cetasikaŋ asātaŋ, manosamphassajaŋ dukkhaŋ asātaŋ vedayitaŋ– idaŋ vuccati, bhikkhave, domanassindriyaŋ.

‘Katamañca, bhikkhave, upekkhindriyaŋ? Yaŋ kho, bhikkhave, kāyikaŋ vā cetasikaŋ vā nevasātaŋ nāsātaŋ vedayitaŋ– idaŋ vuccati, bhikkhave, upekkhindriyaŋ.

‘Tatra, bhikkhave, yañca sukhindriyaŋ yañca somanassindriyaŋ, sukhā sā vedanā daţţhabbā. Tatra, bhikkhave, yañca dukkhindriyaŋ yañca domanassindriyaŋ, dukkhā sā vedanā daţţhabbā. Tatra, bhikkhave, yadidaŋ upekkhindriyaŋ, adukkhamasukhā sā vedanā daţţhabbā. Imāni kho, bhikkhave, pañcindriyānī’ ti. Sattamaŋ.

8. Tatiyavibhangasuttaŋ
508. ‘Pañcimāni, bhikkhave, indriyāni. Katamāni pañca? Sukhindriyaŋ, dukkhindriyaŋ, somanassindriyaŋ, domanassindriyaŋ, upekkhindriyaŋ.

‘Katamañca bhikkhave, sukhindriyaŋ? Yaŋ kho, bhikkhave, kāyikaŋ sukhaŋ kāyikaŋ sātaŋ, kāyasamphassajaŋ sukhaŋ sātaŋ vedayitaŋ– idaŋ vuccati, bhikkhave, sukhindriyaŋ.

‘Katamañca, bhikkhave, dukkhindriyaŋ? Yaŋ kho, bhikkhave, kāyikaŋ dukkhaŋ, kāyikaŋ asātaŋ, kāyasamphassajaŋ dukkhaŋ asātaŋ vedayitaŋ– idaŋ vuccati, bhikkhave, dukkhindriyaŋ.

‘Katamañca, bhikkhave, somanassindriyaŋ? Yaŋ kho, bhikkhave, cetasikaŋ sukhaŋ, cetasikaŋ sātaŋ, manosamphassajaŋ sukhaŋ sātaŋ vedayitaŋ – idaŋ vuccati, bhikkhave, somanassindriyaŋ.

‘Katamañca bhikkhave, domanassindriyaŋ? Yaŋ kho, bhikkhave, cetasikaŋ dukkhaŋ, cetasikaŋ asātaŋ, manosamphassajaŋ dukkhaŋ asātaŋ vedayitaŋ– idaŋ vuccati, bhikkhave, domanassindriyaŋ.

‘Katamañca, bhikkhave, upekkhindriyaŋ? Yaŋ kho, bhikkhave, kāyikaŋ vā cetasikaŋ vā neva sātaŋ nāsātaŋ vedayitaŋ– idaŋ vuccati, bhikkhave, upekkhindriyaŋ.

‘Tatra, bhikkhave, yañca sukhindriyaŋ yañca somanassindriyaŋ, sukhā sā vedanā daţţhabbā. Tatra, bhikkhave, yañca dukkhindriyaŋ yañca domanassindriyaŋ, dukkhā sā vedanā daţţhabbā. Tatra, bhikkhave, yadidaŋ upekkhindriyaŋ, adukkhamasukhā sā vedanā daţţhabbā (p. 3.187) Iti kho, bhikkhave, imāni pañcindriyāni pañca hutvā tīņi honti, tīņi hutvā pañca honti pariyāyenā’ ti. Aţţhamaŋ.

9. Kaţţhopamasuttaŋ
509. ‘Pañcimāni, bhikkhave, indriyāni. Katamāni pañca? Sukhindriyaŋ, dukkhindriyaŋ, somanassindriyaŋ, domanassindriyaŋ, upekkhindriyaŋ. Sukhavedaniyaŋ, bhikkhave, phassaŋ paţicca uppajjati sukhindriyaŋ. So sukhitova samāno “sukhitosmī” ti pajānāti. Tasseva sukhavedaniyassa phassassa nirodhā “yaŋ tajjaŋ vedayitaŋ sukhavedaniyaŋ phassaŋ paţicca uppannaŋ sukhindriyaŋ taŋ nirujjhati, taŋ vūpasammatī” ti pajānāti’.

‘Dukkhavedaniyaŋ, bhikkhave, phassaŋ paţicca uppajjati dukkhindriyaŋ. So dukkhitova samāno “dukkhitosmī” ti pajānāti. Tasseva dukkhavedaniyassa phassassa nirodhā “yaŋ tajjaŋ vedayitaŋ dukkhavedaniyaŋ phassaŋ paţicca uppannaŋ dukkhindriyaŋ taŋ nirujjhati, taŋ vūpasammatī” ti pajānāti’.

‘Somanassavedaniyaŋ, bhikkhave, phassaŋ paţicca uppajjati somanassindriyaŋ. So sumanova samāno “sumanosmī” ti pajānāti. Tasseva somanassavedaniyassa phassassa nirodhā “yaŋ tajjaŋ vedayitaŋ somanassavedaniyaŋ phassaŋ paţicca uppannaŋ somanassindriyaŋ taŋ nirujjhati, taŋ vūpasammatī” ti pajānāti’.

‘Domanassavedaniyaŋ, bhikkhave, phassaŋ paţicca uppajjati domanassindriyaŋ. So dummanova samāno “dummanosmī” ti pajānāti. Tasseva domanassavedaniyassa phassassa nirodhā “yaŋ tajjaŋ vedayitaŋ domanassavedaniyaŋ phassaŋ paţicca uppannaŋ domanassindriyaŋ taŋ nirujjhati, taŋ vūpasammatī” ti pajānāti’.

‘Upekkhāvedaniyaŋ, bhikkhave, phassaŋ paţicca uppajjati upekkhindriyaŋ. So upekkhakova samāno “upekkhakosmī” ti pajānāti. Tasseva upekkhāvedaniyassa phassassa nirodhā “yaŋ tajjaŋ vedayitaŋ upekkhāvedaniyaŋ phassaŋ paţicca uppannaŋ upekkhindriyaŋ taŋ nirujjhati, taŋ vūpasammatī” ti pajānāti’.

‘Seyyathāpi, bhikkhave, dvinnaŋ kaţţhānaŋ sanghaţţanasamodhānā usmā jāyati, tejo abhinibbattati; tesaŋyeva kaţţhānaŋ nānābhāvāvinikkhepā yā (p. 3.188) tajjā usmā sā nirujjhati sā vūpasammati; evameva kho, bhikkhave, sukhavedaniyaŋ phassaŋ paţicca uppajjati sukhindriyaŋ. So sukhitova samāno “sukhitosmī” ti pajānāti. Tasseva sukhavedaniyassa phassassa nirodhā “yaŋ tajjaŋ

Vedayitaŋ sukhavedaniyaŋ phassaŋ paţicca uppajjati sukhindriyaŋ taŋ nirujjhati taŋ vūpasammatī” ti pajānāti’.

‘Dukkhavedaniyaŋ, bhikkhave, phassaŋ paţicca …pe… somanassavedaniyaŋ, bhikkhave, phassaŋ paţicca …pe… domanassavedaniyaŋ, bhikkhave, phassaŋ paţicca …pe… upekkhāvedaniyaŋ, bhikkhave, phassaŋ paţicca uppajjati upekkhindriyaŋ. So upekkhakova samāno “upekkhakosmī” ti pajānāti. Tasseva upekkhāvedaniyassa phassassa nirodhā “yaŋ tajjaŋ vedayitaŋ upekkhāvedaniyaŋ phassaŋ paţicca uppajjati upekkhindriyaŋ taŋ nirujjhati, taŋ vūpasammatī” ti pajānāti’. Navamaŋ.

10. Uppaţipāţikasuttaŋ
510. ‘Pañcimāni, bhikkhave, indriyāni. Katamāni pañca? Dukkhindriyaŋ domanassindriyaŋ, sukhindriyaŋ, somanassindriyaŋ, upekkhindriyaŋ. Idha, bhikkhave, bhikkhuno appamattassa ātāpino pahitattassa viharato uppajjati dukkhindriyaŋ. So evaŋ pajānāti– “uppannaŋ kho me idaŋ dukkhindriyaŋ, tañca kho sanimittaŋ sanidānaŋ sasankhāraŋ sappaccayaŋ. Tañca animittaŋ anidānaŋ asankhāraŋ appaccayaŋ dukkhindriyaŋ uppajjissatīti– netaŋ ţhānaŋ vijjati”. So dukkhindriyañca pajānāti, dukkhindriyasamudayañca pajānāti, dukkhindriyanirodhañca pajānāti, yattha cuppannaŋ dukkhindriyaŋ aparisesaŋ nirujjhati tañca pajānāti. Kattha cuppannaŋ dukkhindriyaŋ aparisesaŋ nirujjhati? Idha, bhikkhave, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharati, ettha cuppannaŋ dukkhindriyaŋ aparisesaŋ nirujjhati. Ayaŋ vuccati, bhikkhave, “bhikkhu aññāsi dukkhindriyassa nirodhaŋ, tadatthāya cittaŋ upasaŋharati”’.

‘Idha pana, bhikkhave, bhikkhuno appamattassa ātāpino pahitattassa viharato uppajjati domanassindriyaŋ. So evaŋ pajānāti– “uppannaŋ kho me idaŋ domanassindriyaŋ, tañca kho sanimittaŋ sanidānaŋ sasankhāraŋ sappaccayaŋ. Tañca animittaŋ anidānaŋ asankhāraŋ appaccayaŋ domanassindriyaŋ uppajjissatīti– netaŋ ţhānaŋ vijjati” So domanassindriyañca pajānāti, domanassindriyasamudayañca pajānāti, domanassindriyanirodhañca pajānāti, yattha cuppannaŋ domanassindriyaŋ aparisesaŋ (p. 3.189) nirujjhati tañca pajānāti. Kattha cuppannaŋ domanassindriyaŋ aparisesaŋ nirujjhati? Idha, bhikkhave, bhikkhu vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati, ettha cuppannaŋ domanassindriyaŋ aparisesaŋ nirujjhati. Ayaŋ vuccati, bhikkhave, “bhikkhu aññāsi domanassindriyassa nirodhaŋ, tadatthāya cittaŋ upasaŋharati”’.

‘Idha pana, bhikkhave, bhikkhuno appamattassa ātāpino pahitattassa viharato uppajjati sukhindriyaŋ. So evaŋ pajānāti– “uppannaŋ kho me idaŋ sukhindriyaŋ, tañca kho sanimittaŋ sanidānaŋ sasankhāraŋ sappaccayaŋ. Tañca animittaŋ anidānaŋ asankhāraŋ appaccayaŋ sukhindriyaŋ uppajjissatīti– netaŋ ţhānaŋ vijjati”. So sukhindriyañca pajānāti, sukhindriyasamudayañca pajānāti, sukhindriyanirodhañca pajānāti, yattha cuppannaŋ sukhindriyaŋ aparisesaŋ nirujjhati tañca pajānāti. Kattha cuppannaŋ sukhindriyaŋ aparisesaŋ nirujjhati? Idha, bhikkhave, bhikkhu pītiyā ca virāgā upekkhako ca viharati sato ca sampajāno sukhañca kāyena paţisaŋvedeti yaŋ taŋ ariyā ācikkhanti “upekkhako satimā sukhavihārī” ti tatiyaŋ jhānaŋ upasampajja viharati, ettha cuppannaŋ sukhindriyaŋ aparisesaŋ nirujjhati. Ayaŋ vuccati, bhikkhave, “bhikkhu aññāsi sukhindriyassa nirodhaŋ, tadatthāya cittaŋ upasaŋharati”’.

‘Idha pana, bhikkhave, bhikkhuno appamattassa ātāpino pahitattassa viharato uppajjati somanassindriyaŋ. So evaŋ pajānāti– “uppannaŋ kho me idaŋ somanassindriyaŋ, tañca kho sanimittaŋ sanidānaŋ sasankhāraŋ sappaccayaŋ. Tañca animittaŋ anidānaŋ asankhāraŋ appaccayaŋ somanassindriyaŋ uppajjissatīti– netaŋ ţhānaŋ vijjati”. So somanassindriyañca pajānāti, somanassindriyasamudayañca pajānāti, somanassindriyanirodhañca pajānāti, yattha cuppannaŋ somanassindriyaŋ aparisesaŋ nirujjhati tañca pajānāti. Kattha cuppannaŋ somanassindriyaŋ aparisesaŋ nirujjhati? Idha, bhikkhave, bhikkhu sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati, ettha cuppannaŋ somanassindriyaŋ aparisesaŋ nirujjhati. Ayaŋ vuccati, bhikkhave, “bhikkhu aññāsi somanassindriyassa nirodhaŋ, tadatthāya cittaŋ upasaŋharati”’.

‘Idha (p. 3.190) pana, bhikkhave, bhikkhuno appamattassa ātāpino pahitattassa viharato uppajjati upekkhindriyaŋ. So evaŋ pajānāti – “uppannaŋ kho me idaŋ upekkhindriyaŋ, tañca kho sanimittaŋ sanidānaŋ sasankhāraŋ sappaccayaŋ. Tañca animittaŋ anidānaŋ asankhāraŋ appaccayaŋ upekkhindriyaŋ uppajjissatīti– netaŋ ţhānaŋ vijjati”. So upekkhindriyañca pajānāti, upekkhindriyasamudayañca pajānāti, upekkhindriyanirodhañca pajānāti, yattha cuppannaŋ upekkhindriyaŋ aparisesaŋ nirujjhati tañca pajānāti. Kattha cuppannaŋ upekkhindriyaŋ aparisesaŋ nirujjhati? Idha, bhikkhave, bhikkhu sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati, ettha cuppannaŋ upekkhindriyaŋ aparisesaŋ nirujjhati. Ayaŋ vuccati, bhikkhave, “bhikkhu aññāsi upekkhindriyassa nirodhaŋ, tadatthāya cittaŋ upasaŋharatī”’ ti. Dasamaŋ.

Sukhindriyavaggo catuttho.

Tassuddānaŋ–

Suddhikañca soto arahā, duve samaņabrāhmaņā;

Vibhangena tayo vuttā, kaţţho uppaţipāţikanti.

5. Jarāvaggo

1. Jarādhammasuttaŋ
511. Evaŋ me sutaŋ– ekaŋ samayaŋ bhagavā sāvatthiyaŋ viharati pubbārāme migāramātupāsāde. Tena kho pana samayena bhagavā sāyanhasamayaŋ paţisallānā vuţţhito pacchātape nisinno hoti piţţhiŋ otāpayamāno.

Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā bhagavato gattāni pāņinā anomajjanto bhagavantaŋ etadavoca– ‘acchariyaŋ, bhante abbhutaŋ, bhante! Na cevaŋ dāni, bhante, bhagavato tāva parisuddho chavivaņņo pariyodāto, sithilāni ca gattāni sabbāni valiyajātāni, purato pabbhāro (p. 3.191) ca kāyo, dissati ca indriyānaŋ aññathattaŋ– cakkhundriyassa sotindriyassa ghānindriyassa jivhindriyassa kāyindriyassā’ ti.

‘Evañhetaŋ ānanda, hoti– jarādhammo yobbaññe, byādhidhammo ārogye, maraņadhammo jīvite. Na ceva tāva parisuddho hoti chavivaņņo pariyodāto, sithilāni ca honti gattāni sabbāni valiyajātāni, purato pabbhāro ca kāyo, dissati ca indriyānaŋ aññathattaŋ– cakkhundriyassa sotindriyassa ghānindriyassa jivhindriyassa kāyindriyassā’ ti.

‘Idamavoca bhagavā. Idaŋ vatvā ca sugato athāparaŋ etadavoca satthā–


‘Dhī taŋ jammi jare atthu, dubbaņņakaraņī jare;


Tāva manoramaŋ bimbaŋ, jarāya abhimadditaŋ.


‘Yopi vassasataŋ jīve, sopi maccuparāyaņo .


Na kiñci parivajjeti, sabbamevābhimaddatī’ ti. Paţhamaŋ.

2. Uņņābhabrāhmaņasuttaŋ
512. Sāvatthinidānaŋ. Atha kho uņņābho brāhmaņo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho uņņābho brāhmaņo bhagavantaŋ etadavoca–

‘Pañcimāni, bho gotama, indriyāni nānāvisayāni nānāgocarāni, na aññamaññassa gocaravisayaŋ paccanubhonti. Katamāni pañca? Cakkhundriyaŋ, sotindriyaŋ, ghānindriyaŋ, jivhindriyaŋ, kāyindriyaŋ Imesaŋ nu kho, bho gotama, pañcannaŋ indriyānaŋ nānāvisayānaŋ nānāgocarānaŋ na aññamaññassa gocaravisayaŋ paccanubhontānaŋ kiŋ paţisaraņaŋ, ko ca nesaŋ gocaravisayaŋ paccanubhotī’ ti?

‘Pañcimāni, brāhmaņa, indriyāni nānāvisayāni nānāgocarāni na aññamaññassa gocaravisayaŋ paccanubhonti. Katamāni pañca? Cakkhundriyaŋ, sotindriyaŋ (p. 3.192) ghānindriyaŋ, jivhindriyaŋ, kāyindriyaŋ. Imesaŋ kho, brāhmaņa, pañcannaŋ indriyānaŋ nānāvisayānaŋ nānāgocarānaŋ na aññamaññassa gocaravisayaŋ paccanubhontānaŋ mano paţisaraņaŋ, manova nesaŋ gocaravisayaŋ paccanubhotī’ ti.

‘Manassa pana, bho gotama, kiŋ paţisaraņan’ ti? ‘Manassa kho, brāhmaņa, sati paţisaraņan’ ti. ‘Satiyā pana, bho gotama, kiŋ paţisaraņan’ ti? ‘Satiyā kho, brāhmaņa, vimutti paţisaraņan’ ti. ‘Vimuttiyā pana, bho gotama, kiŋ paţisaraņan’ ti? ‘Vimuttiyā kho, brāhmaņa, nibbānaŋ paţisaraņan’ ti. ‘Nibbānassa pana, bho gotama, kiŋ paţisaraņan’ ti? ‘Accayāsi, brāhmaņa, pañhaŋ, nāsakkhi pañhassa pariyantaŋ gahetuŋ. Nibbānogadhañhi, brāhmaņa, brahmacariyaŋ vussati nibbānaparāyaņaŋ nibbānapariyosānan’ ti.

Atha kho uņņābho brāhmaņo bhagavato bhāsitaŋ abhinanditvā anumoditvā uţţhāyāsanā bhagavantaŋ abhivādetvā padakkhiņaŋ katvā pakkāmi.

Atha kho bhagavā acirapakkante uņņābhe brāhmaņe bhikkhū āmantesi– ‘seyyathāpi, bhikkhave, kūţāgāre vā kūţāgārasālāyaŋ vā pācīnavātapānā sūriye uggacchante vātapānena rasmi pavisitvā kvāssa patiţţhitā’ ti? ‘Pacchimāyaŋ, bhante, bhittiyan’ ti. ‘Evameva kho, bhikkhave, uņņābhassa brāhmaņassa tathāgate saddhā niviţţhā mūlajātā patiţţhitā daļhā asaŋhāriyā samaņena vā brāhmaņena vā devena vā mārena vā brahmunā vā kenaci vā lokasmiŋ. Imamhi ce, bhikkhave, samaye uņņābho brāhmaņo kālankareyya, natthi saŋyojanaŋ yena saŋyojanena saŋyutto uņņābho brāhmaņo puna imaŋ lokaŋ āgaccheyyā’ ti. Dutiyaŋ.

3. Sāketasuttaŋ
513. Evaŋ me sutaŋ– ekaŋ samayaŋ bhagavā sākete viharati añjanavane migadāye. Tatra kho bhagavā bhikkhū āmantesi – ‘atthi nu kho, bhikkhave (p. 3.193) pariyāyo yaŋ pariyāyaŋ āgamma yāni pañcindriyāni tāni pañca balāni honti, yāni pañca balāni tāni pañcindriyāni hontī’ ti?

‘Bhagavaŋmūlakā no, bhante, dhammā bhagavaŋnettikā bhagavaŋpaţisaraņā. Sādhu vata, bhante, bhagavantaŋyeva paţibhātu etassa bhāsitassa attho. Bhagavato sutvā bhikkhū dhāressantī’ ti. ‘Atthi, bhikkhave, pariyāyo yaŋ pariyāyaŋ āgamma yāni pañcindriyāni tāni pañca balāni honti, yāni pañca balāni tāni pañcindriyāni honti’.

‘Katamo ca, bhikkhave, pariyāyo yaŋ pariyāyaŋ āgamma yāni pañcindriyāni tāni pañca balāni honti, yāni pañca balāni tāni pañcindriyāni honti? Yaŋ, bhikkhave, saddhindriyaŋ taŋ saddhābalaŋ, yaŋ saddhābalaŋ taŋ saddhindriyaŋ; yaŋ vīriyindriyaŋ taŋ vīriyabalaŋ, yaŋ vīriyabalaŋ taŋ vīriyindriyaŋ; yaŋ satindriyaŋ taŋ satibalaŋ, yaŋ satibalaŋ taŋ satindriyaŋ; yaŋ samādhindriyaŋ taŋ samādhibalaŋ, yaŋ samādhibalaŋ taŋ samādhindriyaŋ; yaŋ paññindriyaŋ taŋ paññābalaŋ, yaŋ paññābalaŋ taŋ paññindriyaŋ. Seyyathāpi, bhikkhave, nadī pācīnaninnā pācīnapoņā pācīnapabbhārā, tassa majjhe dīpo. Atthi, bhikkhave, pariyāyo yaŋ pariyāyaŋ āgamma tassā nadiyā eko soto tveva sankhyaŋ gacchati . Atthi pana, bhikkhave, pariyāyo yaŋ pariyāyaŋ āgamma tassā nadiyā dve sotāni tveva sankhyaŋ gacchanti.

‘Katamo ca, bhikkhave, pariyāyo yaŋ pariyāyaŋ āgamma tassā nadiyā eko soto tveva sankhyaŋ gacchati? Yañca, bhikkhave, tassa dīpassa purimante udakaŋ, yañca pacchimante udakaŋ– ayaŋ kho, bhikkhave, pariyāyo yaŋ pariyāyaŋ āgamma tassā nadiyā eko soto tveva sankhyaŋ gacchati.

‘Katamo ca, bhikkhave, pariyāyo yaŋ pariyāyaŋ āgamma tassā nadiyā dve sotāni tveva sankhyaŋ gacchanti? Yañca, bhikkhave, tassa dīpassa uttarante udakaŋ, yañca dakkhiņante udakaŋ– ayaŋ kho, bhikkhave, pariyāyo yaŋ pariyāyaŋ āgamma tassā nadiyā dve sotāni tveva sankhyaŋ gacchanti. Evameva kho, bhikkhave, yaŋ saddhindriyaŋ taŋ saddhābalaŋ, yaŋ saddhābalaŋ taŋ saddhindriyaŋ; yaŋ vīriyindriyaŋ taŋ vīriyabalaŋ, yaŋ vīriyabalaŋ taŋ vīriyindriyaŋ; yaŋ satindriyaŋ taŋ satibalaŋ (p. 3.194) yaŋ satibalaŋ taŋ satindriyaŋ; yaŋ samādhindriyaŋ taŋ samādhibalaŋ, yaŋ samādhibalaŋ taŋ samādhindriyaŋ; yaŋ paññindriyaŋ taŋ paññābalaŋ, yaŋ paññābalaŋ taŋ paññindriyaŋ. Pañcannaŋ, bhikkhave, indriyānaŋ bhāvitattā bahulīkatattā bhikkhu āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī’ ti. Tatiyaŋ.

4. Pubbakoţţhakasuttaŋ
514. Evaŋ me sutaŋ– ekaŋ samayaŋ bhagavā sāvatthiyaŋ viharati pubbakoţţhake. Tatra kho bhagavā āyasmantaŋ sāriputtaŋ āmantesi– ‘saddahasi tvaŋ, sāriputta– saddhindriyaŋ bhāvitaŋ bahulīkataŋ amatogadhaŋ hoti amataparāyaņaŋ amatapariyosānaŋ …pe… paññindriyaŋ bhāvitaŋ bahulīkataŋ amatogadhaŋ hoti amataparāyaņaŋ amatapariyosānan’ ti?

‘Na khvāhaŋ ettha, bhante, bhagavato saddhāya gacchāmi– saddhindriyaŋ …pe… paññindriyaŋ bhāvitaŋ bahulīkataŋ amatogadhaŋ hoti amataparāyaņaŋ amatapariyosānaŋ. Yesañhetaŋ, bhante, aññātaŋ assa adiţţhaŋ aviditaŋ asacchikataŋ aphassitaŋ paññāya, te tattha paresaŋ saddhāya gaccheyyuŋ– saddhindriyaŋ …pe… paññindriyaŋ bhāvitaŋ bahulīkataŋ amatogadhaŋ hoti amataparāyaņaŋ amatapariyosānaŋ. Yesañca kho etaŋ, bhante, ñātaŋ diţţhaŋ viditaŋ sacchikataŋ phassitaŋ paññāya, nikkankhā te tattha nibbicikicchā– saddhindriyaŋ …pe… paññindriyaŋ bhāvitaŋ bahulīkataŋ amatogadhaŋ hoti amataparāyaņaŋ amatapariyosānaŋ. Mayhañca kho etaŋ, bhante, ñātaŋ diţţhaŋ viditaŋ sacchikataŋ phassitaŋ paññāya. Nikkankhavāhaŋ tattha nibbicikiccho saddhindriyaŋ …pe… paññindriyaŋ bhāvitaŋ bahulīkataŋ amatogadhaŋ hoti amataparāyaņaŋ amatapariyosānan’ ti.

‘Sādhu sādhu, sāriputta! Yesañhetaŋ, sāriputta, aññātaŋ assa adiţţhaŋ aviditaŋ asacchikataŋ aphassitaŋ paññāya, te tattha paresaŋ saddhāya gaccheyyuŋ– saddhindriyaŋ bhāvitaŋ bahulīkataŋ amatogadhaŋ hoti amataparāyaņaŋ amatapariyosānaŋ …pe… paññindriyaŋ bhāvitaŋ bahulīkataŋ amatogadhaŋ hoti amataparāyaņaŋ amatapariyosānaŋ. Yesañca kho etaŋ, sāriputta, ñātaŋ diţţhaŋ viditaŋ sacchikataŋ phassitaŋ paññāya, nikkankhā te tattha nibbicikicchā (p. 3.195) saddhindriyaŋ bhāvitaŋ bahulīkataŋ amatogadhaŋ hoti amataparāyaņaŋ amatapariyosānaŋ …pe… paññindriyaŋ bhāvitaŋ bahulīkataŋ amatogadhaŋ hoti amataparāyaņaŋ amatapariyosānan’ ti. Catutthaŋ.

5. Paţhamapubbārāmasuttaŋ
515. Evaŋ me sutaŋ– ekaŋ samayaŋ bhagavā sāvatthiyaŋ viharati pubbārāme migāramātupāsāde. Tatra kho bhagavā bhikkhū āmantesi– ‘katinaŋ nu kho, bhikkhave, indriyānaŋ bhāvitattā bahulīkatattā khīņāsavo bhikkhu aññaŋ byākaroti– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmī’ ti?

Bhagavaŋmūlakā no, bhante, dhammā …pe… ‘ekassa kho, bhikkhave, indriyassa bhāvitattā bahulīkatattā khīņāsavo bhikkhu aññaŋ byākaroti– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmīti. Katamassa ekassa paññindriyassa paññavato bhikkhave, ariyasāvakassa tadanvayā saddhā saņţhāti, tadanvayaŋ vīriyaŋ saņţhāti, tadanvayā sati saņţhāti, tadanvayo samādhi saņţhāti. Imassa kho, bhikkhave, ekassa indriyassa bhāvitattā bahulīkatattā khīņāsavo bhikkhu aññaŋ byākaroti– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmī’ ti. Pañcamaŋ.

6. Dutiyapubbārāmasuttaŋ
516. Taŋyeva nidānaŋ. ‘Katinaŋ nu kho, bhikkhave, indriyānaŋ bhāvitattā bahulīkatattā khīņāsavo bhikkhu aññaŋ byākaroti– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmī’ ti? Bhagavaŋmūlakā no, bhante, dhammā …pe… ‘dvinnaŋ kho, bhikkhave, indriyānaŋ bhāvitattā bahulīkatattā khīņāsavo bhikkhu aññaŋ byākaroti “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmīti. Katamesaŋ dvinnaŋ? Ariyāya ca paññāya, ariyāya ca vimuttiyā. Yā hissa, bhikkhave, ariyā paññā tadassa paññindriyaŋ. Yā hissa, bhikkhave, ariyā vimutti tadassa samādhindriyaŋ. Imesaŋ kho, bhikkhave, dvinnaŋ indriyānaŋ bhāvitattā bahulīkatattā khīņāsavo bhikkhu aññaŋ byākaroti– “khīņā jāti, vusitaŋ (p. 3.196) brahmacariyaŋ, kataŋ karaņīyaŋ, nāparaŋ itthattāyā” ti pajānāmī’ ti. Chaţţhaŋ.

7. Tatiyapubbārāmasuttaŋ
517. Taŋyeva nidānaŋ. ‘Katinaŋ nu kho, bhikkhave, indriyānaŋ bhāvitattā bahulīkatattā khīņāsavo bhikkhu aññaŋ byākaroti– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmī’ ti? Bhagavaŋmūlakā no, bhante, dhammā …pe… ‘catunnaŋ kho, bhikkhave, indriyānaŋ bhāvitattā bahulīkatattā khīņāsavo bhikkhu aññaŋ byākaroti– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmīti. Katamesaŋ catunnaŋ? Vīriyindriyassa, satindriyassa, samādhindriyassa, paññindriyassa– imesaŋ kho, bhikkhave, catunnaŋ indriyānaŋ bhāvitattā bahulīkatattā khīņāsavo bhikkhu aññaŋ byākaroti– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmī’ ti. Sattamaŋ.

8. Catutthapubbārāmasuttaŋ
518. Taŋyeva nidānaŋ. ‘Katinaŋ nu kho, bhikkhave, indriyānaŋ bhāvitattā bahulīkatattā khīņāsavo bhikkhu aññaŋ byākaroti– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmī’ ti? Bhagavaŋmūlakā no, bhante, dhammā …pe… ‘pañcannaŋ kho, bhikkhave, indriyānaŋ bhāvitattā bahulīkatattā khīņāsavo bhikkhu aññaŋ byākaroti– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmīti. Katamesaŋ pañcannaŋ? Saddhindriyassa vīriyindriyassa, satindriyassa, samādhindriyassa, paññindriyassa– imesaŋ kho, bhikkhave, pañcannaŋ indriyānaŋ bhāvitattā bahulīkatattā khīņāsavo bhikkhu aññaŋ byākaroti– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmī’ ti. Aţţhamaŋ.

9. Piņđolabhāradvājasuttaŋ
519. Evaŋ me sutaŋ– ekaŋ samayaŋ bhagavā kosambiyaŋ viharati ghositārāme. Tena kho pana samayena āyasmatā piņđolabhāradvājena aññā byākatā hoti– ‘khīņā jāti, vusitaŋ brahmacariyaŋ, kataŋ karaņīyaŋ (p. 3.197) nāparaŋ itthattāyāti pajānāmī’ ti. Atha kho sambahulā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ–

‘Āyasmatā, bhante, piņđolabhāradvājena aññā byākatā– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmīti. Kiŋ nu kho, bhante, atthavasaŋ sampassamānena āyasmatā piņđolabhāradvājena aññā byākatā– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmī’ ti?

‘ tiņņannaŋ kho, bhikkhave, indriyānaŋ bhāvitattā bahulīkatattā piņđolabhāradvājena bhikkhunā aññā byākatā– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmīti. Katamesaŋ tiņņannaŋ? Satindriyassa, samādhindriyassa, paññindriyassa– imesaŋ kho, bhikkhave, tiņņannaŋ indriyānaŋ bhāvitattā bahulīkatattā piņđolabhāradvājena bhikkhunā aññā byākatā– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmīti. Imāni ca, bhikkhave, tīņindriyāni kimantāni? Khayantāni. Kissa khayantāni? Jātijarāmaraņassa. “Jātijarāmaraņaŋ khayan” ti kho, bhikkhave, sampassamānena piņđolabhāradvājena bhikkhunā aññā byākatā– “khīņā jāti, vusitaŋ brahmacariyaŋ, kataŋ karaņīyaŋ, nāparaŋ itthattāyā” ti pajānāmī’ ti. Navamaŋ.

10. Āpaņasuttaŋ
520. Evaŋ me sutaŋ– ekaŋ samayaŋ bhagavā angesu viharati āpaņaŋ nāma angānaŋ nigamo. Tatra kho bhagavā āyasmantaŋ sāriputtaŋ āmantesi– ‘yo so, sāriputta, ariyasāvako tathāgate ekantagato abhippasanno, na so tathāgate vā tathāgatasāsane vā kankheyya vā vicikiccheyya vā’ ti?

‘Yo so, bhante, ariyasāvako tathāgate ekantagato abhippasanno, na so tathāgate vā tathāgatasāsane vā kankheyya vā vicikiccheyya vā. Saddhassa hi, bhante, ariyasāvakassa evaŋ pāţikankhaŋ yaŋ (p. 3.198) āraddhavīriyo viharissati– akusalānaŋ dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu. Yaŋ hissa, bhante, vīriyaŋ tadassa vīriyindriyaŋ.

‘Saddhassa hi bhante, ariyasāvakassa āraddhavīriyassa etaŋ pāţikankhaŋ yaŋ satimā bhavissati, paramena satinepakkena samannāgato, cirakatampi cirabhāsitampi saritā anussaritā. Yā hissa, bhante, sati tadassa satindriyaŋ.

‘Saddhassa hi, bhante, ariyasāvakassa āraddhavīriyassa upaţţhitassatino etaŋ pāţikankhaŋ yaŋ vossaggārammaņaŋ karitvā labhissati samādhiŋ, labhissati cittassa ekaggataŋ. Yo hissa, bhante, samādhi tadassa samādhindriyaŋ.

‘Saddhassa hi, bhante, ariyasāvakassa āraddhavīriyassa upaţţhitassatino samāhitacittassa etaŋ pāţikankhaŋ yaŋ evaŋ pajānissati– anamataggo kho saŋsāro. Pubbā koţi na paññāyati avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ. Avijjāya tveva tamokāyassa asesavirāganirodho santametaŋ padaŋ paņītametaŋ padaŋ, yadidaŋ– sabbasankhārasamatho sabbūpadhipaţinissaggo taņhākkhayo virāgo nirodho nibbānaŋ . Yā hissa, bhante, paññā tadassa paññindriyaŋ.

‘Saddho so, bhante, ariyasāvako evaŋ padahitvā padahitvā evaŋ saritvā saritvā evaŋ samādahitvā samādahitvā evaŋ pajānitvā pajānitvā evaŋ abhisaddahati– “ime kho te dhammā ye me pubbe sutavā ahesuŋ. Tenāhaŋ etarahi kāyena ca phusitvā viharāmi, paññāya ca ativijjha passāmī” ti. Yā hissa, bhante, saddhā tadassa saddhindriyan’ ti.

‘Sādhu sādhu, sāriputta! Yo so, sāriputta, ariyasāvako tathāgate ekantagato abhippasanno, na so tathāgate vā tathāgatasāsane vā kankheyya vā vicikiccheyya vā. Saddhassa hi, sāriputta, ariyasāvakassa etaŋ pāţikankhaŋ yaŋ āraddhavīriyo viharissati– akusalānaŋ (p. 3.199) dhammānaŋ pahānāya, kusalānaŋ dhammānaŋ upasampadāya, thāmavā daļhaparakkamo anikkhittadhuro kusalesu dhammesu. Yaŋ hissa, sāriputta, vīriyaŋ tadassa vīriyindriyaŋ.

‘Saddhassa hi, sāriputta, ariyasāvakassa āraddhavīriyassa etaŋ pāţikankhaŋ yaŋ satimā bhavissati, paramena satinepakkena samannāgato, cirakatampi cirabhāsitampi saritā anussaritā. Yā hissa, sāriputta, sati tadassa satindriyaŋ.

‘Saddhassa hi, sāriputta, ariyasāvakassa āraddhavīriyassa upaţţhitassatino etaŋ pāţikankhaŋ yaŋ vossaggārammaņaŋ karitvā labhissati samādhiŋ, labhissati cittassa ekaggataŋ. Yo hissa, sāriputta, samādhi tadassa samādhindriyaŋ.

‘Saddhassa hi, sāriputta, ariyasāvakassa āraddhavīriyassa upaţţhitassatino samāhitacittassa etaŋ pāţikankhaŋ yaŋ evaŋ pajānissati– anamataggo kho saŋsāro. Pubbā koţi na paññāyati avijjānīvaraņānaŋ sattānaŋ taņhāsaŋyojanānaŋ sandhāvataŋ saŋsarataŋ. Avijjāya tveva tamokāyassa asesavirāganirodho santametaŋ padaŋ paņītametaŋ padaŋ, yadidaŋ– sabbasankhārasamatho sabbūpadhipaţinissaggo taņhākkhayo virāgo nirodho nibbānaŋ. Yā hissa, sāriputta, paññā tadassa paññindriyaŋ.

‘Saddho so, sāriputta, ariyasāvako evaŋ padahitvā padahitvā evaŋ saritvā saritvā evaŋ samādahitvā samādahitvā evaŋ pajānitvā pajānitvā evaŋ abhisaddahati– “ime kho te dhammā ye me pubbe sutavā ahesuŋ. Tenāhaŋ etarahi kāyena ca phusitvā viharāmi, paññāya ca ativijjha passāmī” ti. Yā hissa, sāriputta, saddhā tadassa saddhindriyan’ ti. Dasamaŋ.

Jarāvaggo pañcamo.

Tassuddānaŋ–

Jarā uņņābho brāhmaņo, sāketo pubbakoţţhako;

Pubbārāme ca cattāri, piņđolo āpaņena cāti .

6. Sūkarakhatavaggo

1. Sālasuttaŋ
521. Evaŋ (p. 3.200) me sutaŋ– ekaŋ samayaŋ bhagavā kosalesu viharati sālāya brāhmaņagāme. Tatra kho bhagavā bhikkhū āmantesi– ‘seyyathāpi, bhikkhave, ye keci tiracchānagatā pāņā, sīho migarājā tesaŋ aggamakkhāyati, yadidaŋ– thāmena javena sūrena; evameva kho, bhikkhave, ye keci bodhipakkhiyā dhammā, paññindriyaŋ tesaŋ aggamakkhāyati, yadidaŋ– bodhāya’.

‘Katame ca, bhikkhave, bodhipakkhiyā dhammā? Saddhindriyaŋ, bhikkhave, bodhipakkhiyo dhammo, taŋ bodhāya saŋvattati; vīriyindriyaŋ bodhipakkhiyo dhammo, taŋ bodhāya saŋvattati; satindriyaŋ bodhipakkhiyo dhammo, taŋ bodhāya saŋvattati; samādhindriyaŋ bodhipakkhiyo dhammo, taŋ bodhāya saŋvattati; paññindriyaŋ bodhipakkhiyo dhammo, taŋ bodhāya saŋvattati. Seyyathāpi bhikkhave, ye keci tiracchānagatā pāņā, sīho migarājā tesaŋ aggamakkhāyati, yadidaŋ– thāmena javena sūrena; evameva kho, bhikkhave, ye keci bodhipakkhiyā dhammā, paññindriyaŋ tesaŋ aggamakkhāyati, yadidaŋ– bodhāyā’ ti. Paţhamaŋ.

2. Mallikasuttaŋ
522. Evaŋ me sutaŋ– ekaŋ samayaŋ bhagavā mallesu viharati uruvelakappaŋ nāma mallānaŋ nigamo. Tatra kho bhagavā bhikkhū āmantesi– ‘yāvakīvañca, bhikkhave, ariyasāvakassa ariyañāņaŋ na uppannaŋ hoti neva tāva catunnaŋ indriyānaŋ saņţhiti hoti, neva tāva catunnaŋ indriyānaŋ avaţţhiti hoti. Yato ca kho, bhikkhave, ariyasāvakassa ariyañāņaŋ uppannaŋ hoti, atha catunnaŋ indriyānaŋ saņţhiti hoti, atha catunnaŋ indriyānaŋ avaţţhiti hoti’.

‘Seyyathāpi, bhikkhave, yāvakīvañca kūţāgārassa kūţaŋ na ussitaŋ hoti, neva tāva gopānasīnaŋ saņţhiti hoti, neva tāva gopānasīnaŋ avaţţhiti hoti. Yato ca kho, bhikkhave, kūţāgārassa kūţaŋ ussitaŋ (p. 3.201) hoti, atha gopānasīnaŋ saņţhiti hoti, atha gopānasīnaŋ avaţţhiti hoti. Evameva kho, bhikkhave, yāvakīvañca ariyasāvakassa ariyañāņaŋ na uppannaŋ hoti, neva tāva catunnaŋ indriyānaŋ saņţhiti hoti, neva tāva catunnaŋ indriyānaŋ avaţţhiti hoti. Yato ca kho, bhikkhave, ariyasāvakassa ariyañāņaŋ uppannaŋ hoti, atha catunnaŋ indriyānaŋ …pe… avaţţhiti hoti.

‘Katamesaŋ catunnaŋ? Saddhindriyassa vīriyindriyassa, satindriyassa, samādhindriyassa. Paññavato, bhikkhave, ariyasāvakassa tadanvayā saddhā saņţhāti, tadanvayaŋ vīriyaŋ saņţhāti, tadanvayā sati saņţhāti, tadanvayo samādhi saņţhātī’ ti. Dutiyaŋ.

3. Sekhasuttaŋ
523. Evaŋ me sutaŋ– ekaŋ samayaŋ bhagavā kosambiyaŋ viharati ghositārāme. Tatra kho bhagavā bhikkhū āmantesi– ‘atthi nu kho, bhikkhave, pariyāyo yaŋ pariyāyaŋ āgamma sekho bhikkhu sekhabhūmiyaŋ ţhito “sekhosmī” ti pajāneyya, asekho bhikkhu asekhabhūmiyaŋ ţhito “asekhosmī” ti pajāneyyā’ ti?

Bhagavaŋmūlakā no, bhante, dhammā …pe… ‘atthi, bhikkhave, pariyāyo yaŋ pariyāyaŋ āgamma sekho bhikkhu sekhabhūmiyaŋ ţhito “sekhosmī” ti pajāneyya, asekho bhikkhu asekhabhūmiyaŋ ţhito “asekhosmī” ti pajāneyya’.

‘Katamo ca, bhikkhave, pariyāyo yaŋ pariyāyaŋ āgamma sekho bhikkhu sekhabhūmiyaŋ ţhito “sekhosmī” ti pajānāti? Idha, bhikkhave, sekho bhikkhu “idaŋ dukkhan” ti yathābhūtaŋ pajānāti, “ayaŋ dukkhasamudayo” ti yathābhūtaŋ pajānāti, “ayaŋ dukkhanirodho” ti yathābhūtaŋ pajānāti, “ayaŋ dukkhanirodhagāminī paţipadā” ti yathābhūtaŋ pajānāti– ayampi kho, bhikkhave, pariyāyo yaŋ pariyāyaŋ āgamma sekho bhikkhu sekhabhūmiyaŋ ţhito “sekhosmī” ti pajānāti’.

‘Puna caparaŋ, bhikkhave, sekho bhikkhu iti paţisañcikkhati – “atthi nu kho ito bahiddhā añño samaņo vā brāhmaņo vā yo evaŋ bhūtaŋ tacchaŋ tathaŋ dhammaŋ (p. 3.202) deseti yathā bhagavā” ti? So evaŋ pajānāti– “natthi kho ito bahiddhā añño samaņo vā brāhmaņo vā yo evaŋ bhūtaŋ tacchaŋ tathaŋ dhammaŋ deseti yathā bhagavā” ti. Ayampi kho, bhikkhave, pariyāyo yaŋ pariyāyaŋ āgamma sekho bhikkhu sekhabhūmiyaŋ ţhito “sekhosmī” ti pajānāti’.

‘Puna caparaŋ, bhikkhave, sekho bhikkhu pañcindriyāni pajānāti– saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ– yaŋgatikāni yaŋparamāni yaŋphalāni yaŋpariyosānāni. Na heva kho kāyena phusitvā viharati; paññāya ca ativijjha passati. Ayampi kho, bhikkhave, pariyāyo yaŋ pariyāyaŋ āgamma sekho bhikkhu sekhabhūmiyaŋ ţhito “sekhosmī” ti pajānāti’.

‘Katamo ca, bhikkhave, pariyāyo yaŋ pariyāyaŋ āgamma asekho bhikkhu asekhabhūmiyaŋ ţhito “asekhosmī” ti pajānāti? Idha, bhikkhave, asekho bhikkhu pañcindriyāni pajānāti– saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ– yaŋgatikāni yaŋparamāni yaŋphalāni yaŋpariyosānāni. Kāyena ca phusitvā viharati; paññāya ca ativijjha passati. Ayampi kho, bhikkhave, pariyāyo yaŋ pariyāyaŋ āgamma asekho bhikkhu asekhabhūmiyaŋ ţhito “asekhosmī” ti pajānāti’.

‘Puna caparaŋ, bhikkhave, asekho bhikkhu cha indriyāni pajānāti. “Cakkhundriyaŋ, sotindriyaŋ, ghānindriyaŋ, jivhindriyaŋ, kāyindriyaŋ, manindriyaŋ– imāni kho cha indriyāni sabbena sabbaŋ sabbathā sabbaŋ aparisesaŋ nirujjhissanti, aññāni ca cha indriyāni na kuhiñci kismiñci uppajjissantī” ti pajānāti. Ayampi kho, bhikkhave, pariyāyo yaŋ pariyāyaŋ āgamma asekho bhikkhu asekhabhūmiyaŋ ţhito “asekhosmī” ti pajānātī’ ti. Tatiyaŋ.

4. Padasuttaŋ
524. ‘Seyyathāpi bhikkhave, yāni kānici jangalānaŋ pāņānaŋ padajātāni sabbāni tāni hatthipade samodhānaŋ gacchanti, hatthipadaŋ tesaŋ aggamakkhāyati, yadidaŋ – mahantattena; evameva kho, bhikkhave, yāni kānici padāni bodhāya saŋvattanti (p. 3.203) paññindriyaŋ padaŋ tesaŋ aggamakkhāyati, yadidaŋ– bodhāya. Katamāni ca, bhikkhave, padāni bodhāya saŋvattanti? Saddhindriyaŋ, bhikkhave, padaŋ, taŋ bodhāya saŋvattati; vīriyindriyaŋ padaŋ, taŋ bodhāya saŋvattati; satindriyaŋ padaŋ, taŋ bodhāya saŋvattati; samādhindriyaŋ padaŋ, taŋ bodhāya saŋvattati; paññindriyaŋ padaŋ, taŋ bodhāya saŋvattati. Seyyathāpi, bhikkhave, yāni kānici jangalānaŋ pāņānaŋ padajātāni sabbāni tāni hatthipade samodhānaŋ gacchanti, hatthipadaŋ tesaŋ aggamakkhāyati, yadidaŋ– mahantattena; evameva kho, bhikkhave, yāni kānici padāni bodhāya saŋvattanti, paññindriyaŋ padaŋ tesaŋ aggamakkhāyati, yadidaŋ– bodhāyā’ ti. Catutthaŋ.

5. Sārasuttaŋ
525. ‘Seyyathāpi, bhikkhave, ye keci sāragandhā, lohitacandanaŋ tesaŋ aggamakkhāyati; evameva kho bhikkhave, ye keci bodhipakkhiyā dhammā paññindriyaŋ tesaŋ aggamakkhāyati, yadidaŋ– bodhāya. Katame ca, bhikkhave, bodhipakkhiyā dhammā? Saddhindriyaŋ, bhikkhave, bodhipakkhiyo dhammo, taŋ bodhāya saŋvattati. Vīriyindriyaŋ …pe… satindriyaŋ …pe… samādhindriyaŋ …pe… paññindriyaŋ bodhipakkhiyo dhammo, taŋ bodhāya saŋvattati. Seyyathāpi, bhikkhave, ye keci sāragandhā, lohitacandanaŋ tesaŋ aggamakkhāyati; evameva kho, bhikkhave, ye keci bodhipakkhiyā dhammā, paññindriyaŋ tesaŋ aggamakkhāyati, yadidaŋ– bodhāyā’ ti. Pañcamaŋ.

6. Patiţţhitasuttaŋ
526. ‘Ekadhamme patiţţhitassa, bhikkhave, bhikkhuno pañcindriyāni bhāvitāni honti subhāvitāni. Katamasmiŋ ekadhamme? Appamāde. Katamo ca bhikkhave, appamādo? Idha, bhikkhave, bhikkhu cittaŋ rakkhati āsavesu ca sāsavesu ca dhammesu. Tassa cittaŋ rakkhato āsavesu ca sāsavesu ca dhammesu saddhindriyampi bhāvanāpāripūriŋ gacchati. Vīriyindriyampi bhāvanāpāripūriŋ gacchati. Satindriyampi bhāvanāpāripūriŋ gacchati. Samādhindriyampi bhāvanāpāripūriŋ gacchati. Paññindriyampi bhāvanāpāripūriŋ gacchati. Evampi kho, bhikkhave, ekadhamme patiţţhitassa bhikkhuno pañcindriyāni bhāvitāni honti subhāvitānī’ ti. Chaţţhaŋ.

7. Sahampatibrahmasuttaŋ
527. Ekaŋ (p. 3.204) samayaŋ bhagavā uruvelāyaŋ viharati najjā nerañjarāya tīre ajapālanigrodhe paţhamābhisambuddho. Atha kho bhagavato rahogatassa paţisallīnassa evaŋ cetaso parivitakko udapādi– ‘pañcindriyāni bhāvitāni bahulīkatāni amatogadhāni honti amataparāyaņāni amatapariyosānāni. Katamāni pañca? Saddhindriyaŋ bhāvitaŋ bahulīkataŋ amatogadhaŋ hoti amataparāyaņaŋ amatapariyosānaŋ. Vīriyindriyaŋ …pe… satindriyaŋ …pe… samādhindriyaŋ …pe… paññindriyaŋ bhāvitaŋ bahulīkataŋ amatogadhaŋ hoti amataparāyaņaŋ amatapariyosānaŋ. Imāni pañcindriyāni bhāvitāni bahulīkatāni amatogadhāni honti amataparāyaņāni amatapariyosānānī’ ti.

Atha kho brahmā sahampati bhagavato cetasā cetoparivitakkamaññāya– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya; evameva brahmaloke antarahito bhagavato purato pāturahosi. Atha kho brahmā sahampati ekaŋsaŋ uttarāsangaŋ karitvā yena bhagavā tenañjaliŋ paņāmetvā bhagavantaŋ etadavoca– ‘evametaŋ, bhagavā, evametaŋ sugata! Pañcindriyāni bhāvitāni bahulīkatāni amatogadhāni honti amataparāyaņāni amatapariyosānāni. Katamāni pañca? Saddhindriyaŋ bhāvitaŋ bahulīkataŋ amatogadhaŋ hoti amataparāyaņaŋ amatapariyosānaŋ …pe… paññindriyaŋ bhāvitaŋ bahulīkataŋ amatogadhaŋ hoti amataparāyaņaŋ amatapariyosānaŋ. Imāni pañcindriyāni bhāvitāni bahulīkatāni amatogadhāni honti amataparāyaņāni amatapariyosānāni’.

‘Bhūtapubbāhaŋ bhante, kassape sammāsambuddhe brahmacariyaŋ acariŋ. Tatrapi maŋ evaŋ jānanti– “sahako bhikkhu, sahako bhikkhū” ti. So khvāhaŋ, bhante, imesaŋyeva pañcannaŋ indriyānaŋ bhāvitattā bahulīkatattā kāmesu kāmacchandaŋ virājetvā kāyassa bhedā paraŋ maraņā sugatiŋ brahmalokaŋ upapanno. Tatrapi maŋ evaŋ jānanti– “brahmā sahampati, brahmā sahampatī”’ ti. ‘Evametaŋ, bhagavā, evametaŋ sugata! Ahametaŋ jānāmi, ahametaŋ passāmi yathā imāni pañcindriyāni bhāvitāni bahulīkatāni amatogadhāni honti amataparāyaņāni amatapariyosānānī’ ti. Sattamaŋ.

8. Sūkarakhatasuttaŋ
528. Ekaŋ (p. 3.205) samayaŋ bhagavā rājagahe viharati gijjhakūţe pabbate sūkarakhatāyaŋ. Tatra kho bhagavā āyasmantaŋ sāriputtaŋ āmantesi– ‘kiŋ nu kho, sāriputta, atthavasaŋ sampassamāno khīņāsavo bhikkhu tathāgate vā tathāgatasāsane vā paramanipaccakāraŋ pavattamāno pavattatī’ ti? ‘Anuttarañhi bhante, yogakkhemaŋ sampassamāno khīņāsavo bhikkhu tathāgate vā tathāgatasāsane vā paramanipaccakāraŋ pavattamāno pavattatī’ ti. ‘Sādhu sādhu, sāriputta! Anuttarañhi, sāriputta, yogakkhemaŋ sampassamāno khīņāsavo bhikkhu tathāgate vā tathāgatasāsane vā paramanipaccakāraŋ pavattamāno pavattatī’ ti.

‘Katamo ca, sāriputta, anuttaro yogakkhemo yaŋ sampassamāno khīņāsavo bhikkhu tathāgate vā tathāgatasāsane vā paramanipaccakāraŋ pavattamāno pavattatī’ ti? ‘Idha, bhante, khīņāsavo bhikkhu saddhindriyaŋ bhāveti upasamagāmiŋ sambodhagāmiŋ, vīriyindriyaŋ bhāveti …pe… satindriyaŋ bhāveti …pe… samādhindriyaŋ bhāveti …pe… paññindriyaŋ bhāveti upasamagāmiŋ sambodhagāmiŋ. Ayaŋ kho, bhante, anuttaro yogakkhemo yaŋ sampassamāno khīņāsavo bhikkhu tathāgate vā tathāgatasāsane vā paramanipaccakāraŋ pavattamāno pavattatī’ ti. ‘Sādhu sādhu, sāriputta! Eso hi, sāriputta, anuttaro yogakkhemo yaŋ sampassamāno khīņāsavo bhikkhu tathāgate vā tathāgatasāsane vā paramanipaccakāraŋ pavattamāno pavattatī’ ti.

‘Katamo ca, sāriputta, paramanipaccakāro yaŋ khīņāsavo bhikkhu tathāgate vā tathāgatasāsane vā paramanipaccakāraŋ pavattamāno pavattatī’ ti? ‘Idha, bhante, khīņāsavo bhikkhu satthari sagāravo viharati sappatisso, dhamme sagāravo viharati sappatisso, sanghe sagāravo viharati sappatisso, sikkhāya sagāravo viharati sappatisso, samādhismiŋ sagāravo viharati sappatisso. Ayaŋ kho, bhante, paramanipaccakāro yaŋ khīņāsavo bhikkhu tathāgate vā tathāgatasāsane vā paramanipaccakāraŋ pavattamāno pavattatī’ ti. ‘Sādhu sādhu, sāriputta! Eso hi (p. 3.206) sāriputta, paramanipaccakāro yaŋ khīņāsavo bhikkhu tathāgate vā tathāgatasāsane vā paramanipaccakāraŋ pavattamāno pavattatī’ ti. Aţţhamaŋ.

9. Paţhama-uppādasuttaŋ
529. Sāvatthinidānaŋ. ‘Pañcimāni, bhikkhave, indriyāni bhāvitāni bahulīkatāni anuppannāni uppajjanti, nāññatra tathāgatassa pātubhāvā arahato sammāsambuddhassa. Katamāni pañca? Saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ– imāni kho, bhikkhave, pañcindriyāni bhāvitāni bahulīkatāni anuppannāni uppajjanti, nāññatra tathāgatassa pātubhāvā arahato sammāsambuddhassā’ ti. Navamaŋ.

10. Dutiya-uppādasuttaŋ
530. ‘Pañcimāni bhikkhave, indriyāni bhāvitāni bahulīkatāni anuppannāni uppajjanti, nāññatra sugatavinayā. Katamāni pañca? Saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ– imāni kho, bhikkhave, pañcindriyāni bhāvitāni bahulīkatāni anuppannāni uppajjanti, nāññatra sugatavinayā’ ti. Dasamaŋ.

Sūkarakhatavaggo chaţţho.

Tassuddānaŋ–

Sālaŋ mallikaŋ sekho ca, padaŋ sāraŋ patiţţhitaŋ;

Brahmasūkarakhatāyo, uppādā apare duveti.

7. Bodhipakkhiyavaggo

1. Saŋyojanasuttaŋ
531. Sāvatthinidānaŋ ‘Pañcimāni, bhikkhave, indriyāni bhāvitāni bahulīkatāni saŋyojanappahānāya saŋvattanti. Katamāni pañca? Saddhindriyaŋ …pe… paññindriyaŋ– imāni kho, bhikkhave, pañcindriyāni bhāvitāni bahulīkatāni saŋyojanappahānāya saŋvattantī’ ti. Paţhamaŋ.

2. Anusayasuttaŋ
532. ‘Pañcimāni (p. 3.207) bhikkhave, indriyāni bhāvitāni bahulīkatāni anusayasamugghātāya saŋvattanti. Katamāni pañca? Saddhindriyaŋ …pe… paññindriyaŋ– imāni kho bhikkhave, pañcindriyāni bhāvitāni bahulīkatāni anusayasamugghātāya saŋvattantī’ ti. Dutiyaŋ.

3. Pariññāsuttaŋ
533. ‘Pañcimāni, bhikkhave, indriyāni bhāvitāni bahulīkatāni addhānapariññāya saŋvattanti. Katamāni pañca? Saddhindriyaŋ …pe… paññindriyaŋ– imāni kho, bhikkhave, pañcindriyāni bhāvitāni bahulīkatāni addhānapariññāya saŋvattantī’ ti. Tatiyaŋ.

4. Āsavakkhayasuttaŋ
534. ‘Pañcimāni, bhikkhave, indriyāni bhāvitāni bahulīkatāni āsavānaŋ khayāya saŋvattanti. Katamāni pañca? Saddhindriyaŋ …pe… paññindriyaŋ– imāni kho, bhikkhave, pañcindriyāni bhāvitāni bahulīkatāni āsavānaŋ khayāya saŋvattantī’ ti.

‘Pañcimāni, bhikkhave, indriyāni bhāvitāni bahulīkatāni saŋyojanappahānāya saŋvattanti, anusayasamugghātāya saŋvattanti, addhānapariññāya saŋvattanti, āsavānaŋ khayāya saŋvattanti. Katamāni pañca? Saddhindriyaŋ …pe… paññindriyaŋ– imāni kho, bhikkhave, pañcindriyāni bhāvitāni bahulīkatāni saŋyojanappahānāya saŋvattanti, anusayasamugghātāya saŋvattanti, addhānapariññāya saŋvattanti, āsavānaŋ khayāya saŋvattantī’ ti. Catutthaŋ.

5. Paţhamaphalasuttaŋ
535. ‘Pañcimāni, bhikkhave, indriyāni. Katamāni pañca? Saddhindriyaŋ …pe… paññindriyaŋ– imāni kho, bhikkhave, pañcindriyāni. Imesaŋ kho, bhikkhave, pañcannaŋ indriyānaŋ bhāvitattā bahulīkatattā dvinnaŋ phalānaŋ aññataraŋ phalaŋ pāţikankhaŋ– diţţheva dhamme aññā, sati vā upādisese anāgāmitā’ ti. Pañcamaŋ.

6. Dutiyaphalasuttaŋ
536. ‘Pañcimāni (p. 3.208) bhikkhave, indriyāni. Katamāni pañca? Saddhindriyaŋ …pe… paññindriyaŋ– imāni kho, bhikkhave, pañcindriyāni. Imesaŋ kho, bhikkhave, pañcannaŋ indriyānaŋ bhāvitattā bahulīkatattā satta phalā sattānisaŋsā pāţikankhā. Katame satta phalā sattānisaŋsā? Diţţheva dhamme paţikacca aññaŋ ārādheti, no ce diţţheva dhamme paţikacca aññaŋ ārādheti, atha maraņakāle aññaŋ ārādheti. No ce diţţheva dhamme aññaŋ ārādheti, no ce maraņakāle aññaŋ ārādheti, atha pañcannaŋ orambhāgiyānaŋ saŋyojanānaŋ parikkhayā antarāparinibbāyī hoti, upahaccaparinibbāyī hoti, asankhāraparinibbāyī hoti, sasankhāraparinibbāyī hoti, uddhaŋsoto hoti akaniţţhagāmī. Imesaŋ kho, bhikkhave, pañcannaŋ indriyānaŋ bhāvitattā bahulīkatattā ime satta phalā sattānisaŋsā pāţikankhā’ ti. Chaţţhaŋ.

7. Paţhamarukkhasuttaŋ
537. ‘Seyyathāpi bhikkhave, ye keci jambudīpakā rukkhā, jambū tesaŋ aggamakkhāyati; evameva kho bhikkhave, ye keci bodhipakkhiyā dhammā, paññindriyaŋ tesaŋ aggamakkhāyati, yadidaŋ– bodhāya. Katame ca, bhikkhave, bodhipakkhiyā dhammā? Saddhindriyaŋ, bhikkhave, bodhipakkhiyo dhammo, taŋ bodhāya saŋvattati. Vīriyindriyaŋ …pe… satindriyaŋ …pe… samādhindriyaŋ …pe… paññindriyaŋ bodhipakkhiyo dhammo, taŋ bodhāya saŋvattati. Seyyathāpi, bhikkhave, ye keci jambudīpakā rukkhā, jambū tesaŋ aggamakkhāyati; evameva kho, bhikkhave, ye keci bodhipakkhiyā dhammā, paññindriyaŋ tesaŋ aggamakkhāyati, yadidaŋ– bodhāyā’ ti. Sattamaŋ.

8. Dutiyarukkhasuttaŋ
538. ‘Seyyathāpi bhikkhave, ye keci devānaŋ tāvatiŋsānaŋ rukkhā, pārichattako tesaŋ aggamakkhāyati; evameva kho, bhikkhave, ye keci bodhipakkhiyā dhammā, paññindriyaŋ tesaŋ aggamakkhāyati, yadidaŋ– bodhāya. Katame ca, bhikkhave, bodhipakkhiyā dhammā? Saddhindriyaŋ bhikkhave, bodhipakkhiyo dhammo, taŋ bodhāya saŋvattati. Vīriyindriyaŋ …pe… satindriyaŋ …pe… samādhindriyaŋ …pe… paññindriyaŋ bodhipakkhiyo dhammo, taŋ bodhāya saŋvattati. Seyyathāpi, bhikkhave (p. 3.209) ye keci devānaŋ tāvatiŋsānaŋ rukkhā, pārichattako tesaŋ aggamakkhāyati; evameva kho, bhikkhave, ye keci bodhipakkhiyā dhammā, paññindriyaŋ tesaŋ aggamakkhāyati, yadidaŋ– bodhāyā’ ti. Aţţhamaŋ.

9. Tatiyarukkhasuttaŋ
539. ‘Seyyathāpi, bhikkhave, ye keci asurānaŋ rukkhā, cittapāţali tesaŋ aggamakkhāyati; evameva kho, bhikkhave, ye keci bodhipakkhiyā dhammā, paññindriyaŋ tesaŋ aggamakkhāyati, yadidaŋ – bodhāya. Katame ca, bhikkhave, bodhipakkhiyā dhammā? Saddhindriyaŋ, bhikkhave, bodhipakkhiyo dhammo, taŋ bodhāya saŋvattati …pe… paññindriyaŋ bodhipakkhiyo dhammo, taŋ bodhāya saŋvattati. Seyyathāpi bhikkhave, ye keci asurānaŋ rukkhā, cittapāţali tesaŋ aggamakkhāyati; evameva kho, bhikkhave, ye keci bodhipakkhiyā dhammā, paññindriyaŋ tesaŋ aggamakkhāyati, yadidaŋ– bodhāyā’ ti. Navamaŋ.

10. Catuttharukkhasuttaŋ
540. ‘Seyyathāpi, bhikkhave, ye keci supaņņānaŋ rukkhā, kūţasimbalī tesaŋ aggamakkhāyati; evameva kho, bhikkhave, ye keci bodhipakkhiyā dhammā, paññindriyaŋ tesaŋ aggamakkhāyati, yadidaŋ– bodhāya. Katame ca, bhikkhave, bodhipakkhiyā dhammā? Saddhindriyaŋ, bhikkhave, bodhipakkhiyo dhammo, taŋ bodhāya saŋvattati …pe… paññindriyaŋ bodhipakkhiyo dhammo, taŋ bodhāya saŋvattati. Seyyathāpi, bhikkhave, ye keci supaņņānaŋ rukkhā, kūţasimbalī tesaŋ aggamakkhāyati; evameva kho, bhikkhave, ye keci bodhipakkhiyā dhammā, paññindriyaŋ tesaŋ aggamakkhāyati, yadidaŋ– bodhāyā’ ti. Dasamaŋ.

Bodhipakkhiyavaggo sattamo.

Tassuddānaŋ–

Saŋyojanā anusayā, pariññā āsavakkhayā;

Dve phalā caturo rukkhā, vaggo tena pavuccatīti.

8. Gangāpeyyālavaggo

1- 12. Pācīnādisuttadvādasakaŋ

541-552. ‘Seyyathāpi (p. 3.210) bhikkhave, gangā nadī pācīnaninnā pācīnapoņā pācīnapabbhārā; evameva kho, bhikkhave, bhikkhu pañcindriyāni bhāvento pañcindriyāni bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu pañcindriyāni bhāvento pañcindriyāni bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu saddhindriyaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ, vīriyindriyaŋ …pe… satindriyaŋ… samādhindriyaŋ… paññindriyaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu pañcindriyāni bhāvento pañcindriyāni bahulīkaronto nibbānaninno hoti nibbānapoņo nibbānapabbhāro’ ti. Dvādasamaŋ.

Gangāpeyyālavaggo aţţhamo.

Tassuddānaŋ–

Cha pācīnato ninnā, cha ninnā ca samuddato.

Dvete cha dvādasa honti, vaggo tena pavuccatīti.

Appamādavaggo vitthāretabbo.

Tassuddānaŋ–

Tathāgataŋ padaŋ kūţaŋ, mūlaŋ sārena vassikaŋ;

Rājā candimasūriyā, vatthena dasamaŋ padanti.

Balakaraņīyavaggo vitthāretabbo.

Tassuddānaŋ–

Balaŋ bījañca nāgo ca, rukkho kumbhena sūkiyā;

Ākāsena ca dve meghā, nāvā āgantukā nadīti.

Esanāvaggo vitthāretabbo.

Tassuddānaŋ–

Esanā (p. 3.211) vidhā āsavo, bhavo ca dukkhatā tisso.

Khilaŋ malañca nīgho ca, vedanā taņhā tasinā cāti.

12. Oghavaggo

1- 10. Oghādisuttadasakaŋ

587-596. ‘Pañcimāni bhikkhave, uddhambhāgiyāni saŋyojanāni. Katamāni pañca? Rūparāgo, arūparāgo, māno, uddhaccaŋ, avijjā– imāni kho, bhikkhave, pañcuddhambhāgiyāni saŋyojanāni. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya pañcindriyāni bhāvetabbāni. Katamāni pañca? Idha, bhikkhave, bhikkhu saddhindriyaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… paññindriyaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya imāni pañcindriyāni bhāvetabbānī’ ti. Dasamaŋ. (yathā maggasaŋyuttaŋ, tathā vitthāretabbaŋ.)

Oghavaggo dvādasamo.

Tassuddānaŋ–

Ogho yogo upādānaŋ, ganthā anusayena ca;

Kāmaguņā nīvaraņā, khandhā oruddhambhāgiyāti.

13. Gangāpeyyālavaggo

1- 12. Pācīnādisuttadvādasakaŋ

597-608. ‘Seyyathāpi (p. 3.212) bhikkhave, gangā nadī pācīnaninnā pācīnapoņā pācīnapabbhārā; evameva kho, bhikkhave, bhikkhu pañcindriyāni bhāvento pañcindriyāni bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu pañcindriyāni bhāvento pañcindriyāni bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu saddhindriyaŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ …pe… paññindriyaŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ. Evaŋ kho, bhikkhave, bhikkhu pañcindriyāni bhāvento pañcindriyāni bahulīkaronto nibbānaninno hoti nibbānapoņo nibbānapabbhāro’ ti. Dvādasamaŋ.

Gangāpeyyālavaggo terasamo.

Tassuddānaŋ–

Cha pācīnato ninnā, cha ninnā ca samuddato.

Dvete cha dvādasa honti, vaggo tena pavuccatīti.

Appamādavagga-balakaraņīyavagga-esanāvaggā vitthāretabbā.

17. Oghavaggo

1- 10. Oghādisuttadasakaŋ

641-650. ‘Pañcimāni bhikkhave, uddhambhāgiyāni saŋyojanāni. Katamāni pañca? Rūparāgo, arūparāgo, māno, uddhaccaŋ, avijjā– imāni kho, bhikkhave, pañcuddhambhāgiyāni saŋyojanāni. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya pañcindriyāni bhāvetabbāni. Katamāni pañca? Idha, bhikkhave, bhikkhu saddhindriyaŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ. Vīriyindriyaŋ (p. 3.213) …pe… satindriyaŋ… samādhindriyaŋ … paññindriyaŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya imāni pañcindriyāni bhāvetabbānī’ ti.

Oghavaggo sattarasamo.

Tassuddānaŋ–

Ogho yogo upādānaŋ, ganthā anusayena ca;

Kāmaguņā nīvaraņā, khandhā oruddhambhāgiyāti.

Indriyasaŋyuttaŋ catutthaŋ.

5. Sammappadhānasaŋyuttaŋ

1. Gangāpeyyālavaggo

1- 12. Pācīnādisuttadvādasakaŋ

651-662. Sāvatthinidānaŋ (p. 3.214) Tatra kho bhagavā etadavoca– ‘cattārome, bhikkhave, sammappadhānā. Katame cattāro? Idha, bhikkhave, bhikkhu anuppannānaŋ pāpakānaŋ akusalānaŋ dhammānaŋ anuppādāya chandaŋ janeti vāyamati vīriyaŋ ārabhati cittaŋ paggaņhāti padahati. Uppannānaŋ pāpakānaŋ akusalānaŋ dhammānaŋ pahānāya chandaŋ janeti vāyamati vīriyaŋ ārabhati cittaŋ paggaņhāti padahati. Anuppannānaŋ kusalānaŋ dhammānaŋ uppādāya chandaŋ janeti vāyamati vīriyaŋ ārabhati cittaŋ paggaņhāti padahati. Uppannānaŋ kusalānaŋ dhammānaŋ ţhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaņhāti padahati. Ime kho, bhikkhave, cattāro sammappadhānāti’.

‘Seyyathāpi, bhikkhave, gangā nadī pācīnaninnā pācīnapoņā pācīnapabbhārā; evameva kho, bhikkhave, bhikkhu cattāro sammappadhāne bhāvento cattāro sammappadhāne bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu cattāro sammappadhāne bhāvento cattāro sammappadhāne bahulīkaronto nibbānaninno hoti nibbānapoņo nibbānapabbhāro? Idha bhikkhave, bhikkhu anuppannānaŋ pāpakānaŋ akusalānaŋ dhammānaŋ anuppādāya chandaŋ janeti vāyamati vīriyaŋ ārabhati cittaŋ paggaņhāti padahati. Uppannānaŋ pāpakānaŋ akusalānaŋ dhammānaŋ pahānāya chandaŋ janeti vāyamati vīriyaŋ ārabhati cittaŋ paggaņhāti padahati. Anuppannānaŋ kusalānaŋ dhammānaŋ uppādāya chandaŋ janeti vāyamati vīriyaŋ ārabhati cittaŋ paggaņhāti padahati. Uppannānaŋ kusalānaŋ dhammānaŋ ţhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaņhāti padahati. Evaŋ kho, bhikkhave, bhikkhu cattāro sammappadhāne bhāvento cattāro sammappadhāne bahulīkaronto nibbānaninno hoti nibbānapoņo nibbānapabbhāro’ ti. Dvādasamaŋ. (sammappadhānasaŋyuttassa gangāpeyyālī sammappadhānavasena vitthāretabbā).

Gangāpeyyālavaggo paţhamo.

Tassuddānaŋ–

Cha (p. 3.215) pācīnato ninnā, cha ninnā ca samuddato.

Dvete cha dvādasa honti, vaggo tena pavuccatīti.

2. Appamādavaggo

(Appamādavaggo sammappadhānavasena vitthāretabbo).

Tassuddānaŋ–

Tathāgataŋ padaŋ kūţaŋ, mūlaŋ sārena vassikaŋ;

Rājā candimasūriyā, vatthena dasamaŋ padanti.

3. Balakaraņīyavaggo

1- 12. Balakaraņīyādisuttadvādasakaŋ

673-684. ‘Seyyathāpi bhikkhave, ye keci balakaraņīyā kammantā kayiranti, sabbe te pathaviŋ nissāya pathaviyaŋ patiţţhāya evamete balakaraņīyā kammantā kayiranti; evameva kho, bhikkhave, bhikkhu sīlaŋ nissāya sīle patiţţhāya cattāro sammappadhāne bhāveti, cattāro sammappadhāne bahulīkaroti. Kathañca, bhikkhave, bhikkhu sīlaŋ nissāya sīle patiţţhāya cattāro sammappadhāne bhāveti, cattāro sammappadhāne bahulīkaroti? Idha, bhikkhave, bhikkhu anuppannānaŋ pāpakānaŋ akusalānaŋ dhammānaŋ anuppādāya chandaŋ janeti vāyamati vīriyaŋ ārabhati cittaŋ paggaņhāti padahati …pe… uppannānaŋ kusalānaŋ dhammānaŋ ţhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaņhāti padahati. Evaŋ kho, bhikkhave, bhikkhu sīlaŋ nissāya (p. 3.216) sīle patiţţhāya cattāro sammappadhāne bhāveti, cattāro sammappadhāne bahulīkarotī’ ti. (evaŋ balakaraņīyavaggo sammappadhānavasena vitthāretabbo). Dvādasamaŋ.

Balakaraņīyavaggo tatiyo.

Tassuddānaŋ–

Balaŋ bījañca nāgo ca, rukkho kumbhena sūkiyā;

Ākāsena ca dve meghā, nāvā āgantukā nadīti.

4. Esanāvaggo

1- 10. Esanādisuttadasakaŋ

685-694. ‘ tisso imā, bhikkhave, esanā. Katamā tisso? Kāmesanā, bhavesanā, brahmacariyesanā– imā kho, bhikkhave, tisso esanā. Imāsaŋ kho, bhikkhave, tissannaŋ esanānaŋ abhiññāya pariññāya parikkhayāya pahānāya cattāro sammappadhānā bhāvetabbā. Katame cattāro? Idha, bhikkhave, bhikkhu anuppannānaŋ …pe… uppannānaŋ kusalānaŋ dhammānaŋ ţhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaņhāti padahati. Imāsaŋ kho, bhikkhave, tissannaŋ esanānaŋ abhiññāya pariññāya parikkhayāya pahānāya ime cattāro sammappadhānā bhāvetabbā’ ti. (vitthāretabbaŋ). Dasamaŋ.

Esanāvaggo catuttho.

Tassuddānaŋ–

Esanā vidhā āsavo, bhavo ca dukkhatā tisso;

Khilaŋ malañca nīgho ca, vedanā taņhā tasinā cāti.

5. Oghavaggo

1- 10. Oghādisuttadasakaŋ

695-704. ‘Pañcimāni (p. 3.217) bhikkhave, uddhambhāgiyāni saŋyojanāni. Katamāni pañca? Rūparāgo, arūparāgo, māno, uddhaccaŋ, avijjā– imāni kho, bhikkhave, pañcuddhambhāgiyāni saŋyojanāni. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya cattāro sammappadhānā bhāvetabbā. Katame cattāro? Idha, bhikkhave, bhikkhu anuppannānaŋ …pe… uppannānaŋ kusalānaŋ dhammānaŋ ţhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaņhāti padahati. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya ime cattāro sammappadhānā bhāvetabbā’ ti. (vitthāretabbā). Dasamaŋ.

Oghavaggo pañcamo.

Tassuddānaŋ–

Ogho yogo upādānaŋ, ganthā anusayena ca;

Kāmaguņā nīvaraņā, khandhā oruddhambhāgiyāti.

Sammappadhānasaŋyuttaŋ pañcamaŋ.

6. Balasaŋyuttaŋ

1. Gangāpeyyālavaggo

1- 12. Balādisuttadvādasakaŋ

705-716. ‘Pañcimāni (p. 3.218) bhikkhave, balāni. Katamāni pañca? Saddhābalaŋ, vīriyabalaŋ, satibalaŋ, samādhibalaŋ, paññābalaŋ– imāni kho, bhikkhave, pañca balānīti. Seyyathāpi, bhikkhave, gangā nadī pācīnaninnā pācīnapoņā pācīnapabbhārā; evameva kho, bhikkhave, bhikkhu pañca balāni bhāvento pañcabalāni bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu pañca balāni bhāvento pañca balāni bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu saddhābalaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ, vīriyabalaŋ …pe… satibalaŋ… samādhibalaŋ… paññābalaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ kho, bhikkhave, bhikkhu pañca balāni bhāvento pañca balāni bahulīkaronto nibbānaninno hoti nibbānapoņo nibbānapabbhāro’ ti. Dvādasamaŋ.

Gangāpeyyālavaggo paţhamo.

Tassuddānaŋ–

Cha pācīnato ninnā, cha ninnā ca samuddato.

Dvete cha dvādasa honti, vaggo tena pavuccatīti.

2. Appamādavaggo

Appamādavaggo vitthāretabbo.

Tassuddānaŋ–

Tathāgataŋ padaŋ kūţaŋ, mūlaŋ sārena vassikaŋ;

Rājā candimasūriyā, vatthena dasamaŋ padanti.

Balakaraņīyavaggo vitthāretabbo.

Tassuddānaŋ–

Balaŋ (p. 3.219) bījañca nāgo ca, rukkho kumbhena sūkiyā.

Ākāsena ca dve meghā, nāvā āgantukā nadīti.

Esanāvaggo vitthāretabbo.

Tassuddānaŋ–

Esanā vidhā āsavo, bhavo ca dukkhatā tisso;

Khilaŋ malañca nīgho ca, vedanā taņhā tasinā cāti.

5. Oghavaggo

1- 10. Oghādisuttadasakaŋ

749-758. ‘Pañcimāni bhikkhave, uddhambhāgiyāni saŋyojanāni. Katamāni pañca? Rūparāgo, arūparāgo, māno, uddhaccaŋ, avijjā– imāni kho, bhikkhave, pañcuddhambhāgiyāni saŋyojanāni. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya pañca balāni bhāvetabbāni. Katamāni pañca? Idha, bhikkhave, bhikkhu, saddhābalaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ, vīriyabalaŋ …pe… satibalaŋ …pe… samādhibalaŋ …pe… paññābalaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya imāni pañca balāni bhāvetabbānī’ ti. (evaŋ vitthāretabbā). Dasamaŋ.

Oghavaggo pañcamo.

Tassuddānaŋ–

Ogho yogo upādānaŋ, ganthā anusayena ca;

Kāmaguņā nīvaraņā, khandhā oruddhambhāgiyāti.

6. Gangāpeyyālavaggo

1- 12. Pācīnādisuttadvādasakaŋ

759-770. ‘Seyyathāpi (p. 3.220) bhikkhave, gangā nadī pācīnaninnā pācīnapoņā pācīnapabbhārā evameva kho, bhikkhave, bhikkhu pañca balāni bhāvento pañca balāni bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu pañca balāni bhāvento pañca balāni bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu, saddhābalaŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ …pe… evaŋ kho, bhikkhave, bhikkhu pañca balāni bhāvento pañca balāni bahulīkaronto nibbānaninno hoti nibbānapoņo nibbānapabbhāro’ ti. (vitthāretabbā) dvādasamaŋ.

Gangāpeyyālavaggo chaţţho.

Tassuddānaŋ–

Cha pācīnato ninnā, cha ninnā ca samuddato;

Dvete cha dvādasa honti, vaggo tena pavuccatīti.

Appamāda-balakaraņīyavaggā vitthāretabbā.

9. Esanāvaggo

1- 12. Esanādisuttadvādasakaŋ

792-802. Evaŋ esanāpāļi vitthāretabbā– rāgavinayapariyosānaŋ dosavinayapariyosānaŋ mohavinayapariyosānaŋ.

Esanāvaggo navamo.

Tassuddānaŋ–

Esanā vidhā āsavo, bhavo ca dukkhatā tisso;

Khilaŋ malañca nīgho ca, vedanā taņhā tasinā cāti.

10. Oghavaggo

1- 10. Oghādisuttadasakaŋ

803-812. ‘Pañcimāni (p. 3.221) bhikkhave, uddhambhāgiyāni saŋyojanāni. Katamāni pañca? Rūparāgo, arūparāgo, māno, uddhaccaŋ avijjā– imāni kho, bhikkhave, pañcuddhambhāgiyāni saŋyojanāni. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya pañca balāni bhāvetabbāni. Katamāni pañca? Idha, bhikkhave, bhikkhu saddhābalaŋ bhāveti …pe… paññābalaŋ bhāveti rāgavinayapariyosānaŋ dosavinayapariyosānaŋ mohavinayapariyosānaŋ. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya imāni pañca balāni bhāvetabbānī’ ti. Dasamaŋ.

Oghavaggo dasamo.

Tassuddānaŋ–

Ogho yogo upādānaŋ, ganthā anusayena ca;

Kāmaguņā nīvaraņā, khandhā oruddhambhāgiyāti.

Balasaŋyuttaŋ chaţţhaŋ.

7. Iddhipādasaŋyuttaŋ

1. Cāpālavaggo

1. Apārasuttaŋ
813. ‘Cattārome (p. 3.222) bhikkhave, iddhipādā bhāvitā bahulīkatā apārā pāraŋ gamanāya saŋvattanti. Katame cattāro? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhippadhānasankhārasamannāgataŋ iddhipādaŋ bhāveti, cittasamādhippadhānasankhārasamannāgataŋ iddhipādaŋ bhāveti, vīmaŋsāsamādhippadhānasankhārasamannāgataŋ iddhipādaŋ bhāveti. Ime kho, bhikkhave, cattāro iddhipādā bhāvitā bahulīkatā apārā pāraŋ gamanāya saŋvattantī’ ti. Paţhamaŋ.

2. Viraddhasuttaŋ
814. ‘Yesaŋ kesañci, bhikkhave, cattāro iddhipādā viraddhā, viraddho tesaŋ ariyo maggo sammā dukkhakkhayagāmī. Yesaŋ kesañci, bhikkhave, cattāro iddhipādā āraddhā, āraddho tesaŋ ariyo maggo sammā dukkhakkhayagāmī. Katame cattāro? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti. Yesaŋ kesañci, bhikkhave, ime cattāro iddhipādā viraddhā, viraddho tesaŋ ariyo maggo sammā dukkhakkhayagāmī. Yesaŋ kesañci, bhikkhave, ime cattāro iddhipādā āraddhā, āraddho tesaŋ ariyo maggo sammā dukkhakkhayagāmī’ ti. Dutiyaŋ.

3. Ariyasuttaŋ
815. ‘Cattārome bhikkhave, iddhipādā bhāvitā bahulīkatā ariyā niyyānikā niyyanti takkarassa sammā dukkhakkhayāya. Katame cattāro? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… iddhipādaŋ bhāveti, vīmaŋsāsamādhippadhānasankhārasamannāgataŋ iddhipādaŋ bhāveti. Ime kho, bhikkhave, cattāro iddhipādā bhāvitā (p. 3.223) bahulīkatā ariyā niyyānikā niyyanti takkarassa sammā dukkhakkhayāyā’ ti. Tatiyaŋ.

4. Nibbidāsuttaŋ
816. ‘Cattārome, bhikkhave, iddhipādā bhāvitā bahulīkatā ekantanibbidāya virāgāya nirodhāya upasamāya abhiññāya sambodhāya nibbānāya saŋvattanti. Katame cattāro? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti. Ime kho, bhikkhave, cattāro iddhipādā bhāvitā bahulīkatā ekantanibbidāya virāgāya nirodhāya upasamāya abhiññāya sambodhāya nibbānāya saŋvattantī’ ti. Catutthaŋ.

5. Iddhipadesasuttaŋ
817. ‘Ye hi keci, bhikkhave, atītamaddhānaŋ samaņā vā brāhmaņā vā iddhipadesaŋ abhinipphādesuŋ sabbe te catunnaŋ iddhipādānaŋ bhāvitattā bahulīkatattā. Ye hi keci bhikkhave, anāgatamaddhānaŋ samaņā vā brāhmaņā vā iddhipadesaŋ abhinipphādessanti sabbe te catunnaŋ iddhipādānaŋ bhāvitattā bahulīkatattā. Ye hi keci, bhikkhave, etarahi samaņā vā brāhmaņā vā iddhipadesaŋ abhinipphādenti sabbe te catunnaŋ iddhipādānaŋ bhāvitattā bahulīkatattā.

‘Katamesaŋ catunnaŋ? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti. Ye hi keci, bhikkhave, atītamaddhānaŋ samaņā vā brāhmaņā vā iddhipadesaŋ abhinipphādesuŋ, sabbe te imesaŋyeva catunnaŋ iddhipādānaŋ bhāvitattā bahulīkatattā. Ye hi keci, bhikkhave, anāgatamaddhānaŋ samaņā vā brāhmaņā vā iddhipadesaŋ abhinipphādessanti, sabbe te imesaŋyeva catunnaŋ iddhipādānaŋ bhāvitattā bahulīkatattā. Ye hi keci, bhikkhave, etarahi samaņā vā brāhmaņā vā iddhipadesaŋ abhinipphādenti, sabbe te imesaŋyeva catunnaŋ iddhipādānaŋ bhāvitattā bahulīkatattā’ ti. Pañcamaŋ.

6. Samattasuttaŋ
818. ‘Ye (p. 3.224) hi keci, bhikkhave, atītamaddhānaŋ samaņā vā brāhmaņā vā samattaŋ iddhiŋ abhinipphādesuŋ, sabbe te catunnaŋ iddhipādānaŋ bhāvitattā bahulīkatattā. Ye hi keci, bhikkhave, anāgatamaddhānaŋ samaņā vā brāhmaņā vā samattaŋ iddhiŋ abhinipphādessanti, sabbe te catunnaŋ iddhipādānaŋ bhāvitattā bahulīkatattā. Ye hi keci, bhikkhave, etarahi samaņā vā brāhmaņā vā samattaŋ iddhiŋ abhinipphādenti sabbe te catunnaŋ iddhipādānaŋ bhāvitattā bahulīkatattā.

‘Katamesaŋ catunnaŋ? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti. Ye hi keci, bhikkhave, atītamaddhānaŋ samaņā vā brāhmaņā vā samattaŋ iddhiŋ abhinipphādesuŋ, sabbe te imesaŋyeva catunnaŋ iddhipādānaŋ bhāvitattā bahulīkatattā. Ye hi keci, bhikkhave, anāgatamaddhānaŋ samaņā vā brāhmaņā vā samattaŋ iddhiŋ abhinipphādessanti, sabbe te imesaŋyeva catunnaŋ iddhipādānaŋ bhāvitattā bahulīkatattā. Ye hi keci, bhikkhave, etarahi samaņā vā brāhmaņā vā samattaŋ iddhiŋ abhinipphādenti, sabbe te imesaŋyeva catunnaŋ iddhipādānaŋ bhāvitattā bahulīkatattā’ ti. Chaţţhaŋ.

7. Bhikkhusuttaŋ
819. ‘Ye hi keci, bhikkhave, atītamaddhānaŋ bhikkhū āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja vihariŋsu, sabbe te catunnaŋ iddhipādānaŋ bhāvitattā bahulīkatattā. Ye hi keci, bhikkhave, anāgatamaddhānaŋ bhikkhū āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharissanti, sabbe te catunnaŋ iddhipādānaŋ bhāvitattā bahulīkatattā. Ye hi keci, bhikkhave, etarahi bhikkhū āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharanti, sabbe te catunnaŋ iddhipādānaŋ bhāvitattā bahulīkatattā.

‘Katamesaŋ (p. 3.225) catunnaŋ? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti. Ye hi keci, bhikkhave, atītamaddhānaŋ bhikkhū āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja vihariŋsu sabbe te imesaŋyeva catunnaŋ iddhipādānaŋ bhāvitattā bahulīkatattā. Ye hi keci, bhikkhave, anāgatamaddhānaŋ bhikkhū āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharissanti, sabbe te imesaŋyeva catunnaŋ iddhipādānaŋ bhāvitattā bahulīkatattā. Ye hi keci, bhikkhave, etarahi bhikkhū āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharanti, sabbe te imesaŋyeva catunnaŋ iddhipādānaŋ bhāvitattā bahulīkatattā’ ti. Sattamaŋ.

8. Buddhasuttaŋ
820. ‘Cattārome, bhikkhave, iddhipādā. Katame cattāro? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti. Ime kho, bhikkhave, cattāro iddhipādā Imesaŋ kho, bhikkhave, catunnaŋ iddhipādānaŋ bhāvitattā bahulīkatattā tathāgato “arahaŋ sammāsambuddho” ti vuccatī’ ti. Aţţhamaŋ.

9. Ñāņasuttaŋ
821. ‘“Ayaŋ chandasamādhippadhānasankhārasamannāgato iddhipādo” ti me bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi. “So kho panāyaŋ chandasamādhippadhānasankhārasamannāgato iddhipādo bhāvetabbo” ti me, bhikkhave …pe… “bhāvito” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi.

‘“Ayaŋ (p. 3.226) vīriyasamādhippadhānasankhārasamannāgato iddhipādo” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi. “So kho panāyaŋ vīriyasamādhippadhānasankhārasamannāgato iddhipādo bhāvetabbo” ti me, bhikkhave …pe… “bhāvito” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi.

‘“Ayaŋ cittasamādhippadhānasankhārasamannāgato iddhipādo” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi. “So kho panāyaŋ cittasamādhippadhānasankhārasamannāgato iddhipādo bhāvetabbo” ti me, bhikkhave …pe… “bhāvito” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi.

‘“Ayaŋ vīmaŋsāsamādhippadhānasankhārasamannāgato iddhipādo” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi. “So kho panāyaŋ vīmaŋsāsamādhippadhānasankhārasamannāgato iddhipādo bhāvetabbo” ti me, bhikkhave …pe… “bhāvito” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādī’ ti. Navamaŋ.

10. Cetiyasuttaŋ
822. Evaŋ me sutaŋ– ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho bhagavā pubbaņhasamayaŋ nivāsetvā pattacīvaramādāya vesāliŋ piņđāya pāvisi. Vesāliyaŋ piņđāya caritvā pacchābhattaŋ piņđapātapaţikkanto āyasmantaŋ ānandaŋ āmantesi– ‘gaņhāhi, ānanda, nisīdanaŋ. Yena cāpālaŋ cetiyaŋ tenupasankamissāma divāvihārāyā’ ti. ‘Evaŋ bhante’ ti kho āyasmā ānando bhagavato paţissutvā nisīdanaŋ ādāya bhagavantaŋ piţţhito piţţhito anubandhi. Atha kho bhagavā yena cāpālaŋ cetiyaŋ tenupasankami; upasankamitvā (p. 3.227) paññatte āsane nisīdi. Āyasmāpi kho ānando bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ ānandaŋ bhagavā etadavoca–

‘Ramaņīyā, ānanda, vesālī, ramaņīyaŋ udenaŋ cetiyaŋ, ramaņīyaŋ gotamakaŋ cetiyaŋ, ramaņīyaŋ sattambaŋ cetiyaŋ, ramaņīyaŋ bahuputtaŋ cetiyaŋ, ramaņīyaŋ sārandadaŋ cetiyaŋ, ramaņīyaŋ cāpālaŋ cetiyaŋ. Yassa kassaci, ānanda, cattāro iddhipādā bhāvitā bahulīkatā yānīkatā vatthukatā anuţţhitā paricitā susamāraddhā, so ākankhamāno kappaŋ vā tiţţheyya kappāvasesaŋ vā. Tathāgatassa kho, ānanda, cattāro iddhipādā bhāvitā bahulīkatā yānīkatā vatthukatā anuţţhitā paricitā susamāraddhā. Ākankhamāno, ānanda, tathāgato kappaŋ vā tiţţheyya kappāvasesaŋ vā’ ti.

Evampi kho āyasmā ānando bhagavatā oļārike nimitte kayiramāne oļārike obhāse kayiramāne nāsakkhi paţivijjhituŋ; na bhagavantaŋ yāci– ‘ tiţţhatu, bhante, bhagavā kappaŋ, tiţţhatu sugato kappaŋ bahujanahitāya bahujanasukhāya lokānukampāya atthāya hitāya sukhāya devamanussānan’ ti yathā taŋ mārena pariyuţţhitacitto.

Dutiyampi kho bhagavā …pe… tatiyampi kho bhagavā āyasmantaŋ ānandaŋ āmantesi– ‘ramaņīyā, ānanda, vesālī, ramaņīyaŋ udenaŋ cetiyaŋ, ramaņīyaŋ gotamakaŋ cetiyaŋ, ramaņīyaŋ sattambaŋ cetiyaŋ, ramaņīyaŋ bahuputtaŋ cetiyaŋ, ramaņīyaŋ sārandadaŋ cetiyaŋ, ramaņīyaŋ cāpālaŋ cetiyaŋ. Yassa kassaci, ānanda, cattāro iddhipādā bhāvitā bahulīkatā yānīkatā vatthukatā anuţţhitā paricitā susamāraddhā, so ākankhamāno kappaŋ vā tiţţheyya kappāvasesaŋ vā. Tathāgatassa kho, ānanda, cattāro iddhipādā bhāvitā bahulīkatā yānīkatā vatthukatā anuţţhitā paricitā susamāraddhā. Ākankhamāno, ānanda, tathāgato kappaŋ vā tiţţheyya kappāvasesaŋ vā’ ti.

Evampi (p. 3.228) kho āyasmā ānando bhagavatā oļārike nimitte kayiramāne oļārike obhāse kayiramāne nāsakkhi paţivijjhituŋ; na bhagavantaŋ yāci– ‘ tiţţhatu, bhante, bhagavā kappaŋ, tiţţhatu sugato kappaŋ bahujanahitāya bahujanasukhāya lokānukampāya atthāya hitāya sukhāya devamanussānan’ ti yathā taŋ mārena pariyuţţhitacitto.

Atha kho bhagavā āyasmantaŋ ānandaŋ āmantesi– ‘gaccha kho tvaŋ, ānanda, yassa dāni kālaŋ maññasī’ ti. ‘Evaŋ, bhante’ ti kho āyasmā ānando bhagavato paţissutvā uţţhāyāsanā bhagavantaŋ abhivādetvā padakkhiņaŋ katvā avidūre aññatarasmiŋ rukkhamūle nisīdi. Atha kho māro pāpimā, acirapakkante āyasmante ānande, yena bhagavā tenupasankami; upasankamitvā bhagavantaŋ etadavoca– ‘parinibbātu dāni, bhante, bhagavā, parinibbātu dāni sugato ! Parinibbānakālo dāni, bhante, bhagavato. Bhāsitā kho panesā, bhante, bhagavatā vācā– “na tāvāhaŋ, pāpima parinibbāyissāmi yāva me bhikkhū na sāvakā bhavissanti viyattā vinītā visāradā bahussutā dhammadharā dhammānudhammappaţipannā sāmīcippaţipannā anudhammacārino, sakaŋ ācariyakaŋ uggahetvā ācikkhissanti desessanti paññapessanti paţţhapessanti vivarissanti vibhajissanti uttānīkarissanti, uppannaŋ parappavādaŋ sahadhammena suniggahitaŋ niggahetvā sappāţihāriyaŋ dhammaŋ desessantī”’ ti.

Santi kho pana, bhante, etarahi bhikkhū bhagavato sāvakā viyattā vinītā visāradā bahussutā dhammadharā dhammānudhammappaţipannā sāmīcippaţipannā anudhammacārino, sakaŋ ācariyakaŋ uggahetvā ācikkhanti desenti paññapenti paţţhapenti vivaranti vibhajanti uttānīkaronti, uppannaŋ parappavādaŋ sahadhammena suniggahitaŋ niggahetvā sappāţihāriyaŋ dhammaŋ desenti. Parinibbātu dāni, bhante, bhagavā, parinibbātu dāni, sugato! Parinibbānakālo dāni, bhante, bhagavato.

‘Bhāsitā kho panesā, bhante, bhagavatā vācā– “na tāvāhaŋ, pāpima, parinibbāyissāmi yāva me bhikkhuniyo na sāvikā bhavissanti viyattā vinītā (p. 3.229) visāradā bahussutā dhammadharā dhammānudhammappaţipannā sāmīcippaţipannā anudhammacāriniyo, sakaŋ ācariyakaŋ uggahetvā ācikkhissanti desessanti paññapessanti paţţhapessanti vivarissanti vibhajissanti uttānīkarissanti, uppannaŋ parappavādaŋ sahadhammena suniggahitaŋ niggahetvā sappāţihāriyaŋ dhammaŋ desessantī”’ ti.

‘Santi kho pana, bhante, etarahi bhikkhuniyo bhagavato sāvikā viyattā vinītā visāradā bahussutā dhammadharā dhammānudhammappaţipannā sāmīcippaţipannā anudhammacāriniyo, sakaŋ ācariyakaŋ uggahetvā ācikkhanti desenti paññapenti paţţhapenti vivaranti vibhajanti uttānīkaronti, uppannaŋ parappavādaŋ sahadhammena suniggahitaŋ niggahetvā sappāţihāriyaŋ dhammaŋ desenti. Parinibbātu dāni, bhante, bhagavā, parinibbātu dāni, sugato! Parinibbānakālo dāni, bhante, bhagavato.

‘Bhāsitā kho panesā, bhante, bhagavatā vācā– “na tāvāhaŋ, pāpima, parinibbāyissāmi yāva me upāsakā …pe… yāva me upāsikā na sāvikā bhavissanti viyattā vinītā visāradā bahussutā dhammadharā dhammānudhammappaţipannā sāmīcippaţipannā anudhammacāriniyo, sakaŋ ācariyakaŋ uggahetvā ācikkhissanti desessanti paññapessanti paţţhapessanti vivarissanti vibhajissanti uttānīkarissanti, uppannaŋ parappavādaŋ sahadhammena suniggahitaŋ niggahetvā sappāţihāriyaŋ dhammaŋ desessantī”’ ti.

‘Santi kho pana, bhante, etarahi upāsakā …pe… upāsikā bhagavato sāvikā viyattā vinītā visāradā bahussutā dhammadharā dhammānudhammappaţipannā sāmīcippaţipannā anudhammacāriniyo sakaŋ ācariyakaŋ uggahetvā ācikkhanti desenti paññapenti paţţhapenti vivaranti vibhajanti uttānīkaronti, uppannaŋ parappavādaŋ sahadhammena suniggahitaŋ niggahetvā sappāţihāriyaŋ dhammaŋ desenti. Parinibbātu dāni, bhante, bhagavā, parinibbātu dāni, sugato! Parinibbānakālo dāni, bhante, bhagavato.

‘Bhāsitā kho panesā, bhante, bhagavatā vācā– “na tāvāhaŋ, pāpima, parinibbāyissāmi yāva me idaŋ brahmacariyaŋ na iddhañceva bhavissati phītañca vitthāritaŋ bāhujaññaŋ puthubhūtaŋ yāva devamanussehi suppakāsitan” ti. Tayidaŋ, bhante, bhagavato brahmacariyaŋ iddhañceva phītañca vitthāritaŋ bāhujaññaŋ puthubhūtaŋ (p. 3.230) yāva devamanussehi suppakāsitaŋ. Parinibbātu dāni, bhante, bhagavā, parinibbātu dāni sugato. Parinibbānakālo dāni, bhante, bhagavato’ ti.

Evaŋ vutte bhagavā māraŋ pāpimantaŋ etadavoca– ‘appossukko tvaŋ, pāpima, hohi. Na ciraŋ tathāgatassa parinibbānaŋ bhavissati. Ito tiņņaŋ māsānaŋ accayena tathāgato parinibbāyissatī’ ti. Atha kho bhagavā cāpāle cetiye sato sampajāno āyusankhāraŋ ossaji. Ossaţţhe ca bhagavatā āyusankhāre mahābhūmicālo ahosi bhiŋsanako lomahaŋso, devadundubhiyo ca phaliŋsu. Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–


‘Tulamatulañca sambhavaŋ, bhavasankhāramavassaji muni.


Ajjhattarato samāhito, abhindi kavacamivattasambhavan’ ti. Dasamaŋ.

Cāpālavaggo paţhamo.

Tassuddānaŋ–

Apārāpi viraddho ca, ariyā nibbidāpi ca;

Padesaŋ samattaŋ bhikkhu, buddhaŋ ñāņañca cetiyanti.

2. Pāsādakampanavaggo

1. Pubbasuttaŋ
823. Sāvatthinidānaŋ ‘Pubbeva me, bhikkhave, sambodhā anabhisambuddhassa bodhisattasseva sato etadahosi – “ko nu kho hetu, ko paccayo iddhipādabhāvanāyā” ti? Tassa mayhaŋ, bhikkhave, etadahosi– “idha bhikkhu chandasamādhippadhānasankhārasamannāgataŋ iddhipādaŋ bhāveti– iti me chando na ca atilīno bhavissati, na ca atippaggahito bhavissati, na ca ajjhattaŋ sankhitto bhavissati, na ca bahiddhā vikkhitto bhavissati. Pacchāpuresaññī ca viharati– yathā pure tathā pacchā, yathā pacchā tathā pure; yathā (p. 3.231) adho tathā uddhaŋ, yathā uddhaŋ tathā adho; yathā divā tathā rattiŋ, yathā rattiŋ tathā divā. Iti vivaţena cetasā apariyonaddhena sappabhāsaŋ cittaŋ bhāveti”’.

‘Vīriyasamādhippadhānasankhārasamannāgataŋ iddhipādaŋ bhāveti– iti me vīriyaŋ na ca atilīnaŋ bhavissati, na ca atippaggahitaŋ bhavissati, na ca ajjhattaŋ sankhittaŋ bhavissati, na ca bahiddhā vikkhittaŋ bhavissati. Pacchāpuresaññī ca viharati– yathā pure tathā pacchā, yathā pacchā tathā pure; yathā adho tathā uddhaŋ, yathā uddhaŋ tathā adho; yathā divā tathā rattiŋ, yathā rattiŋ tathā divā. Iti vivaţena cetasā apariyonaddhena sappabhāsaŋ cittaŋ bhāveti.

‘Cittasamādhippadhānasankhārasamannāgataŋ iddhipādaŋ bhāveti– iti me cittaŋ na ca atilīnaŋ bhavissati, na ca atippaggahitaŋ bhavissati, na ca ajjhattaŋ sankhittaŋ bhavissati, na ca bahiddhā vikkhittaŋ bhavissati. Pacchāpuresaññī ca viharati– yathā pure tathā pacchā, yathā pacchā tathā pure; yathā adho tathā uddhaŋ, yathā uddhaŋ tathā adho; yathā divā tathā rattiŋ, yathā rattiŋ tathā divā. Iti vivaţena cetasā apariyonaddhena sappabhāsaŋ cittaŋ bhāveti.

‘Vīmaŋsāsamādhippadhānasankhārasamannāgataŋ iddhipādaŋ bhāveti– iti me vīmaŋsā na ca atilīnā bhavissati, na ca atippaggahitā bhavissati, na ca ajjhattaŋ sankhittā bhavissati na ca bahiddhā vikkhittā bhavissati. Pacchāpuresaññī ca viharati– yathā pure tathā pacchā, yathā pacchā tathā pure; yathā adho tathā uddhaŋ, yathā uddhaŋ tathā adho; yathā divā tathā rattiŋ, yathā rattiŋ tathā divā. Iti vivaţena cetasā apariyonaddhena sappabhāsaŋ cittaŋ bhāveti.

‘Evaŋ bhāvitesu kho, bhikkhu, catūsu iddhipādesu evaŋ bahulīkatesu, anekavihitaŋ iddhividhaŋ paccanubhoti– ekopi hutvā bahudhā hoti, bahudhāpi hutvā eko hoti; āvibhāvaŋ, tirobhāvaŋ; tirokuţţaŋ tiropākāraŋ tiropabbataŋ asajjamāno gacchati, seyyathāpi ākāse; pathaviyāpi ummujjanimujjaŋ karoti, seyyathāpi udake; udakepi abhijjamāne (p. 3.232) gacchati, seyyathāpi pathaviyaŋ; ākāsepi pallankena kamati, seyyathāpi pakkhī sakuņo; imepi candimasūriye evaŋmahiddhike evaŋmahānubhāve pāņinā parimasati parimajjati; yāva brahmalokāpi kāyena vasaŋ vatteti.

‘Evaŋ bhāvitesu kho, bhikkhu, catūsu iddhipādesu evaŋ bahulīkatesu dibbāya sotadhātuyā visuddhāya atikkantamānusikāya ubho sadde suņāti– dibbe ca mānuse ca, dūre santike cāti.

‘Evaŋ bhāvitesu kho, bhikkhu, catūsu iddhipādesu evaŋ bahulīkatesu, parasattānaŋ parapuggalānaŋ cetasā ceto paricca pajānāti. Sarāgaŋ vā cittaŋ “sarāgaŋ cittan” ti pajānāti; vītarāgaŋ vā cittaŋ “vītarāgaŋ cittan” ti pajānāti; sadosaŋ vā cittaŋ “sadosaŋ cittan” ti pajānāti; vītadosaŋ vā cittaŋ “vītadosaŋ cittan” ti pajānāti; samohaŋ vā cittaŋ “samohaŋ cittan” ti pajānāti; vītamohaŋ vā cittaŋ “vītamohaŋ cittan” ti pajānāti; sankhittaŋ vā cittaŋ “sankhittaŋ cittan” ti pajānāti; vikkhittaŋ vā cittaŋ “vikkhittaŋ cittan” ti pajānāti; mahaggataŋ vā cittaŋ “mahaggataŋ cittan” ti pajānāti; amahaggataŋ vā cittaŋ “amahaggataŋ cittan” ti pajānāti; sa-uttaraŋ vā cittaŋ “sa-uttaraŋ cittan” ti pajānāti; anuttaraŋ vā cittaŋ “anuttaraŋ cittan” ti pajānāti; samāhitaŋ vā cittaŋ “samāhitaŋ cittan” ti pajānāti; asamāhitaŋ vā cittaŋ “asamāhitaŋ cittan” ti pajānāti; vimuttaŋ vā cittaŋ “vimuttaŋ cittan” ti pajānāti; avimuttaŋ vā cittaŋ “avimuttaŋ cittan” ti pajānāti’.

‘Evaŋ bhāvitesu kho, bhikkhu, catūsu iddhipādesu evaŋ bahulīkatesu, anekavihitaŋ pubbenivāsaŋ anussarati, seyyathidaŋ– ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattālīsampi jātiyo paññāsampi jātiyo jātisatampi jātisahassampi jātisatasahassampi anekepi saŋvaţţakappe anekepi vivaţţakappe anekepi saŋvaţţavivaţţakappe– “amutrāsiŋ evaŋnāmo evaŋgotto evaŋvaņņo evamāhāro evaŋsukhadukkhappaţisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo (p. 3.233) evaŋgotto evaŋvaņņo evamāhāro evaŋsukhadukkhappaţisaŋvedī evamāyupariyanto, so tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarati.

‘Evaŋ bhāvitesu kho bhikkhu, catūsu iddhipādesu evaŋ bahulīkatesu, dibbena cakkhunā visuddhena atikkantamānusakena satte passati cavamāne upapajjamāne hīne paņīte suvaņņe dubbaņņe, sugate duggate yathākammūpage satte pajānāti– “ime vata, bhonto, sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiţţhikā micchādiţţhikammasamādānā; te kāyassa bhedā paraŋ maraņā apāyaŋ duggatiŋ vinipātaŋ nirayaŋ upapannā. Ime vā pana, bhonto, sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiţţhikā sammādiţţhikammasamādānā; te kāyassa bhedā paraŋ maraņā sugatiŋ saggaŋ lokaŋ upapannā” ti. Iti dibbena cakkhunā visuddhena atikkantamānusakena satte passati cavamāne upapajjamāne hīne paņīte suvaņņe dubbaņņe, sugate duggate yathākammūpage satte pajānāti.

‘Evaŋ bhāvitesu kho, bhikkhu, catūsu iddhipādesu evaŋ bahulīkatesu, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī’ ti. Paţhamaŋ.

2. Mahapphalasuttaŋ
824. ‘Cattārome bhikkhave, iddhipādā bhāvitā bahulīkatā mahapphalā honti mahānisaŋsā. Kathaŋ bhāvitā ca, bhikkhave, cattāro iddhipādā kathaŋ bahulīkatā mahapphalā honti mahānisaŋsā? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti– “iti me chando na ca atilīno bhavissati, na ca atippaggahito bhavissati, na ca ajjhattaŋ sankhitto bhavissati, na ca bahiddhā vikkhitto bhavissati”. Pacchāpuresaññī ca viharati– yathā pure tathā pacchā, yathā pacchā tathā pure; yathā adho tathā uddhaŋ, yathā uddhaŋ tathā adho; yathā divā tathā rattiŋ, yathā rattiŋ tathā (p. 3.234) divā. Iti vivaţena cetasā apariyonaddhena sappabhāsaŋ cittaŋ bhāveti.

‘Vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti– “iti me vīmaŋsā na ca atilīnā bhavissati, na ca atippaggahitā bhavissati, na ca ajjhattaŋ sankhittā bhavissati, na ca bahiddhā vikkhittā bhavissati”. Pacchāpuresaññī ca viharati– yathā pure tathā pacchā, yathā pacchā tathā pure; yathā adho tathā uddhaŋ, yathā uddhaŋ tathā adho; yathā divā tathā rattiŋ, yathā rattiŋ tathā divā. Iti vivaţena cetasā apariyonaddhena sappabhāsaŋ cittaŋ bhāveti. Evaŋ bhāvitā kho, bhikkhave, cattāro iddhipādā evaŋ bahulīkatā mahapphalā honti mahānisaŋsā.

‘Evaŋ bhāvitesu kho, bhikkhave, bhikkhu catūsu iddhipādesu evaŋ bahulīkatesu anekavihitaŋ iddhividhaŋ paccanubhoti– ekopi hutvā bahudhā hoti …pe… yāva brahmalokāpi kāyena vasaŋ vatteti …pe….

‘Evaŋ bhāvitesu kho, bhikkhave, bhikkhu catūsu iddhipādesu evaŋ bahulīkatesu, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī’ ti. Dutiyaŋ.

3. Chandasamādhisuttaŋ
825. ‘Chandaŋ ce, bhikkhave, bhikkhu nissāya labhati samādhiŋ, labhati cittassa ekaggataŋ– ayaŋ vuccati chandasamādhi. So anuppannānaŋ pāpakānaŋ akusalānaŋ dhammānaŋ anuppādāya chandaŋ janeti vāyamati vīriyaŋ ārabhati cittaŋ paggaņhāti padahati. Uppannānaŋ pāpakānaŋ akusalānaŋ dhammānaŋ pahānāya chandaŋ janeti vāyamati vīriyaŋ ārabhati cittaŋ paggaņhāti padahati. Anuppannānaŋ kusalānaŋ dhammānaŋ uppādāya chandaŋ janeti vāyamati vīriyaŋ ārabhati cittaŋ paggaņhāti padahati. Uppannānaŋ kusalānaŋ dhammānaŋ ţhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaņhāti padahati. Ime vuccanti “padhānasankhārā” ti. Iti ayañca chando, ayañca chandasamādhi, ime ca padhānasankhārā– ayaŋ vuccati, bhikkhave, “chandasamādhippadhānasankhārasamannāgato iddhipādo”’.

‘Vīriyaŋ (p. 3.235) ce, bhikkhave, bhikkhu nissāya labhati samādhiŋ, labhati cittassa ekaggataŋ– ayaŋ vuccati “vīriyasamādhi”. So anuppannānaŋ …pe… uppannānaŋ kusalānaŋ dhammānaŋ ţhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaņhāti padahati. Ime vuccanti “padhānasankhārā” ti. Iti idañca vīriyaŋ, ayañca vīriyasamādhi, ime ca padhānasankhārā– ayaŋ vuccati, bhikkhave, “vīriyasamādhippadhānasankhārasamannāgato iddhipādo”’.

‘Cittaŋ ce, bhikkhave, bhikkhu nissāya labhati samādhiŋ, labhati cittassa ekaggataŋ– ayaŋ vuccati “cittasamādhi”. So anuppannānaŋ pāpakānaŋ …pe… uppannānaŋ kusalānaŋ dhammānaŋ ţhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaņhāti padahati. Ime vuccanti “padhānasankhārā” ti. Iti idañca cittaŋ, ayañca cittasamādhi, ime ca padhānasankhārā– ayaŋ vuccati, bhikkhave, “cittasamādhippadhānasankhārasamannāgato iddhipādo”’.

‘Vīmaŋsaŋ ce, bhikkhave, bhikkhu nissāya labhati samādhiŋ, labhati cittassa ekaggataŋ– ayaŋ vuccati “vīmaŋsāsamādhi”. So anuppannānaŋ pāpakānaŋ akusalānaŋ dhammānaŋ anuppādāya chandaŋ janeti vāyamati vīriyaŋ ārabhati cittaŋ paggaņhāti padahati …pe… uppannānaŋ kusalānaŋ dhammānaŋ ţhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaņhāti padahati. Ime vuccanti “padhānasankhārā” ti Iti ayañca vīmaŋsā, ayañca vīmaŋsāsamādhi, ime ca padhānasankhārā– ayaŋ vuccati, bhikkhave, “vīmaŋsāsamādhippadhānasankhārasamannāgato iddhipādo”’ ti. Tatiyaŋ.

4. Moggallānasuttaŋ
826. Evaŋ me sutaŋ– ekaŋ samayaŋ bhagavā sāvatthiyaŋ viharati pubbārāme migāramātupāsāde. Tena kho pana samayena sambahulā bhikkhū heţţhāmigāramātupāsāde viharanti uddhatā unnaļā capalā mukharā vikiņņavācā muţţhassatino asampajānā asamāhitā bhantacittā pākatindriyā.

Atha (p. 3.236) kho bhagavā āyasmantaŋ mahāmoggallānaŋ āmantesi– ‘ete kho, moggallāna, sabrahmacārino heţţhāmigāramātupāsāde viharanti uddhatā unnaļā capalā mukharā vikiņņavācā muţţhassatino asampajānā asamāhitā bhantacittā pākatindriyā. Gaccha, moggallāna, te bhikkhū saŋvejehī’ ti.

‘Evaŋ, bhante’ ti kho āyasmā mahāmoggallāno bhagavato paţissutvā tathārūpaŋ iddhābhisankhāraŋ abhisankhāresi yathā pādanguţţhakena migāramātupāsādaŋ sankampesi sampakampesi sampacālesi. Atha kho te bhikkhū saŋviggā lomahaţţhajātā ekamantaŋ aţţhaŋsu– ‘acchariyaŋ vata, bho, abbhutaŋ vata, bho! Nivātañca vata ayañca migāramātupāsādo gambhīranemo sunikhāto acalo asampakampī, atha ca pana sankampito sampakampito sampacālito’ ti!

Atha kho bhagavā yena te bhikkhū tenupasankami; upasankamitvā te bhikkhū bhagavā etadavoca– ‘kiŋ nu tumhe, bhikkhave, saŋviggā lomahaţţhajātā ekamantaŋ ţhitā’ ti? ‘Acchariyaŋ, bhante, abbhutaŋ bhante! Nivātañca vata ayañca migāramātupāsādo gambhīranemo sunikhāto acalo asampakampī, atha ca pana sankampito sampakampito sampacālito’ ti! ‘Tumheva kho, bhikkhave, saŋvejetukāmena moggallānena bhikkhunā pādanguţţhakena migāramātupāsādo, sankampito sampakampito sampacālito. Taŋ kiŋ maññatha, bhikkhave, katamesaŋ dhammānaŋ bhāvitattā bahulīkatattā moggallāno bhikkhu evaŋmahiddhiko evaŋmahānubhāvo’ ti ‘Bhagavaŋmūlakā no, bhante, dhammā, bhagavaŋnettikā bhagavaŋpaţisaraņā. Sādhu vata, bhante, bhagavantaŋyeva paţibhātu etassa bhāsitassa attho. Bhagavato sutvā bhikkhū dhāressantī’ ti.

‘Tena hi, bhikkhave, suņātha. Catunnaŋ kho, bhikkhave, iddhipādānaŋ bhāvitattā bahulīkatattā moggallāno bhikkhu evaŋmahiddhiko evaŋmahānubhāvo. Katamesaŋ catunnaŋ? Idha, bhikkhave, moggallāno bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti– “iti me vīmaŋsā na ca (p. 3.237) atilīnā bhavissati, na ca atippaggahitā bhavissati; na ca ajjhattaŋ sankhittā bhavissati, na ca bahiddhā vikkhittā bhavissati”. Pacchāpuresaññī ca viharati– yathā pure tathā pacchā, yathā pacchā tathā pure; yathā adho tathā uddhaŋ yathā uddhaŋ tathā adho; yathā divā tathā rattiŋ, yathā rattiŋ tathā divā. Iti vivaţena cetasā apariyonaddhena sappabhāsaŋ cittaŋ bhāveti. Imesaŋ kho, bhikkhave, catunnaŋ iddhipādānaŋ bhāvitattā bahulīkatattā moggallāno bhikkhu evaŋmahiddhiko evaŋmahānubhāvo. Imesañca pana, bhikkhave, catunnaŋ iddhipādānaŋ bhāvitattā bahulīkatattā moggallāno bhikkhu anekavihitaŋ iddhividhaŋ paccanubhoti …pe… yāva brahmalokāpi kāyena vasaŋ vatteti …pe… imesañca pana, bhikkhave, catunnaŋ iddhipādānaŋ bhāvitattā bahulīkatattā moggallāno bhikkhu āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī’ ti. Catutthaŋ.

5. Uņņābhabrāhmaņasuttaŋ
827. Evaŋ me sutaŋ– ekaŋ samayaŋ āyasmā ānando kosambiyaŋ viharati ghositārāme. Atha kho uņņābho brāhmaņo yenāyasmā ānando tenupasankami; upasankamitvā āyasmatā ānandena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho uņņābho brāhmaņo āyasmantaŋ ānandaŋ etadavoca– ‘kimatthiyaŋ nu kho, bho ānanda, samaņe gotame brahmacariyaŋ vussatī’ ti? ‘Chandappahānatthaŋ kho, brāhmaņa, bhagavati brahmacariyaŋ vussatī’ ti.

‘Atthi pana, bho ānanda, maggo atthi paţipadā etassa chandassa pahānāyā’ ti? ‘Atthi kho, brāhmaņa, maggo atthi paţipadā etassa chandassa pahānāyā’ ti.

‘Katamo pana, bho ānanda, maggo katamā paţipadā etassa chandassa pahānāyā’ ti? ‘Idha, brāhmaņa, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti– ayaŋ kho, brāhmaņa, maggo ayaŋ paţipadā etassa chandassa pahānāyā’ ti.

‘Evaŋ (p. 3.238) sante, bho ānanda, santakaŋ hoti no asantakaŋ. Chandeneva chandaŋ pajahissatīti– netaŋ ţhānaŋ vijjati’. ‘Tena hi, brāhmaņa, taññevettha paţipucchissāmi. Yathā te khameyya tathā taŋ byākareyyāsi. Taŋ kiŋ maññasi, brāhmaņa, ahosi te pubbe chando “ārāmaŋ gamissāmī” ti? Tassa te ārāmagatassa yo tajjo chando so paţippassaddho’ ti? ‘Evaŋ bho’. ‘Ahosi te pubbe vīriyaŋ “ārāmaŋ gamissāmī” ti? Tassa te ārāmagatassa yaŋ tajjaŋ vīriyaŋ taŋ paţippassaddhan’ ti? ‘Evaŋ, bho’. ‘Ahosi te pubbe cittaŋ “ārāmaŋ gamissāmī” ti? Tassa te ārāmagatassa yaŋ tajjaŋ cittaŋ taŋ paţippassaddhan’ ti? ‘Evaŋ, bho’. ‘Ahosi te pubbe vīmaŋsā “ārāmaŋ gamissāmī” ti? Tassa te ārāmagatassa yā tajjā vīmaŋsā sā paţippassaddhā’ ti? ‘Evaŋ, bho’.

‘Evameva kho, brāhmaņa, yo so bhikkhu arahaŋ khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano sammadaññā vimutto, tassa yo pubbe chando ahosi arahattappattiyā, arahattappatte yo tajjo chando so paţippassaddho; yaŋ pubbe vīriyaŋ ahosi arahattappattiyā, arahattappatte yaŋ tajjaŋ vīriyaŋ taŋ paţippassaddhaŋ; yaŋ pubbe cittaŋ ahosi arahattappattiyā, arahattappatte yaŋ tajjaŋ cittaŋ taŋ paţippassaddhaŋ; yā pubbe vīmaŋsā ahosi arahattappattiyā, arahattappatte yā tajjā vīmaŋsā sā paţippassaddhā. Taŋ kiŋ maññasi, brāhmaņa, iti evaŋ sante, santakaŋ vā hoti no asantakaŋ vā’ ti?

‘Addhā, bho ānanda, evaŋ sante, santakaŋ hoti no asantakaŋ. Abhikkantaŋ, bho ānanda, abhikkantaŋ, bho ānanda! Seyyathāpi, bho ānanda, nikkujjitaŋ vā ukkujjeyya, paţicchannaŋ vā vivareyya, mūļhassa vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti; evamevaŋ bhotā ānandena anekapariyāyena dhammo pakāsito. Esāhaŋ, bho ānanda, taŋ bhavantaŋ gotamaŋ saraņaŋ gacchāmi dhammañca bhikkhusanghañca. Upāsakaŋ maŋ bhavaŋ ānando dhāretu ajjatagge pāņupetaŋ saraņaŋ gatan’ ti. Pañcamaŋ.

6. Paţhamasamaņabrāhmaņasuttaŋ
828. ‘Ye (p. 3.239) hi keci, bhikkhave, atītamaddhānaŋ samaņā vā brāhmaņā vā mahiddhikā ahesuŋ mahānubhāvā, sabbe te catunnaŋ iddhipādānaŋ bhāvitattā bahulīkatattā. Ye hi keci, bhikkhave, anāgatamaddhānaŋ samaņā vā brāhmaņā vā mahiddhikā bhavissanti mahānubhāvā, sabbe te catunnaŋ iddhipādānaŋ bhāvitattā bahulīkatattā. Ye hi keci, bhikkhave, etarahi samaņā vā brāhmaņā vā mahiddhikā mahānubhāvā, sabbe te catunnaŋ iddhipādānaŋ bhāvitattā bahulīkatattā.

‘Katamesaŋ catunnaŋ? Idha bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti. Ye hi keci, bhikkhave, atītamaddhānaŋ samaņā vā brāhmaņā vā mahiddhikā ahesuŋ mahānubhāvā, sabbe te imesaŋyeva catunnaŋ iddhipādānaŋ bhāvitattā bahulīkatattā. Ye hi keci, bhikkhave, anāgatamaddhānaŋ samaņā vā brāhmaņā vā mahiddhikā bhavissanti mahānubhāvā, sabbe te imesaŋyeva catunnaŋ iddhipādānaŋ bhāvitattā bahulīkatattā. Ye hi keci, bhikkhave, etarahi samaņā vā brāhmaņā vā mahiddhikā mahānubhāvā, sabbe te imesaŋyeva catunnaŋ iddhipādānaŋ bhāvitattā bahulīkatattā’ ti. Chaţţhaŋ.

7. Dutiyasamaņabrāhmaņasuttaŋ
829. ‘Ye hi keci, bhikkhave, atītamaddhānaŋ samaņā vā brāhmaņā vā anekavihitaŋ iddhividhaŋ paccanubhosuŋ– ekopi hutvā bahudhā ahesuŋ, bahudhāpi hutvā eko ahesuŋ; āvibhāvaŋ, tirobhāvaŋ; tirokuţţaŋ tiropākāraŋ tiropabbataŋ asajjamānā agamaŋsu, seyyathāpi ākāse; pathaviyāpi ummujjanimujjaŋ akaŋsu, seyyathāpi udake; udakepi abhijjamāne agamaŋsu, seyyathāpi pathaviyaŋ; ākāsepi pallankena kamiŋsu, seyyathāpi pakkhī sakuņo; imepi candimasūriye evaŋmahiddhike evaŋmahānubhāve pāņinā parimasiŋsu parimajjiŋsu; yāva brahmalokāpi kāyena vasaŋ vattesuŋ, sabbe te catunnaŋ iddhipādānaŋ bhāvitattā bahulīkatattā.

‘Ye (p. 3.240) hi keci, bhikkhave, anāgatamaddhānaŋ samaņā vā brāhmaņā vā anekavihitaŋ iddhividhaŋ paccanubhossanti– ekopi hutvā bahudhā bhavissanti, bahudhāpi hutvā eko bhavissanti; āvibhāvaŋ, tirobhāvaŋ; tirokuţţaŋ tiropākāraŋ tiropabbataŋ asajjamānā gamissanti seyyathāpi ākāse; pathaviyāpi ummujjanimujjaŋ karissanti, seyyathāpi udake; udakepi abhijjamāne gamissanti, seyyathāpi pathaviyaŋ; ākāsepi pallankena kamissanti, seyyathāpi pakkhī sakuņo; imepi candimasūriye evaŋmahiddhike evaŋmahānubhāve pāņinā parimasissanti parimajjissanti; yāva brahmalokāpi kāyena vasaŋ vattissanti, sabbe te catunnaŋ iddhipādānaŋ bhāvitattā bahulīkatattā.

‘Ye hi keci, bhikkhave, etarahi samaņā vā brāhmaņā vā anekavihitaŋ iddhividhaŋ paccanubhonti– ekopi hutvā bahudhā honti, bahudhāpi hutvā eko honti; āvibhāvaŋ, tirobhāvaŋ; tirokuţţaŋ tiropākāraŋ tiropabbataŋ asajjamānā gacchanti, seyyathāpi ākāse; pathaviyāpi ummujjanimujjaŋ karonti, seyyathāpi udake; udakepi abhijjamāne gacchanti, seyyathāpi pathaviyaŋ; ākāsepi pallankena kamanti, seyyathāpi pakkhī sakuņo; imepi candimasūriye evaŋmahiddhike evaŋmahānubhāve pāņinā parimasanti parimajjanti; yāva brahmalokāpi kāyena vasaŋ vattenti, sabbe te catunnaŋ iddhipādānaŋ bhāvitattā bahulīkatattāti.

‘Katamesaŋ catunnaŋ? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti. Ye hi keci, bhikkhave, atītamaddhānaŋ samaņā vā brāhmaņā vā anekavihitaŋ iddhividhaŋ paccanubhosuŋ– ekopi hutvā bahudhā ahesuŋ …pe… yāva brahmalokāpi kāyena vasaŋ vattesuŋ, sabbe te imesaŋyeva catunnaŋ iddhipādānaŋ bhāvitattā bahulīkatattā.

‘Ye hi keci, bhikkhave, anāgatamaddhānaŋ samaņā vā brāhmaņā vā anekavihitaŋ iddhividhaŋ paccanubhossanti– ekopi hutvā bahudhā bhavissanti …pe… yāva brahmalokāpi kāyena vasaŋ vattissanti, sabbe te imesaŋyeva catunnaŋ iddhipādānaŋ bhāvitattā bahulīkatattā.

‘Ye (p. 3.241) hi keci bhikkhave etarahi samaņā vā brāhmaņā vā anekavihitaŋ iddhividhaŋ paccanubhonti– ekopi hutvā bahudhā honti …pe… yāva brahmalokāpi kāyena vasaŋ vattenti, sabbe te imesaŋyeva catunnaŋ iddhipādānaŋ bhāvitattā bahulīkatattā’ ti. Sattamaŋ.

8. Bhikkhusuttaŋ
830. ‘Catunnaŋ, bhikkhave, iddhipādānaŋ bhāvitattā bahulīkatattā bhikkhu āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati.

‘Katamesaŋ catunnaŋ? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti. Imesaŋ kho, bhikkhave, catunnaŋ iddhipādānaŋ bhāvitattā bahulīkatattā bhikkhu āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī’ ti. Aţţhamaŋ.

9. Iddhādidesanāsuttaŋ
831. ‘Iddhiŋ vo, bhikkhave, desessāmi iddhipādañca iddhipādabhāvanañca iddhipādabhāvanāgāminiñca paţipadaŋ. Taŋ suņātha.

‘Katamā ca, bhikkhave, iddhi? Idha, bhikkhave, bhikkhu anekavihitaŋ iddhividhaŋ paccanubhoti– ekopi hutvā bahudhā hoti, bahudhāpi hutvā eko hoti …pe… yāva brahmalokāpi kāyena vasaŋ vatteti– ayaŋ vuccati, bhikkhave, iddhi.

‘Katamo ca, bhikkhave, iddhipādo? Yo so, bhikkhave, maggo yā paţipadā iddhilābhāya iddhipaţilābhāya saŋvattati – ayaŋ vuccati, bhikkhave, iddhipādo.

‘Katamā ca, bhikkhave, iddhipādabhāvanā? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti– ayaŋ vuccati, bhikkhave, iddhipādabhāvanā.

‘Katamā (p. 3.242) ca, bhikkhave, iddhipādabhāvanāgāminī paţipadā? Ayameva ariyo aţţhangiko maggo, seyyathidaŋ– sammādiţţhi, sammāsankappo, sammāvācā, sammākammanto, sammā-ājīvo, sammāvāyāmo, sammāsati, sammāsamādhi– ayaŋ vuccati, bhikkhave, iddhipādabhāvanāgāminī paţipadā’ ti. Navamaŋ.

10. Vibhangasuttaŋ
832. ‘Cattārome, bhikkhave, iddhipādā bhāvitā bahulīkatā mahapphalā honti mahānisaŋsā’.

‘Kathaŋ bhāvitā ca, bhikkhave, cattāro iddhipādā kathaŋ bahulīkatā mahapphalā honti mahānisaŋsā? Idha, bhikkhave bhikkhu chandasamādhippadhānasankhārasamannāgataŋ iddhipādaŋ bhāveti– “iti me chando na ca atilīno bhavissati, na ca atippaggahito bhavissati, na ca ajjhattaŋ sankhitto bhavissati, na ca bahiddhā vikkhitto bhavissati”. Pacchāpuresaññī ca viharati– “yathā pure tathā pacchā, yathā pacchā tathā pure; yathā adho tathā uddhaŋ, yathā uddhaŋ tathā adho; yathā divā tathā rattiŋ yathā rattiŋ tathā divā”. Iti vivaţena cetasā apariyonaddhena sappabhāsaŋ cittaŋ bhāveti. Vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti– “iti me vīmaŋsā na ca atilīnā bhavissati, na ca atippaggahitā bhavissati, na ca ajjhattaŋ sankhittā bhavissati, na ca bahiddhā vikkhittā bhavissati”. Pacchāpuresaññī ca viharati– “yathā pure tathā pacchā, yathā pacchā tathā pure; yathā adho tathā uddhaŋ, yathā uddhaŋ tathā adho; yathā divā tathā rattiŋ, yathā rattiŋ tathā divā”. Iti vivaţena cetasā apariyonaddhena sappabhāsaŋ cittaŋ bhāveti.

‘Katamo ca, bhikkhave, atilīno chando? Yo, bhikkhave, chando kosajjasahagato kosajjasampayutto– ayaŋ vuccati, bhikkhave, atilīno chando.

‘Katamo ca, bhikkhave, atippaggahito chando? Yo, bhikkhave, chando uddhaccasahagato uddhaccasampayutto– ayaŋ vuccati, bhikkhave, atippaggahito chando.

‘Katamo (p. 3.243) ca, bhikkhave, ajjhattaŋ sankhitto chando? Yo, bhikkhave, chando thinamiddhasahagato thinamiddhasampayutto– ayaŋ vuccati, bhikkhave, ajjhattaŋ sankhitto chando.

‘Katamo ca, bhikkhave, bahiddhā vikkhitto chando? Yo, bhikkhave, chando bahiddhā pañca kāmaguņe ārabbha anuvikkhitto anuvisaţo– ayaŋ vuccati, bhikkhave, bahiddhā vikkhitto chando.

‘Kathañca, bhikkhave, bhikkhu pacchāpuresaññī ca viharati– yathā pure tathā pacchā, yathā pacchā tathā pure? Idha bhikkhave, bhikkhuno pacchāpuresaññā suggahitā hoti sumanasikatā sūpadhāritā suppaţividdhā paññāya. Evaŋ kho, bhikkhave, bhikkhu pacchāpuresaññī ca viharati– yathā pure tathā pacchā, yathā pacchā tathā pure.

‘Kathañca, bhikkhave, bhikkhu yathā adho tathā uddhaŋ, yathā uddhaŋ tathā adho viharati? Idha, bhikkhave, bhikkhu imameva kāyaŋ uddhaŋ pādatalā adho kesamatthakā tacapariyantaŋ pūraŋ nānappakārassa asucino paccavekkhati– “atthi imasmiŋ kāye kesā lomā nakhā dantā taco maŋsaŋ nhāru aţţhi aţţhimiñjaŋ vakkaŋ hadayaŋ yakanaŋ kilomakaŋ pihakaŋ papphāsaŋ antaŋ antaguņaŋ udariyaŋ karīsaŋ pittaŋ semhaŋ pubbo lohitaŋ sedo medo assu vasā kheļo singhāņikā lasikā muttan” ti. Evaŋ kho, bhikkhave, bhikkhu yathā adho tathā uddhaŋ, yathā uddhaŋ tathā adho viharati.

‘Kathañca bhikkhave, bhikkhu yathā divā tathā rattiŋ, yathā rattiŋ tathā divā viharati? Idha, bhikkhave, bhikkhu yehi ākārehi yehi lingehi yehi nimittehi divā chandasamādhippadhānasankhārasamannāgataŋ iddhipādaŋ bhāveti, so tehi ākārehi tehi lingehi tehi nimittehi rattiŋ chandasamādhippadhānasankhārasamannāgataŋ iddhipādaŋ bhāveti; yehi vā pana ākārehi yehi lingehi yehi nimittehi rattiŋ chandasamādhippadhānasankhārasamannāgataŋ iddhipādaŋ bhāveti, so tehi ākārehi tehi lingehi tehi nimittehi divā chandasamādhippadhānasankhārasamannāgataŋ iddhipādaŋ bhāveti. Evaŋ kho, bhikkhave, bhikkhu yathā divā tathā rattiŋ, yathā rattiŋ tathā divā viharati.

‘Kathañca (p. 3.244) bhikkhave, bhikkhu vivaţena cetasā apariyonaddhena sappabhāsaŋ cittaŋ bhāveti? Idha, bhikkhave, bhikkhuno ālokasaññā suggahitā hoti divāsaññā svādhiţţhitā. Evaŋ kho, bhikkhave, bhikkhu vivaţena cetasā apariyonaddhena sappabhāsaŋ cittaŋ bhāveti.

‘Katamañca bhikkhave, atilīnaŋ vīriyaŋ? Yaŋ, bhikkhave, vīriyaŋ kosajjasahagataŋ kosajjasampayuttaŋ– idaŋ vuccati, bhikkhave, atilīnaŋ vīriyaŋ.

‘Katamañca, bhikkhave, atippaggahitaŋ vīriyaŋ? Yaŋ, bhikkhave, vīriyaŋ uddhaccasahagataŋ uddhaccasampayuttaŋ– idaŋ vuccati, bhikkhave, atippaggahitaŋ vīriyaŋ.

‘Katamañca, bhikkhave, ajjhattaŋ sankhittaŋ vīriyaŋ? Yaŋ, bhikkhave, vīriyaŋ thinamiddhasahagataŋ thinamiddhasampayuttaŋ– idaŋ vuccati, bhikkhave, ajjhattaŋ sankhittaŋ vīriyaŋ.

‘Katamañca, bhikkhave, bahiddhā vikkhittaŋ vīriyaŋ? Yaŋ, bhikkhave, vīriyaŋ bahiddhā pañca kāmaguņe ārabbha anuvikkhittaŋ anuvisaţaŋ– idaŋ vuccati, bhikkhave, bahiddhā vikkhittaŋ vīriyaŋ …pe….

‘Kathañca, bhikkhave, bhikkhu vivaţena cetasā apariyonaddhena sappabhāsaŋ cittaŋ bhāveti Idha, bhikkhave, bhikkhuno ālokasaññā suggahitā hoti divāsaññā svādhiţţhitā. Evaŋ kho, bhikkhave, bhikkhu vivaţena cetasā apariyonaddhena sappabhāsaŋ cittaŋ bhāveti.

‘Katamañca, bhikkhave, atilīnaŋ cittaŋ? Yaŋ, bhikkhave, cittaŋ kosajjasahagataŋ kosajjasampayuttaŋ– idaŋ vuccati, bhikkhave, atilīnaŋ cittaŋ.

‘Katamañca, bhikkhave, atippaggahitaŋ cittaŋ? Yaŋ, bhikkhave, cittaŋ uddhaccasahagataŋ uddhaccasampayuttaŋ– idaŋ vuccati, bhikkhave, atippaggahitaŋ cittaŋ.

‘Katamañca, bhikkhave, ajjhattaŋ sankhittaŋ cittaŋ? Yaŋ, bhikkhave, cittaŋ thinamiddhasahagataŋ thinamiddhasampayuttaŋ– idaŋ vuccati, bhikkhave, ajjhattaŋ sankhittaŋ cittaŋ.

‘Katamañca bhikkhave, bahiddhā vikkhittaŋ cittaŋ? Yaŋ, bhikkhave, cittaŋ bahiddhā pañca kāmaguņe ārabbha anuvikkhittaŋ anuvisaţaŋ– idaŋ vuccati, bhikkhave, bahiddhā vikkhittaŋ cittaŋ …pe… evaŋ kho, bhikkhave, bhikkhu vivaţena cetasā apariyonaddhena sappabhāsaŋ cittaŋ bhāveti.

‘Katamā ca, bhikkhave, atilīnā vīmaŋsā? Yā, bhikkhave, vīmaŋsā kosajjasahagatā kosajjasampayuttā– ayaŋ vuccati, bhikkhave, atilīnā vīmaŋsā.

‘Katamā (p. 3.245) ca, bhikkhave, atippaggahitā vīmaŋsā? Yā, bhikkhave, vīmaŋsā uddhaccasahagatā uddhaccasampayuttā– ayaŋ vuccati, bhikkhave, atippaggahitā vīmaŋsā.

‘Katamā ca, bhikkhave, ajjhattaŋ sankhittā vīmaŋsā? Yā, bhikkhave, vīmaŋsā thinamiddhasahagatā thinamiddhasampayuttā– ayaŋ vuccati, bhikkhave, ajjhattaŋ sankhittā vīmaŋsā.

‘Katamā ca, bhikkhave, bahiddhā vikkhittā vīmaŋsā? Yā, bhikkhave, vīmaŋsā bahiddhā pañca kāmaguņe ārabbha anuvikkhittā anuvisaţā– ayaŋ vuccati, bhikkhave, bahiddhā vikkhittā vīmaŋsā …pe… evaŋ kho, bhikkhave, bhikkhu vivaţena cetasā apariyonaddhena sappabhāsaŋ cittaŋ bhāveti. Evaŋ bhāvitā kho, bhikkhave, cattāro iddhipādā evaŋ bahulīkatā mahapphalā honti mahānisaŋsā.

‘Evaŋ bhāvitesu kho, bhikkhave, bhikkhu catūsu iddhipādesu evaŋ bahulīkatesu, anekavihitaŋ iddhividhaŋ paccanubhoti– ekopi hutvā bahudhā hoti, bahudhāpi hutvā eko hoti …pe… yāva brahmalokāpi kāyena vasaŋ vatteti. Evaŋ bhāvitesu kho, bhikkhave, bhikkhu catūsu iddhipādesu evaŋ bahulīkatesu, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī’ ti. Dasamaŋ.

Pāsādakampanavaggo dutiyo.

Tassuddānaŋ–

Pubbaŋ mahapphalaŋ chandaŋ, moggallānañca uņņābhaŋ;

Dve samaņabrāhmaņā bhikkhu, desanā vibhangena cāti.

3. Ayoguļavaggo

1. Maggasuttaŋ
833. Sāvatthinidānaŋ ‘Pubbeva me, bhikkhave, sambodhā anabhisambuddhassa bodhisattasseva sato etadahosi– “ko nu kho maggo, kā paţipadā iddhipādabhāvanāyā” ti (p. 3.246) Tassa mayhaŋ, bhikkhave, etadahosi– “idha bhikkhu chandasamādhippadhānasankhārasamannāgataŋ iddhipādaŋ bhāveti– iti me chando na ca atilīno bhavissati, na ca atippaggahito bhavissati, na ca ajjhattaŋ sankhitto bhavissati, na ca bahiddhā vikkhitto bhavissati. Pacchāpuresaññī ca viharati– yathā pure tathā pacchā, yathā pacchā tathā pure; yathā adho tathā uddhaŋ, yathā uddhaŋ tathā adho; yathā divā tathā rattiŋ, yathā rattiŋ tathā divā. Iti vivaţena cetasā apariyonaddhena sappabhāsaŋ cittaŋ bhāveti Vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti– iti me vīmaŋsā na ca atilīnā bhavissati, na ca atippaggahitā bhavissati, na ca ajjhattaŋ sankhittā bhavissati, na ca bahiddhā vikkhittā bhavissati. Pacchāpuresaññī ca viharati– yathā pure tathā pacchā, yathā pacchā tathā pure; yathā adho tathā uddhaŋ, yathā uddhaŋ tathā adho; yathā divā tathā rattiŋ yathā rattiŋ tathā divā”– iti vivaţena cetasā apariyonaddhena sappabhāsaŋ cittaŋ bhāveti.

‘Evaŋ bhāvitesu kho, bhikkhave, bhikkhu catūsu iddhipādesu evaŋ bahulīkatesu anekavihitaŋ iddhividhaŋ paccanubhoti – ekopi hutvā bahudhā hoti, bahudhāpi hutvā eko hoti …pe… yāva brahmalokāpi kāyena vasaŋ vatteti. Evaŋ bhāvitesu kho, bhikkhave, bhikkhu catūsu iddhipādesu evaŋ bahulīkatesu, āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī’ ti. Paţhamaŋ.

(Chapi abhiññāyo vitthāretabbā).

2. Ayoguļasuttaŋ
834. Sāvatthinidānaŋ. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘abhijānāti nu kho, bhante, bhagavā iddhiyā manomayena kāyena brahmalokaŋ upasankamitā’ ti? ‘Abhijānāmi khvāhaŋ, ānanda, iddhiyā manomayena kāyena brahmalokaŋ upasankamitā’ ti. ‘Abhijānāti pana, bhante, bhagavā iminā cātumahābhūtikena kāyena iddhiyā brahmalokaŋ upasankamitā’ ti (p. 3.247) ‘Abhijānāmi khvāhaŋ, ānanda, iminā cātumahābhūtikena kāyena iddhiyā brahmalokaŋ upasankamitā’ ti.

‘Yañca kho, omāti, bhante, bhagavā iddhiyā manomayena kāyena brahmalokaŋ upasankamituŋ, yañca kho abhijānāti, bhante, bhagavā iminā cātumahābhūtikena kāyena iddhiyā brahmalokaŋ upasankamitā tayidaŋ, bhante, bhagavato acchariyañceva abbhutañcā’ ti. ‘Acchariyā ceva, ānanda, tathāgatā acchariyadhammasamannāgatā ca, abbhutā ceva, ānanda, tathāgatā abbhutadhammasamannāgatā ca’.

‘Yasmiŋ, ānanda, samaye tathāgato kāyampi citte samodahati cittampi kāye samodahati, sukhasaññañca lahusaññañca kāye okkamitvā viharati; tasmiŋ, ānanda, samaye tathāgatassa kāyo lahutaro ceva hoti mudutaro ca kammaniyataro ca pabhassarataro ca.

‘Seyyathāpi, ānanda, ayoguļo divasaŋ santatto lahutaro ceva hoti mudutaro ca kammaniyataro ca pabhassarataro ca; evameva kho, ānanda, yasmiŋ samaye tathāgato kāyampi citte samodahati, cittampi kāye samodahati, sukhasaññañca lahusaññañca kāye okkamitvā viharati; tasmiŋ, ānanda, samaye tathāgatassa kāyo lahutaro ceva hoti mudutaro ca kammaniyataro ca pabhassarataro ca.

‘Yasmiŋ, ānanda, samaye tathāgato kāyampi citte samodahati, cittampi kāye samodahati, sukhasaññañca lahusaññañca kāye okkamitvā viharati; tasmiŋ, ānanda, samaye tathāgatassa kāyo appakasireneva pathaviyā vehāsaŋ abbhuggacchati, so anekavihitaŋ iddhividhaŋ paccanubhoti– ekopi hutvā bahudhā hoti, bahudhāpi hutvā eko hoti …pe… yāva brahmalokāpi kāyena vasaŋ vatteti.

‘Seyyathāpi ānanda, tūlapicu vā kappāsapicu vā lahuko vātūpādāno appakasireneva pathaviyā vehāsaŋ abbhuggacchati; evameva kho, ānanda, yasmiŋ samaye tathāgato kāyampi citte samodahati, cittampi (p. 3.248) kāye samodahati, sukhasaññañca lahusaññañca kāye okkamitvā viharati; tasmiŋ, ānanda, samaye tathāgatassa kāyo appakasireneva pathaviyā vehāsaŋ abbhuggacchati, so anekavihitaŋ iddhividhaŋ paccanubhoti– ekopi hutvā bahudhā hoti …pe… yāva brahmalokāpi kāyena vasaŋ vattetī’ ti. Dutiyaŋ.

3. Bhikkhusuttaŋ
835. ‘Cattārome bhikkhave, iddhipādā. Katame cattāro? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti– ime kho, bhikkhave, cattāro iddhipādā. Imesaŋ kho, bhikkhave, catunnaŋ iddhipādānaŋ bhāvitattā bahulīkatattā bhikkhu āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī’ ti. Tatiyaŋ.

4. Suddhikasuttaŋ
836. ‘Cattārome, bhikkhave, iddhipādā. Katame cattāro? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti– ime kho, bhikkhave, cattāro iddhipādā’ ti. Catutthaŋ.

5. Paţhamaphalasuttaŋ
837. ‘Cattārome bhikkhave, iddhipādā. Katame cattāro? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti– ime kho, bhikkhave, cattāro iddhipādā. Imesaŋ kho, bhikkhave, catunnaŋ iddhipādānaŋ bhāvitattā bahulīkatattā bhikkhunā dvinnaŋ phalānaŋ aññataraŋ phalaŋ pāţikankhaŋ– diţţheva dhamme aññā, sati vā upādisese anāgāmitā’ ti. Pañcamaŋ.

6. Dutiyaphalasuttaŋ
838. ‘Cattārome (p. 3.249) bhikkhave, iddhipādā. Katame cattāro? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti– ime kho, bhikkhave, cattāro iddhipādā. Imesaŋ kho, bhikkhave, catunnaŋ iddhipādānaŋ bhāvitattā bahulīkatattā satta phalā sattānisaŋsā pāţikankhā.

‘Katame satta phalā sattānisaŋsā? Diţţheva dhamme paţikacca aññaŋ ārādheti no ce diţţheva dhamme paţikacca aññaŋ ārādheti; atha maraņakāle aññaŋ ārādheti, no ce diţţheva dhamme paţikacca aññaŋ ārādheti, no ce maraņakāle aññaŋ ārādheti; atha pañcannaŋ orambhāgiyānaŋ saŋyojanānaŋ parikkhayā antarāparinibbāyī hoti, upahaccaparinibbāyī hoti, asankhāraparinibbāyī hoti, sasankhāraparinibbāyī hoti, uddhaŋsoto hoti akaniţţhagāmī. Imesaŋ kho, bhikkhave, catunnaŋ iddhipādānaŋ bhāvitattā bahulīkatattā ime satta phalā sattānisaŋsā pāţikankhā’ ti. Chaţţhaŋ.

7. Paţhama-ānandasuttaŋ
839. Sāvatthinidānaŋ. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca–

‘Katamā nu kho, bhante iddhi, katamo iddhipādo, katamā iddhipādabhāvanā, katamā iddhipādabhāvanāgāminī paţipadā’ ti? ‘Idhānanda, bhikkhu anekavihitaŋ iddhividhaŋ paccanubhoti– ekopi hutvā bahudhā hoti, bahudhāpi hutvā eko hoti …pe… yāva brahmalokāpi kāyena vasaŋ vatteti– ayaŋ vuccatānanda, iddhi’.

‘Katamo cānanda, iddhipādo? Yo, ānanda, maggo yā paţipadā iddhilābhāya iddhipaţilābhāya saŋvattati– ayaŋ vuccatānanda, iddhipādo.

‘Katamā (p. 3.250) cānanda, iddhipādabhāvanā? Idhānanda, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti– ayaŋ vuccatānanda, iddhipādabhāvanā.

‘Katamā cānanda, iddhipādabhāvanāgāminī paţipadā? Ayameva ariyo aţţhangiko maggo, seyyathidaŋ– sammādiţţhi …pe… sammāsamādhi– ayaŋ vuccatānanda, iddhipādabhāvanāgāminī paţipadā’ ti. Sattamaŋ.

8. Dutiya-ānandasuttaŋ
840. Ekamantaŋ nisinnaŋ kho āyasmantaŋ ānandaŋ bhagavā etadavoca– ‘katamā nu kho, ānanda, iddhi, katamo iddhipādo, katamā iddhipādabhāvanā, katamā iddhipādabhāvanāgāminī paţipadā’ ti? Bhagavaŋmūlakā no, bhante, dhammā bhagavaŋnettikā …pe….

‘Idhānanda, bhikkhu anekavihitaŋ iddhividhaŋ paccanubhoti– ekopi hutvā bahudhā hoti …pe… yāva brahmalokāpi kāyena vasaŋ vatteti– ayaŋ vuccatānanda, iddhi.

‘Katamo cānanda, iddhipādo? Yo, ānanda, maggo yā paţipadā iddhilābhāya iddhipaţilābhāya saŋvattati– ayaŋ vuccatānanda, iddhipādo.

‘Katamā cānanda, iddhipādabhāvanā? Idhānanda, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti– ayaŋ vuccatānanda, iddhipādabhāvanā.

‘Katamā cānanda, iddhipādabhāvanāgāminī paţipadā? Ayameva ariyo aţţhangiko maggo, seyyathidaŋ– sammādiţţhi …pe… sammāsamādhi– ayaŋ vuccatānanda, iddhipādabhāvanāgāminī paţipadā’ ti. Aţţhamaŋ.

9. Paţhamabhikkhusuttaŋ
841. Atha kho sambahulā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho (p. 3.251) te bhikkhū bhagavantaŋ etadavocuŋ– ‘katamā nu kho, bhante, iddhi, katamo iddhipādo, katamā iddhipādabhāvanā, katamā iddhipādabhāvanāgāminī paţipadā’ ti?

‘Idha, bhikkhave, bhikkhu anekavihitaŋ iddhividhaŋ paccanubhoti – ekopi hutvā bahudhā hoti …pe… yāva brahmalokāpi kāyena vasaŋ vatteti– ayaŋ vuccati, bhikkhave, iddhi.

‘Katamo ca, bhikkhave, iddhipādo? Yo, bhikkhave, maggo, yā paţipadā iddhilābhāya iddhipaţilābhāya saŋvattati– ayaŋ vuccati, bhikkhave, iddhipādo.

‘Katamā ca, bhikkhave, iddhipādabhāvanā? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti– ayaŋ vuccati, bhikkhave, iddhipādabhāvanā.

‘Katamā ca, bhikkhave, iddhipādabhāvanāgāminī paţipadā? Ayameva ariyo aţţhangiko maggo, seyyathidaŋ– sammādiţţhi …pe… sammāsamādhi– ayaŋ vuccati, bhikkhave, iddhipādabhāvanāgāminī paţipadā’ ti. Navamaŋ.

10. Dutiyabhikkhusuttaŋ
842. Atha kho sambahulā bhikkhū yena bhagavā tenupasankamiŋsu …pe… ekamantaŋ nisinne kho te bhikkhū bhagavā etadavoca– ‘katamā nu kho, bhikkhave, iddhi, katamo iddhipādo, katamā iddhipādabhāvanā, katamā iddhipādabhāvanāgāminī paţipadā’ ti? Bhagavaŋmūlakā no, bhante, dhammā bhagavaŋnettikā …pe….

‘Katamā ca, bhikkhave, iddhi? Idha, bhikkhave, bhikkhu anekavihitaŋ iddhividhaŋ paccanubhoti– ekopi hutvā bahudhā hoti …pe… yāva brahmalokāpi kāyena vasaŋ vatteti– ayaŋ vuccati, bhikkhave, iddhi.

‘Katamo ca, bhikkhave, iddhipādo? Yo, bhikkhave, maggo, yā paţipadā iddhilābhāya iddhipaţilābhāya saŋvattati– ayaŋ vuccati, bhikkhave, iddhipādo.

‘Katamā ca, bhikkhave, iddhipādabhāvanā? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ (p. 3.252) iddhipādaŋ bhāveti – ayaŋ vuccati, bhikkhave, iddhipādabhāvanā.

‘Katamā ca, bhikkhave, iddhipādabhāvanāgāminī paţipadā? Ayameva ariyo aţţhangiko maggo, seyyathidaŋ– sammādiţţhi …pe… sammāsamādhi. Ayaŋ vuccati, bhikkhave, iddhipādabhāvanāgāminī paţipadā’ ti. Dasamaŋ.

11. Moggallānasuttaŋ
843. Tatra kho bhagavā bhikkhū āmantesi– ‘taŋ kiŋ maññatha, bhikkhave, katamesaŋ dhammānaŋ bhāvitattā bahulīkatattā moggallāno bhikkhu evaŋmahiddhiko evaŋmahānubhāvo’ ti? Bhagavaŋmūlakā no, bhante, dhammā bhagavaŋnettikā …pe… ‘catunnaŋ kho, bhikkhave, iddhipādānaŋ bhāvitattā bahulīkatattā moggallāno bhikkhu evaŋmahiddhiko evaŋmahānubhāvo’.

‘Katamesaŋ catunnaŋ? Idha, bhikkhave, moggallāno bhikkhu chandasamādhippadhānasankhārasamannāgataŋ iddhipādaŋ bhāveti– “iti me chando na ca atilīno bhavissati, na ca atippaggahito bhavissati, na ca ajjhattaŋ sankhitto bhavissati, na ca bahiddhā vikkhitto bhavissati”. Pacchāpuresaññī ca viharati– “yathā pure tathā pacchā, yathā pacchā tathā pure; yathā adho tathā uddhaŋ, yathā uddhaŋ tathā adho; yathā divā tathā rattiŋ, yathā rattiŋ tathā divā”. Iti vivaţena cetasā apariyonaddhena sappabhāsaŋ cittaŋ bhāveti. Vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti– “iti me vīmaŋsā na ca atilīnā bhavissati, na ca atippaggahitā bhavissati, na ca ajjhattaŋ sankhittā bhavissati, na ca bahiddhā vikkhittā bhavissati …”pe… iti vivaţena cetasā apariyonaddhena sappabhāsaŋ cittaŋ bhāveti. Imesaŋ kho, bhikkhave, catunnaŋ iddhipādānaŋ bhāvitattā bahulīkatattā moggallāno bhikkhu evaŋmahiddhiko evaŋmahānubhāvo.

‘Imesañca pana, bhikkhave, catunnaŋ iddhipādānaŋ bhāvitattā bahulīkatattā moggalāno bhikkhu evaŋ anekavihitaŋ iddhividhaŋ paccanubhoti– ekopi hutvā bahudhā hoti, bahudhāpi hutvā eko hoti …pe… yāva (p. 3.253) brahmalokāpi kāyena vasaŋ vatteti. Imesañca pana, bhikkhave, catunnaŋ iddhipādānaŋ bhāvitattā bahulīkatattā moggallāno bhikkhu āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī’ ti. Ekādasamaŋ.

12. Tathāgatasuttaŋ
844. Tatra kho bhagavā bhikkhū āmantesi– ‘taŋ kiŋ maññatha, bhikkhave, katamesaŋ dhammānaŋ bhāvitattā bahulīkatattā tathāgato evaŋmahiddhiko evaŋmahānubhāvo’ ti? Bhagavaŋmūlakā no, bhante, dhammā …pe… ‘catunnaŋ kho, bhikkhave, iddhipādānaŋ bhāvitattā bahulīkatattā tathāgato evaŋmahiddhiko evaŋmahānubhāvo’.

‘Katamesaŋ catunnaŋ? Idha, bhikkhave, tathāgato chandasamādhippadhānasankhārasamannāgataŋ iddhipādaŋ bhāveti– “iti me chando na ca atilīno bhavissati, na ca atippaggahito bhavissati, na ca ajjhattaŋ sankhitto bhavissati, na ca bahiddhā vikkhitto bhavissati”. Pacchāpuresaññī ca viharati– “yathā pure tathā pacchā, yathā pacchā tathā pure; yathā adho tathā uddhaŋ, yathā uddhaŋ tathā adho; yathā divā tathā rattiŋ, yathā rattiŋ tathā divā”. Iti vivaţena cetasā apariyonaddhena sappabhāsaŋ cittaŋ bhāveti. Vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti– “iti me vīmaŋsā na ca atilīnā bhavissati, na ca atipaggahitā bhavissati, na ca ajjhattaŋ sankhittā bhavissati, na ca bahiddhā vikkhittā bhavissati”. Pacchāpuresaññī ca viharati– “yathā pure tathā pacchā, yathā pacchā tathā pure; yathā adho tathā uddhaŋ, yathā uddhaŋ tathā adho; yathā divā tathā rattiŋ, yathā rattiŋ tathā divā”. Iti vivaţena cetasā apariyonaddhena sappabhāsaŋ cittaŋ bhāveti. Imesaŋ kho, bhikkhave, catunnaŋ iddhipādānaŋ bhāvitattā bahulīkatattā tathāgato evaŋmahiddhiko evaŋmahānubhāvo.

‘Imesañca pana, bhikkhave, catunnaŋ iddhipādānaŋ bhāvitattā bahulīkatattā tathāgato anekavihitaŋ iddhividhaŋ paccanubhoti– ekopi hutvā bahudhā hoti …pe… yāva brahmalokāpi kāyena vasaŋ vatteti. Imesañca pana, bhikkhave, catunnaŋ iddhipādānaŋ bhāvitattā bahulīkatattā tathāgato āsavānaŋ (p. 3.254) khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharatī’ ti. Dvādasamaŋ.

(Chapi abhiññāyo vitthāretabbā).

Ayoguļavaggo tatiyo.

Tassuddānaŋ–

Maggo ayoguļo bhikkhu, suddhikañcāpi dve phalā;

Dve cānandā duve bhikkhū, moggallāno tathāgatoti.

4. Gangāpeyyālavaggo

1- 12. Gangānadī-ādisuttadvādasakaŋ

845-856. ‘Seyyathāpi bhikkhave, gangā nadī pācīnaninnā pācīnapoņā pācīnapabbhārā; evameva kho, bhikkhave, bhikkhu cattāro iddhipāde bhāvento cattāro iddhipāde bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu cattāro iddhipāde bhāvento cattāro iddhipāde bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi …pe… vīmaŋsāsamādhippadhānasankhārasamannāgataŋ iddhipādaŋ bhāveti.

‘Evaŋ kho, bhikkhave, bhikkhu cattāro iddhipāde bhāvento cattāro iddhipāde bahulīkaronto nibbānaninno hoti nibbānapoņo nibbānapabbhāro’ ti. Dvādasamaŋ.

Gangāpeyyālavaggo catuttho.

Tassuddānaŋ–

Cha pācīnato ninnā, cha ninnā ca samuddato;

Dvete cha dvādasa honti, vaggo tena pavuccatīti.

Appamādavaggo vitthāretabbo.

Tassuddānaŋ–

Tathāgataŋ (p. 3.255) padaŋ kūţaŋ, mūlaŋ sāro ca vassikaŋ;

Rājā candimasūriyā, vatthena dasamaŋ padanti.

Balakaraņīyavaggo vitthāretabbo.

Tassuddānaŋ–

Balaŋ bījañca nāgo ca, rukkho kumbhena sūkiyā;

Ākāsena ca dve meghā, nāvā āgantukā nadīti.

Esanāvaggo vitthāretabbo.

Tassuddānaŋ–

Esanā vidhā āsavo, bhavo ca dukkhatā tisso.

Khilaŋ malañca nīgho ca, vedanā taņhā tasinā cāti.

8. Oghavaggo

1- 10. Oghādisuttadasakaŋ

889-898. ‘Pañcimāni, bhikkhave, uddhambhāgiyāni saŋyojanāni. Katamāni pañca Rūparāgo, arūparāgo, māno, uddhaccaŋ, avijjā– imāni kho, bhikkhave, pañcuddhambhāgiyāni saŋyojanāni. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya cattāro iddhipādā bhāvetabbā. Katame cattāro? Idha, bhikkhave, bhikkhu chandasamādhippadhānasankhārasamannāgataŋ iddhipādaŋ bhāveti, vīriyasamādhi …pe… cittasamādhi (p. 3.256) …pe… vīmaŋsāsamādhippadhānasankhārasamannāgataŋ iddhipādaŋ bhāveti. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya ime cattāro iddhipādā bhāvetabbā’ ti.

(Yathā maggasaŋyuttaŋ tathā vitthāretabbaŋ).

Oghavaggo aţţhamo.

Tassuddānaŋ–

Ogho yogo upādānaŋ, ganthā anusayena ca;

Kāmaguņā nīvaraņā, khandhā oruddhambhāgiyāti.

Iddhipādasaŋyuttaŋ sattamaŋ.

8. Anuruddhasaŋyuttaŋ

1. Rahogatavaggo

1. Paţhamarahogatasuttaŋ
899. Evaŋ (p. 3.257) me sutaŋ– ekaŋ samayaŋ āyasmā anuruddho sāvatthiyaŋ viharati jetavane anāthapiņđikassa ārāme. Atha kho āyasmato anuruddhassa rahogatassa paţisallīnassa evaŋ cetaso parivitakko udapādi– ‘yesaŋ kesañci cattāro satipaţţhānā viraddhā, viraddho tesaŋ ariyo maggo sammā dukkhakkhayagāmī. Yesaŋ kesañci cattāro satipaţţhānā āraddhā, āraddho tesaŋ ariyo maggo sammā dukkhakkhayagāmī’ ti.

Atha kho āyasmā mahāmoggallāno āyasmato anuruddhassa cetasā cetoparivitakkamaññāya– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva – āyasmato anuruddhassa sammukhe pāturahosi. Atha kho āyasmā mahāmoggallāno āyasmantaŋ anuruddhaŋ etadavoca– ‘kittāvatā nu kho, āvuso anuruddha, bhikkhuno cattāro satipaţţhānā āraddhā hontī’ ti?

‘Idhāvuso, bhikkhu ajjhattaŋ kāye samudayadhammānupassī viharati, ajjhattaŋ kāye vayadhammānupassī viharati, ajjhattaŋ kāye samudayavayadhammānupassī viharati ātāpī sampajāno satimā, vineyya loke abhijjhādomanassaŋ. Bahiddhā kāye samudayadhammānupassī viharati, bahiddhā kāye vayadhammānupassī viharati, bahiddhā kāye samudayavayadhammānupassī viharati ātāpī sampajāno satimā, vineyya loke abhijjhādomanassaŋ. Ajjhattabahiddhā kāye samudayadhammānupassī viharati, ajjhattabahiddhā kāye vayadhammānupassī viharati, ajjhattabahiddhā kāye samudayavayadhammānupassī viharati ātāpī sampajāno satimā, vineyya loke abhijjhādomanassaŋ.

‘So (p. 3.258) sace ākankhati– “appaţikūle paţikūlasaññī vihareyyan” ti, paţikūlasaññī tattha viharati; sace ākankhati– “paţikūle appaţikūlasaññī vihareyyan” ti, appaţikūlasaññī tattha viharati; sace ākankhati– “appaţikūle ca paţikūle ca paţikūlasaññī vihareyyan” ti, paţikūlasaññī tattha viharati; sace ākankhati– “paţikūle ca appaţikūle ca appaţikūlasaññī vihareyyan” ti, appaţikūlasaññī tattha viharati; sace ākankhati– “appaţikūlañca paţikūlañca tadubhayaŋ abhinivajjetvā upekkhako vihareyyaŋ sato sampajāno” ti, upekkhako tattha viharati sato sampajāno.

‘Ajjhattaŋ vedanāsu samudayadhammānupassī viharati, ajjhattaŋ vedanāsu vayadhammānupassī viharati, ajjhattaŋ vedanāsu samudayavayadhammānupassī viharati ātāpī sampajāno satimā, vineyya loke abhijjhādomanassaŋ Bahiddhā vedanāsu samudayadhammānupassī viharati, bahiddhā vedanāsu vayadhammānupassī viharati, bahiddhā vedanāsu samudayavayadhammānupassī viharati ātāpī sampajāno satimā, vineyya loke abhijjhādomanassaŋ. Ajjhattabahiddhā vedanāsu samudayadhammānupassī viharati, ajjhattabahiddhā vedanāsu vayadhammānupassī viharati, ajjhattabahiddhā vedanāsu samudayavayadhammānupassī viharati ātāpī sampajāno satimā, vineyya loke abhijjhādomanassaŋ.

‘So sace ākankhati– “appaţikūle paţikūlasaññī vihareyyan” ti, paţikūlasaññī tattha viharati; sace ākankhati– “paţikūle appaţikūlasaññī vihareyyan” ti, appaţikūlasaññī tattha viharati; sace ākankhati– “appaţikūle ca paţikūle ca paţikūlasaññī vihareyyan” ti, paţikūlasaññī tattha viharati; sace ākankhati– “paţikūle ca appaţikūle ca appaţikūlasaññī vihareyyan” ti, appaţikūlasaññī tattha viharati; sace ākankhati– “appaţikūlañca paţikūlañca tadubhayaŋ abhinivajjetvā upekkhako vihareyyaŋ sato sampajāno” ti, upekkhako tattha viharati sato sampajāno.

‘Ajjhattaŋ citte …pe… bahiddhā citte …pe… ajjhattabahiddhā citte samudayadhammānupassī viharati… ajjhattabahiddhā citte vayadhammānupassī viharati… ajjhattabahiddhā citte samudayavayadhammānupassī viharati ātāpī …pe… abhijjhādomanassaŋ.

‘So sace ākankhati– “appaţikūle paţikūlasaññī vihareyyan” ti (p. 3.259) paţikūlasaññī tattha viharati …pe… upekkhako tattha viharati sato sampajāno.

‘Ajjhattaŋ dhammesu …pe… bahiddhā dhammesu …pe… ajjhattabahiddhā dhammesu samudayadhammānupassī viharati… ajjhattabahiddhā dhammesu vayadhammānupassī viharati… ajjhattabahiddhā dhammesu samudayavayadhammānupassī viharati ātāpī sampajāno satimā, vineyya loke abhijjhādomanassaŋ.

‘So sace ākankhati– “appaţikūle paţikūlasaññī vihareyyan” ti, paţikūlasaññī tattha viharati …pe… upekkhako tattha viharati sato sampajāno. Ettāvatā kho, āvuso, bhikkhuno cattāro satipaţţhānā āraddhā hontī’ ti. Paţhamaŋ.

2. Dutiyarahogatasuttaŋ
900. Sāvatthinidānaŋ. Atha kho āyasmato anuruddhassa rahogatassa paţisallīnassa evaŋ cetaso parivitakko udapādi– ‘yesaŋ kesañci cattāro satipaţţhānā viraddhā, viraddho tesaŋ ariyo maggo sammā dukkhakkhayagāmī; yesaŋ kesañci cattāro satipaţţhānā āraddhā, āraddho tesaŋ ariyo maggo sammā dukkhakkhayagāmī’ ti.

Atha kho āyasmā mahāmoggallāno āyasmato anuruddhassa cetasā cetoparivitakkamaññāya– seyyathāpi nāma balavā puriso samiñjitaŋ vā bāhaŋ pasāreyya pasāritaŋ vā bāhaŋ samiñjeyya, evameva– āyasmato anuruddhassa sammukhe pāturahosi.

Atha kho āyasmā mahāmoggallāno āyasmantaŋ anuruddhaŋ etadavoca– ‘kittāvatā nu kho, āvuso anuruddha, bhikkhuno cattāro satipaţţhānā āraddhā hontī’ ti?

‘Idhāvuso bhikkhu ajjhattaŋ kāye kāyānupassī viharati ātāpī sampajāno satimā, vineyya loke abhijjhādomanassaŋ. Bahiddhā kāye kāyānupassī viharati …pe… ajjhattabahiddhā kāye kāyānupassī viharati ātāpī sampajāno satimā, vineyya loke abhijjhādomanassaŋ.

‘Ajjhattaŋ vedanāsu vedanānupassī viharati ātāpī sampajāno satimā, vineyya loke abhijjhādomanassaŋ. Bahiddhā vedanāsu vedanānupassī (p. 3.260) viharati ātāpī sampajāno satimā, vineyya loke abhijjhādomanassaŋ. Ajjhattabahiddhā vedanāsu vedanānupassī viharati ātāpī sampajāno satimā, vineyya loke abhijjhādomanassaŋ.

‘Ajjhattaŋ citte …pe… bahiddhā citte …pe… ajjhattabahiddhā citte cittānupassī viharati ātāpī sampajāno satimā, vineyya loke abhijjhādomanassaŋ.

‘Ajjhattaŋ dhammesu …pe… bahiddhā dhammesu …pe… ajjhattabahiddhā dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Ettāvatā kho, āvuso, bhikkhuno cattāro satipaţţhānā āraddhā hontī’ ti. Dutiyaŋ.

3. Sutanusuttaŋ
901. Ekaŋ samayaŋ āyasmā anuruddho sāvatthiyaŋ viharati sutanutīre. Atha kho sambahulā bhikkhū yenāyasmā anuruddho tenupasankamiŋsu; upasankamitvā āyasmatā anuruddhena saddhiŋ sammodiŋsu. Sammodanīyaŋ kathaŋ sāraņīyaŋ vītisāretvā ekamantaŋ nisīdiŋsu. Ekamantaŋ nisinnā kho te bhikkhū āyasmantaŋ anuruddhaŋ etadavocuŋ– ‘katamesaŋ āyasmā anuruddho dhammānaŋ bhāvitattā bahulīkatattā mahābhiññataŋ patto’ ti?

‘Catunnaŋ khvāhaŋ, āvuso, satipaţţhānānaŋ bhāvitattā bahulīkatattā mahābhiññataŋ patto. Katamesaŋ catunnaŋ? Idhāhaŋ, āvuso, kāye kāyānupassī viharāmi ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharāmi ātāpī sampajāno satimā, vineyya loke abhijjhādomanassaŋ– imesaŋ khvāhaŋ, āvuso, catunnaŋ satipaţţhānānaŋ bhāvitattā bahulīkatattā mahābhiññataŋ patto. Imesañca panāhaŋ, āvuso, catunnaŋ satipaţţhānānaŋ bhāvitattā bahulīkatattā hīnaŋ dhammaŋ hīnato abbhaññāsiŋ, majjhimaŋ dhammaŋ majjhimato abbhaññāsiŋ, paņītaŋ dhammaŋ paņītato abbhaññāsin’ ti. Tatiyaŋ.

4. Paţhamakaņđakīsuttaŋ
902. Ekaŋ samayaŋ āyasmā ca anuruddho āyasmā ca sāriputto āyasmā ca mahāmoggallāno sākete viharanti kaņđakīvane Atha (p. 3.261) kho āyasmā ca sāriputto āyasmā ca mahāmoggallāno sāyanhasamayaŋ paţisallānā vuţţhitā yenāyasmā anuruddho tenupasankamiŋsu; upasankamitvā āyasmatā anuruddhena saddhiŋ sammodiŋsu. Sammodanīyaŋ kathaŋ sāraņīyaŋ vītisāretvā ekamantaŋ nisīdiŋsu. Ekamantaŋ nisinno kho āyasmā sāriputto āyasmantaŋ anuruddhaŋ etadavoca– ‘sekhenāvuso anuruddha, bhikkhunā katame dhammā upasampajja vihātabbā’ ti?

‘Sekhenāvuso sāriputta, bhikkhunā cattāro satipaţţhānā upasampajja vihātabbā. Katame cattāro? Idhāvuso, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ– sekhenāvuso sāriputta, bhikkhunā ime cattāro satipaţţhānā upasampajja vihātabbā’ ti. Catutthaŋ.

5. Dutiyakaņđakīsuttaŋ
903. Sāketanidānaŋ. Ekamantaŋ nisinno kho āyasmā sāriputto āyasmantaŋ anuruddhaŋ etadavoca– ‘asekhenāvuso anuruddha, bhikkhunā katame dhammā upasampajja vihātabbā’ ti? ‘Asekhenāvuso sāriputta, bhikkhunā cattāro satipaţţhānā upasampajja vihātabbā. Katame cattāro? Idhāvuso, bhikkhu kāye kāyānupassī viharati ātāpī sampajāno satimā, vineyya loke abhijjhādomanassaŋ vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ– asekhenāvuso sāriputta, bhikkhunā ime cattāro satipaţţhānā upasampajja vihātabbā’ ti. Pañcamaŋ.

6. Tatiyakaņđakīsuttaŋ
904. Sāketanidānaŋ. Ekamantaŋ nisinno kho āyasmā sāriputto āyasmantaŋ anuruddhaŋ etadavoca– ‘katamesaŋ āyasmā anuruddho dhammānaŋ bhāvitattā bahulīkatattā mahābhiññataŋ patto’ ti? ‘Catunnaŋ khvāhaŋ, āvuso, satipaţţhānānaŋ bhāvitattā bahulīkatattā mahābhiññataŋ patto (p. 3.262) Katamesaŋ catunnaŋ? Idhāhaŋ, āvuso, kāye kāyānupassī viharāmi ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharāmi ātāpī sampajāno satimā, vineyya loke abhijjhādomanassaŋ– imesaŋ khvāhaŋ, āvuso, catunnaŋ satipaţţhānānaŋ bhāvitattā bahulīkatattā mahābhiññataŋ patto. Imesañca panāhaŋ, āvuso, catunnaŋ satipaţţhānānaŋ bhāvitattā bahulīkatattā sahassaŋ lokaŋ abhijānāmī’ ti. Chaţţhaŋ.

7. Taņhakkhayasuttaŋ
905. Sāvatthinidānaŋ Tatra kho āyasmā anuruddho bhikkhū āmantesi– ‘āvuso bhikkhavo’ ti. ‘Āvuso’ ti kho te bhikkhū āyasmato anuruddhassa paccassosuŋ. Āyasmā anuruddho etadavoca–

‘Cattārome āvuso, satipaţţhānā bhāvitā bahulīkatā taņhakkhayāya saŋvattanti. Katame cattāro? Idhāvuso, bhikkhu kāye kāyānupassī viharati …pe… vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ– ime kho, āvuso, cattāro satipaţţhānā bhāvitā bahulīkatā taņhakkhayāya saŋvattantī’ ti. Sattamaŋ.

8. Salaļāgārasuttaŋ
906. Ekaŋ samayaŋ āyasmā anuruddho sāvatthiyaŋ viharati salaļāgāre. Tatra kho āyasmā anuruddho bhikkhū āmantesi …pe… etadavoca– ‘seyyathāpi, āvuso, gangā nadī pācīnaninnā pācīnapoņā pācīnapabbhārā. Atha mahājanakāyo āgaccheyya kuddālapiţakaŋ ādāya– “mayaŋ imaŋ gangānadiŋ pacchāninnaŋ karissāma pacchāpoņaŋ pacchāpabbhāran” ti. Taŋ kiŋ maññathāvuso, api nu so mahājanakāyo gangānadiŋ pacchāninnaŋ kareyya pacchāpoņaŋ pacchāpabbhāran’ ti? ‘No hetaŋ, āvuso’. ‘Taŋ kissa hetu’? ‘Gangā, āvuso, nadī pācīnaninnā pācīnapoņā pācīnapabbhārā. Sā na sukarā pacchāninnaŋ kātuŋ pacchāpoņaŋ pacchāpabbhāraŋ. Yāvadeva ca pana so mahājanakāyo kilamathassa vighātassa bhāgī assā’ ti.

‘Evameva (p. 3.263) kho, āvuso, bhikkhuŋ cattāro satipaţţhāne bhāventaŋ cattāro satipaţţhāne bahulīkarontaŋ rājāno vā rājamahāmattā vā mittā vā amaccā vā ñātī vā sālohitā vā bhogehi abhihaţţhuŋ pavāreyyuŋ– “ehambho purisa, kiŋ te ime kāsāvā anudahanti? Kiŋ muņđo kapālamanusañcarasi? Ehi hīnāyāvattitvā bhoge ca bhuñjassu puññāni ca karohī”’ ti.

‘So vata, āvuso, bhikkhu cattāro satipaţţhāne bhāvento cattāro satipaţţhāne bahulīkaronto sikkhaŋ paccakkhāya hīnāyāvattissatīti– netaŋ ţhānaŋ vijjati. Taŋ kissa hetu? Yañhi taŋ, āvuso, cittaŋ dīgharattaŋ vivekaninnaŋ vivekapoņaŋ vivekapabbhāraŋ taŋ vata hīnāyāvattissatīti netaŋ ţhānaŋ vijjati. Kathañcāvuso, bhikkhu cattāro satipaţţhāne bhāveti, cattāro satipaţţhāne bahulīkarotīti? Idhāvuso, bhikkhu kāye kāyānupassī viharati …pe… vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Evaŋ kho, āvuso, bhikkhu cattāro satipaţţhāne bhāveti, cattāro satipaţţhāne bahulīkarotī’ ti. Aţţhamaŋ.

9. Ambapālivanasuttaŋ
907. Ekaŋ samayaŋ āyasmā ca anuruddho āyasmā ca sāriputto vesāliyaŋ viharanti ambapālivane. Atha kho āyasmā sāriputto sāyanhasamayaŋ paţisallānā vuţţhito …pe… ekamantaŋ nisinno kho āyasmā sāriputto āyasmantaŋ anuruddhaŋ etadavoca–

‘Vippasannāni kho te, āvuso anuruddha, indriyāni, parisuddho mukhavaņņo pariyodāto. Katamenāyasmā anuruddho vihārena etarahi bahulaŋ viharatī’ ti? ‘Catūsu khvāhaŋ, āvuso, satipaţţhānesu suppatiţţhitacitto etarahi bahulaŋ viharāmi. Katamesu catūsu? Idhāhaŋ, āvuso, kāye kāyānupassī viharāmi ātāpī sampajāno satimā, vineyya loke abhijjhādomanassaŋ; vedanāsu …pe… citte …pe… dhammesu dhammānupassī viharāmi ātāpī (p. 3.264) sampajāno satimā, vineyya loke abhijjhādomanassaŋ– imesu khvāhaŋ, āvuso, catūsu satipaţţhānesu suppatiţţhitacitto etarahi bahulaŋ viharāmi. Yo so, āvuso, bhikkhu arahaŋ khīņāsavo vusitavā katakaraņīyo ohitabhāro anuppattasadattho parikkhīņabhavasaŋyojano sammadaññā vimutto, so imesu catūsu satipaţţhānesu suppatiţţhitacitto bahulaŋ viharatī’ ti.

‘Lābhā vata no, āvuso, suladdhaŋ vata no, āvuso! Ye mayaŋ āyasmato anuruddhassa sammukhāva assumha āsabhiŋ vācaŋ bhāsamānassā’ ti. Navamaŋ.

10. Bāļhagilānasuttaŋ
908. Ekaŋ samayaŋ āyasmā anuruddho sāvatthiyaŋ viharati andhavanasmiŋ ābādhiko dukkhito bāļhagilāno. Atha kho sambahulā bhikkhū yenāyasmā anuruddho tenupasankamiŋsu; upasankamitvā āyasmantaŋ anuruddhaŋ etadavocuŋ–

‘Katamenāyasmato anuruddhassa vihārena viharato uppannā sārīrikā dukkhā vedanā cittaŋ na pariyādāya tiţţhantī’ ti? ‘Catūsu kho me, āvuso, satipaţţhānesu suppatiţţhitacittassa viharato uppannā sārīrikā dukkhā vedanā cittaŋ na pariyādāya tiţţhanti. Katamesu catūsu? Idhāhaŋ, āvuso, kāye kāyānupassī viharāmi …pe… vedanāsu …pe… citte …pe… dhammesu dhammānupassī viharāmi ātāpī sampajāno satimā, vineyya loke abhijjhādomanassaŋ– imesu kho me, āvuso, catūsu satipaţţhānesu suppatiţţhitacittassa viharato uppannā sārīrikā dukkhā vedanā cittaŋ na pariyādāya tiţţhantī’ ti. Dasamaŋ.

Rahogatavaggo paţhamo.

Tassuddānaŋ–

Rahogatena dve vuttā, sutanu kaņđakī tayo.

Taņhakkhayasalaļāgāraŋ, ambapāli ca gilānanti.

2. Dutiyavaggo

1. Kappasahassasuttaŋ
909. Ekaŋ (p. 3.265) samayaŋ āyasmā anuruddho sāvatthiyaŋ viharati jetavane anāthapiņđikassa ārāme. Atha kho sambahulā bhikkhū yenāyasmā anuruddho tenupasankamiŋsu; upasankamitvā āyasmatā anuruddhena saddhiŋ …pe… ekamantaŋ nisinnā kho te bhikkhū āyasmantaŋ anuruddhaŋ etadavocuŋ–

‘Katamesaŋ āyasmā anuruddho dhammānaŋ bhāvitattā bahulīkatattā mahābhiññataŋ patto’ ti? ‘Catunnaŋ khvāhaŋ, āvuso, satipaţţhānānaŋ bhāvitattā bahulīkatattā mahābhiññataŋ patto. Katamesaŋ catunnaŋ? Idhāhaŋ, āvuso, kāye kāyānupassī viharāmi …pe… vedanāsu …pe… citte …pe… dhammesu dhammānupassī viharāmi ātāpī sampajāno satimā, vineyya loke abhijjhādomanassaŋ– imesaŋ khvāhaŋ, āvuso, catunnaŋ satipaţţhānānaŋ bhāvitattā bahulīkatattā mahābhiññataŋ patto. Imesañca panāhaŋ, āvuso, catunnaŋ satipaţţhānānaŋ bhāvitattā bahulīkatattā kappasahassaŋ anussarāmī’ ti. Paţhamaŋ.

2. Iddhividhasuttaŋ
910. ‘Imesañca panāhaŋ, āvuso, catunnaŋ satipaţţhānānaŋ bhāvitattā bahulīkatattā anekavihitaŋ iddhividhaŋ paccanubhomi– ekopi hutvā bahudhā homi …pe… yāva brahmalokāpi kāyena vasaŋ vattemī’ ti. Dutiyaŋ.

3. Dibbasotasuttaŋ
911. ‘Imesañca panāhaŋ, āvuso, catunnaŋ satipaţţhānānaŋ bhāvitattā bahulīkatattā dibbāya sotadhātuyā visuddhāya atikkantamānusikāya ubho sadde suņāmi dibbe ca mānuse ca ye dūre santike cā’ ti. Tatiyaŋ.

4. Cetopariyasuttaŋ
912. ‘Imesañca panāhaŋ, āvuso, catunnaŋ satipaţţhānānaŋ bhāvitattā bahulīkatattā parasattānaŋ parapuggalānaŋ cetasā ceto paricca pajānāmi (p. 3.266) sarāgaŋ vā cittaŋ “sarāgaŋ cittan” ti pajānāmi …pe… avimuttaŋ vā cittaŋ “avimuttaŋ cittan” ti pajānāmī’ ti. Catutthaŋ.

5. Ṭhānasuttaŋ
913. ‘Imesañca panāhaŋ, āvuso, catunnaŋ satipaţţhānānaŋ bhāvitattā bahulīkatattā ţhānañca ţhānato aţţhānañca aţţhānato yathābhūtaŋ pajānāmī’ ti. Pañcamaŋ.

6. Kammasamādānasuttaŋ
914. ‘Imesañca panāhaŋ, āvuso, catunnaŋ satipaţţhānānaŋ bhāvitattā bahulīkatattā atītānāgatapaccuppannānaŋ kammasamādānānaŋ ţhānaso hetuso vipākaŋ yathābhūtaŋ pajānāmī’ ti. Chaţţhaŋ.

7. Sabbatthagāminisuttaŋ
915. ‘Imesañca panāhaŋ, āvuso, catunnaŋ satipaţţhānānaŋ bhāvitattā bahulīkatattā sabbatthagāminippaţipadaŋ yathābhūtaŋ pajānāmī’ ti. Sattamaŋ.

8. Nānādhātusuttaŋ
916. ‘Imesañca panāhaŋ, āvuso, catunnaŋ satipaţţhānānaŋ bhāvitattā bahulīkatattā anekadhātunānādhātulokaŋ yathābhūtaŋ pajānāmī’ ti. Aţţhamaŋ.

9. Nānādhimuttisuttaŋ
917. ‘Imesañca panāhaŋ, āvuso, catunnaŋ satipaţţhānānaŋ bhāvitattā bahulīkatattā sattānaŋ nānādhimuttikataŋ yathābhūtaŋ pajānāmī’ ti. Navamaŋ.

10. Indriyaparopariyattasuttaŋ
918. ‘Imesañca panāhaŋ, āvuso, catunnaŋ satipaţţhānānaŋ bhāvitattā bahulīkatattā parasattānaŋ parapuggalānaŋ indriyaparopariyattaŋ yathābhūtaŋ pajānāmī’ ti. Dasamaŋ.

11. Jhānādisuttaŋ
919. ‘Imesañca (p. 3.267) panāhaŋ, āvuso, catunnaŋ satipaţţhānānaŋ bhāvitattā bahulīkatattā jhānavimokkhasamādhisamāpattīnaŋ sankilesaŋ vodānaŋ vuţţhānaŋ yathābhūtaŋ pajānāmī’ ti. Ekādasamaŋ.

12. Pubbenivāsasuttaŋ
920. ‘Imesañca panāhaŋ, āvuso, catunnaŋ satipaţţhānānaŋ bhāvitattā bahulīkatattā anekavihitaŋ pubbenivāsaŋ anussarāmi, seyyathidaŋ– ekampi jātiŋ dvepi jātiyo …pe… iti sākāraŋ sa-uddesaŋ anekavihitaŋ pubbenivāsaŋ anussarāmī’ ti. Dvādasamaŋ.

13. Dibbacakkhusuttaŋ
921. ‘Imesañca panāhaŋ, āvuso, catunnaŋ satipaţţhānānaŋ bhāvitattā bahulīkatattā dibbena cakkhunā visuddhena atikkantamānusakena satte passāmi cavamāne upapajjamāne …pe… iti dibbena cakkhunā visuddhena atikkantamānusakena yathākammūpage satte pajānāmī’ ti. Terasamaŋ.

14. Āsavakkhayasuttaŋ
922. ‘Imesañca panāhaŋ, āvuso, catunnaŋ satipaţţhānānaŋ bhāvitattā bahulīkatattā āsavānaŋ khayā anāsavaŋ cetovimuttiŋ paññāvimuttiŋ diţţhe dhamme sayaŋ abhiññā sacchikatvā upasampajja viharāmī’ ti. Cuddasamaŋ.

Dutiyo vaggo.

Tassuddānaŋ–

Mahābhiññaŋ iddhi dibbaŋ, cetopariyaŋ ţhānaŋ kammaŋ.

Sabbatthadhātudhimutti, indriyaŋ jhānaŋ tisso vijjāti.

Anuruddhasaŋyuttaŋ aţţhamaŋ.

9. Jhānasaŋyuttaŋ

1. Gangāpeyyālavaggo

1- 12. Jhānādisuttadvādasakaŋ

923-934. Sāvatthinidānaŋ (p. 3.268) ‘cattāro me, bhikkhave, jhānā. Katame cattāro? Idha, bhikkhave, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharati. Vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. Pītiyā ca virāgā upekkhako ca viharati sato ca sampajāno sukhañca kāyena paţisaŋvedeti, yaŋ taŋ ariyā ācikkhanti– “upekkhako satimā sukhavihārī” ti tatiyaŋ jhānaŋ upasampajja viharati. Sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. Ime kho, bhikkhave, cattāro jhānā’ ti.

‘Seyyathāpi, bhikkhave, gangā nadī pācīnaninnā pācīnapoņā pācīnapabbhārā; evameva kho, bhikkhave, bhikkhu cattāro jhāne bhāvento cattāro jhāne bahulīkaronto nibbānaninno hoti nibbānapoņo nibbānapabbhāro. Kathañca, bhikkhave, bhikkhu cattāro jhāne bhāvento cattāro jhāne bahulīkaronto nibbānaninno hoti nibbānapoņo nibbānapabbhāro? Idha, bhikkhave, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharati. Vitakkavicārānaŋ vūpasamā …pe… dutiyaŋ jhānaŋ …pe… tatiyaŋ jhānaŋ …pe… catutthaŋ jhānaŋ upasampajja viharati. Evaŋ kho, bhikkhave, bhikkhu cattāro jhāne bhāvento cattāro jhāne bahulīkaronto nibbānaninno hoti nibbānapoņo nibbānapabbhāro’ ti. Dvādasamaŋ.

Gangāpeyyālavaggo paţhamo.

Tassuddānaŋ–

Cha (p. 3.269) pācīnato ninnā, cha ninnā ca samuddato;

Dvete cha dvādasa honti, vaggo tena pavuccatīti.

Appamādavaggo vitthāretabbo.

Tassuddānaŋ–

Tathāgataŋ padaŋ kūţaŋ, mūlaŋ sāro ca vassikaŋ;

Rājā candimasūriyā, vatthena dasamaŋ padanti.

Balakaraņīyavaggo vitthāretabbo.

Tassuddānaŋ–

Balaŋ bījañca nāgo ca, rukkho kumbhena sūkiyā.

Ākāsena ca dve meghā, nāvā āgantukā nadīti.

Esanāvaggo vitthāretabbo.

Tassuddānaŋ–

Esanā vidhā āsavo, bhavo ca dukkhatā tisso;

Khilaŋ malañca nīgho ca, vedanā taņhā tasinā cāti.

5. Oghavaggo

1- 10. Oghādisuttaŋ
967-976. ‘Pañcimāni, bhikkhave, uddhambhāgiyāni saŋyojanāni. Katamāni pañca? Rūparāgo, arūparāgo, māno, uddhaccaŋ, avijjā– imāni kho, bhikkhave, pañcuddhambhāgiyāni (p. 3.270) saŋyojanāni. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya cattāro jhānā bhāvetabbā. Katame cattāro? Idha, bhikkhave, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja viharati. Vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ …pe… tatiyaŋ jhānaŋ …pe… catutthaŋ jhānaŋ upasampajja viharati. Imesaŋ kho, bhikkhave, pañcannaŋ uddhambhāgiyānaŋ saŋyojanānaŋ abhiññāya pariññāya parikkhayāya pahānāya ime cattāro jhānā bhāvetabbā’ ti vitthāretabbaŋ. Dasamaŋ. (yathā maggasaŋyuttaŋ tathā vitthāretabbaŋ).

Oghavaggo pañcamo.

Tassuddānaŋ–

Ogho yogo upādānaŋ, ganthā anusayena ca;

Kāmaguņā nīvaraņā, khandhā oruddhambhāgiyāti.

Jhānasaŋyuttaŋ navamaŋ.

10. Ānāpānasaŋyuttaŋ

1. Ekadhammavaggo

1. Ekadhammasuttaŋ
977. Sāvatthinidānaŋ (p. 3.271) Tatra kho …pe… etadavoca– ‘ekadhammo, bhikkhave, bhāvito bahulīkato mahapphalo hoti mahānisaŋso. Katamo ekadhammo? Ānāpānassati . Kathaŋ bhāvitā ca, bhikkhave, ānāpānassati kathaŋ bahulīkatā mahapphalā hoti mahānisaŋsā? Idha, bhikkhave, bhikkhu araññagato vā rukkhamūlagato vā suññāgāragato vā nisīdati pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. So satova assasati, satova passasati. Dīghaŋ vā assasanto “dīghaŋ assasāmī” ti pajānāti, dīghaŋ vā passasanto “dīghaŋ passasāmī” ti pajānāti; rassaŋ vā assasanto “rassaŋ assasāmī” ti pajānāti, rassaŋ vā passasanto “rassaŋ passasāmī” ti pajānāti; “sabbakāyappaţisaŋvedī assasissāmī” ti sikkhati, “sabbakāyappaţisaŋvedī passasissāmī” ti sikkhati; “passambhayaŋ kāyasankhāraŋ assasissāmī” ti sikkhati, “passambhayaŋ kāyasankhāraŋ passasissāmī” ti sikkhati; “pītippaţisaŋvedī assasissāmī” ti sikkhati, “pītippaţisaŋvedī passasissāmī” ti sikkhati; “sukhappaţisaŋvedī assasissāmī” ti sikkhati, “sukhappaţisaŋvedī passasissāmī” ti sikkhati; “cittasankhārappaţisaŋvedī assasissāmī” ti sikkhati, “cittasankhārappaţisaŋvedī passasissāmī” ti sikkhati; “passambhayaŋ cittasankhāraŋ assasissāmī” ti sikkhati, “passambhayaŋ cittasankhāraŋ passasissāmī” ti sikkhati; “cittappaţisaŋvedī assasissāmī” ti sikkhati, “cittappaţisaŋvedī passasissāmī” ti sikkhati; “abhippamodayaŋ cittaŋ assasissāmī” ti sikkhati, “abhippamodayaŋ cittaŋ passasissāmī” ti sikkhati; “samādahaŋ cittaŋ assasissāmī” ti sikkhati “samādahaŋ cittaŋ passasissāmī” ti sikkhati; “vimocayaŋ cittaŋ assasissāmī” ti sikkhati, “vimocayaŋ (p. 3.272) cittaŋ passasissāmī” ti sikkhati; “aniccānupassī assasissāmī” ti sikkhati, “aniccānupassī passasissāmī” ti sikkhati; “virāgānupassī assasissāmī” ti sikkhati, “virāgānupassī passasissāmī” ti sikkhati; “nirodhānupassī assasissāmī” ti sikkhati, “nirodhānupassī passasissāmī” ti sikkhati; “paţinissaggānupassī assasissāmī” ti sikkhati, “paţinissaggānupassī passasissāmī” ti sikkhati. Evaŋ bhāvitā kho, bhikkhave, ānāpānassati evaŋ bahulīkatā mahapphalā hoti mahānisaŋsā’ ti. Paţhamaŋ.

2. Bojjhangasuttaŋ
978. ‘Ānāpānassati, bhikkhave, bhāvitā bahulīkatā mahapphalā hoti mahānisaŋsā. Kathaŋ bhāvitā ca, bhikkhave, ānāpānassati kathaŋ bahulīkatā mahapphalā hoti mahānisaŋsā? Idha, bhikkhave, bhikkhu ānāpānassatisahagataŋ satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ, ānāpānassatisahagataŋ dhammavicayasambojjhangaŋ bhāveti …pe… ānāpānassatisahagataŋ upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ bhāvitā kho, bhikkhave, ānāpānassati evaŋ bahulīkatā mahapphalā hoti mahānisaŋsā’ ti. Dutiyaŋ.

3. Suddhikasuttaŋ
979. ‘Ānāpānassati, bhikkhave, bhāvitā bahulīkatā mahapphalā hoti mahānisaŋsā. Kathaŋ bhāvitā ca, bhikkhave, ānāpānassati kathaŋ bahulīkatā mahapphalā hoti mahānisaŋsā? Idha, bhikkhave, bhikkhu araññagato vā rukkhamūlagato vā suññāgāragato vā nisīdati pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. So satova assasati, satova passasati …pe… “paţinissaggānupassī assasissāmī” ti sikkhati, “paţinissaggānupassī passasissāmī” ti sikkhati. Evaŋ bhāvitā kho, bhikkhave, ānāpānassati evaŋ bahulīkatā mahapphalā hoti mahānisaŋsā’ ti. Tatiyaŋ.

4. Paţhamaphalasuttaŋ
980. ‘Ānāpānassati (p. 3.273) bhikkhave, bhāvitā bahulīkatā mahapphalā hoti mahānisaŋsā. Kathaŋ bhāvitā ca, bhikkhave, ānāpānassati kathaŋ bahulīkatā mahapphalā hoti mahānisaŋsā? Idha, bhikkhave, bhikkhu araññagato vā rukkhamūlagato vā suññāgāragato vā nisīdati pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. So satova assasati, satova passasati …pe… “paţinissaggānupassī assasissāmī” ti sikkhati, “paţinissaggānupassī passasissāmī” ti sikkhati. Evaŋ bhāvitā kho, bhikkhave, ānāpānassati evaŋ bahulīkatā mahapphalā hoti mahānisaŋsā. Evaŋ bhāvitāya kho, bhikkhave, ānāpānassatiyā evaŋ bahulīkatāya dvinnaŋ phalānaŋ aññataraŋ phalaŋ pāţikankhaŋ– diţţheva dhamme aññā, sati vā upādisese anāgāmitā’ ti. Catutthaŋ.

5. Dutiyaphalasuttaŋ
981. ‘Ānāpānassati, bhikkhave, bhāvitā bahulīkatā mahapphalā hoti mahānisaŋsā. Kathaŋ bhāvitā ca, bhikkhave, ānāpānassati kathaŋ bahulīkatā mahapphalā hoti mahānisaŋsā? Idha, bhikkhave, bhikkhu araññagato vā rukkhamūlagato vā suññāgāragato vā nisīdati pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. So satova assasati, satova passasati …pe… “paţinissaggānupassī assasissāmī” ti sikkhati, “paţinissaggānupassī passasissāmī” ti sikkhati. Evaŋ bhāvitā kho, bhikkhave, ānāpānassati evaŋ bahulīkatā mahapphalā hoti mahānisaŋsā.

‘Evaŋ bhāvitāya kho, bhikkhave, ānāpānassatiyā evaŋ bahulīkatāya satta phalā sattānisaŋsā pāţikankhā. Katame satta phalā sattānisaŋsā? Diţţheva dhamme paţikacca aññaŋ ārādheti; no ce diţţheva dhamme paţikacca aññaŋ ārādheti. Atha maraņakāle aññaŋ ārādheti; no ce diţţheva dhamme paţikacca aññaŋ ārādheti no ce maraņakāle aññaŋ ārādheti. Atha pañcannaŋ orambhāgiyānaŋ saŋyojanānaŋ parikkhayā antarāparinibbāyī hoti… upahaccaparinibbāyī hoti… asankhāraparinibbāyī hoti… sasankhāraparinibbāyī hoti… uddhaŋsoto hoti akaniţţhagāmī– evaŋ bhāvitāya (p. 3.274) kho, bhikkhave, ānāpānassatiyā evaŋ bahulīkatāya ime satta phalā sattānisaŋsā pāţikankhā’ ti. Pañcamaŋ.

6. Ariţţhasuttaŋ
982. Sāvatthinidānaŋ. Tatra kho bhagavā …pe… etadavoca– ‘bhāvetha no tumhe bhikkhave, ānāpānassatin’ ti? Evaŋ vutte āyasmā ariţţho bhagavantaŋ etadavoca– ‘ahaŋ kho, bhante, bhāvemi ānāpānassatin’ ti. ‘Yathā kathaŋ pana tvaŋ, ariţţha, bhāvesi ānāpānassatin’ ti? ‘Atītesu me, bhante, kāmesu kāmacchando pahīno, anāgatesu me kāmesu kāmacchando vigato, ajjhattabahiddhā ca me dhammesu paţighasaññā suppaţivinītā. So satova assasissāmi, satova passasissāmi. Evaŋ khvāhaŋ, bhante, bhāvemi ānāpānassatin’ ti.

‘“Atthesā, ariţţha, ānāpānassati, nesā natthī” ti vadāmi. Api ca, ariţţha, yathā ānāpānassati vitthārena paripuņņā hoti taŋ suņāhi, sādhukaŋ manasi karohi; bhāsissāmī’ ti. ‘Evaŋ, bhante’ ti kho āyasmā ariţţho bhagavato paccassosi. Bhagavā etadavoca–

‘Kathañca, ariţţha, ānāpānassati vitthārena paripuņņā hoti? Idha, ariţţha, bhikkhu araññagato vā rukkhamūlagato vā suññāgāragato vā nisīdati pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. So satova assasati, satova passasati. Dīghaŋ vā assasanto “dīghaŋ assasāmī” ti pajānāti …pe… “paţinissaggānupassī assasissāmī” ti sikkhati, “paţinissaggānupassī passasissāmī” ti sikkhati. Evaŋ kho, ariţţha, ānāpānassati vitthārena paripuņņā hotī’ ti. Chaţţhaŋ.

7. Mahākappinasuttaŋ
983. Sāvatthinidānaŋ. Tena kho pana samayena āyasmā mahākappino bhagavato avidūre nisinno hoti pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. Addasā kho bhagavā āyasmantaŋ mahākappinaŋ avidūre nisinnaŋ pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. Disvāna bhikkhū āmantesi–

‘Passatha (p. 3.275) no tumhe, bhikkhave, etassa bhikkhuno kāyassa iñjitattaŋ vā phanditattaŋ vā’ ti? ‘Yadāpi mayaŋ, bhante, taŋ āyasmantaŋ passāma sanghamajjhe vā nisinnaŋ ekaŋ vā raho nisinnaŋ, tadāpi mayaŋ tassa āyasmato na passāma kāyassa iñjitattaŋ vā phanditattaŋ vā’ ti.

‘Yassa, bhikkhave, samādhissa bhāvitattā bahulīkatattā neva kāyassa iñjitattaŋ vā hoti phanditattaŋ vā, na cittassa iñjitattaŋ vā hoti phanditattaŋ vā, tassa so, bhikkhave, bhikkhu samādhissa nikāmalābhī akicchalābhī akasiralābhī. Katamassa ca, bhikkhave, samādhissa bhāvitattā bahulīkatattā neva kāyassa iñjitattaŋ vā hoti phanditattaŋ vā, na cittassa iñjitattaŋ vā hoti phanditattaŋ vā?

‘Ānāpānassatisamādhissa, bhikkhave, bhāvitattā bahulīkatattā neva kāyassa iñjitattaŋ vā hoti phanditattaŋ vā, na cittassa iñjitattaŋ vā hoti phanditattaŋ vā. Kathaŋ bhāvite ca, bhikkhave, ānāpānassatisamādhimhi kathaŋ bahulīkate neva kāyassa iñjitattaŋ vā hoti phanditattaŋ vā, na cittassa iñjitattaŋ vā hoti phanditattaŋ vā?

‘Idha, bhikkhave, bhikkhu araññagato vā rukkhamūlagato vā suññāgāragato vā nisīdati pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. So satova assasati, satova passasati …pe… “paţinissaggānupassī assasissāmī” ti sikkhati, “paţinissaggānupassī passasissāmī” ti sikkhati. Evaŋ bhāvite ca kho, bhikkhave, ānāpānassatisamādhimhi evaŋ bahulīkate neva kāyassa iñjitattaŋ vā hoti phanditattaŋ vā, na cittassa iñjitattaŋ vā hoti phanditattaŋ vā’ ti. Sattamaŋ.

8. Padīpopamasuttaŋ
984. ‘Ānāpānassatisamādhi bhikkhave, bhāvito bahulīkato mahapphalo hoti mahānisaŋso. Kathaŋ bhāvito ca, bhikkhave, ānāpānassatisamādhi kathaŋ bahulīkato mahapphalo hoti mahānisaŋso?

‘Idha bhikkhave, bhikkhu araññagato vā rukkhamūlagato vā suññāgāragato vā nisīdati pallankaŋ ābhujitvā ujuŋ kāyaŋ paņidhāya parimukhaŋ (p. 3.276) satiŋ upaţţhapetvā. So satova assasati, satova passasati. Dīghaŋ vā assasanto “dīghaŋ assasāmī” ti pajānāti …pe… “paţinissaggānupassī assasissāmī” ti sikkhati, “paţinissaggānupassī passasissāmī” ti sikkhati. Evaŋ bhāvito kho, bhikkhave, ānāpānassatisamādhi evaŋ bahulīkato mahapphalo hoti mahānisaŋso.

‘Ahampi sudaŋ, bhikkhave, pubbeva sambodhā anabhisambuddho bodhisattova samāno iminā vihārena bahulaŋ viharāmi. Tassa mayhaŋ, bhikkhave, iminā vihārena bahulaŋ viharato neva kāyo kilamati na cakkhūni; anupādāya ca me āsavehi cittaŋ vimucci.

‘Tasmātiha, bhikkhave, bhikkhu cepi ākankheyya– “neva me kāyo kilameyya na cakkhūni, anupādāya ca me āsavehi cittaŋ vimucceyyā” ti, ayameva ānāpānassatisamādhi sādhukaŋ manasi kātabbo.

‘Tasmātiha, bhikkhave, bhikkhu cepi ākankheyya– “ye me gehasitā sarasankappā te pahīyeyyun” ti, ayameva ānāpānassatisamādhi sādhukaŋ manasi kātabbo.

‘Tasmātiha, bhikkhave, bhikkhu cepi ākankheyya– “appaţikūle paţikūlasaññī vihareyyan” ti, ayameva ānāpānassatisamādhi sādhukaŋ manasi kātabbo.

‘Tasmātiha bhikkhave, bhikkhu cepi ākankheyya– “paţikūle appaţikūlasaññī vihareyyan” ti, ayameva ānāpānassatisamādhi sādhukaŋ manasi kātabbo.

‘Tasmātiha, bhikkhave, bhikkhu cepi ākankheyya– “paţikūle ca appaţikūle ca paţikūlasaññī vihareyyan” ti, ayameva ānāpānassatisamādhi sādhukaŋ manasi kātabbo.

‘Tasmātiha, bhikkhave, bhikkhu cepi ākankheyya– “paţikūle ca appaţikūle ca appaţikūlasaññī vihareyyan” ti, ayameva ānāpānassatisamādhi sādhukaŋ manasi kātabbo.

‘Tasmātiha, bhikkhave, bhikkhu cepi ākankheyya– “appaţikūlañca paţikūlañca tadubhayaŋ abhinivajjetvā upekkhako vihareyyaŋ sato sampajāno” ti, ayameva ānāpānassatisamādhi sādhukaŋ manasi kātabbo.

‘Tasmātiha, bhikkhave, bhikkhu cepi ākankheyya– “vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paţhamaŋ jhānaŋ upasampajja vihareyyan” ti, ayameva ānāpānassatisamādhi sādhukaŋ manasi kātabbo.

‘Tasmātiha, bhikkhave, bhikkhu cepi ākankheyya– “vitakkavicārānaŋ (p. 3.277) vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja vihareyyan” ti, ayameva ānāpānassatisamādhi sādhukaŋ manasi kātabbo.

‘Tasmātiha bhikkhave, bhikkhu cepi ākankheyya– “pītiyā ca virāgā upekkhako ca vihareyyaŋ sato ca sampajāno, sukhañca kāyena paţisaŋvedeyyaŋ, yaŋ taŋ ariyā ācikkhanti– upekkhako satimā sukhavihārīti tatiyaŋ jhānaŋ upasampajja vihareyyan” ti, ayameva ānāpānassatisamādhi sādhukaŋ manasi kātabbo.

‘Tasmātiha, bhikkhave, bhikkhu cepi ākankheyya– “sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja vihareyyan” ti, ayameva ānāpānassatisamādhi sādhukaŋ manasi kātabbo.

‘Tasmātiha, bhikkhave, bhikkhu cepi ākankheyya– “sabbaso rūpasaññānaŋ samatikkamā paţighasaññānaŋ atthangamā nānattasaññānaŋ amanasikārā ananto ākāsoti ākāsānañcāyatanaŋ upasampajja vihareyyan” ti, ayameva ānāpānassatisamādhi sādhukaŋ manasi kātabbo.

‘Tasmātiha, bhikkhave, bhikkhu cepi ākankheyya– “sabbaso ākāsānañcāyatanaŋ samatikkamma anantaŋ viññāņanti viññāņañcāyatanaŋ upasampajja vihareyyan” ti, ayameva ānāpānassatisamādhi sādhukaŋ manasi kātabbo.

‘Tasmātiha, bhikkhave, bhikkhu cepi ākankheyya– “sabbaso viññāņañcāyatanaŋ samatikkamma natthi kiñcīti ākiñcaññāyatanaŋ upasampajja vihareyyan” ti, ayameva ānāpānassatisamādhi sādhukaŋ manasi kātabbo.

‘Tasmātiha bhikkhave, bhikkhu cepi ākankheyya– “sabbaso ākiñcaññāyatanaŋ samatikkamma nevasaññānāsaññāyatanaŋ upasampajja vihareyyan” ti, ayameva ānāpānassatisamādhi sādhukaŋ manasi kātabbo.

‘Tasmātiha, bhikkhave, bhikkhu cepi ākankheyya– “sabbaso nevasaññānāsaññāyatanaŋ samatikkamma saññāvedayitanirodhaŋ upasampajja vihareyyan” ti, ayameva ānāpānassatisamādhi sādhukaŋ manasi kātabbo.

‘Evaŋ bhāvite kho, bhikkhave, ānāpānassatisamādhimhi evaŋ bahulīkate, sukhaŋ ce vedanaŋ vedayati, sā “aniccā” ti pajānāti, “anajjhositā” ti pajānāti, “anabhinanditā” ti pajānāti; dukkhaŋ ce vedanaŋ vedayati, “sā aniccā” ti pajānāti, “anajjhositā” ti pajānāti, “anabhinanditā” ti (p. 3.278) pajānāti; adukkhamasukhaŋ ce vedanaŋ vedayati, “sā aniccā” ti pajānāti, “anajjhositā” ti pajānāti, “anabhinanditā” ti pajānāti’.

‘Sukhaŋ ce vedanaŋ vedayati, visaŋyutto naŋ vedayati; dukkhaŋ ce vedanaŋ vedayati, visaŋyutto naŋ vedayati; adukkhamasukhaŋ ce vedanaŋ vedayati, visaŋyutto naŋ vedayati. So kāyapariyantikaŋ vedanaŋ vedayamāno “kāyapariyantikaŋ vedanaŋ vedayāmī” ti pajānāti, jīvitapariyantikaŋ vedanaŋ vedayamāno “jīvitapariyantikaŋ vedanaŋ vedayāmī” ti pajānāti, “kāyassa bhedā uddhaŋ jīvitapariyādānā idheva sabbavedayitāni anabhinanditāni sītībhavissantī” ti pajānāti’.

‘Seyyathāpi, bhikkhave, telañca paţicca, vaţţiñca paţicca telappadīpo jhāyeyya, tasseva telassa ca vaţţiyā ca pariyādānā anāhāro nibbāyeyya; evameva kho, bhikkhave, bhikkhu kāyapariyantikaŋ vedanaŋ vedayamāno “kāyapariyantikaŋ vedanaŋ vedayāmī” ti pajānāti, jīvitapariyantikaŋ vedanaŋ vedayamāno “jīvitapariyantikaŋ vedanaŋ vedayāmī” ti pajānāti, “kāyassa bhedā uddhaŋ jīvitapariyādānā idheva sabbavedayitāni anabhinanditāni sītībhavissantī” ti pajānātī’ ti. Aţţhamaŋ.

9. Vesālīsuttaŋ
985. Evaŋ me sutaŋ– ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Tena kho pana samayena bhagavā bhikkhūnaŋ anekapariyāyena asubhakathaŋ katheti, asubhāya vaņņaŋ bhāsati, asubhabhāvanāya vaņņaŋ bhāsati.

Atha kho bhagavā bhikkhū āmantesi– ‘icchāmahaŋ, bhikkhave, ađđhamāsaŋ paţisallīyituŋ. Nāmhi kenaci upasankamitabbo, aññatra ekena piņđapātanīhārakenā’ ti. ‘Evaŋ, bhante’ ti kho te bhikkhū bhagavato paţissutvā nāssudha koci bhagavantaŋ upasankamati, aññatra ekena piņđapātanīhārakena.

Atha (p. 3.279) kho te bhikkhū– ‘bhagavā anekapariyāyena asubhakathaŋ katheti, asubhāya vaņņaŋ bhāsati asubhabhāvanāya vaņņaŋ bhāsatī’ ti anekākāravokāraŋ asubhabhāvanānuyogamanuyuttā viharanti. Te iminā kāyena aţţīyamānā harāyamānā jigucchamānā satthahārakaŋ pariyesanti. Dasapi bhikkhū ekāhena satthaŋ āharanti, vīsampi …pe… tiŋsampi bhikkhū ekāhena satthaŋ āharanti.

Atha kho bhagavā tassa ađđhamāsassa accayena paţisallānā vuţţhito āyasmantaŋ ānandaŋ āmantesi– ‘kiŋ nu kho, ānanda, tanubhūto viya bhikkhusangho’ ti? ‘Tathā hi pana, bhante, “bhagavā bhikkhūnaŋ anekapariyāyena asubhakathaŋ katheti, asubhāya vaņņaŋ bhāsati asubhabhāvanāya vaņņaŋ bhāsatī” ti anekākāravokāraŋ asubhabhāvanānuyogamanuyuttā viharanti. Te iminā kāyena aţţīyamānā harāyamānā jigucchamānā satthahārakaŋ pariyesanti. Dasapi bhikkhū ekāhena satthaŋ āharanti, vīsampi bhikkhū… tiŋsampi bhikkhū ekāhena satthaŋ āharanti. Sādhu, bhante, bhagavā aññaŋ pariyāyaŋ ācikkhatu yathāyaŋ bhikkhusangho aññāya saņţhaheyyā’ ti.

‘Tenahānanda, yāvatikā bhikkhū vesāliŋ upanissāya viharanti te sabbe upaţţhānasālāyaŋ sannipātehī’ ti. ‘Evaŋ, bhante’ ti kho āyasmā ānando bhagavato paţissutvā yāvatikā bhikkhū vesāliŋ upanissāya viharanti te sabbe upaţţhānasālāyaŋ sannipātetvā yena bhagavā tenupasankami; upasankamitvā bhagavantaŋ etadavoca– ‘sannipatito, bhante, bhikkhusangho. Yassa dāni, bhante, bhagavā kālaŋ maññatī’ ti.

Atha kho bhagavā yena upaţţhānasālā tenupasankami; upasankamitvā paññatte āsane nisīdi. Nisajja kho bhagavā bhikkhū āmantesi– ‘ayampi kho, bhikkhave, ānāpānassatisamādhi bhāvito bahulīkato santo ceva paņīto ca asecanako ca sukho ca vihāro uppannuppanne ca pāpake akusale dhamme ţhānaso antaradhāpeti vūpasameti’.

‘Seyyathāpi (p. 3.280) bhikkhave, gimhānaŋ pacchime māse ūhataŋ rajojallaŋ, tamenaŋ mahā-akālamegho ţhānaso antaradhāpeti vūpasameti; evameva kho, bhikkhave, ānāpānassatisamādhi bhāvito bahulīkato santo ceva paņīto ca asecanako ca sukho ca vihāro uppannuppanne ca pāpake akusale dhamme ţhānaso antaradhāpeti vūpasameti. Kathaŋ bhāvito ca, bhikkhave, ānāpānassatisamādhi kathaŋ bahulīkato santo ceva paņīto ca asecanako ca sukho ca vihāro uppannuppanne ca pāpake akusale dhamme ţhānaso antaradhāpeti vūpasameti?

‘Idha, bhikkhave, bhikkhu araññagato vā rukkhamūlagato vā suññāgāragato vā nisīdati pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. So satova assasati, satova passasati …pe… “paţinissaggānupassī assasissāmī” ti sikkhati, “paţinissaggānupassī passasissāmī” ti sikkhati. Evaŋ bhāvito kho, bhikkhave, ānāpānassatisamādhi evaŋ bahulīkato santo ceva paņīto ca asecanako ca sukho ca vihāro uppannuppanne ca pāpake akusale dhamme ţhānaso antaradhāpeti vūpasametī’ ti. Navamaŋ.

10. Kimilasuttaŋ
986. Evaŋ me sutaŋ– ekaŋ samayaŋ bhagavā kimilāyaŋ viharati veļuvane. Tatra kho bhagavā āyasmantaŋ kimilaŋ āmantesi – ‘kathaŋ bhāvito nu kho, kimila, ānāpānassatisamādhi kathaŋ bahulīkato mahapphalo hoti mahānisaŋso’ ti?

Evaŋ vutte āyasmā kimilo tuņhī ahosi. Dutiyampi kho bhagavā …pe… tatiyampi kho bhagavā āyasmantaŋ kimilaŋ āmantesi – ‘kathaŋ bhāvito nu kho, kimila, ānāpānassatisamādhi kathaŋ bahulīkato mahapphalo hoti mahānisaŋso’ ti? Tatiyampi kho āyasmā kimilo tuņhī ahosi.

Evaŋ vutte āyasmā ānando bhagavantaŋ etadavoca– ‘etassa, bhagavā, kālo; etassa, sugata, kālo! Yaŋ bhagavā ānāpānassatisamādhiŋ bhāseyya (p. 3.281) Bhagavato sutvā bhikkhū dhāressantī’ ti.

‘Tenahānanda, suņāhi, sādhukaŋ manasi karohi; bhāsissāmī’ ti. ‘Evaŋ, bhante’ ti kho āyasmā ānando bhagavato paccassosi. Bhagavā etadavoca– ‘kathaŋ bhāvito ca, ānanda, ānāpānassatisamādhi kathaŋ bahulīkato mahapphalo hoti mahānisaŋso? Idhānanda, bhikkhu araññagato vā rukkhamūlagato vā suññāgāragato vā nisīdati pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. So satova assasati, satova passasati …pe… “paţinissaggānupassī assasissāmī” ti sikkhati, “paţinissaggānupassī passasissāmī” ti sikkhati. Evaŋ bhāvito kho, ānanda, ānāpānassatisamādhi evaŋ bahulīkato mahapphalo hoti mahānisaŋso’.

‘Yasmiŋ samaye, ānanda, bhikkhu dīghaŋ vā assasanto “dīghaŋ assasāmī” ti pajānāti, dīghaŋ vā passasanto “dīghaŋ passasāmī” ti pajānāti; rassaŋ vā assasanto “rassaŋ assasāmī” ti pajānāti, rassaŋ vā passasanto “rassaŋ passasāmī” ti pajānāti; “sabbakāyappaţisaŋvedī assasissāmī” ti sikkhati, “sabbakāyappaţisaŋvedī passasissāmī” ti sikkhati; “passambhayaŋ kāyasankhāraŋ assasissāmī” ti sikkhati, “passambhayaŋ kāyasankhāraŋ passasissāmī” ti sikkhati– kāye kāyānupassī, ānanda, bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ. Taŋ kissa hetu? Kāyaññatarāhaŋ, ānanda, etaŋ vadāmi yadidaŋ– assāsapassāsaŋ. Tasmātihānanda, kāye kāyānupassī bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ.

‘Yasmiŋ samaye, ānanda, bhikkhu “pītippaţisaŋvedī assasissāmī” ti sikkhati, “pītippaţisaŋvedī passasissāmī” ti sikkhati; “sukhappaţisaŋvedī assasissāmī” ti sikkhati, “sukhappaţisaŋvedī passasissāmī” ti sikkhati; “cittasankhārappaţisaŋvedī assasissāmī” ti sikkhati, “cittasankhārappaţisaŋvedī passasissāmī” ti sikkhati; “passambhayaŋ cittasankhāraŋ passasissāmī” ti sikkhati– vedanāsu vedanānupassī, ānanda, bhikkhu tasmiŋ samaye viharati ātāpī sampajāno (p. 3.282) satimā, vineyya loke abhijjhādomanassaŋ. Taŋ kissa hetu? Vedanāññatarāhaŋ, ānanda, etaŋ vadāmi, yadidaŋ– assāsapassāsānaŋ sādhukaŋ manasikāraŋ. Tasmātihānanda, vedanāsu vedanānupassī bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ.

‘Yasmiŋ samaye, ānanda, bhikkhu “cittappaţisaŋvedī assasissāmī” ti sikkhati, “cittappaţisaŋvedī passasissāmī” ti sikkhati; abhippamodayaŋ cittaŋ …pe… samādahaŋ cittaŋ …pe… “vimocayaŋ cittaŋ assasissāmī” ti sikkhati, “vimocayaŋ cittaŋ passasissāmī” ti sikkhati– citte cittānupassī, ānanda, bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ. Taŋ kissa hetu? Nāhaŋ, ānanda, muţţhassatissa asampajānassa ānāpānassatisamādhibhāvanaŋ vadāmi. Tasmātihānanda, citte cittānupassī bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ.

‘Yasmiŋ samaye, ānanda, bhikkhu “aniccānupassī assasissāmī” ti sikkhati …pe… virāgānupassī …pe… nirodhānupassī …pe… “paţinissaggānupassī assasissāmī” ti sikkhati, “paţinissaggānupassī passasissāmī” ti sikkhati– dhammesu dhammānupassī, ānanda, bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ. So yaŋ taŋ hoti abhijjhādomanassānaŋ pahānaŋ taŋ paññāya disvā sādhukaŋ ajjhupekkhitā hoti. Tasmātihānanda, dhammesu dhammānupassī bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ.

‘Seyyathāpi ānanda, catumahāpathe mahāpaŋsupuñjo. Puratthimāya cepi disāyaŋ āgaccheyya sakaţaŋ vā ratho vā, upahanateva taŋ paŋsupuñjaŋ; pacchimāya cepi disāya āgaccheyya …pe… uttarāya cepi disāya …pe… dakkhiņāya cepi disāya āgaccheyya sakaţaŋ vā ratho vā, upahanateva taŋ paŋsupuñjaŋ. Evameva kho, ānanda, bhikkhu kāye kāyānupassī viharantopi upahanateva (p. 3.283) pāpake akusale dhamme; vedanāsu …pe… citte …pe… dhammesu dhammānupassī viharantopi upahanateva pāpake akusale dhamme’ ti. Dasamaŋ.

Ekadhammavaggo paţhamo.

Tassuddānaŋ–

Ekadhammo ca bojjhango, suddhikañca duve phalā.

Ariţţho kappino dīpo, vesālī kimilena cāti.

2. Dutiyavaggo

1. Icchānangalasuttaŋ
987. Ekaŋ samayaŋ bhagavā icchānangale viharati icchānangalavanasaņđe. Tatra kho bhagavā bhikkhū āmantesi– ‘icchāmahaŋ, bhikkhave, temāsaŋ paţisallīyituŋ. Nāmhi kenaci upasankamitabbo, aññatra ekena piņđapātanīhārakenā’ ti. ‘Evaŋ, bhante’ ti kho te bhikkhū bhagavato paţissutvā nāssudha koci bhagavantaŋ upasankamati, aññatra ekena piņđapātanīhārakena.

Atha kho bhagavā tassa temāsassa accayena paţisallānā vuţţhito bhikkhū āmantesi– ‘sace kho, bhikkhave, aññatitthiyā paribbājakā evaŋ puccheyyuŋ– “katamenāvuso, vihārena samaņo gotamo vassāvāsaŋ bahulaŋ vihāsī” ti, evaŋ puţţhā tumhe, bhikkhave, tesaŋ aññatitthiyānaŋ paribbājakānaŋ evaŋ byākareyyātha– “ānāpānassatisamādhinā kho, āvuso, bhagavā vassāvāsaŋ bahulaŋ vihāsī” ti. Idhāhaŋ, bhikkhave, sato assasāmi, sato passasāmi. Dīghaŋ assasanto “dīghaŋ assasāmī” ti pajānāmi, dīghaŋ passasanto “dīghaŋ passasāmī” ti pajānāmi; rassaŋ assasanto “rassaŋ assasāmī” ti pajānāmi, rassaŋ passasanto “rassaŋ passasāmī” ti pajānāmi; “sabbakāyappaţisaŋvedī assasissāmī” ti pajānāmi …pe… “paţinissaggānupassī assasissāmī” ti pajānāmi, “paţinissaggānupassī passasissāmī” ti pajānāmi’.

‘Yañhi (p. 3.284) taŋ, bhikkhave, sammā vadamāno vadeyya – “ariyavihāro” itipi, “brahmavihāro” itipi, “tathāgatavihāro” itipi. Ānāpānassatisamādhiŋ sammā vadamāno vadeyya– “ariyavihāro” itipi, “brahmavihāro” itipi, “tathāgatavihāro” itipi. Ye te, bhikkhave, bhikkhū sekhā appattamānasā anuttaraŋ yogakkhemaŋ patthayamānā viharanti tesaŋ ānāpānassatisamādhi bhāvito bahulīkato āsavānaŋ khayāya saŋvattati. Ye ca kho te, bhikkhave, bhikkhū arahanto khīņāsavā vusitavanto katakaraņīyā ohitabhārā anuppattasadatthā parikkhīņabhavasaŋyojanā sammadaññā vimuttā tesaŋ ānāpānassatisamādhi bhāvito bahulīkato diţţhadhammasukhavihārāya ceva saŋvattati satisampajaññāya ca.

‘Yañhi taŋ, bhikkhave, sammā vadamāno vadeyya– “ariyavihāro” itipi, “brahmavihāro” itipi, “tathāgatavihāro” itipi. Ānāpānassatisamādhiŋ sammā vadamāno vadeyya– “ariyavihāro” itipi, “brahmavihāro” itipi, “tathāgatavihāro” itipī’ ti. Paţhamaŋ.

2. Kankheyyasuttaŋ
988. Ekaŋ samayaŋ āyasmā lomasakaŋbhiyo sakkesu viharati kapilavatthusmiŋ nigrodhārāme. Atha kho mahānāmo sakko yenāyasmā lomasakaŋbhiyo tenupasankami; upasankamitvā āyasmantaŋ lomasakaŋbhiyaŋ abhivādetvā ekamantaŋ nisīdi. Ekamantaŋ nisinno kho mahānāmo sakko āyasmantaŋ lomasakaŋbhiyaŋ etadavoca– ‘so eva nu kho, bhante, sekho vihāro so tathāgatavihāro, udāhu aññova sekho vihāro añño tathāgatavihāro’ ti?

‘Na kho, āvuso mahānāma, sveva sekho vihāro, so tathāgatavihāro. Añño kho, āvuso mahānāma, sekho vihāro, añño tathāgatavihāro. Ye te, āvuso mahānāma, bhikkhū sekhā appattamānasā anuttaraŋ yogakkhemaŋ patthayamānā viharanti, te pañca nīvaraņe pahāya viharanti. Katame pañca? Kāmacchandanīvaraņaŋ pahāya viharanti, byāpādanīvaraņaŋ …pe… thinamiddhanīvaraņaŋ …pe… uddhaccakukkuccanīvaraņaŋ …pe… vicikicchānīvaraņaŋ pahāya viharanti.

‘Yepi (p. 3.285) te, āvuso mahānāma, bhikkhū sekhā appattamānasā anuttaraŋ yogakkhemaŋ patthayamānā viharanti, te ime pañca nīvaraņe pahāya viharanti.

‘Ye ca kho te, āvuso mahānāma, bhikkhū arahanto khīņāsavā vusitavanto katakaraņīyā ohitabhārā anuppattasadatthā parikkhīņabhavasaŋyojanā sammadaññā vimuttā, tesaŋ pañca nīvaraņā pahīnā ucchinnamūlā tālāvatthukatā anabhāvankatā āyatiŋ anuppādadhammā. Katame pañca? Kāmacchandanīvaraņaŋ pahīnaŋ ucchinnamūlaŋ tālāvatthukataŋ anabhāvankataŋ āyatiŋ anuppādadhammaŋ; byāpādanīvaraņaŋ pahīnaŋ …pe… thinamiddhanīvaraņaŋ …pe… uddhaccakukkuccanīvaraņaŋ …pe… vicikicchānīvaraņaŋ pahīnaŋ ucchinnamūlaŋ tālāvatthukataŋ anabhāvankataŋ āyatiŋ anuppādadhammaŋ.

‘Ye te, āvuso mahānāma, bhikkhū arahanto khīņāsavā vusitavanto katakaraņīyā ohitabhārā anuppattasadatthā parikkhīņabhavasaŋyojanā sammadaññā vimuttā, tesaŋ ime pañca nīvaraņā pahīnā ucchinnamūlā tālāvatthukatā anabhāvankatā āyatiŋ anuppādadhammā. Tadamināpetaŋ, āvuso mahānāma, pariyāyena veditabbaŋ yathā– aññova sekho vihāro, añño tathāgatavihāro.

‘Ekamidaŋ, āvuso mahānāma, samayaŋ bhagavā icchānangale viharati icchānangalavanasaņđe. Tatra kho, āvuso mahānāma, bhagavā bhikkhū āmantesi– “icchāmahaŋ, bhikkhave, temāsaŋ paţisallīyituŋ. Nāmhi kenaci upasankamitabbo, aññatra ekena piņđapātanīhārakenā” ti. “Evaŋ, bhante” ti kho, āvuso mahānāma, te bhikkhū bhagavato paţissutvā nāssudha koci bhagavantaŋ upasankamati, aññatra ekena piņđapātanīhārakena.

‘Atha kho, āvuso, bhagavā tassa temāsassa accayena paţisallānā vuţţhito bhikkhū āmantesi– “sace kho, bhikkhave, aññatitthiyā paribbājakā evaŋ puccheyyuŋ– katamenāvuso, vihārena samaņo gotamo vassāvāsaŋ bahulaŋ vihāsīti, evaŋ puţţhā tumhe, bhikkhave, tesaŋ (p. 3.286) aññatitthiyānaŋ paribbājakānaŋ evaŋ byākareyyātha– ānāpānassatisamādhinā kho, āvuso, bhagavā vassāvāsaŋ bahulaŋ vihāsīti. Idhāhaŋ, bhikkhave sato assasāmi, sato passasāmi. Dīghaŋ assasanto dīghaŋ assasāmīti pajānāmi, dīghaŋ passasanto dīghaŋ passasāmīti pajānāmi …pe… paţinissaggānupassī assasissāmīti pajānāmi, paţinissaggānupassī passasissāmī” ti pajānāmi’.

‘Yañhi taŋ, bhikkhave, sammā vadamāno vadeyya– ariyavihāro itipi, brahmavihāro itipi, tathāgatavihāro itipi. Ānāpānassatisamādhiŋ sammā vadamāno vadeyya– ariyavihāro itipi, brahmavihāro itipi, tathāgatavihāro itipi.

‘Ye te, bhikkhave, bhikkhū sekhā appattamānasā anuttaraŋ yogakkhemaŋ patthayamānā viharanti, tesaŋ ānāpānassatisamādhi bhāvito bahulīkato āsavānaŋ khayāya saŋvattati.

‘Ye ca kho te, bhikkhave, bhikkhū arahanto khīņāsavā vusitavanto katakaraņīyā ohitabhārā anuppattasadatthā parikkhīņabhavasaŋyojanā sammadaññā vimuttā, tesaŋ ānāpānassatisamādhi bhāvito bahulīkato diţţheva dhamme sukhavihārāya ceva saŋvattati satisampajaññāya ca.

‘Yañhi taŋ, bhikkhave, sammā vadamāno vadeyya– ariyavihāro itipi, brahmavihāro itipi, tathāgatavihāro itipi. Ānāpānassatisamādhiŋ sammā vadamāno vadeyya– ariyavihāro itipi, brahmavihāro itipi, tathāgatavihāro itipī’ ti. ‘Iminā kho etaŋ, āvuso mahānāma, pariyāyena veditabbaŋ, yathā– aññova sekho vihāro, añño tathāgatavihāro’ ti. Dutiyaŋ.

3. Paţhama-ānandasuttaŋ
989. Sāvatthinidānaŋ. Atha kho āyasmā ānando yena bhagavā tenupasankami upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘atthi nu kho, bhante (p. 3.287) ekadhammo bhāvito bahulīkato cattāro dhamme paripūreti, cattāro dhammā bhāvitā bahulīkatā satta dhamme paripūrenti, satta dhammā bhāvitā bahulīkatā dve dhamme paripūrentī’ ti?

‘Atthi kho, ānanda, ekadhammo bhāvito bahulīkato cattāro dhamme paripūreti, cattāro dhammā bhāvitā bahulīkatā satta dhamme paripūrenti, satta dhammā bhāvitā bahulīkatā dve dhamme paripūrentī’ ti.

‘Katamo pana, bhante, ekadhammo bhāvito bahulīkato cattāro dhamme paripūreti, cattāro dhammā bhāvitā bahulīkatā satta dhamme paripūrenti, satta dhammā bhāvitā bahulīkatā dve dhamme paripūrentī’ ti? ‘Ānāpānassatisamādhi kho, ānanda, ekadhammo bhāvito bahulīkato cattāro satipaţţhāne paripūreti, cattāro satipaţţhānā bhāvitā bahulīkatā satta bojjhange paripūrenti, satta bojjhangā bhāvitā bahulīkatā vijjāvimuttiŋ paripūrenti’.

‘Kathaŋ bhāvito, ānanda, ānāpānassatisamādhi kathaŋ bahulīkato cattāro satipaţţhāne paripūreti? Idhānanda, bhikkhu araññagato vā rukkhamūlagato vā suññāgāragato vā nisīdati pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. So satova assasati, satova passasati. Dīghaŋ vā assasanto “dīghaŋ assasāmī” ti pajānāti, dīghaŋ vā passasanto “dīghaŋ passasāmī” ti pajānāti …pe… “paţinissaggānupassī assasissāmī” ti sikkhati, “paţinissaggānupassī passasissāmī” ti sikkhati’. ‘Yasmiŋ samaye, ānanda, bhikkhu dīghaŋ vā assasanto “dīghaŋ assasāmī” ti pajānāti, dīghaŋ vā passasanto “dīghaŋ passasāmī” ti pajānāti; rassaŋ vā …pe… “passambhayaŋ kāyasankhāraŋ assasissāmī” ti sikkhati, “passambhayaŋ kāyasankhāraŋ passasissāmī” ti sikkhati– kāye kāyānupassī, ānanda, bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ. Taŋ kissa hetu? Kāyaññatarāhaŋ, ānanda, etaŋ vadāmi, yadidaŋ– assāsapassāsaŋ Tasmātihānanda, kāye kāyānupassī bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ’.

‘Yasmiŋ (p. 3.288) samaye, ānanda, bhikkhu “pītippaţisaŋvedī assasissāmī” ti sikkhati …pe… sukhappaţisaŋvedī …pe… cittasankhārappaţisaŋvedī …pe… “passambhayaŋ cittasankhāraŋ assasissāmī” ti sikkhati, “passambhayaŋ cittasankhāraŋ passasissāmī” ti sikkhati– vedanāsu vedanānupassī, ānanda, bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ. Taŋ kissa hetu? Vedanāññatarāhaŋ, ānanda, etaŋ vadāmi, yadidaŋ– assāsapassāsānaŋ sādhukaŋ manasikāraŋ. Tasmātihānanda, vedanāsu vedanānupassī bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ.

‘Yasmiŋ samaye, ānanda, bhikkhu “cittappaţisaŋvedī assasissāmī” ti sikkhati, “cittappaţisaŋvedī passasissāmī” ti sikkhati; abhippamodayaŋ cittaŋ …pe… samādahaŋ cittaŋ …pe… “vimocayaŋ cittaŋ assasissāmī” ti sikkhati, “vimocayaŋ cittaŋ passasissāmī” ti sikkhati– citte cittānupassī, ānanda, bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ. Taŋ kissa hetu? Nāhaŋ, ānanda, muţţhassatissa asampajānassa ānāpānassatisamādhibhāvanaŋ vadāmi. Tasmātihānanda, citte cittānupassī bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ.

‘Yasmiŋ samaye, ānanda, bhikkhu aniccānupassī …pe… virāgānupassī …pe… nirodhānupassī …pe… “paţinissaggānupassī assasissāmī” ti sikkhati, “paţinissaggānupassī passasissāmī” ti sikkhati– dhammesu dhammānupassī, ānanda, bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ. So yaŋ taŋ hoti abhijjhādomanassānaŋ pahānaŋ taŋ paññāya disvā sādhukaŋ ajjhupekkhitā hoti. Tasmātihānanda, dhammesu dhammānupassī bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ.

‘Evaŋ bhāvito kho, ānanda, ānāpānassatisamādhi evaŋ bahulīkato cattāro satipaţţhāne paripūreti.

‘Kathaŋ bhāvitā cānanda, cattāro satipaţţhānā kathaŋ bahulīkatā satta bojjhange paripūrenti? Yasmiŋ samaye, ānanda, bhikkhu kāye kāyānupassī (p. 3.289) viharati– upaţţhitāssa tasmiŋ samaye bhikkhuno sati hoti asammuţţhā. Yasmiŋ samaye, ānanda, bhikkhuno upaţţhitā sati hoti asammuţţhā– satisambojjhango tasmiŋ samaye bhikkhuno āraddho hoti, satisambojjhangaŋ tasmiŋ samaye bhikkhu bhāveti, satisambojjhango tasmiŋ samaye bhikkhuno bhāvanāpāripūriŋ gacchati.

‘So tathā sato viharanto taŋ dhammaŋ paññāya pavicinati pavicarati parivīmaŋsamāpajjati. Yasmiŋ samaye, ānanda, bhikkhu tathā sato viharanto taŋ dhammaŋ paññāya pavicinati pavicarati parivīmaŋsamāpajjati– dhammavicayasambojjhango tasmiŋ samaye bhikkhuno āraddho hoti, dhammavicayasambojjhangaŋ tasmiŋ samaye bhikkhu bhāveti, dhammavicayasambojjhango tasmiŋ samaye bhikkhuno bhāvanāpāripūriŋ gacchati.

‘Tassa taŋ dhammaŋ paññāya pavicinato pavicarato parivīmaŋsamāpajjato āraddhaŋ hoti vīriyaŋ asallīnaŋ. Yasmiŋ samaye, ānanda, bhikkhuno taŋ dhammaŋ paññāya pavicinato pavicarato parivīmaŋsamāpajjato āraddhaŋ hoti vīriyaŋ asallīnaŋ– vīriyasambojjhango tasmiŋ samaye bhikkhuno āraddho hoti, vīriyasambojjhangaŋ tasmiŋ samaye bhikkhu bhāveti, vīriyasambojjhango tasmiŋ samaye bhikkhuno bhāvanāpāripūriŋ gacchati.

‘Āraddhavīriyassa uppajjati pīti nirāmisā. Yasmiŋ samaye, ānanda, bhikkhuno āraddhavīriyassa uppajjati pīti nirāmisā– pītisambojjhango tasmiŋ samaye bhikkhuno āraddho hoti, pītisambojjhangaŋ tasmiŋ samaye bhikkhu bhāveti, pītisambojjhango tasmiŋ samaye bhikkhuno bhāvanāpāripūriŋ gacchati.

‘Pītimanassa kāyopi passambhati, cittampi passambhati. Yasmiŋ samaye, ānanda, bhikkhuno pītimanassa kāyopi passambhati, cittampi passambhati– passaddhisambojjhango tasmiŋ samaye bhikkhuno āraddho hoti, passaddhisambojjhangaŋ tasmiŋ samaye bhikkhu bhāveti, passaddhisambojjhango tasmiŋ samaye bhikkhuno bhāvanāpāripūriŋ gacchati.

‘Passaddhakāyassa (p. 3.290) sukhino cittaŋ samādhiyati. Yasmiŋ samaye, ānanda, bhikkhuno passaddhakāyassa sukhino cittaŋ samādhiyati– samādhisambojjhango tasmiŋ samaye bhikkhuno āraddho hoti, samādhisambojjhangaŋ tasmiŋ samaye bhikkhu bhāveti, samādhisambojjhango tasmiŋ samaye bhikkhuno bhāvanāpāripūriŋ gacchati.

‘So tathāsamāhitaŋ cittaŋ sādhukaŋ ajjhupekkhitā hoti. Yasmiŋ samaye, ānanda, bhikkhu tathāsamāhitaŋ cittaŋ sādhukaŋ ajjhupekkhitā hoti– upekkhāsambojjhango tasmiŋ samaye bhikkhuno āraddho hoti, upekkhāsambojjhangaŋ tasmiŋ samaye bhikkhu bhāveti upekkhāsambojjhango tasmiŋ samaye bhikkhuno bhāvanāpāripūriŋ gacchati.

‘Yasmiŋ samaye, ānanda, bhikkhu vedanāsu …pe… citte …pe… dhammesu dhammānupassī viharati– upaţţhitāssa tasmiŋ samaye bhikkhuno sati hoti asammuţţhā. Yasmiŋ samaye, ānanda, bhikkhuno upaţţhitā sati hoti asammuţţhā– satisambojjhango tasmiŋ samaye bhikkhuno āraddho hoti, satisambojjhangaŋ tasmiŋ samaye bhikkhu bhāveti, satisambojjhango tasmiŋ samaye bhikkhuno bhāvanāpāripūriŋ gacchati. (yathā paţhamaŋ satipaţţhānaŋ, evaŋ vitthāretabbaŋ).

‘So tathāsamāhitaŋ cittaŋ sādhukaŋ ajjhupekkhitā hoti. Yasmiŋ samaye, ānanda, bhikkhu tathāsamāhitaŋ cittaŋ sādhukaŋ ajjhupekkhitā hoti– upekkhāsambojjhango tasmiŋ samaye bhikkhuno āraddho hoti, upekkhāsambojjhangaŋ tasmiŋ samaye bhikkhu bhāveti, upekkhāsambojjhango tasmiŋ samaye bhikkhuno bhāvanāpāripūriŋ gacchati. Evaŋ bhāvitā kho, ānanda, cattāro satipaţţhānā evaŋ bahulīkatā satta bojjhange paripūrenti.

‘Kathaŋ bhāvitā, ānanda, satta bojjhangā kathaŋ bahulīkatā vijjāvimuttiŋ paripūrenti? Idhānanda, bhikkhu satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ, dhammavicayasambojjhangaŋ bhāveti (p. 3.291) …pe… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ bhāvitā kho, ānanda, satta bojjhangā evaŋ bahulīkatā vijjāvimuttiŋ paripūrentī’ ti. Tatiyaŋ.

4. Dutiya-ānandasuttaŋ
990. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ ānandaŋ bhagavā etadavoca– ‘atthi nu kho, ānanda, ekadhammo bhāvito bahulīkato cattāro dhamme paripūreti, cattāro dhammā bhāvitā bahulīkatā, satta dhamme paripūrenti, satta dhammā bhāvitā bahulīkatā dve dhamme paripūrentī’ ti. Bhagavaŋmūlakā no, bhante, dhammā …pe… ‘atthānanda, ekadhammo bhāvito bahulīkato cattāro dhamme paripūreti, cattāro dhammā bhāvitā bahulīkatā satta dhamme paripūrenti, satta dhammā bhāvitā bahulīkatā dve dhamme paripūrenti.

‘Katamo cānanda, ekadhammo bhāvito bahulīkato cattāro dhamme paripūreti, cattāro dhammā bhāvitā bahulīkatā satta dhamme paripūrenti, satta dhammā bhāvitā bahulīkatā dve dhamme paripūrenti? Ānāpānassatisamādhi, ānanda, ekadhammo bhāvito bahulīkato cattāro satipaţţhāne paripūreti, cattāro satipaţţhānā bhāvitā bahulīkatā satta bojjhange paripūrenti, satta bojjhangā bhāvitā bahulīkatā vijjāvimuttiŋ paripūrentī’ ti. ‘Kathaŋ bhāvito cānanda, ānāpānassatisamādhi, kathaŋ bahulīkato cattāro satipaţţhāne paripūreti? Idhānanda, bhikkhu araññagato vā …pe… evaŋ bhāvitā kho, ānanda, satta bojjhangā evaŋ bahulīkatā vijjāvimuttiŋ paripūrentī’ ti. Catutthaŋ.

5. Paţhamabhikkhusuttaŋ
991. Atha kho sambahulā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ – ‘atthi nu kho, bhante, ekadhammo bhāvito bahulīkato cattāro dhamme paripūreti, cattāro dhammā bhāvitā bahulīkatā satta dhamme paripūrenti, satta dhammā bhāvitā (p. 3.292) bahulīkatā dve dhamme paripūrentī’ ti? ‘Atthi kho, bhikkhave, ekadhammo bhāvito bahulīkato cattāro dhamme paripūreti, cattāro dhammā bhāvitā bahulīkatā satta dhamme paripūrenti, satta dhammā bhāvitā bahulīkatā dve dhamme paripūrentī’ ti.

‘Katamo pana, bhante, ekadhammo bhāvito bahulīkato cattāro dhamme paripūreti, cattāro dhammā bhāvitā bahulīkatā satta dhamme paripūrenti, satta dhammā bhāvitā bahulīkatā dve dhamme paripūrentī’ ti? ‘Ānāpānassatisamādhi kho, bhikkhave, ekadhammo bhāvito bahulīkato cattāro satipaţţhāne paripūreti, cattāro satipaţţhānā bhāvitā bahulīkatā satta bojjhange paripūrenti, satta bojjhangā bhāvitā bahulīkatā vijjāvimuttiŋ paripūrentī’ ti.

‘Kathaŋ bhāvito ca, bhikkhave, ānāpānassatisamādhi kathaŋ bahulīkato cattāro satipaţţhāne paripūreti? Idha, bhikkhave, bhikkhu araññagato vā …pe… evaŋ bhāvitā kho, bhikkhave, satta bojjhangā evaŋ bahulīkatā vijjāvimuttiŋ paripūrentī’ ti. Pañcamaŋ.

6. Dutiyabhikkhusuttaŋ
992. Atha kho sambahulā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinne kho te bhikkhū bhagavā etadavoca– ‘atthi nu kho, bhikkhave, ekadhammo bhāvito bahulīkato cattāro dhamme paripūreti, cattāro dhammā bhāvitā bahulīkatā satta dhamme paripūrenti, satta dhammā bhāvitā bahulīkatā dve dhamme paripūrentī’ ti? ‘Bhagavaŋmūlakā no, bhante, dhammā …pe… bhagavato sutvā bhikkhū dhāressantī’ ti. ‘Atthi, bhikkhave, ekadhammo bhāvito bahulīkato cattāro dhamme paripūreti, cattāro dhammā bhāvitā bahulīkatā satta dhamme paripūrenti, satta dhammā bhāvitā bahulīkatā dve dhamme paripūrenti’.

‘Katamo ca, bhikkhave, ekadhammo bhāvito bahulīkato cattāro dhamme paripūreti, cattāro dhammā bhāvitā bahulīkatā satta dhamme paripūrenti, satta dhammā bhāvitā bahulīkatā dve dhamme paripūrenti? Ānāpānassatisamādhi, bhikkhave, ekadhammo bhāvito bahulīkato cattāro (p. 3.293) satipaţţhāne paripūreti, cattāro satipaţţhānā bhāvitā bahulīkatā satta bojjhange paripūrenti, satta bojjhangā bhāvitā bahulīkatā vijjāvimuttiŋ paripūrentīti.

‘Kathaŋ bhāvito ca, bhikkhave, ānāpānassatisamādhi kathaŋ bahulīkato cattāro satipaţţhāne paripūreti? Idha, bhikkhave, bhikkhu araññagato vā rukkhamūlagato vā suññāgāragato vā nisīdati pallankaŋ ābhujitvā ujuŋ kāyaŋ paņidhāya parimukhaŋ satiŋ upaţţhapetvā. So satova assasati, satova passasati …pe… “paţinissaggānupassī assasissāmī” ti sikkhati, “paţinissaggānupassī passasissāmī” ti sikkhati’.

‘Yasmiŋ samaye, bhikkhave, bhikkhu dīghaŋ vā assasanto “dīghaŋ assasāmī” ti pajānāti, dīghaŋ vā passasanto “dīghaŋ passasāmī” ti pajānāti, rassaŋ vā assasanto “rassaŋ assasāmī” ti pajānāti …pe… sabbakāyappaţisaŋvedī …pe… “passambhayaŋ kāyasankhāraŋ assasissāmī” ti sikkhati, “passambhayaŋ kāyasankhāraŋ passasissāmī” ti sikkhati– kāye kāyānupassī, bhikkhave, bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ. Taŋ kissa hetu? Kāyaññatarāhaŋ, bhikkhave, etaŋ vadāmi, yadidaŋ– assāsapassāsaŋ. Tasmātiha, bhikkhave, kāye kāyānupassī bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ.

‘Yasmiŋ samaye, bhikkhave, bhikkhu pītippaţisaŋvedī …pe… sukhappaţisaŋvedī …pe… cittasankhārappaţisaŋvedī …pe… “passambhayaŋ cittasankhāraŋ assasissāmī” ti sikkhati, “passambhayaŋ cittasankhāraŋ passasissāmī” ti sikkhati– vedanāsu vedanānupassī, bhikkhave, bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ. Taŋ kissa hetu? Vedanāññatarāhaŋ, bhikkhave, etaŋ vadāmi, yadidaŋ– assāsapassāsānaŋ sādhukaŋ manasikāraŋ. Tasmātiha bhikkhave, vedanāsu vedanānupassī bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ.

‘Yasmiŋ samaye, bhikkhave, bhikkhu cittappaţisaŋvedī …pe… abhippamodayaŋ cittaŋ …pe… “samādahaŋ cittaŋ assasissāmī” ti sikkhati, “samādahaŋ cittaŋ passasissāmī” ti (p. 3.294) sikkhati; “vimocayaŋ cittaŋ assasissāmī” ti sikkhati, “vimocayaŋ cittaŋ passasissāmī” ti sikkhati– citte cittānupassī, bhikkhave, bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ. Taŋ kissa hetu? Nāhaŋ, bhikkhave, muţţhassatissa asampajānassa ānāpānassatisamādhibhāvanaŋ vadāmi. Tasmātiha, bhikkhave citte cittānupassī bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ.

‘Yasmiŋ samaye, bhikkhave, bhikkhu aniccānupassī …pe… virāgānupassī …pe… nirodhānupassī …pe… “paţinissaggānupassī assasissāmī” ti sikkhati, “paţinissaggānupassī passasissāmī” ti sikkhati– dhammesu dhammānupassī, bhikkhave, bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ. So yaŋ taŋ hoti abhijjhādomanassānaŋ pahānaŋ taŋ paññāya disvā sādhukaŋ ajjhupekkhitā hoti. Tasmātiha, bhikkhave, dhammesu dhammānupassī bhikkhu tasmiŋ samaye viharati ātāpī sampajāno satimā, vineyya loke abhijjhādomanassaŋ.

‘Evaŋ bhāvito kho, bhikkhave, ānāpānassatisamādhi evaŋ bahulīkato cattāro satipaţţhāne paripūreti.

‘Kathaŋ bhāvitā ca, bhikkhave, cattāro satipaţţhānā kathaŋ bahulīkatā satta bojjhange paripūrenti? Yasmiŋ samaye, bhikkhave, bhikkhu kāye kāyānupassī viharati– upaţţhitāssa tasmiŋ samaye bhikkhuno sati hoti asammuţţhā. Yasmiŋ samaye, bhikkhave, bhikkhuno upaţţhitā sati hoti asammuţţhā– satisambojjhango tasmiŋ samaye bhikkhuno āraddho hoti, satisambojjhangaŋ tasmiŋ samaye bhikkhu bhāveti, satisambojjhango tasmiŋ samaye bhikkhuno bhāvanāpāripūriŋ gacchati.

‘So tathā sato viharanto taŋ dhammaŋ paññāya pavicinati pavicarati parivīmaŋsamāpajjati. Yasmiŋ samaye, bhikkhave, bhikkhu tathā sato viharanto taŋ dhammaŋ paññāya pavicinati pavicarati parivīmaŋsamāpajjati– dhammavicayasambojjhango tasmiŋ samaye bhikkhuno āraddho hoti, dhammavicayasambojjhangaŋ tasmiŋ samaye bhikkhu bhāveti, dhammavicayasambojjhango tasmiŋ samaye bhikkhuno bhāvanāpāripūriŋ gacchati.

‘Tassa (p. 3.295) taŋ dhammaŋ paññāya pavicinato pavicarato parivīmaŋsamāpajjato āraddhaŋ hoti vīriyaŋ asallīnaŋ. Yasmiŋ samaye, bhikkhave, bhikkhuno taŋ dhammaŋ paññāya pavicinato pavicarato parivīmaŋsamāpajjato āraddhaŋ hoti vīriyaŋ asallīnaŋ– vīriyasambojjhango tasmiŋ samaye bhikkhuno āraddho hoti, vīriyasambojjhangaŋ tasmiŋ samaye bhikkhu bhāveti, vīriyasambojjhango tasmiŋ samaye bhikkhuno bhāvanāpāripūriŋ gacchati.

‘Āraddhavīriyassa uppajjati pīti nirāmisā. Yasmiŋ samaye, bhikkhave, bhikkhuno āraddhavīriyassa uppajjati pīti nirāmisā– pītisambojjhango tasmiŋ samaye bhikkhuno āraddho hoti, pītisambojjhangaŋ tasmiŋ samaye bhikkhu bhāveti, pītisambojjhango tasmiŋ samaye bhikkhuno bhāvanāpāripūriŋ gacchati.

‘Pītimanassa kāyopi passambhati, cittampi passambhati. Yasmiŋ samaye, bhikkhave, bhikkhuno pītimanassa kāyopi passambhati, cittampi passambhati– passaddhisambojjhango tasmiŋ samaye bhikkhuno āraddho hoti, passaddhisambojjhangaŋ tasmiŋ samaye bhikkhu bhāveti, passaddhisambojjhango tasmiŋ samaye bhikkhuno bhāvanāpāripūriŋ gacchati.

‘Passaddhakāyassa sukhino cittaŋ samādhiyati. Yasmiŋ samaye, bhikkhave, bhikkhuno passaddhakāyassa sukhino cittaŋ samādhiyati– samādhisambojjhango tasmiŋ samaye bhikkhuno āraddho hoti, samādhisambojjhangaŋ tasmiŋ samaye bhikkhu bhāveti, samādhisambojjhango tasmiŋ samaye bhikkhuno bhāvanāpāripūriŋ gacchati.

‘So tathāsamāhitaŋ cittaŋ sādhukaŋ ajjhupekkhitā hoti. Yasmiŋ samaye, bhikkhave, bhikkhu tathāsamāhitaŋ cittaŋ sādhukaŋ ajjhupekkhitā hoti– upekkhāsambojjhango tasmiŋ samaye bhikkhuno āraddho hoti, upekkhāsambojjhangaŋ tasmiŋ samaye bhikkhu bhāveti, upekkhāsambojjhango tasmiŋ samaye bhikkhuno bhāvanāpāripūriŋ gacchati.

‘Yasmiŋ samaye, bhikkhave, bhikkhu vedanāsu …pe… citte …pe… dhammesu dhammānupassī viharati– upaţţhitāssa tasmiŋ samaye bhikkhuno sati hoti (p. 3.296) asammuţţhā. Yasmiŋ samaye, bhikkhave, bhikkhuno upaţţhitā sati hoti asammuţţhā– satisambojjhango tasmiŋ samaye bhikkhuno āraddho hoti, satisambojjhangaŋ tasmiŋ samaye bhikkhu bhāveti– satisambojjhango tasmiŋ samaye bhikkhuno bhāvanāpāripūriŋ gacchati …pe….

So tathāsamāhitaŋ cittaŋ sādhukaŋ ajjhupekkhitā hoti. Yasmiŋ samaye, bhikkhave, bhikkhu tathāsamāhitaŋ cittaŋ sādhukaŋ ajjhupekkhitā hoti– upekkhāsambojjhango tasmiŋ samaye bhikkhuno āraddho hoti, upekkhāsambojjhangaŋ tasmiŋ samaye bhikkhu bhāveti, upekkhāsambojjhango tasmiŋ samaye bhikkhuno bhāvanāpāripūriŋ gacchati. Evaŋ bhāvitā kho, bhikkhave, cattāro satipaţţhānā evaŋ bahulīkatā satta bojjhange paripūrenti.

‘Kathaŋ bhāvitā ca, bhikkhave, satta bojjhangā kathaŋ bahulīkatā vijjāvimuttiŋ paripūrenti? Idha, bhikkhave, bhikkhu satisambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ; dhammavicayasambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ …pe… upekkhāsambojjhangaŋ bhāveti vivekanissitaŋ virāganissitaŋ nirodhanissitaŋ vossaggapariņāmiŋ. Evaŋ bhāvitā kho, bhikkhave, satta bojjhangā evaŋ bahulīkatā vijjāvimuttiŋ paripūrentī’ ti. Chaţţhaŋ.

7. Saŋyojanappahānasuttaŋ
993. Ānāpānassatisamādhi, bhikkhave, bhāvito bahulīkato saŋyojanappahānāya saŋvattati …pe…. Sattamaŋ.

8. Anusayasamugghātasuttaŋ
994. …Anusayasamugghātāya saŋvattati…. Aţţhamaŋ.

9. Addhānapariññāsuttaŋ
995. …Addhānapariññāya saŋvattati…. Navamaŋ.

10. Āsavakkhayasuttaŋ
996. Āsavānaŋ (p. 3.297) khayāya saŋvattati. Kathaŋ bhāvito ca, bhikkhave, ānāpānassatisamādhi kathaŋ bahulīkato saŋyojanappahānāya saŋvattati… anusayasamugghātāya saŋvattati… addhānapariññāya saŋvattati… āsavānaŋ khayāya saŋvattati? Idha, bhikkhave, bhikkhu araññagato vā rukkhamūlagato vā …pe. paţinissaggānupassī assasissāmīti sikkhati, paţinissaggānupassī passasissāmīti sikkhati. Evaŋ bhāvito kho, bhikkhave, ānāpānassatisamādhi evaŋ bahulīkato saŋyojanappahānāya saŋvattati …pe… anusayasamugghātāya saŋvattati …pe… addhānapariññāya saŋvattati …pe… āsavānaŋ khayāya saŋvattatīti. Dasamaŋ.

Dutiyo vaggo.

Tassuddānaŋ–

Icchānangalaŋ kankheyyaŋ, ānandā apare duve;

Bhikkhū saŋyojanānusayā, addhānaŋ āsavakkhayanti.

Ānāpānasaŋyuttaŋ dasamaŋ.

11. Sotāpattisaŋyuttaŋ

1. Veļudvāravaggo

1. Cakkavattirājasuttaŋ
997. Sāvatthinidānaŋ (p. 3.298) Tatra kho bhagavā …pe… etadavoca– ‘kiñcāpi, bhikkhave, rājā cakkavattī catunnaŋ dīpānaŋ issariyādhipaccaŋ rajjaŋ kāretvā kāyassa bhedā paraŋ maraņā sugatiŋ saggaŋ lokaŋ upapajjati devānaŋ tāvatiŋsānaŋ sahabyataŋ, so tattha nandane vane accharāsanghaparivuto dibbehi ca pañcahi kāmaguņehi samappito samangībhūto paricāreti, so catūhi dhammehi asamannāgato, atha kho so aparimuttova nirayā aparimutto tiracchānayoniyā aparimutto pettivisayā aparimutto apāyaduggativinipātā. Kiñcāpi, bhikkhave, ariyasāvako piņđiyālopena yāpeti, nantakāni ca dhāreti, so catūhi dhammehi samannāgato, atha kho so parimutto nirayā parimutto tiracchānayoniyā parimutto pettivisayā parimutto apāyaduggativinipātā’.

‘Katamehi catūhi? Idha bhikkhave, ariyasāvako buddhe aveccappasādena samannāgato hoti– “itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā” ti Dhamme aveccappasādena samannāgato hoti– “svākkhāto bhagavatā dhammo sandiţţhiko akāliko ehipassiko opaneyyiko paccattaŋ veditabbo viññūhī” ti. Sanghe aveccappasādena samannāgato hoti– “suppaţipanno bhagavato sāvakasangho, ujuppaţipanno bhagavato sāvakasangho, ñāyappaţipanno bhagavato sāvakasangho, sāmīcippaţipanno bhagavato sāvakasangho, yadidaŋ– cattāri purisayugāni aţţha purisapuggalā, esa bhagavato sāvakasangho āhuneyyo pāhuneyyo dakkhiņeyyo añjalikaraņīyo anuttaraŋ puññakkhettaŋ lokassā” ti. Ariyakantehi sīlehi (p. 3.299) samannāgato hoti akhaņđehi acchiddehi asabalehi akammāsehi bhujissehi viññuppasatthehi aparāmaţţhehi samādhisaŋvattanikehi. Imehi catūhi dhammehi samannāgato hoti. Yo ca, bhikkhave, catunnaŋ dīpānaŋ paţilābho, yo catunnaŋ dhammānaŋ paţilābho catunnaŋ dīpānaŋ paţilābho catunnaŋ dhammānaŋ paţilābhassa kalaŋ nāgghati soļasin’ ti. Paţhamaŋ.

2. Brahmacariyogadhasuttaŋ
998. ‘Catūhi, bhikkhave, dhammehi samannāgato ariyasāvako sotāpanno hoti avinipātadhammo niyato sambodhiparāyaņo.

‘Katamehi catūhi? Idha, bhikkhave, ariyasāvako buddhe aveccappasādena samannāgato hoti– “itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā” ti. Dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. Imehi kho, bhikkhave, catūhi dhammehi samannāgato ariyasāvako sotāpanno hoti avinipātadhammo niyato sambodhiparāyaņo’ ti.

Idamavoca bhagavā. Idaŋ vatvāna sugato athāparaŋ etadavoca satthā–


‘Yesaŋ saddhā ca sīlañca, pasādo dhammadassanaŋ;


Te ve kālena paccenti, brahmacariyogadhaŋ sukhan’ ti. Dutiyaŋ.

3. Dīghāvu-upāsakasuttaŋ
999. Ekaŋ samayaŋ bhagavā rājagahe viharati veļuvane kalandakanivāpe. Tena kho pana samayena dīghāvu upāsako ābādhiko hoti dukkhito bāļhagilāno. Atha kho dīghāvu upāsako pitaraŋ jotikaŋ gahapatiŋ āmantesi– ‘ehi tvaŋ, gahapati, yena bhagavā tenupasankama; upasankamitvā mama vacanena bhagavato pāde sirasā vanda– “dīghāvu, bhante (p. 3.300) upāsako ābādhiko hoti dukkhito bāļhagilāno. So bhagavato pāde sirasā vandatī” ti. Evañca vadehi– “sādhu kira, bhante, bhagavā yena dīghāvussa upāsakassa nivesanaŋ tenupasankamatu anukampaŋ upādāyā”’ ti. ‘Evaŋ, tātā’ ti kho jotiko gahapati dīghāvussa upāsakassa paţissutvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho jotiko gahapati bhagavantaŋ etadavoca– ‘dīghāvu, bhante, upāsako ābādhiko hoti dukkhito bāļhagilāno So bhagavato pāde sirasā vandati. Evañca vadeti– “sādhu kira, bhante, bhagavā yena dīghāvussa upāsakassa nivesanaŋ tenupasankamatu anukampaŋ upādāyā”’ ti. Adhivāsesi bhagavā tuņhībhāvena.

Atha kho bhagavā nivāsetvā pattacīvaramādāya yena dīghāvussa upāsakassa nivesanaŋ tenupasankami; upasankamitvā paññatte āsane nisīdi. Nisajja kho bhagavā dīghāvuŋ upāsakaŋ etadavoca– ‘kacci te, dīghāvu, khamanīyaŋ, kacci yāpanīyaŋ? Kacci dukkhā vedanā paţikkamanti, no abhikkamanti; paţikkamosānaŋ paññāyati, no abhikkamo’ ti? ‘Na me, bhante, khamanīyaŋ, na yāpanīyaŋ. Bāļhā me dukkhā vedanā abhikkamanti, no paţikkamanti; abhikkamosānaŋ paññāyati, no paţikkamo’ ti. ‘Tasmātiha te, dīghāvu, evaŋ sikkhitabbaŋ– “buddhe aveccappasādena samannāgato bhavissāmi– itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavāti. Dhamme …pe… sanghe …pe… ariyakantehi sīlehi samannāgato bhavissāmi akhaņđehi …pe… samādhisaŋvattanikehi”. Evañhi te, dīghāvu, sikkhitabban’ ti.

‘Yānimāni, bhante, bhagavatā cattāri sotāpattiyangāni desitāni, saŋvijjante te dhammā mayi, ahañca tesu dhammesu sandissāmi. Ahañhi, bhante, buddhe aveccappasādena samannāgato– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… ariyakantehi sīlehi samannāgato akhaņđehi …pe… samādhisaŋvattanikehī’ ti ‘Tasmātiha tvaŋ, dīghāvu, imesu catūsu sotāpattiyangesu patiţţhāya cha vijjābhāgiye dhamme uttari bhāveyyāsi. Idha tvaŋ, dīghāvu, sabbasankhāresu aniccānupassī (p. 3.301) viharāhi, anicce dukkhasaññī, dukkhe anattasaññī pahānasaññī virāgasaññī nirodhasaññīti. Evañhi te, dīghāvu, sikkhitabban’ ti.

‘Yeme, bhante, bhagavatā cha vijjābhāgiyā dhammā desitā, saŋvijjante te dhammā mayi, ahañca tesu dhammesu sandissāmi. Ahañhi, bhante, sabbasankhāresu aniccānupassī viharāmi, anicce dukkhasaññī, dukkhe anattasaññī pahānasaññī virāgasaññī nirodhasaññī. Api ca me, bhante, evaŋ hoti– “mā hevāyaŋ jotiko gahapati mamaccayena vighātaŋ āpajjī”’ ti . ‘Mā tvaŋ, tāta dīghāvu, evaŋ manasākāsi. Ingha tvaŋ, tāta dīghāvu, yadeva te bhagavā āha, tadeva tvaŋ sādhukaŋ manasi karohī’ ti.

Atha kho bhagavā dīghāvuŋ upāsakaŋ iminā ovādena ovaditvā uţţhāyāsanā pakkāmi. Atha kho dīghāvu upāsako acirapakkantassa bhagavato kālamakāsi. Atha kho sambahulā bhikkhū yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ – ‘yo so, bhante, dīghāvu nāma upāsako bhagavatā sankhittena ovādena ovadito so kālankato. Tassa kā gati, ko abhisamparāyo’ ti? ‘Paņđito, bhikkhave, dīghāvu upāsako, paccapādi dhammassānudhammaŋ, na ca maŋ dhammādhikaraņaŋ vihesesi . Dīghāvu, bhikkhave, upāsako pañcannaŋ orambhāgiyānaŋ saŋyojanānaŋ parikkhayā opapātiko tattha parinibbāyī anāvattidhammo tasmā lokā’ ti. Tatiyaŋ.

4. Paţhamasāriputtasuttaŋ
1000. Ekaŋ samayaŋ āyasmā ca sāriputto āyasmā ca ānando sāvatthiyaŋ viharanti jetavane anāthapiņđikassa ārāme. Atha kho āyasmā ānando sāyanhasamayaŋ paţisallānā vuţţhito …pe… ekamantaŋ nisinno kho āyasmā ānando āyasmantaŋ sāriputtaŋ etadavoca– ‘katinaŋ nu kho, āvuso sāriputta, dhammānaŋ samannāgamanahetu evamayaŋ pajā bhagavatā byākatā sotāpannā avinipātadhammā niyatā sambodhiparāyaņā’ ti (p. 3.302) ‘Catunnaŋ kho, āvuso, dhammānaŋ samannāgamanahetu evamayaŋ pajā bhagavatā byākatā sotāpannā avinipātadhammā niyatā sambodhiparāyaņā’.

‘Katamesaŋ catunnaŋ? Idhāvuso, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. Imesaŋ kho, āvuso, catunnaŋ dhammānaŋ samannāgamanahetu evamayaŋ pajā bhagavatā byākatā sotāpannā avinipātadhammā niyatā sambodhiparāyaņā’ ti. Catutthaŋ.

5. Dutiyasāriputtasuttaŋ
1001. Atha kho āyasmā sāriputto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ sāriputtaŋ bhagavā etadavoca– ‘“sotāpattiyangaŋ, sotāpattiyangan” ti hidaŋ, sāriputta, vuccati. Katamaŋ nu kho sāriputta, sotāpattiyangan’ ti? ‘Sappurisasaŋsevo hi, bhante, sotāpattiyangaŋ, saddhammassavanaŋ sotāpattiyangaŋ, yonisomanasikāro sotāpattiyangaŋ, dhammānudhammappaţipatti sotāpattiyangan’ ti. ‘Sādhu sādhu, sāriputta! Sappurisasaŋsevo hi, sāriputta, sotāpattiyangaŋ, saddhammassavanaŋ sotāpattiyangaŋ, yonisomanasikāro sotāpattiyangaŋ, dhammānudhammappaţipatti sotāpattiyangaŋ’.

‘“Soto, soto” ti hidaŋ, sāriputta, vuccati. Katamo nu kho, sāriputta, soto’ ti? ‘Ayameva hi, bhante, ariyo aţţhangiko maggo soto, seyyathidaŋ– sammādiţţhi, sammāsankappo, sammāvācā, sammākammanto, sammā-ājīvo, sammāvāyāmo, sammāsati, sammāsamādhī’ ti. ‘Sādhu sādhu, sāriputta! Ayameva hi, sāriputta, ariyo aţţhangiko maggo soto, seyyathidaŋ– sammādiţţhi …pe… sammāsamādhi’.

‘“Sotāpanno sotāpanno” ti hidaŋ, sāriputta, vuccati. Katamo nu kho, sāriputta, sotāpanno’ ti ‘Yo hi, bhante, iminā ariyena aţţhangikena maggena samannāgato ayaŋ vuccati sotāpanno, svāyaŋ āyasmā (p. 3.303) evaŋnāmo evaŋgotto’ ti. ‘Sādhu sādhu, sāriputta! Yo hi, sāriputta, iminā ariyena aţţhangikena maggena samannāgato ayaŋ vuccati sotāpanno, svāyaŋ āyasmā evaŋnāmo evaŋgotto’ ti. Pañcamaŋ.

6. Thapatisuttaŋ
1002. Sāvatthinidānaŋ. Tena kho pana samayena sambahulā bhikkhū bhagavato cīvarakammaŋ karonti– ‘niţţhitacīvaro bhagavā temāsaccayena cārikaŋ pakkamissatī’ ti. Tena kho pana samayena isidattapurāņā thapatayo sādhuke paţivasanti kenacideva karaņīyena. Assosuŋ kho isidattapurāņā thapatayo– ‘sambahulā kira bhikkhū bhagavato cīvarakammaŋ karonti– “niţţhitacīvaro bhagavā temāsaccayena cārikaŋ pakkamissatī”’ ti.

Atha kho isidattapurāņā thapatayo magge purisaŋ ţhapesuŋ– ‘yadā tvaŋ, ambho purisa, passeyyāsi bhagavantaŋ āgacchantaŋ arahantaŋ sammāsambuddhaŋ, atha amhākaŋ āroceyyāsī’ ti. Dvīhatīhaŋ ţhito kho so puriso addasa bhagavantaŋ dūratova āgacchantaŋ. Disvāna yena isidattapurāņā thapatayo tenupasankami; upasankamitvā isidattapurāņe thapatayo etadavoca– ‘ayaŋ so, bhante, bhagavā āgacchati arahaŋ sammāsambuddho. Yassa dāni kālaŋ maññathā’ ti.

Atha kho isidattapurāņā thapatayo yena bhagavā tenupasankamiŋsu; upasankamitvā bhagavantaŋ abhivādetvā bhagavantaŋ piţţhito piţţhito anubandhiŋsu. Atha kho bhagavā maggā okkamma yena aññataraŋ rukkhamūlaŋ tenupasankami; upasankamitvā paññatte āsane nisīdi. Isidattapurāņā thapatayo bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te isidattapurāņā thapatayo bhagavantaŋ etadavocuŋ–

‘Yadā mayaŋ, bhante, bhagavantaŋ suņāma– “sāvatthiyā kosalesu cārikaŋ pakkamissatī” ti, hoti no tasmiŋ samaye anattamanatā hoti domanassaŋ– “dūre no bhagavā bhavissatī” ti. Yadā pana mayaŋ, bhante, bhagavantaŋ suņāma– “sāvatthiyā kosalesu cārikaŋ pakkanto” ti hoti no tasmiŋ samaye anattamanatā hoti domanassaŋ– “dūre no bhagavā”’ ti.

‘Yadā (p. 3.304) pana mayaŋ, bhante, bhagavantaŋ suņāma– “kosalehi mallesu cārikaŋ pakkamissatī” ti, hoti no tasmiŋ samaye anattamanatā hoti domanassaŋ– “dūre no bhagavā bhavissatī” ti. Yadā pana mayaŋ, bhante bhagavantaŋ suņāma– “kosalehi mallesu cārikaŋ pakkanto” ti, hoti no tasmiŋ samaye anattamanatā hoti domanassaŋ– “dūre no bhagavā”’ ti.

‘Yadā pana mayaŋ, bhante, bhagavantaŋ suņāma– “mallehi vajjīsu cārikaŋ pakkamissatī” ti, hoti no tasmiŋ samaye anattamanatā hoti domanassaŋ– “dūre no bhagavā bhavissatī” ti. Yadā pana mayaŋ, bhante, bhagavantaŋ suņāma– “mallehi vajjīsu cārikaŋ pakkanto” ti, hoti no tasmiŋ samaye anattamanatā hoti domanassaŋ– “dūre no bhagavā”’ ti.

‘Yadā pana mayaŋ, bhante, bhagavantaŋ suņāma– “vajjīhi kāsīsu cārikaŋ pakkamissatī” ti, hoti no tasmiŋ samaye anattamanatā hoti domanassaŋ– “dūre no bhagavā bhavissatī” ti. Yadā pana mayaŋ, bhante bhagavantaŋ suņāma– “vajjīhi kāsīsu cārikaŋ pakkanto” ti, hoti no tasmiŋ samaye anattamanatā hoti domanassaŋ– “dūre no bhagavā”’ ti.

‘Yadā pana mayaŋ, bhante, bhagavantaŋ suņāma– “kāsīhi māgadhe cārikaŋ pakkamissatī” ti, hoti no tasmiŋ samaye anattamanatā hoti domanassaŋ– “dūre no bhagavā bhavissatī” ti. Yadā pana mayaŋ, bhante, bhagavantaŋ suņāma– “kāsīhi māgadhe cārikaŋ pakkanto” ti, hoti anappakā no tasmiŋ samaye anattamanatā hoti anappakaŋ domanassaŋ– “dūre no bhagavā”’ ti.

‘Yadā pana mayaŋ, bhante, bhagavantaŋ suņāma– “māgadhehi kāsīsu cārikaŋ pakkamissatī” ti hoti no tasmiŋ samaye attamanatā hoti somanassaŋ– “āsanne no bhagavā bhavissatī” ti. Yadā pana mayaŋ, bhante, bhagavantaŋ suņāma– “māgadhehi kāsīsu cārikaŋ pakkanto” ti, hoti no tasmiŋ samaye attamanatā hoti somanassaŋ– “āsanne no bhagavā”’ ti.

‘Yadā pana mayaŋ, bhante, bhagavantaŋ suņāma– “kāsīhi vajjīsu cārikaŋ pakkamissatī” ti, hoti no tasmiŋ samaye attamanatā hoti somanassaŋ (p. 3.305) “āsanne no bhagavā bhavissatī” ti. Yadā pana mayaŋ, bhante, bhagavantaŋ suņāma– “kāsīhi vajjīsu cārikaŋ pakkanto” ti, hoti no tasmiŋ samaye attamanatā hoti somanassaŋ– “āsanne no bhagavā”’ ti.

‘Yadā pana mayaŋ, bhante, bhagavantaŋ suņāma– “vajjīhi mallesu cārikaŋ pakkamissatī” ti, hoti no tasmiŋ samaye attamanatā hoti somanassaŋ– “āsanne no bhagavā bhavissatī” ti. Yadā pana mayaŋ, bhante, bhagavantaŋ suņāma– “vajjīhi mallesu cārikaŋ pakkanto” ti, hoti no tasmiŋ samaye attamanatā hoti somanassaŋ– “āsanne no bhagavā”’ ti.

‘Yadā pana mayaŋ, bhante, bhagavantaŋ suņāma– “mallehi kosale cārikaŋ pakkamissatī” ti, hoti no tasmiŋ samaye attamanatā hoti somanassaŋ– “āsanne no bhagavā bhavissatī” ti. Yadā pana mayaŋ, bhante, bhagavantaŋ suņāma– “mallehi kosale cārikaŋ pakkanto” ti, hoti no tasmiŋ samaye attamanatā hoti somanassaŋ– “āsanne no bhagavā”’ ti.

‘Yadā pana mayaŋ, bhante, bhagavantaŋ suņāma– “kosalehi sāvatthiŋ cārikaŋ pakkamissatī” ti, hoti no tasmiŋ samaye attamanatā hoti somanassaŋ– “āsanne no bhagavā bhavissatī” ti. Yadā pana mayaŋ, bhante, bhagavantaŋ suņāma– “sāvatthiyaŋ viharati jetavane anāthapiņđikassa ārāme” ti, hoti anappakā no tasmiŋ samaye attamanatā hoti anappakaŋ somanassaŋ– “āsanne no bhagavā”’ ti.

‘Tasmātiha, thapatayo, sambādho gharāvāso rajāpatho, abbhokāso pabbajjā. Alañca pana vo, thapatayo, appamādāyā’ ti. ‘Atthi kho no, bhante, etamhā sambādhā añño sambādho sambādhataro ceva sambādhasankhātataro cā’ ti. ‘Katamo pana vo, thapatayo, etamhā sambādhā añño sambādho sambādhataro ceva sambādhasankhātataro cā’ ti?

‘Idha mayaŋ, bhante, yadā rājā pasenadi kosalo uyyānabhūmiŋ niyyātukāmo hoti, ye te rañño pasenadissa kosalassa nāgā opavayhā te kappetvā, yā tā rañño pasenadissa kosalassa pajāpatiyo piyā manāpā tā ekaŋ purato ekaŋ (p. 3.306) pacchato nisīdāpema. Tāsaŋ kho pana, bhante, bhaginīnaŋ evarūpo gandho hoti, seyyathāpi nāma gandhakaraņđakassa tāvadeva vivariyamānassa, yathā taŋ rājakaññānaŋ gandhena vibhūsitānaŋ. Tāsaŋ kho pana, bhante, bhaginīnaŋ evarūpo kāyasamphasso hoti, seyyathāpi nāma tūlapicuno vā kappāsapicuno vā, yathā taŋ rājakaññānaŋ sukhedhitānaŋ. Tasmiŋ kho pana, bhante, samaye nāgopi rakkhitabbo hoti, tāpi bhaginiyo rakkhitabbā honti, attāpi rakkhitabbo hoti. Na kho pana mayaŋ, bhante, abhijānāma tāsu bhaginīsu pāpakaŋ cittaŋ uppādetā. Ayaŋ kho no, bhante, etamhā sambādhā añño sambādho sambādhataro ceva sambādhasankhātataro cā’ ti.

‘Tasmātiha, thapatayo, sambādho gharāvāso rajāpatho, abbhokāso pabbajjā. Alañca pana vo, thapatayo, appamādāya. Catūhi kho, thapatayo, dhammehi samannāgato ariyasāvako sotāpanno hoti avinipātadhammo niyato sambodhiparāyaņo.

‘Katamehi catūhi? Idha, thapatayo, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… vigatamalamaccherena cetasā ajjhāgāraŋ vasati muttacāgo payatapāņi vossaggarato yācayogo dānasaŋvibhāgarato. Imehi kho, thapatayo, catūhi dhammehi samannāgato ariyasāvako sotāpanno hoti avinipātadhammo niyato sambodhiparāyaņo.

‘Tumhe kho, thapatayo, buddhe aveccappasādena samannāgatā– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… yaŋ kho pana kiñci kule deyyadhammaŋ sabbaŋ taŋ appaţivibhattaŋ sīlavantehi kalyāņadhammehi. Taŋ kiŋ maññatha, thapatayo, katividhā te kosalesu manussā ye tumhākaŋ samasamā, yadidaŋ– dānasaŋvibhāge’ ti? ‘Lābhā no, bhante, suladdhaŋ no, bhante! Yesaŋ no bhagavā evaŋ pajānātī’ ti. Chaţţhaŋ.

7. Veļudvāreyyasuttaŋ
1003. Evaŋ me sutaŋ– ekaŋ samayaŋ bhagavā kosalesu cārikaŋ caramāno mahatā bhikkhusanghena saddhiŋ yena veļudvāraŋ nāma kosalānaŋ brāhmaņagāmo (p. 3.307) tadavasari. Assosuŋ kho te veļudvāreyyakā brāhmaņagahapatikā– ‘samaņo khalu, bho, gotamo sakyaputto sakyakulā pabbajito kosalesu cārikaŋ caramāno mahatā bhikkhusanghena saddhiŋ veļudvāraŋ anuppatto. Taŋ kho pana bhavantaŋ gotamaŋ evaŋ kalyāņo kittisaddo abbhuggato– “itipi so bhagavā arahaŋ sammāsambuddho vijjācaraņasampanno sugato lokavidū anuttaro purisadammasārathi satthā devamanussānaŋ buddho bhagavā . So imaŋ lokaŋ sadevakaŋ samārakaŋ sabrahmakaŋ sassamaņabrāhmaņiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāņaŋ majjhekalyāņaŋ pariyosānakalyāņaŋ sātthaŋ sabyañjanaŋ, kevalaparipuņņaŋ parisuddhaŋ brahmacariyaŋ pakāseti”. Sādhu kho pana tathārūpānaŋ arahataŋ dassanaŋ hotī’ ti.

Atha kho te veļudvāreyyakā brāhmaņagahapatikā yena bhagavā tenupasankamiŋsu; upasankamitvā appekacce bhagavantaŋ abhivādetvā ekamantaŋ nisīdiŋsu. Appekacce bhagavatā saddhiŋ sammodiŋsu; sammodanīyaŋ kathaŋ sāraņīyaŋ vītisāretvā ekamantaŋ nisīdiŋsu. Appekacce yena bhagavā tenañjaliŋ paņāmetvā ekamantaŋ nisīdiŋsu. Appekacce bhagavato santike nāmagottaŋ sāvetvā ekamantaŋ nisīdiŋsu. Appekacce tuņhībhūtā ekamantaŋ nisīdiŋsu. Ekamantaŋ nisinnā kho te veļudvāreyyakā brāhmaņagahapatikā bhagavantaŋ etadavocuŋ – ‘mayaŋ, bho gotama, evankāmā evaŋchandā evaŋ-adhippāyā– puttasambādhasayanaŋ ajjhāvaseyyāma, kāsikacandanaŋ paccanubhaveyyāma, mālāgandhavilepanaŋ dhāreyyāma, jātarūparajataŋ sādiyeyyāma, kāyassa bhedā paraŋ maraņā sugatiŋ saggaŋ lokaŋ upapajjeyyāma. Tesaŋ no bhavaŋ gotamo amhākaŋ evankāmānaŋ evaŋchandānaŋ evaŋ-adhippāyānaŋ tathā dhammaŋ desetu yathā mayaŋ puttasambādhasayanaŋ ajjhāvaseyyāma …pe… sugatiŋ saggaŋ lokaŋ upapajjeyyāmā’ ti.

‘Attūpanāyikaŋ vo, gahapatayo, dhammapariyāyaŋ desessāmi. Taŋ suņātha, sādhukaŋ manasi karotha; bhāsissāmī’ ti. ‘Evaŋ, bho’ ti kho te veļudvāreyyakā brāhmaņagahapatikā bhagavato paccassosuŋ. Bhagavā etadavoca–

‘Katamo (p. 3.308) ca, gahapatayo, attupanāyiko dhammapariyāyo? Idha, gahapatayo, ariyasāvako iti paţisañcikkhati– “ahaŋ khosmi jīvitukāmo amaritukāmo sukhakāmo dukkhappaţikūlo. Yo kho maŋ jīvitukāmaŋ amaritukāmaŋ sukhakāmaŋ dukkhappaţikūlaŋ jīvitā voropeyya, na metaŋ assa piyaŋ manāpaŋ. Ahañceva kho pana paraŋ jīvitukāmaŋ amaritukāmaŋ sukhakāmaŋ dukkhappaţikūlaŋ jīvitā voropeyyaŋ, parassapi taŋ assa appiyaŋ amanāpaŋ. Yo kho myāyaŋ dhammo appiyo amanāpo, parassa peso dhammo appiyo amanāpo. Yo kho myāyaŋ dhammo appiyo amanāpo, kathāhaŋ paraŋ tena saŋyojeyyan” ti! So iti paţisankhāya attanā ca pāņātipātā paţivirato hoti, parañca pāņātipātā veramaņiyā samādapeti, pāņātipātā veramaņiyā ca vaņņaŋ bhāsati. Evamassāyaŋ kāyasamācāro tikoţiparisuddho hoti.

‘Puna caparaŋ, gahapatayo, ariyasāvako iti paţisañcikkhati – “yo kho me adinnaŋ theyyasankhātaŋ ādiyeyya, na metaŋ assa piyaŋ manāpaŋ. Ahañceva kho pana parassa adinnaŋ theyyasankhātaŋ ādiyeyyaŋ, parassapi taŋ assa appiyaŋ amanāpaŋ. Yo kho myāyaŋ dhammo appiyo amanāpo, parassa peso dhammo appiyo amanāpo. Yo kho myāyaŋ dhammo appiyo amanāpo, kathāhaŋ paraŋ tena saŋyojeyyan” ti So iti paţisankhāya attanā ca adinnādānā paţivirato hoti, parañca adinnādānā veramaņiyā samādapeti, adinnādānā veramaņiyā ca vaņņaŋ bhāsati. Evamassāyaŋ kāyasamācāro tikoţiparisuddho hoti.

‘Puna caparaŋ, gahapatayo, ariyasāvako iti paţisañcikkhati – “yo kho me dāresu cārittaŋ āpajjeyya, na metaŋ assa piyaŋ manāpaŋ. Ahañceva kho pana parassa dāresu cārittaŋ āpajjeyyaŋ, parassapi taŋ assa appiyaŋ amanāpaŋ. Yo kho myāyaŋ dhammo appiyo amanāpo, parassa peso dhammo appiyo amanāpo. Yo kho myāyaŋ dhammo appiyo amanāpo, kathāhaŋ paraŋ tena saŋyojeyyan” ti! So iti paţisankhāya attanā ca kāmesumicchācārā paţivirato hoti, parañca kāmesumicchācārā veramaņiyā samādapeti, kāmesumicchācārā veramaņiyā ca vaņņaŋ (p. 3.309) bhāsati. Evamassāyaŋ kāyasamācāro tikoţiparisuddho hoti.

‘Puna caparaŋ, gahapatayo, ariyasāvako iti paţisañcikkhati – “yo kho me musāvādena atthaŋ bhañjeyya, na metaŋ assa piyaŋ manāpaŋ. Ahañceva kho pana parassa musāvādena atthaŋ bhañjeyyaŋ, parassapi taŋ assa appiyaŋ amanāpaŋ. Yo kho myāyaŋ dhammo appiyo amanāpo, parassa peso dhammo appiyo amanāpo. Yo kho myāyaŋ dhammo appiyo amanāpo, kathāhaŋ paraŋ tena saŋyojeyyan” ti! So iti paţisankhāya attanā ca musāvādā paţivirato hoti, parañca musāvādā veramaņiyā samādapeti, musāvādā veramaņiyā ca vaņņaŋ bhāsati. Evamassāyaŋ vacīsamācāro tikoţiparisuddho hoti.

‘Puna caparaŋ, gahapatayo, ariyasāvako iti paţisañcikkhati – yo kho maŋ pisuņāya vācāya mitte bhindeyya, na metaŋ assa piyaŋ manāpaŋ. Ahañceva kho pana paraŋ pisuņāya vācāya mitte bhindeyyaŋ, parassapi taŋ assa appiyaŋ amanāpaŋ …pe… evamassāyaŋ vacīsamācāro tikoţiparisuddho hoti.

‘Puna caparaŋ, gahapatayo, ariyasāvako iti paţisañcikkhati – yo kho maŋ pharusāya vācāya samudācareyya, na metaŋ assa piyaŋ manāpaŋ. Ahañceva kho pana paraŋ pharusāya vācāya samudācareyyaŋ, parassapi taŋ assa appiyaŋ amanāpaŋ. Yo kho myāyaŋ dhammo …pe… evamassāyaŋ vacīsamācāro tikoţiparisuddho hoti.

‘Puna caparaŋ, gahapatayo, ariyasāvako iti paţisañcikkhati – “yo kho maŋ samphabhāsena samphappalāpabhāsena samudācareyya, na metaŋ assa piyaŋ manāpaŋ. Ahañceva kho pana paraŋ samphabhāsena samphappalāpabhāsena samudācareyyaŋ, parassapi taŋ assa appiyaŋ amanāpaŋ. Yo kho myāyaŋ dhammo appiyo amanāpo, parassa peso dhammo appiyo amanāpo. Yo kho myāyaŋ dhammo appiyo amanāpo, kathāhaŋ paraŋ tena saŋyojeyyan” ti! So iti paţisankhāya attanā ca samphappalāpā paţivirato hoti (p. 3.310) parañca samphappalāpā veramaņiyā samādapeti, samphappalāpā veramaņiyā ca vaņņaŋ bhāsati. Evamassāyaŋ vacīsamācāro tikoţiparisuddho hoti.

‘So buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti; dhamme …pe… sanghe aveccappasādena samannāgato hoti suppaţipanno bhagavato sāvakasangho …pe… anuttaraŋ puññakkhettaŋ lokassāti. Ariyakantehi sīlehi samannāgato hoti akhaņđehi …pe… samādhisaŋvattanikehi. Yato kho, gahapatayo, ariyasāvako imehi sattahi saddhammehi samannāgato hoti imehi catūhi ākankhiyehi ţhānehi, so ākankhamāno attanāva attānaŋ byākareyya– “khīņanirayomhi khīņatiracchānayoni khīņapettivisayo khīņāpāyaduggativinipāto, sotāpannohamasmi avinipātadhammo niyato sambodhiparāyaņo”’ ti.

Evaŋ vutte veļudvāreyyakā brāhmaņagahapatikā bhagavantaŋ etadavocuŋ– ‘abhikkantaŋ, bho gotama …pe… ete mayaŋ bhavantaŋ gotamaŋ saraņaŋ gacchāma dhammañca bhikkhusanghañca. Upāsake no bhavaŋ gotamo dhāretu ajjatagge pāņupete saraņaŋ gate’ ti. Sattamaŋ.

8. Paţhamagiñjakāvasathasuttaŋ
1004. Evaŋ me sutaŋ– ekaŋ samayaŋ bhagavā ñātike viharati giñjakāvasathe. Atha kho āyasmā ānando yena bhagavā tenupasankami upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca–

‘Sāļho nāma, bhante, bhikkhu kālankato; tassa kā gati ko abhisamparāyo? Nandā nāma, bhante, bhikkhunī kālankatā; tassā kā gati ko abhisamparāyo? Sudatto nāma, bhante, upāsako kālankato; tassa kā gati ko abhisamparāyo? Sujātā nāma, bhante, upāsikā kālankatā; tassā kā gati, ko abhisamparāyo’ ti?

‘Sāļho (p. 3.311) ānanda, bhikkhu kālankato āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja vihāsi. Nandā, ānanda, bhikkhunī kālankatā pañcannaŋ orambhāgiyānaŋ saŋyojanānaŋ parikkhayā opapātikā tattha parinibbāyinī anāvattidhammā tasmā lokā. Sudatto, ānanda, upāsako kālankato tiņņaŋ saŋyojanānaŋ parikkhayā rāgadosamohānaŋ tanuttā sakadāgāmī; sakideva imaŋ lokaŋ āgantvā dukkhassantaŋ karissati. Sujātā, ānanda, upāsikā kālankatā tiņņaŋ saŋyojanānaŋ parikkhayā sotāpannā avinipātadhammā niyatā sambodhiparāyaņā.

‘Anacchariyaŋ kho panetaŋ, ānanda, yaŋ manussabhūto kālaŋ kareyya; tasmiŋ tasmiŋ ce maŋ kālankate upasankamitvā etamatthaŋ paţipucchissatha. Vihesā pesā, ānanda, assa tathāgatassa. Tasmātihānanda dhammādāsaŋ nāma dhammapariyāyaŋ desessāmi; yena samannāgato ariyasāvako ākankhamāno attanāva attānaŋ byākareyya – “khīņanirayomhi khīņatiracchānayoni khīņapettivisayo khīņāpāyaduggativinipāto, sotāpannohamasmi avinipātadhammo niyato sambodhiparāyaņo”’.

‘Katamo ca so, ānanda, dhammādāso dhammapariyāyo; yena samannāgato ariyasāvako ākankhamāno attanāva attānaŋ byākareyya – “khīņanirayomhi khīņatiracchānayoni khīņapettivisayo khīņāpāyaduggativinipāto, sotāpannohamasmi avinipātadhammo niyato sambodhiparāyaņo”’?

‘Idha, ānanda, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. Ayaŋ kho so, ānanda, dhammādāso dhammapariyāyo; yena samannāgato ariyasāvako ākankhamāno attanāva attānaŋ byākareyya– “khīņanirayomhi khīņatiracchānayoni khīņapettivisayo khīņāpāyaduggativinipāto, sotāpannohamasmi avinipātadhammo niyato sambodhiparāyaņo”’ ti. Aţţhamaŋ.

(Tīņipi suttantāni ekanidānāni).

9. Dutiyagiñjakāvasathasuttaŋ
1005. Ekamantaŋ (p. 3.312) nisinno kho āyasmā ānando bhagavantaŋ etadavoca– ‘asoko nāma, bhante, bhikkhu kālankato; tassa kā gati, ko abhisamparāyo? Asokā nāma, bhante, bhikkhunī kālankatā …pe… asoko nāma, bhante, upāsako kālankato …pe… asokā nāma, bhante, upāsikā kālankatā; tassā kā gati, ko abhisamparāyo’ ti?

‘Asoko, ānanda, bhikkhu kālankato āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja vihāsi …pe… (purimaveyyākaraņena ekanidānaŋ).

‘Ayaŋ kho so, ānanda, dhammādāso dhammapariyāyo; yena samannāgato ariyasāvako ākankhamāno attanāva attānaŋ byākareyya – “khīņanirayomhi khīņatiracchānayoni khīņapettivisayo khīņāpāyaduggativinipāto, sotāpannohamasmi avinipātadhammo niyato sambodhiparāyaņo”’ ti. Navamaŋ.

10. Tatiyagiñjakāvasathasuttaŋ
1006. Ekamantaŋ nisinno kho āyasmā ānando bhagavantaŋ etadavoca– ‘kakkaţo nāma, bhante, ñātike upāsako kālankato; tassa kā gati, ko abhisamparāyo? Kaļibho nāma, bhante, ñātike upāsako …pe… nikato nāma, bhante, ñātike upāsako …pe… kaţissaho nāma, bhante, ñātike upāsako …pe… tuţţho nāma, bhante, ñātike upāsako …pe… santuţţho nāma, bhante, ñātike upāsako …pe… bhaddo nāma, bhante, ñātike upāsako …pe… subhaddo nāma, bhante, ñātike upāsako kālankato; tassa kā gati ko abhisamparāyo’ ti?

‘Kakkaţo ānanda, upāsako kālankato pañcannaŋ orambhāgiyānaŋ saŋyojanānaŋ parikkhayā opapātiko tattha parinibbāyī anāvattidhammo tasmā lokā. Kaļibho, ānanda …pe… nikato, ānanda …pe… kaţissaho, ānanda (p. 3.313) …pe… tuţţho, ānanda …pe… santuţţho, ānanda …pe… bhaddo, ānanda …pe… subhaddo, ānanda, upāsako kālankato pañcannaŋ orambhāgiyānaŋ saŋyojanānaŋ parikkhayā opapātiko tattha parinibbāyī anāvattidhammo tasmā lokā. (sabbe ekagatikā kātabbā).

‘Paropaññāsa, ānanda, ñātike upāsakā kālankatā pañcannaŋ orambhāgiyānaŋ saŋyojanānaŋ parikkhayā opapātikā tattha parinibbāyino anāvattidhammā tasmā lokā. Sādhikanavuti, ānanda, ñātike upāsakā kālankatā tiņņaŋ saŋyojanānaŋ parikkhayā rāgadosamohānaŋ tanuttā sakadāgāmino; sakideva imaŋ lokaŋ āgantvā dukkhassantaŋ karissanti. Chātirekāni kho, ānanda, pañcasatāni ñātike upāsakā kālankatā tiņņaŋ saŋyojanānaŋ parikkhayā sotāpannā avinipātadhammā niyatā sambodhiparāyaņā.

‘Anacchariyaŋ kho panetaŋ, ānanda, yaŋ manussabhūto kālaŋ kareyya; tasmiŋ tasmiŋ ce maŋ kālankate upasankamitvā etamatthaŋ paţipucchissatha. Vihesā pesā, ānanda, assa tathāgatassa. Tasmātihānanda, dhammādāsaŋ nāma dhammapariyāyaŋ desessāmi; yena samannāgato ariyasāvako ākankhamāno attanāva attānaŋ byākareyya – “khīņanirayomhi khīņatiracchānayoni khīņapettivisayo khīņāpāyaduggativinipāto, sotāpannohamasmi avinipātadhammo niyato sambodhiparāyaņo”’.

‘Katamo ca so, ānanda, dhammādāso dhammapariyāyo; yena samannāgato ariyasāvako ākankhamāno attanāva attānaŋ byākareyya – “khīņanirayomhi khīņatiracchānayoni khīņapettivisayo khīņāpāyaduggativinipāto, sotāpannohamasmi avinipātadhammo niyato sambodhiparāyaņo”’.

‘Idhānanda ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. Ayaŋ kho so, ānanda, dhammādāso dhammapariyāyo; yena samannāgato ariyasāvako ākankhamāno attanāva attānaŋ byākareyya– “khīņanirayomhi khīņatiracchānayoni khīņapettivisayo (p. 3.314) khīņāpāyaduggativinipāto, sotāpannohamasmi avinipātadhammo niyato sambodhiparāyaņo”’ ti. Dasamaŋ.

Veļudvāravaggo paţhamo.

Tassuddānaŋ–

Rājā ogadhadīghāvu, sāriputtāpare duve;

Thapatī veļudvāreyyā, giñjakāvasathe tayoti.

2. Rājakārāmavaggo

1. Sahassabhikkhunisanghasuttaŋ
1007. Ekaŋ samayaŋ bhagavā sāvatthiyaŋ viharati rājakārāme. Atha kho sahassabhikkhunisangho yena bhagavā tenupasankami; upasankamitvā bhagavantaŋ abhivādetvā ekamantaŋ aţţhāsi. Ekamantaŋ ţhitā kho tā bhikkhuniyo bhagavā etadavoca–

‘Catūhi kho, bhikkhuniyo, dhammehi samannāgato ariyasāvako sotāpanno hoti avinipātadhammo niyato sambodhiparāyaņo. Katamehi catūhi? Idha, bhikkhuniyo, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… ariyakantehi sīlehi samannāgato hoti, akhaņđehi …pe… samādhisaŋvattanikehi. Imehi kho, bhikkhuniyo, catūhi dhammehi samannāgato ariyasāvako sotāpanno hoti avinipātadhammo niyato sambodhiparāyaņo’ ti. Paţhamaŋ.

2. Brāhmaņasuttaŋ
1008. Sāvatthinidānaŋ ‘Brāhmaņā, bhikkhave, udayagāminiŋ nāma paţipadaŋ paññapenti. Te sāvakaŋ evaŋ samādapenti– “ehi tvaŋ, ambho purisa, kālasseva uţţhāya pācīnamukho yāhi. So tvaŋ mā sobbhaŋ parivajjehi, mā (p. 3.315) papātaŋ, mā khāņuŋ, mā kaņđakaţhānaŋ, mā candaniyaŋ, mā oļigallaŋ. Yattha papateyyāsi tattheva maraņaŋ āgameyyāsi. Evaŋ tvaŋ, ambho purisa, kāyassa bhedā paraŋ maraņā sugatiŋ saggaŋ lokaŋ upapajjissasī”’ ti.

‘Taŋ kho panetaŋ, bhikkhave, brāhmaņānaŋ bālagamanametaŋ mūļhagamanametaŋ na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati. Ahañca kho, bhikkhave, ariyassa vinaye udayagāminiŋ paţipadaŋ paññapemi; yā ekantanibbidāya virāgāya nirodhāya upasamāya abhiññāya sambodhāya nibbānāya saŋvattati.

‘Katamā ca sā, bhikkhave, udayagāminī paţipadā; yā ekantanibbidāya …pe… nibbānāya saŋvattati? Idha bhikkhave, ariyasāvako buddhe aveccappasādena samannāgato hoti– itipi so bhagavā arahaŋ sammāsambuddho …pe… satthā devamanussānaŋ buddho bhagavāti; dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. Ayaŋ kho sā, bhikkhave, udayagāminī paţipadā ekantanibbidāya …pe… nibbānāya saŋvattatī’ ti. Dutiyaŋ.

3. Ānandattherasuttaŋ
1009. Ekaŋ samayaŋ āyasmā ca ānando āyasmā ca sāriputto sāvatthiyaŋ viharanti jetavane anāthapiņđikassa ārāme. Atha kho āyasmā sāriputto sāyanhasamayaŋ paţisallānā vuţţhito yenāyasmā ānando tenupasankami; upasankamitvā āyasmatā ānandena saddhiŋ sammodi. Sammodanīyaŋ kathaŋ sāraņīyaŋ vītisāretvā ekamantaŋ nisīdi. Ekamantaŋ nisinno kho āyasmā sāriputto āyasmantaŋ ānandaŋ etadavoca– ‘katinaŋ kho, āvuso ānanda dhammānaŋ pahānā, katinaŋ dhammānaŋ samannāgamanahetu, evamayaŋ pajā bhagavatā byākatā sotāpannā avinipātadhammā niyatā sambodhiparāyaņā’ ti? ‘Catunnaŋ kho, āvuso, dhammānaŋ pahānā, catunnaŋ dhammānaŋ samannāgamanahetu, evamayaŋ pajā bhagavatā byākatā sotāpannā avinipātadhammā niyatā sambodhiparāyaņā’ ti.

‘Katamesaŋ (p. 3.316) catunnaŋ? Yathārūpena kho, āvuso, buddhe appasādena samannāgato assutavā puthujjano kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati tathārūpassa buddhe appasādo na hoti. Yathārūpena ca kho, āvuso, buddhe aveccappasādena samannāgato sutavā ariyasāvako kāyassa bhedā paraŋ maraņā sugatiŋ saggaŋ lokaŋ upapajjati tathārūpassa buddhe aveccappasādo hoti– itipi so bhagavā …pe… satthā devamanussānaŋ buddho bhagavā’ ti.

‘Yathārūpena ca kho, āvuso, dhamme appasādena samannāgato assutavā puthujjano kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati tathārūpassa dhamme appasādo na hoti. Yathārūpena ca kho, āvuso, dhamme aveccappasādena samannāgato sutavā ariyasāvako kāyassa bhedā paraŋ maraņā sugatiŋ saggaŋ lokaŋ upapajjati tathārūpassa dhamme aveccappasādo hoti– svākkhāto bhagavatā dhammo …pe… viññūhīti.

‘Yathārūpena ca kho, āvuso, sanghe appasādena samannāgato assutavā puthujjano kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati tathārūpassa sanghe appasādo na hoti. Yathārūpena ca kho, āvuso, sanghe aveccappasādena samannāgato sutavā ariyasāvako kāyassa bhedā paraŋ maraņā sugatiŋ saggaŋ lokaŋ upapajjati tathārūpassa sanghe aveccappasādo hoti– suppaţipanno bhagavato sāvakasangho …pe… anuttaraŋ puññakkhettaŋ lokassāti.

‘Yathārūpena ca kho, āvuso, dussīlyena samannāgato assutavā puthujjano kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati tathārūpassa dussīlyaŋ na hoti. Yathārūpehi ca kho, āvuso, ariyakantehi sīlehi samannāgato sutavā ariyasāvako kāyassa bhedā paraŋ maraņā sugatiŋ saggaŋ lokaŋ upapajjati tathārūpāni ariyakantāni sīlāni honti akhaņđāni …pe… samādhisaŋvattanikāni. Imesaŋ kho, āvuso, catunnaŋ dhammānaŋ pahānā imesaŋ catunnaŋ (p. 3.317) dhammānaŋ samannāgamanahetu evamayaŋ pajā bhagavatā byākatā sotāpannā avinipātadhammā niyatā sambodhiparāyaņā’ ti. Tatiyaŋ.

4. Duggatibhayasuttaŋ
1010. ‘Catūhi, bhikkhave, dhammehi samannāgato ariyasāvako sabbaduggatibhayaŋ samatikkanto hoti. Katamehi catūhi? Idha, bhikkhave, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. Imehi kho, bhikkhave, catūhi dhammehi samannāgato ariyasāvako sabbaduggatibhayaŋ samatikkanto hotī’ ti. Catutthaŋ.

5. Duggativinipātabhayasuttaŋ
1011. ‘Catūhi, bhikkhave, dhammehi samannāgato ariyasāvako sabbaduggativinipātabhayaŋ samatikkanto hoti. Katamehi catūhi? Idha, bhikkhave, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. Imehi kho, bhikkhave, catūhi dhammehi samannāgato ariyasāvako sabbaduggativinipātabhayaŋ samatikkanto hotī’ ti. Pañcamaŋ.

6. Paţhamamittāmaccasuttaŋ
1012. ‘Ye te, bhikkhave, anukampeyyātha, ye ca sotabbaŋ maññeyyuŋ– mittā vā amaccā vā ñātī vā sālohitā vā – te, bhikkhave, catūsu sotāpattiyangesu samādapetabbā nivesetabbā, patiţţhāpetabbā. Katamesu catūsu? Buddhe aveccappasāde samādapetabbā, nivesetabbā, patiţţhāpetabbā– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… ariyakantesu sīlesu samādapetabbā, nivesetabbā, patiţţhāpetabbā akhaņđesu …pe… samādhisaŋvattanikesu. Ye te, bhikkhave, anukampeyyātha ye ca sotabbaŋ maññeyyuŋ– mittā vā amaccā (p. 3.318) vā ñātī vā sālohitā vā– te, bhikkhave, imesu catūsu sotāpattiyangesu samādapetabbā, nivesetabbā, patiţţhāpetabbā’ ti. Chaţţhaŋ.

7. Dutiyamittāmaccasuttaŋ
1013. ‘Ye te, bhikkhave, anukampeyyātha, ye ca sotabbaŋ maññeyyuŋ– mittā vā amaccā vā ñātī vā sālohitā vā – te, bhikkhave, catūsu sotāpattiyangesu samādapetabbā, nivesetabbā, patiţţhāpetabbā. Katamesu catūsu? Buddhe aveccappasāde samādapetabbā, nivesetabbā, patiţţhāpetabbā– itipi so bhagavā …pe… satthā devamanussānaŋ buddho bhagavā’ ti.

‘Siyā, bhikkhave, catunnaŋ mahābhūtānaŋ aññathattaŋ– pathavīdhātuyā, āpodhātuyā, tejodhātuyā, vāyodhātuyā– na tveva buddhe aveccappasādena samannāgatassa ariyasāvakassa siyā aññathattaŋ. Tatridaŋ aññathattaŋ– so vata buddhe aveccappasādena samannāgato ariyasāvako nirayaŋ vā tiracchānayoniŋ vā pettivisayaŋ vā upapajjissatī’ ti– netaŋ ţhānaŋ vijjati. ‘Dhamme …pe… sanghe …pe… ariyakantesu sīlesu samādapetabbā, nivesetabbā, patiţţhāpetabbā akhaņđesu …pe… samādhisaŋvattanikesu. Siyā, bhikkhave, catunnaŋ mahābhūtānaŋ aññathattaŋ– pathavīdhātuyā, āpodhātuyā, tejodhātuyā, vāyodhātuyā– na tveva ariyakantehi sīlehi samannāgatassa ariyasāvakassa siyā aññathattaŋ. Tatridaŋ aññathattaŋ– so vata ariyakantehi sīlehi samannāgato ariyasāvako nirayaŋ vā tiracchānayoniŋ vā pettivisayaŋ vā upapajjissatīti– netaŋ ţhānaŋ vijjati. Ye te, bhikkhave, anukampeyyātha, ye ca sotabbaŋ maññeyyuŋ– mittā vā amaccā vā ñātī vā sālohitā vā– te, bhikkhave imesu catūsu sotāpattiyangesu samādapetabbā, nivesetabbā, patiţţhāpetabbā’ ti. Sattamaŋ.

8. Paţhamadevacārikasuttaŋ
1014. Sāvatthinidānaŋ. Atha kho āyasmā mahāmoggallāno– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā (p. 3.319) bāhaŋ samiñjeyya, evameva– jetavane antarahito devesu tāvatiŋsesu pāturahosi. Atha kho sambahulā tāvatiŋsakāyikā devatāyo yenāyasmā mahāmoggallāno tenupasankamiŋsu; upasankamitvā āyasmantaŋ mahāmoggallānaŋ abhivādetvā ekamantaŋ aţţhaŋsu. Ekamantaŋ ţhitā kho tā devatāyo āyasmā mahāmoggallāno etadavoca–

‘Sādhu kho, āvuso, buddhe aveccappasādena samannāgamanaŋ hoti – itipi so bhagavā …pe… satthā devamanussānaŋ buddho bhagavāti. Buddhe aveccappasādena samannāgamanahetu kho, āvuso, evamidhekacce sattā kāyassa bhedā paraŋ maraņā sugatiŋ saggaŋ lokaŋ upapajjanti. Sādhu kho, āvuso, dhamme …pe… sanghe …pe… sādhu kho, āvuso, ariyakantehi sīlehi samannāgamanaŋ hoti akhaņđehi …pe… samādhisaŋvattanikehi. Ariyakantehi sīlehi samannāgamanahetu kho, āvuso, evamidhekacce sattā kāyassa bhedā paraŋ maraņā sugatiŋ saggaŋ lokaŋ upapajjantī’ ti.

‘Sādhu kho, mārisa moggallāna, buddhe aveccappasādena samannāgamanaŋ hoti– itipi so bhagavā …pe… satthā devamanussānaŋ buddho bhagavāti. Buddhe aveccappasādena samannāgamanahetu kho, mārisa moggallāna, evamidhekacce sattā kāyassa bhedā paraŋ maraņā sugatiŋ saggaŋ lokaŋ upapajjanti. Sādhu kho, mārisa moggallāna, dhamme …pe… sanghe …pe… ariyakantehi sīlehi samannāgamanaŋ hoti akhaņđehi …pe… samādhisaŋvattanikehi. Ariyakantehi sīlehi samannāgamanahetu kho, mārisa moggallāna, evamidhekacce sattā kāyassa bhedā paraŋ maraņā sugatiŋ saggaŋ lokaŋ upapajjantī’ ti. Aţţhamaŋ.

9. Dutiyadevacārikasuttaŋ
1015. Sāvatthinidānaŋ Atha kho āyasmā mahāmoggallāno– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva – jetavane antarahito devesu tāvatiŋsesu pāturahosi. Atha kho sambahulā tāvatiŋsakāyikā devatāyo yenāyasmā mahāmoggallāno tenupasankamiŋsu; upasankamitvā āyasmantaŋ mahāmoggallānaŋ abhivādetvā ekamantaŋ aţţhaŋsu. Ekamantaŋ (p. 3.320) ţhitā kho tā devatāyo āyasmā mahāmoggallāno etadavoca–

‘Sādhu kho, āvuso, buddhe aveccappasādena samannāgamanaŋ hoti – itipi so bhagavā …pe… satthā devamanussānaŋ buddho bhagavāti. Buddhe aveccappasādena samannāgamanahetu kho, āvuso, evamidhekacce sattā kāyassa bhedā paraŋ maraņā sugatiŋ saggaŋ lokaŋ upapannā. Sādhu kho, āvuso, dhamme …pe… sanghe …pe… ariyakantehi sīlehi samannāgamanaŋ hoti akhaņđehi …pe… samādhisaŋvattanikehi. Ariyakantehi sīlehi samannāgamanahetu kho, āvuso, evamidhekacce sattā kāyassa bhedā paraŋ maraņā sugatiŋ saggaŋ lokaŋ upapannā’ ti.

‘Sādhu kho, mārisa moggallāna, buddhe aveccappasādena samannāgamanaŋ hoti– itipi so bhagavā …pe… satthā devamanussānaŋ buddho bhagavāti. Buddhe aveccappasādena samannāgamanahetu kho, mārisa moggallāna, evamidhekacce sattā kāyassa bhedā paraŋ maraņā sugatiŋ saggaŋ lokaŋ upapannā. Sādhu kho, mārisa moggallāna, dhamme …pe… sanghe …pe… ariyakantehi sīlehi samannāgamanaŋ hoti akhaņđehi …pe… samādhisaŋvattanikehi. Ariyakantehi sīlehi samannāgamanahetu kho, mārisa moggallāna, evamidhekacce sattā kāyassa bhedā paraŋ maraņā sugatiŋ saggaŋ lokaŋ upapannā’ ti. Navamaŋ.

10. Tatiyadevacārikasuttaŋ
1016. Atha kho bhagavā– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva– jetavane antarahito devesu tāvatiŋsesu pāturahosi. Atha kho sambahulā tāvatiŋsakāyikā devatāyo yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ aţţhaŋsu. Ekamantaŋ ţhitā kho tā devatāyo bhagavā etadavoca –

‘Sādhu kho, āvuso, buddhe aveccappasādena samannāgamanaŋ hoti – itipi so bhagavā …pe… satthā devamanussānaŋ buddho bhagavāti. Buddhe aveccappasādena samannāgamanahetu kho, āvuso, evamidhekacce sattā sotāpannā avinipātadhammā niyatā sambodhiparāyaņā. Sādhu kho, āvuso (p. 3.321) dhamme …pe… sanghe …pe… ariyakantehi sīlehi samannāgamanaŋ hoti akhaņđehi …pe… samādhisaŋvattanikehi. Ariyakantehi sīlehi samannāgamanahetu kho, āvuso, evamidhekacce sattā sotāpannā avinipātadhammā niyatā sambodhiparāyaņā’ ti.

‘Sādhu kho, mārisa, buddhe aveccappasādena samannāgamanaŋ hoti – itipi so bhagavā …pe… satthā devamanussānaŋ buddho bhagavāti. Buddhe aveccappasādena samannāgamanahetu kho, mārisa, evamayaŋ pajā sotāpannā avinipātadhammā niyatā sambodhiparāyaņā. Sādhu kho, mārisa, dhamme …pe… sanghe …pe… ariyakantehi sīlehi samannāgamanaŋ hoti akhaņđehi …pe… samādhisaŋvattanikehi. Ariyakantehi sīlehi samannāgamanahetu kho, mārisa, evamayaŋ pajā sotāpannā avinipātadhammā niyatā sambodhiparāyaņā’ ti. Dasamaŋ.

Rājakārāmavaggo dutiyo.

Tassuddānaŋ–

Sahassabrāhmaņānanda duggati apare duve;

Mittāmaccā duve vuttā, tayo ca devacārikāti.

3. Saraņānivaggo

1. Paţhamamahānāmasuttaŋ
1017. Evaŋ me sutaŋ – ekaŋ samayaŋ bhagavā sakkesu viharati kapilavatthusmiŋ nigrodhārāme. Atha kho mahānāmo sakko yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho mahānāmo sakko bhagavantaŋ etadavoca– ‘idaŋ, bhante, kapilavatthu iddhañceva phītañca bāhujaññaŋ ākiņņamanussaŋ sambādhabyūhaŋ. So khvāhaŋ, bhante, bhagavantaŋ vā payirupāsitvā manobhāvanīye vā bhikkhū sāyanhasamayaŋ kapilavatthuŋ pavisanto; bhantenapi hatthinā samāgacchāmi (p. 3.322) bhantenapi assena samāgacchāmi; bhantenapi rathena samāgacchāmi; bhantenapi sakaţena samāgacchāmi; bhantenapi purisena samāgacchāmi. Tassa mayhaŋ, bhante, tasmiŋ samaye mussateva bhagavantaŋ ārabbha sati, mussati dhammaŋ ārabbha sati, mussati sanghaŋ ārabbha sati. Tassa mayhaŋ, bhante, evaŋ hoti– “imamhi cāhaŋ samaye kālaŋ kareyyaŋ, kā mayhaŋ gati, ko abhisamparāyo”’ ti?

‘Mā bhāyi, mahānāma, mā bhāyi, mahānāma! Apāpakaŋ te maraņaŋ bhavissati apāpikā kālankiriyā . Yassa kassaci, mahānāma, dīgharattaŋ saddhāparibhāvitaŋ cittaŋ sīlaparibhāvitaŋ cittaŋ sutaparibhāvitaŋ cittaŋ cāgaparibhāvitaŋ cittaŋ paññāparibhāvitaŋ cittaŋ, tassa yo hi khvāyaŋ kāyo rūpī cātumahābhūtiko mātāpettikasambhavo odanakummāsūpacayo aniccucchādanaparimaddanabhedanaviddhaŋsanadhammo. Taŋ idheva kākā vā khādanti gijjhā vā khādanti kulalā vā khādanti sunakhā vā khādanti singālā vā khādanti vividhā vā pāņakajātā khādanti; yañca khvassa cittaŋ dīgharattaŋ saddhāparibhāvitaŋ …pe… paññāparibhāvitaŋ taŋ uddhagāmi hoti visesagāmi.

‘Seyyathāpi, mahānāma, puriso sappikumbhaŋ vā telakumbhaŋ vā gambhīraŋ udakarahadaŋ ogāhitvā bhindeyya. Tatra yā assa sakkharā vā kaţhalā vā sā adhogāmī assa, yañca khvassa tatra sappi vā telaŋ vā taŋ uddhagāmi assa visesagāmi. Evameva kho, mahānāma, yassa kassaci dīgharattaŋ saddhāparibhāvitaŋ cittaŋ …pe… paññāparibhāvitaŋ cittaŋ tassa yo hi khvāyaŋ kāyo rūpī cātumahābhūtiko mātāpettikasambhavo odanakummāsūpacayo aniccucchādanaparimaddanabhedanaviddhaŋsanadhammo taŋ idheva kākā vā khādanti gijjhā vā khādanti kulalā vā khādanti sunakhā vā khādanti singālā vā khādanti vividhā vā pāņakajātā khādanti; yañca khvassa cittaŋ dīgharattaŋ saddhāparibhāvitaŋ …pe… paññāparibhāvitaŋ taŋ uddhagāmi hoti visesagāmi. Tuyhaŋ kho pana, mahānāma, dīgharattaŋ saddhāparibhāvitaŋ cittaŋ …pe… paññāparibhāvitaŋ cittaŋ Mā bhāyi, mahānāma (p. 3.323) mā bhāyi, mahānāma! Apāpakaŋ te maraņaŋ bhavissati, apāpikā kālankiriyā’ ti. Paţhamaŋ.

2. Dutiyamahānāmasuttaŋ
1018. Evaŋ me sutaŋ– ekaŋ samayaŋ bhagavā sakkesu viharati kapilavatthusmiŋ nigrodhārāme. Atha kho mahānāmo sakko yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho mahānāmo sakko bhagavantaŋ etadavoca– ‘idaŋ, bhante, kapilavatthu iddhañceva phītañca bāhujaññaŋ ākiņņamanussaŋ sambādhabyūhaŋ. So khvāhaŋ, bhante, bhagavantaŋ vā payirupāsitvā manobhāvanīye vā bhikkhū sāyanhasamayaŋ kapilavatthuŋ pavisanto; bhantenapi hatthinā samāgacchāmi; bhantenapi assena samāgacchāmi; bhantenapi rathena samāgacchāmi; bhante, napi sakaţena samāgacchāmi; bhante, napi purisena samāgacchāmi. Tassa mayhaŋ, bhante, tasmiŋ samaye mussateva bhagavantaŋ ārabbha sati, mussati dhammaŋ ārabbha sati, mussati sanghaŋ ārabbha sati. Tassa mayhaŋ, bhante, evaŋ hoti– “imamhi cāhaŋ samaye kālaŋ kareyyaŋ, kā mayhaŋ gati, ko abhisamparāyo”’ ti?

‘Mā bhāyi, mahānāma, mā bhāyi, mahānāma! Apāpakaŋ te maraņaŋ bhavissati apāpikā kālankiriyā. Catūhi kho, mahānāma, dhammehi samannāgato ariyasāvako nibbānaninno hoti nibbānapoņo nibbānapabbhāro. Katamehi catūhi? Idha, mahānāma, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi.

‘Seyyathāpi mahānāma, rukkho pācīnaninno pācīnapoņo pācīnapabbhāro, so mūlacchinno katamena papateyyā’ ti? ‘Yena, bhante, ninno yena poņo yena pabbhāro’ ti. ‘Evameva kho, mahānāma, imehi catūhi dhammehi samannāgato ariyasāvako nibbānaninno hoti nibbānapoņo nibbānapabbhāro’ ti. Dutiyaŋ.

3. Godhasakkasuttaŋ
1019. Kapilavatthunidānaŋ (p. 3.324) Atha kho mahānāmo sakko yena godhā sakko tenupasankami; upasankamitvā godhaŋ sakkaŋ etadavoca – ‘katihi tvaŋ, godhe, dhammehi samannāgataŋ sotāpannapuggalaŋ ājānāsi avinipātadhammaŋ niyataŋ sambodhiparāyaņan’ ti?

‘Tīhi khvāhaŋ, mahānāma, dhammehi samannāgataŋ sotāpannapuggalaŋ ājānāmi avinipātadhammaŋ niyataŋ sambodhiparāyaņaŋ. Katamehi tīhi? Idha, mahānāma, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe aveccappasādena samannāgato hoti – suppaţipanno bhagavato sāvakasangho …pe… anuttaraŋ puññakkhettaŋ lokassāti. Imehi khvāhaŋ, mahānāma, tīhi dhammehi samannāgataŋ sotāpannapuggalaŋ ājānāmi avinipātadhammaŋ niyataŋ sambodhiparāyaņaŋ.

‘Tvaŋ pana, mahānāma, katihi dhammehi samannāgataŋ sotāpannapuggalaŋ ājānāsi avinipātadhammaŋ niyataŋ sambodhiparāyaņan’ ti? ‘Catūhi khvāhaŋ, godhe, dhammehi samannāgataŋ sotāpannapuggalaŋ ājānāmi avinipātadhammaŋ niyataŋ sambodhiparāyaņaŋ. Katamehi catūhi? Idha, godhe, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. Imehi khvāhaŋ, godhe, catūhi dhammehi samannāgataŋ sotāpannapuggalaŋ ājānāmi avinipātadhammaŋ niyataŋ sambodhiparāyaņan’ ti.

‘Āgamehi tvaŋ, mahānāma, āgamehi tvaŋ, mahānāma! Bhagavāva etaŋ jāneyya etehi dhammehi samannāgataŋ vā asamannāgataŋ vā’ ti. ‘Āyāma, godhe, yena bhagavā tenupasankameyyāma; upasankamitvā bhagavato etamatthaŋ ārocessāmā’ ti. Atha kho mahānāmo sakko godhā ca sakko yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinno kho mahānāmo sakko bhagavantaŋ etadavoca–

‘Idhāhaŋ (p. 3.325) bhante, yena godhā sakko tenupasankamiŋ; upasankamitvā godhaŋ sakkaŋ etadavocaŋ– “katihi tvaŋ, godhe, dhammehi samannāgataŋ sotāpannapuggalaŋ ājānāsi avinipātadhammaŋ niyataŋ sambodhiparāyaņaŋ”? Evaŋ vutte, bhante, godhā sakko maŋ etadavoca–

‘Tīhi khvāhaŋ, mahānāma, dhammehi samannāgataŋ sotāpannapuggalaŋ ājānāmi avinipātadhammaŋ niyataŋ sambodhiparāyaņaŋ. Katamehi tīhi? Idha, mahānāma, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe aveccappasādena samannāgato hoti – suppaţipanno bhagavato sāvakasangho …pe… anuttaraŋ puññakkhettaŋ lokassāti. Imehi khvāhaŋ, mahānāma, tīhi dhammehi samannāgataŋ sotāpannapuggalaŋ ājānāmi avinipātadhammaŋ niyataŋ sambodhiparāyaņaŋ. Tvaŋ pana, mahānāma, katamehi dhammehi samannāgataŋ sotāpannapuggalaŋ ājānāsi avinipātadhammaŋ niyataŋ sambodhiparāyaņan’ ti?

‘Evaŋ vuttāhaŋ, bhante, godhaŋ sakkaŋ etadavocaŋ– “catūhi khvāhaŋ, godhe, dhammehi samannāgataŋ sotāpannapuggalaŋ ājānāmi avinipātadhammaŋ niyataŋ sambodhiparāyaņaŋ. Katamehi catūhi? Idha, godhe, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. Imehi khvāhaŋ, godhe, catūhi dhammehi samannāgataŋ sotāpannapuggalaŋ ājānāmi avinipātadhammaŋ niyataŋ sambodhiparāyaņan”’ ti.

‘Evaŋ vutte, bhante, godhā sakko maŋ etadavoca– “āgamehi tvaŋ, mahānāma, āgamehi tvaŋ, mahānāma! Bhagavāva etaŋ jāneyya etehi dhammehi samannāgataŋ vā asamannāgataŋ vā”’ ti. ‘Idha bhante, kocideva dhammo samuppādo uppajjeyya, ekato assa bhagavā ekato bhikkhusangho ca. Yeneva bhagavā tenevāhaŋ assaŋ. Evaŋ pasannaŋ maŋ, bhante, bhagavā dhāretu. Idha, bhante, kocideva dhammo samuppādo uppajjeyya, ekato assa bhagavā ekato bhikkhusangho bhikkhunisangho ca. Yeneva bhagavā tenevāhaŋ assaŋ. Evaŋ pasannaŋ maŋ, bhante, bhagavā dhāretu. Idha, bhante, kocideva dhammo samuppādo uppajjeyya, ekato assa bhagavā ekato bhikkhusangho (p. 3.326) bhikkhunisangho ca upāsakā ca. Yeneva bhagavā tenevāhaŋ assaŋ. Evaŋ pasannaŋ maŋ, bhante, bhagavā dhāretu. Idha, bhante, kocideva dhammo samuppādo uppajjeyya, ekato assa bhagavā ekato bhikkhusangho bhikkhunisangho upāsakā upāsikāyo ca. Yeneva bhagavā tenevāhaŋ assaŋ. Evaŋ pasannaŋ maŋ, bhante, bhagavā dhāretu. Idha, bhante, kocideva dhammo samuppādo uppajjeyya, ekato assa bhagavā ekato bhikkhusangho bhikkhunisangho upāsakā upāsikāyo sadevako ca loko samārako sabrahmako sassamaņabrāhmaņī pajā sadevamanussā. Yeneva bhagavā tenevāhaŋ assaŋ. Evaŋ pasannaŋ maŋ, bhante, bhagavā dhāretū’ ti. ‘Evaŋvādī tvaŋ, godhe, mahānāmaŋ sakkaŋ kiŋ vadesī’ ti? ‘Evaŋvādāhaŋ, bhante, mahānāmaŋ sakkaŋ na kiñci vadāmi, aññatra kalyāņā aññatra kusalā’ ti. Tatiyaŋ.

4. Paţhamasaraņānisakkasuttaŋ
1020. Kapilavatthunidānaŋ Tena kho pana samayena saraņāni sakko kālankato hoti. So bhagavatā byākato– ‘sotāpanno avinipātadhammo niyato sambodhiparāyaņo’ ti. Tatra sudaŋ sambahulā sakkā sangamma samāgamma ujjhāyanti khīyanti vipācenti– ‘acchariyaŋ vata, bho, abbhutaŋ vata, bho! Ettha dāni ko na sotāpanno bhavissati! Yatra hi nāma saraņāni sakko kālankato; so bhagavatā byākato– “sotāpanno avinipātadhammo niyato sambodhiparāyaņo” ti. Saraņāni sakko sikkhādubbalyamāpādi, majjapānaŋ apāyī’ ti.

Atha kho mahānāmo sakko yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho mahānāmo sakko bhagavantaŋ etadavoca– ‘idha, bhante, saraņāni sakko kālankato. So bhagavatā byākato– “sotāpanno avinipātadhammo niyato sambodhiparāyaņo” ti. Tatra sudaŋ, bhante, sambahulā sakkā sangamma samāgamma ujjhāyanti khīyanti vipācenti – ‘acchariyaŋ vata bho, abbhutaŋ vata bho! Ettha dāni ko na sotapanno bhavissati! Yatra hi nāma saraņāni sakko kālankato; so bhagavatā byākato (p. 3.327) “sotāpanno avinipātadhammo niyato sambodhiparāyaņo” ti. Saraņāni sakko sikkhādubbalyamāpādi, majjapānaŋ apāyī’ ti.

‘Yo so, mahānāma, dīgharattaŋ upāsako buddhaŋ saraņaŋ gato dhammaŋ saraņaŋ gato sanghaŋ saraņaŋ gato, so kathaŋ vinipātaŋ gaccheyya! Yañhi taŋ, mahānāma, sammā vadamāno vadeyya– “dīgharattaŋ upāsako buddhaŋ saraņaŋ gato dhammaŋ saraņaŋ gato sanghaŋ saraņaŋ gato” ti, saraņāni sakkaŋ sammā vadamāno vadeyya. Saraņāni mahānāma, sakko dīgharattaŋ upāsako buddhaŋ saraņaŋ gato dhammaŋ saraņaŋ gato sanghaŋ saraņaŋ gato. So kathaŋ vinipātaŋ gaccheyya!

‘Idha, mahānāma, ekacco puggalo buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… hāsapañño javanapañño vimuttiyā ca samannāgato. So āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Ayampi kho, mahānāma, puggalo parimutto nirayā parimutto tiracchānayoniyā parimutto pettivisayā parimutto apāyaduggativinipātā.

‘Idha pana, mahānāma, ekacco puggalo buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… hāsapañño javanapañño na ca vimuttiyā samannāgato. So pañcannaŋ orambhāgiyānaŋ saŋyojanānaŋ parikkhayā opapātiko hoti tattha parinibbāyī anāvattidhammo tasmā lokā. Ayampi kho, mahānāma, puggalo parimutto nirayā parimutto tiracchānayoniyā parimutto pettivisayā parimutto apāyaduggativinipātā.

‘Idha pana, mahānāma, ekacco puggalo buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… na hāsapañño na javanapañño na ca vimuttiyā samannāgato. So tiņņaŋ saŋyojanānaŋ parikkhayā rāgadosamohānaŋ tanuttā sakadāgāmī hoti, sakideva imaŋ lokaŋ āgantvā dukkhassantaŋ karoti (p. 3.328) Ayampi kho, mahānāma, puggalo parimutto nirayā parimutto tiracchānayoniyā parimutto pettivisayā parimutto apāyaduggativinipātā.

‘Idha pana, mahānāma, ekacco puggalo buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti; dhamme …pe… sanghe …pe… na hāsapañño na javanapañño na ca vimuttiyā samannāgato. So tiņņaŋ saŋyojanānaŋ parikkhayā sotāpanno hoti avinipātadhammo niyato sambodhiparāyaņoti Ayampi kho, mahānāma, puggalo parimutto nirayā parimutto tiracchānayoniyā parimutto pettivisayā parimutto apāyaduggativinipātā.

‘Idha pana, mahānāma, ekacco puggalo na heva kho buddhe aveccappasādena samannāgato hoti… na dhamme …pe… na sanghe …pe… na hāsapañño na javanapañño na ca vimuttiyā samannāgato. Api cassa ime dhammā honti– saddhindriyaŋ, vīriyindriyaŋ, satindriyaŋ, samādhindriyaŋ, paññindriyaŋ. Tathāgatappaveditā cassa dhammā paññāya mattaso nijjhānaŋ khamanti. Ayampi kho, mahānāma, puggalo agantā nirayaŋ agantā tiracchānayoniŋ agantā pettivisayaŋ agantā apāyaŋ duggatiŋ vinipātaŋ.

‘Idha pana, mahānāma, ekacco puggalo na heva kho buddhe aveccappasādena samannāgato hoti… na dhamme …pe… na sanghe …pe… na hāsapañño na javanapañño na ca vimuttiyā samannāgato, api cassa ime dhammā honti saddhindriyaŋ …pe… paññindriyaŋ. Tathāgate cassa saddhāmattaŋ hoti pemamattaŋ. Ayampi kho, mahānāma, puggalo agantā nirayaŋ agantā tiracchānayoniŋ agantā pettivisayaŋ agantā apāyaŋ duggatiŋ vinipātaŋ. Ime cepi, mahānāma, mahāsālā subhāsitaŋ dubbhāsitaŋ ājāneyyuŋ, ime cāhaŋ mahāsāle byākareyyaŋ– “sotāpannā avinipātadhammā niyatā sambodhiparāyaņā” ti; kimangaŋ pana saraņāniŋ sakkaŋ. Saraņāni, mahānāma, sakko maraņakāle sikkhaŋ samādiyī’ ti. Catutthaŋ.

5. Dutiyasaraņānisakkasuttaŋ
1021. Kapilavatthunidānaŋ (p. 3.329) Tena kho pana samayena saraņāni sakko kālankato hoti. So bhagavatā byākato– ‘sotāpanno avinipātadhammo niyato sambodhiparāyaņo’ ti. Tatra sudaŋ sambahulā sakkā sangamma samāgamma ujjhāyanti khīyanti vipācenti– ‘acchariyaŋ vata, bho, abbhutaŋ vata, bho! Ettha dāni ko na sotāpanno bhavissati! Yatra hi nāma saraņāni sakko kālankato. So bhagavatā byākato– “sotāpanno avinipātadhammo niyato sambodhiparāyaņo” ti. Saraņāni sakko sikkhāya aparipūrakārī ahosī’ ti. Atha kho mahānāmo sakko yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho mahānāmo sakko bhagavantaŋ etadavoca–

‘Idha, bhante, saraņāni sakko kālankato. So bhagavatā byākato– “sotāpanno avinipātadhammo niyato sambodhiparāyaņo” ti. Tatra sudaŋ, bhante, sambahulā sakkā sangamma samāgamma ujjhāyanti khīyanti vipācenti– “acchariyaŋ vata, bho, abbhutaŋ vata, bho! Ettha dāni ko na sotāpanno bhavissati! Yatra hi nāma saraņāni sakko kālankato. So bhagavatā byākato– sotāpanno avinipātadhammo niyato sambodhiparāyaņoti. Saraņāni sakko sikkhāya aparipūrakārī ahosī”’ ti.

‘Yo so, mahānāma, dīgharattaŋ upāsako buddhaŋ saraņaŋ gato dhammaŋ saraņaŋ gato sanghaŋ saraņaŋ gato, so kathaŋ vinipātaŋ gaccheyya! Yañhi taŋ, mahānāma, sammā vadamāno vadeyya– “dīgharattaŋ upāsako buddhaŋ saraņaŋ gato dhammaŋ saraņaŋ gato sanghaŋ saraņaŋ gato”, saraņāniŋ sakkaŋ sammā vadamāno vadeyya. Saraņāni, mahānāma, sakko dīgharattaŋ upāsako buddhaŋ saraņaŋ gato dhammaŋ saraņaŋ gato sanghaŋ saraņaŋ gato, so kathaŋ vinipātaŋ gaccheyya!

‘Idha, mahānāma, ekacco puggalo buddhe ekantagato hoti abhippasanno– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… hāsapañño javanapañño vimuttiyā ca samannāgato (p. 3.330) So āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharati. Ayampi kho, mahānāma puggalo parimutto nirayā parimutto tiracchānayoniyā parimutto pettivisayā parimutto apāyaduggativinipātā.

‘Idha pana, mahānāma, ekacco puggalo buddhe ekantagato hoti abhippasanno– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… hāsapañño javanapañño na ca vimuttiyā samannāgato. So pañcannaŋ orambhāgiyānaŋ saŋyojanānaŋ parikkhayā antarāparinibbāyī hoti, upahaccaparinibbāyī hoti, asankhāraparinibbāyī hoti, sasankhāraparinibbāyī hoti, uddhaŋsoto hoti akaniţţhagāmī. Ayampi kho, mahānāma, puggalo parimutto nirayā parimutto tiracchānayoniyā parimutto pettivisayā parimutto apāyaduggativinipātā.

‘Idha pana, mahānāma, ekacco puggalo buddhe ekantagato hoti abhippasanno– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… na hāsapañño na javanapañño na ca vimuttiyā samannāgato. So tiņņaŋ saŋyojanānaŋ parikkhayā rāgadosamohānaŋ tanuttā sakadāgāmī hoti, sakideva imaŋ lokaŋ āgantvā dukkhassantaŋ karoti. Ayampi kho, mahānāma puggalo parimutto nirayā parimutto tiracchānayoniyā parimutto pettivisayā parimutto apāyaduggativinipātā.

‘Idha pana, mahānāma, ekacco puggalo buddhe ekantagato hoti abhippasanno– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… na hāsapañño na javanapañño na ca vimuttiyā samannāgato. So tiņņaŋ saŋyojanānaŋ parikkhayā sotāpanno hoti avinipātadhammo niyato sambodhiparāyaņo. Ayampi kho, mahānāma, puggalo parimutto nirayā parimutto tiracchānayoniyā parimutto pettivisayā parimutto apāyaduggativinipātā.

‘Idha pana, mahānāma, ekacco puggalo na heva kho buddhe ekantagato hoti abhippasanno …pe… na dhamme …pe… na sanghe …pe… na hāsapañño na javanapañño na ca vimuttiyā samannāgato; api cassa ime dhammā honti– saddhindriyaŋ (p. 3.331) …pe… paññindriyaŋ. Tathāgatappaveditā cassa dhammā paññāya mattaso nijjhānaŋ khamanti. Ayampi kho, mahānāma, puggalo agantā nirayaŋ agantā tiracchānayoniŋ agantā pettivisayaŋ agantā apāyaŋ duggatiŋ vinipātaŋ.

‘Idha pana, mahānāma, ekacco puggalo na heva kho buddhe ekantagato hoti abhippasanno… na dhamme …pe… na sanghe …pe… na hāsapañño na javanapañño na ca vimuttiyā samannāgato; api cassa ime dhammā honti– saddhindriyaŋ …pe… paññindriyaŋ. Tathāgate cassa saddhāmattaŋ hoti pemamattaŋ. Ayampi kho, mahānāma, puggalo agantā nirayaŋ agantā tiracchānayoniŋ agantā pettivisayaŋ agantā apāyaŋ duggatiŋ vinipātaŋ.

‘Seyyathāpi, mahānāma, dukkhettaŋ dubbhūmaŋ avihatakhāņukaŋ, bījāni cassu khaņđāni pūtīni vātātapahatāni asārādāni asukhasayitāni, devo ca na sammā dhāraŋ anuppaveccheyya. Api nu tāni bījāni vuddhiŋ virūļhiŋ vepullaŋ āpajjeyyun’ ti? ‘No hetaŋ, bhante’. ‘Evameva kho, mahānāma, idha dhammo durakkhāto hoti duppavedito aniyyāniko anupasamasaŋvattaniko asammāsambuddhappavedito– idamahaŋ dukkhettasmiŋ vadāmi. Tasmiñca dhamme sāvako viharati dhammānudhammappaţipanno sāmīcippaţipanno anudhammacārī– idamahaŋ dubbījasmiŋ vadāmi’.

‘Seyyathāpi, mahānāma, sukhettaŋ subhūmaŋ suvihatakhāņukaŋ, bījāni cassu akhaņđāni apūtīni avātātapahatāni sārādāni sukhasayitāni; devo ca sammā dhāraŋ anuppaveccheyya. Api nu tāni bījāni vuddhiŋ virūļhiŋ vepullaŋ āpajjeyyun’ ti? ‘Evaŋ, bhante’. ‘Evameva kho, mahānāma, idha dhammo svākkhāto hoti suppavedito niyyāniko upasamasaŋvattaniko sammāsambuddhappavedito– idamahaŋ sukhettasmiŋ vadāmi. Tasmiñca dhamme sāvako viharati dhammānudhammappaţipanno sāmīcippaţipanno anudhammacārī– idamahaŋ subījasmiŋ vadāmi. Kimangaŋ pana saraņāniŋ sakkaŋ! Saraņāni, mahānāma, sakko maraņakāle sikkhāya paripūrakārī ahosī’ ti. Pañcamaŋ.

6. Paţhama-anāthapiņđikasuttaŋ
1022. Sāvatthinidānaŋ (p. 3.332) Tena kho pana samayena anāthapiņđiko gahapati ābādhiko hoti dukkhito bāļhagilāno. Atha kho anāthapiņđiko gahapati aññataraŋ purisaŋ āmantesi– ‘ehi tvaŋ, ambho purisa, yenāyasmā sāriputto tenupasankama; upasankamitvā mama vacanena āyasmato sāriputtassa pāde sirasā vanda – “anāthapiņđiko, bhante, gahapati ābādhiko dukkhito bāļhagilāno. So āyasmato sāriputtassa pāde sirasā vandatī” ti. Evañca vadehi– “sādhu kira, bhante, āyasmā sāriputto yena anāthapiņđikassa gahapatissa nivesanaŋ tenupasankamatu anukampaŋ upādāyā”’ ti.

‘Evaŋ bhante’ ti kho so puriso anāthapiņđikassa gahapatissa paţissutvā yenāyasmā sāriputto tenupasankami; upasankamitvā āyasmantaŋ sāriputtaŋ abhivādetvā ekamantaŋ nisīdi. Ekamantaŋ nisinno kho so puriso āyasmantaŋ sāriputtaŋ etadavoca–

‘Anāthapiņđiko, bhante, gahapati ābādhiko dukkhito bāļhagilāno. So āyasmato sāriputtassa pāde sirasā vandati. Evañca vadati– “sādhu kira, bhante, āyasmā sāriputto yena anāthapiņđikassa gahapatissa nivesanaŋ tenupasankamatu anukampaŋ upādāyā”’ ti. Adhivāsesi kho āyasmā sāriputto tuņhībhāvena.

Atha kho āyasmā sāriputto pubbaņhasamayaŋ nivāsetvā pattacīvaramādāya āyasmatā ānandena pacchāsamaņena yena anāthapiņđikassa gahapatissa nivesanaŋ tenupasankami; upasankamitvā paññatte āsane nisīdi. Nisajja kho āyasmā sāriputto anāthapiņđikaŋ gahapatiŋ etadavoca– ‘kacci te, gahapati, khamanīyaŋ kacci yāpanīyaŋ? Kacci dukkhā vedanā paţikkamanti, no abhikkamanti; paţikkamosānaŋ paññāyati, no abhikkamo’ ti? ‘Na me, bhante, khamanīyaŋ, na yāpanīyaŋ. Bāļhā me dukkhā vedanā abhikkamanti, no paţikkamanti; abhikkamosānaŋ paññāyati, no paţikkamo’ ti.

‘Yathārūpena kho, gahapati, buddhe appasādena samannāgato assutavā puthujjano kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati (p. 3.333) tathārūpo te buddhe appasādo natthi. Atthi ca kho te, gahapati, buddhe aveccappasādo– itipi so bhagavā …pe… satthā devamanussānaŋ buddho bhagavāti. Tañca pana te buddhe aveccappasādaŋ attani samanupassato ţhānaso vedanā paţippassambheyya.

‘Yathārūpena kho, gahapati, dhamme appasādena samannāgato assutavā puthujjano kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati, tathārūpo te dhamme appasādo natthi. Atthi ca kho te, gahapati, dhamme aveccappasādo – svākkhāto bhagavatā dhammo …pe… paccattaŋ veditabbo viññūhīti. Tañca pana te dhamme aveccappasādaŋ attani samanupassato ţhānaso vedanā paţippassambheyya.

‘Yathārūpena kho, gahapati, sanghe appasādena samannāgato assutavā puthujjano kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati, tathārūpo te sanghe appasādo natthi. Atthi ca kho te, gahapati, sanghe aveccappasādo– suppaţipanno bhagavato sāvakasangho …pe… anuttaraŋ puññakkhettaŋ lokassāti. Tañca pana te sanghe aveccappasādaŋ attani samanupassato ţhānaso vedanā paţippassambheyya.

‘Yathārūpena kho, gahapati, dussīlyena samannāgato assutavā puthujjano kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati, tathārūpaŋ te dussīlyaŋ natthi. Atthi ca kho te, gahapati, ariyakantāni sīlāni …pe… samādhisaŋvattanikāni. Tāni ca pana te ariyakantāni sīlāni attani samanupassato ţhānaso vedanā paţippassambheyya.

‘Yathārūpāya kho, gahapati, micchādiţţhiyā samannāgato assutavā puthujjano kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati, tathārūpā te micchādiţţhi natthi. Atthi ca kho te, gahapati, sammādiţţhi. Tañca pana te sammādiţţhiŋ attani samanupassato ţhānaso vedanā paţippassambheyya.

‘Yathārūpena kho, gahapati, micchāsankappena samannāgato assutavā puthujjano kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati (p. 3.334) tathārūpo te micchāsankappo natthi. Atthi ca kho te, gahapati, sammāsankappo. Tañca pana te sammāsankappaŋ attani samanupassato ţhānaso vedanā paţippassambheyya.

‘Yathārūpāya kho, gahapati, micchāvācāya samannāgato assutavā puthujjano kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati, tathārūpā te micchāvācā natthi. Atthi ca kho te, gahapati, sammāvācā. Tañca pana te sammāvācaŋ attani samanupassato ţhānaso vedanā paţippassambheyya.

‘Yathārūpena kho, gahapati, micchākammantena samannāgato assutavā puthujjano kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati, tathārūpo te micchākammanto natthi. Atthi ca kho te, gahapati, sammākammanto. Tañca pana te sammākammantaŋ attani samanupassato ţhānaso vedanā paţippassambheyya.

‘Yathārūpena kho, gahapati, micchā-ājīvena samannāgato assutavā puthujjano kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati, tathārūpo te micchā-ājīvo natthi. Atthi ca kho te, gahapati, sammā-ājīvo. Tañca pana te sammā-ājīvaŋ attani samanupassato ţhānaso vedanā paţippassambheyya.

‘Yathārūpena kho, gahapati, micchāvāyāmena samannāgato assutavā puthujjano kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati, tathārūpo te micchāvāyāmo natthi. Atthi ca kho te, gahapati, sammāvāyāmo. Tañca pana te sammāvāyāmaŋ attani samanupassato ţhānaso vedanā paţippassambheyya.

‘Yathārūpāya kho, gahapati, micchāsatiyā samannāgato assutavā puthujjano kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati, tathārūpā te micchāsati natthi. Atthi ca kho te, gahapati, sammāsati. Tañca pana te sammāsatiŋ attani samanupassato ţhānaso vedanā paţippassambheyya.

‘Yathārūpena kho, gahapati, micchāsamādhinā samannāgato assutavā puthujjano kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati (p. 3.335) tathārūpo te micchāsamādhi natthi. Atthi ca kho te, gahapati, sammāsamādhi. Tañca pana te sammāsamādhiŋ attani samanupassato ţhānaso vedanā paţippassambheyya.

‘Yathārūpena kho, gahapati, micchāñāņena samannāgato assutavā puthujjano kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati, tathārūpaŋ te micchāñāņaŋ natthi. Atthi ca kho te, gahapati, sammāñāņaŋ. Tañca pana te sammāñāņaŋ attani samanupassato ţhānaso vedanā paţippassambheyya.

‘Yathārūpāya kho, gahapati, micchāvimuttiyā samannāgato assutavā puthujjano kāyassa bhedā paraŋ maraņā apāyaŋ duggatiŋ vinipātaŋ nirayaŋ upapajjati, tathārūpā te micchāvimutti natthi. Atthi ca kho te, gahapati, sammāvimutti. Tañca pana te sammāvimuttiŋ attani samanupassato ţhānaso vedanā paţippassambheyyā’ ti.

Atha kho anāthapiņđikassa gahapatissa ţhānaso vedanā paţippassambhiŋsu. Atha kho anāthapiņđiko gahapati āyasmantañca sāriputtaŋ āyasmantañca ānandaŋ sakeneva thālipākena parivisi. Atha kho anāthapiņđiko gahapati āyasmantaŋ sāriputtaŋ bhuttāviŋ onītapattapāņiŋ aññataraŋ nīcāsanaŋ gahetvā ekamantaŋ nisīdi. Ekamantaŋ nisinnaŋ kho anāthapiņđikaŋ gahapatiŋ āyasmā sāriputto imāhi gāthāhi anumodi–


‘Yassa saddhā tathāgate, acalā suppatiţţhitā;


Sīlañca yassa kalyāņaŋ, ariyakantaŋ pasaŋsitaŋ.


‘Sanghe pasādo yassatthi, ujubhūtañca dassanaŋ;


Adaliddoti taŋ āhu, amoghaŋ tassa jīvitaŋ.


‘Tasmā saddhañca sīlañca, pasādaŋ dhammadassanaŋ;


Anuyuñjetha medhāvī, saraŋ buddhānasāsanan’ ti.

Atha kho āyasmā sāriputto anāthapiņđikaŋ gahapatiŋ imāhi gāthāhi anumoditvā uţţhāyāsanā pakkāmi.

Atha (p. 3.336) kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ ānandaŋ bhagavā etadavoca– ‘handa! Kuto nu tvaŋ, ānanda, āgacchasi divādivassā’ ti? ‘Āyasmatā, bhante, sāriputtena anāthapiņđiko gahapati iminā ca iminā ca ovādena ovadito’ ti. ‘Paņđito, ānanda, sāriputto; mahāpañño, ānanda, sāriputto, yatra hi nāma cattāri sotāpattiyangāni dasahākārehi vibhajissatī’ ti. Chaţţhaŋ.

7. Dutiya-anāthapiņđikasuttaŋ
1023. Sāvatthinidānaŋ. Tena kho pana samayena anāthapiņđiko gahapati ābādhiko hoti dukkhito bāļhagilāno. Atha kho anāthapiņđiko gahapati aññataraŋ purisaŋ āmantesi– ‘ehi tvaŋ, ambho purisa, yenāyasmā ānando tenupasankama; upasankamitvā mama vacanena āyasmato ānandassa pāde sirasā vanda – “anāthapiņđiko, bhante, gahapati ābādhiko dukkhito bāļhagilāno. So āyasmato ānandassa pāde sirasā vandatī” ti. Evañca vadehi– “sādhu kira, bhante, āyasmā ānando yena anāthapiņđikassa gahapatissa nivesanaŋ tenupasankamatu anukampaŋ upādāyā”’ ti.

‘Evaŋ, bhante’ ti kho so puriso anāthapiņđikassa gahapatissa paţissutvā yenāyasmā ānando tenupasankami; upasankamitvā āyasmantaŋ ānandaŋ abhivādetvā ekamantaŋ nisīdi. Ekamantaŋ nisinno kho so puriso āyasmantaŋ ānandaŋ etadavoca– ‘anāthapiņđiko, bhante, gahapati ābādhiko dukkhito bāļhagilāno. So āyasmato ānandassa pāde sirasā vandati. Evañca vadati– “sādhu kira, bhante, āyasmā ānando yena anāthapiņđikassa gahapatissa nivesanaŋ tenupasankamatu anukampaŋ upādāyā”’ ti. Adhivāsesi kho āyasmā ānando tuņhībhāvena.

Atha kho āyasmā ānando pubbaņhasamayaŋ nivāsetvā pattacīvaramādāya yena anāthapiņđikassa gahapatissa nivesanaŋ tenupasankami; upasankamitvā paññatte āsane nisīdi. Nisajja kho āyasmā ānando anāthapiņđikaŋ (p. 3.337) gahapatiŋ etadavoca– ‘kacci te, gahapati, khamanīyaŋ, kacci yāpanīyaŋ? Kacci dukkhā vedanā paţikkamanti, no abhikkamanti; paţikkamosānaŋ paññāyati, no abhikkamo’ ti? ‘Na me, bhante, khamanīyaŋ na yāpanīyaŋ. Bāļhā me dukkhā vedanā abhikkamanti, no paţikkamanti; abhikkamosānaŋ paññāyati, no paţikkamo’ ti.

‘Catūhi kho, gahapati, dhammehi samannāgatassa assutavato puthujjanassa hoti uttāso, hoti chambhitattaŋ, hoti samparāyikaŋ maraņabhayaŋ. Katamehi catūhi? Idha, gahapati, assutavā puthujjano buddhe appasādena samannāgato hoti. Tañca panassa buddhe appasādaŋ attani samanupassato hoti uttāso, hoti chambhitattaŋ, hoti samparāyikaŋ maraņabhayaŋ.

‘Puna caparaŋ, gahapati, assutavā puthujjano dhamme appasādena samannāgato hoti. Tañca panassa dhamme appasādaŋ attani samanupassato hoti uttāso, hoti chambhitattaŋ, hoti samparāyikaŋ maraņabhayaŋ.

‘Puna caparaŋ, gahapati, assutavā puthujjano sanghe appasādena samannāgato hoti. Tañca panassa sanghe appasādaŋ attani samanupassato hoti uttāso, hoti chambhitattaŋ, hoti samparāyikaŋ maraņabhayaŋ.

‘Puna caparaŋ, gahapati, assutavā puthujjano dussīlyena samannāgato hoti. Tañca panassa dussīlyaŋ attani samanupassato hoti uttāso, hoti chambhitattaŋ, hoti samparāyikaŋ maraņabhayaŋ. Imehi kho, gahapati, catūhi dhammehi samannāgatassa assutavato puthujjanassa hoti uttāso, hoti chambhitattaŋ, hoti samparāyikaŋ maraņabhayaŋ.

‘Catūhi kho, gahapati, dhammehi samannāgatassa sutavato ariyasāvakassa na hoti uttāso, na hoti chambhitattaŋ, na hoti samparāyikaŋ maraņabhayaŋ. Katamehi catūhi? Idha, gahapati, sutavā ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Tañca panassa buddhe aveccappasādaŋ attani samanupassato na hoti uttāso, na hoti chambhitattaŋ, na hoti samparāyikaŋ maraņabhayaŋ.

‘Puna caparaŋ, gahapati, sutavā ariyasāvako dhamme aveccappasādena samannāgato hoti– svākkhāto bhagavatā dhammo …pe… paccattaŋ veditabbo (p. 3.338) viññūhīti. Tañca panassa dhamme aveccappasādaŋ attani samanupassato na hoti uttāso, na hoti chambhitattaŋ, na hoti samparāyikaŋ maraņabhayaŋ.

‘Puna caparaŋ, gahapati, sutavā ariyasāvako sanghe aveccappasādena samannāgato hoti– suppaţipanno bhagavato sāvakasangho …pe… anuttaraŋ puññakkhettaŋ lokassāti. Tañca panassa sanghe aveccappasādaŋ attani samanupassato na hoti uttāso, na hoti chambhitattaŋ, na hoti samparāyikaŋ maraņabhayaŋ.

‘Puna caparaŋ, gahapati, sutavā ariyasāvako ariyakantehi sīlehi samannāgato hoti akhaņđehi …pe… samādhisaŋvattanikehi. Tāni ca panassa ariyakantāni sīlāni attani samanupassato na hoti uttāso, na hoti chambhitattaŋ, na hoti samparāyikaŋ maraņabhayaŋ. Imehi kho, gahapati, catūhi dhammehi samannāgatassa sutavato ariyasāvakassa na hoti uttāso, na hoti chambhitattaŋ, na hoti samparāyikaŋ maraņabhayan’ ti.

‘Nāhaŋ, bhante ānanda, bhāyāmi. Kyāhaŋ bhāyissāmi! Ahañhi, bhante, buddhe aveccappasādena samannāgato homi– itipi so bhagavā …pe… satthā devamanussānaŋ buddho bhagavāti. Dhamme …pe… sanghe aveccappasādena samannāgato homi– suppaţipanno bhagavato sāvakasangho …pe… anuttaraŋ puññakkhettaŋ lokassāti. Yāni cimāni, bhante, bhagavatā gihisāmīcikāni sikkhāpadāni desitāni, nāhaŋ tesaŋ kiñci attani khaņđaŋ samanupassāmī’ ti ‘Lābhā te, gahapati, suladdhaŋ te, gahapati! Sotāpattiphalaŋ tayā, gahapati, byākatan’ ti. Sattamaŋ.

8. Paţhamabhayaverūpasantasuttaŋ
1024. Sāvatthinidānaŋ. Ekamantaŋ nisinnaŋ kho anāthapiņđikaŋ gahapatiŋ bhagavā etadavoca– ‘yato kho, gahapati, ariyasāvakassa pañca bhayāni verāni vūpasantāni ca honti, catūhi ca sotāpattiyangehi samannāgato hoti, ariyo cassa ñāyo paññāya sudiţţho hoti suppaţividdho, so ākankhamāno attanāva attānaŋ byākareyya– “khīņanirayomhi khīņatiracchānayoni (p. 3.339) khīņapettivisayo khīņāpāyaduggativinipāto; sotāpannohamasmi avinipātadhammo niyato sambodhiparāyaņo”’.

‘Katamāni pañca bhayāni verāni vūpasantāni honti? Yaŋ, gahapati, pāņātipātī pāņātipātappaccayā diţţhadhammikampi bhayaŋ veraŋ pasavati, samparāyikampi bhayaŋ veraŋ pasavati, cetasikampi dukkhaŋ domanassaŋ paţisaŋvediyati. Pāņātipātā paţiviratassa evaŋ taŋ bhayaŋ veraŋ vūpasantaŋ hoti. Yaŋ, gahapati, adinnādāyī …pe… yaŋ, gahapati, kāmesumicchācārī …pe… yaŋ, gahapati, musāvādī …pe… yaŋ, gahapati, surāmerayamajjappamādaţţhāyī surāmerayamajjappamādaţţhānappaccayā diţţhadhammikampi bhayaŋ veraŋ pasavati, samparāyikampi bhayaŋ veraŋ pasavati, cetasikampi dukkhaŋ domanassaŋ paţisaŋvediyati. Surāmerayamajjappamādaţţhānā paţiviratassa evaŋ taŋ bhayaŋ veraŋ vūpasantaŋ hoti. Imāni pañca bhayāni verāni vūpasantāni honti.

‘Katamehi catūhi sotāpattiyangehi samannāgato hoti? Idha, gahapati, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. Imehi catūhi sotāpattiyangehi samannāgato hoti.

‘Katamo cassa ariyo ñāyo paññāya sudiţţho hoti suppaţividdho? Idha, gahapati, ariyasāvako paţiccasamuppādaññeva sādhukaŋ yoniso manasi karoti– iti imasmiŋ sati idaŋ hoti, imassuppādā idaŋ uppajjati; iti imasmiŋ asati idaŋ na hoti, imassa nirodhā idaŋ nirujjhati; yadidaŋ avijjāpaccayā sankhārā, sankhārapaccayā viññāņaŋ …pe… evametassa kevalassa dukkhakkhandhassa samudayo hoti. Avijjāya tveva asesavirāganirodhā sankhāranirodho …pe… phassanirodhā vedanānirodho, vedanānirodhā taņhānirodho… evametassa kevalassa dukkhakkhandhassa nirodho hoti. Ayamassa ariyo ñāyo paññāya sudiţţho hoti suppaţividdho.

‘Yato kho, gahapati, ariyasāvakassa imāni pañca bhayāni verāni vūpasantāni honti, imehi catūhi sotāpattiyangehi samannāgato hoti, ayañcassa ariyo ñāyo paññāya sudiţţho hoti suppaţividdho (p. 3.340) So ākankhamāno attanāva attānaŋ byākareyya– “khīņanirayomhi khīņatiracchānayoni khīņapettivisayo khīņāpāyaduggativinipāto; sotāpannohamasmi avinipātadhammo niyato sambodhiparāyaņo”’ ti. Aţţhamaŋ.

9. Dutiyabhayaverūpasantasuttaŋ
1025. Sāvatthinidānaŋ …pe… ‘yato kho, bhikkhave, ariyasāvakassa imāni pañca bhayāni verāni vūpasantāni honti, imehi catūhi sotāpattiyangehi samannāgato hoti, ayañcassa ariyo ñāyo paññāya sudiţţho hoti suppaţividdho; so ākankhamāno attanāva attānaŋ byākareyya– “khīņanirayomhi khīņatiracchānayoni khīņapettivisayo khīņāpāyaduggativinipāto; sotāpannohamasmi avinipātadhammo niyato sambodhiparāyaņo”’ ti. Navamaŋ.

10. Nandakalicchavisuttaŋ
1026. Ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho nandako licchavimahāmatto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho nandakaŋ licchavimahāmattaŋ bhagavā etadavoca –

‘Catūhi kho, nandaka, dhammehi samannāgato ariyasāvako sotāpanno hoti avinipātadhammo niyato sambodhiparāyaņo. Katamehi catūhi? Idha, nandaka, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. Imehi kho, nandaka, catūhi dhammehi samannāgato ariyasāvako sotāpanno hoti avinipātadhammo niyato sambodhiparāyaņo.

‘Imehi ca pana, nandaka, catūhi dhammehi samannāgato ariyasāvako āyunā saŋyutto hoti dibbenapi mānusenapi; vaņņena saŋyutto hoti dibbenapi mānusenapi; sukhena saŋyutto hoti dibbenapi mānusenapi; yasena saŋyutto hoti dibbenapi mānusenapi; ādhipateyyena saŋyutto hoti dibbenapi mānusenapi. Taŋ kho panāhaŋ, nandaka (p. 3.341) nāññassa samaņassa vā brāhmaņassa vā sutvā vadāmi. Api ca yadeva mayā sāmaŋ ñātaŋ sāmaŋ diţţhaŋ sāmaŋ viditaŋ, tadevāhaŋ vadāmī’ ti.

Evaŋ vutte aññataro puriso nandakaŋ licchavimahāmattaŋ etadavoca – ‘nahānakālo, bhante’ ti. ‘Alaŋ dāni, bhaņe, etena bāhirena nahānena. Alamidaŋ ajjhattaŋ nahānaŋ bhavissati, yadidaŋ– bhagavati pasādo’ ti. Dasamaŋ.

Saraņānivaggo tatiyo.

Tassuddānaŋ–

Mahānāmena dve vuttā, godhā ca saraņā duve;

Duve anāthapiņđikā, duve verabhayena ca.

Licchavī dasamo vutto, vaggo tena pavuccatīti.

4. Puññābhisandavaggo

1. Paţhamapuññābhisandasuttaŋ
1027. Sāvatthinidānaŋ ‘Cattārome, bhikkhave, puññābhisandā kusalābhisandā sukhassāhārā. Katame cattāro? Idha, bhikkhave, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Ayaŋ paţhamo puññābhisando kusalābhisando sukhassāhāro.

‘Puna caparaŋ, bhikkhave, ariyasāvako dhamme aveccappasādena samannāgato hoti– svākkhāto bhagavatā dhammo …pe… paccattaŋ veditabbo viññūhīti. Ayaŋ dutiyo puññābhisando kusalābhisando sukhassāhāro.

‘Puna caparaŋ, bhikkhave, ariyasāvako sanghe aveccappasādena samannāgato hoti– suppaţipanno bhagavato sāvakasangho …pe… anuttaraŋ puññakkhettaŋ lokassāti. Ayaŋ tatiyo puññābhisando kusalābhisando sukhassāhāro.

‘Puna (p. 3.342) caparaŋ, bhikkhave, ariyasāvako ariyakantehi sīlehi samannāgato hoti akhaņđehi …pe… samādhisaŋvattanikehi. Ayaŋ catuttho puññābhisando kusalābhisando sukhassāhāro. Ime kho, bhikkhave, cattāro puññābhisandā kusalābhisandā sukhassāhārā’ ti. Paţhamaŋ.

2. Dutiyapuññābhisandasuttaŋ
1028. ‘Cattārome, bhikkhave, puññābhisandā kusalābhisandā sukhassāhārā. Katame cattāro? Idha, bhikkhave, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Ayaŋ paţhamo puññābhisando kusalābhisando sukhassāhāro.

‘Puna caparaŋ, bhikkhave, ariyasāvako dhamme …pe… sanghe …pe….

‘Puna caparaŋ, bhikkhave, ariyasāvako vigatamalamaccherena cetasā agāraŋ ajjhāvasati muttacāgo payatapāņi vossaggarato yācayogo dānasaŋvibhāgarato. Ayaŋ catuttho puññābhisando kusalābhisando sukhassāhāro. Ime kho, bhikkhave, cattāro puññābhisandā kusalābhisandā sukhassāhārā’ ti. Dutiyaŋ.

3. Tatiyapuññābhisandasuttaŋ
1029. ‘Cattārome, bhikkhave, puññābhisandā kusalābhisandā sukhassāhārā. Katame cattāro? Idha, bhikkhave, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Ayaŋ paţhamo puññābhisando kusalābhisando sukhassāhāro.

‘Puna caparaŋ, bhikkhave, ariyasāvako dhamme …pe… sanghe …pe….

‘Puna caparaŋ, bhikkhave, ariyasāvako paññavā hoti udayatthagāminiyā paññāya samannāgato ariyāya nibbedhikāya sammā dukkhakkhayagāminiyā. Ayaŋ catuttho puññābhisando kusalābhisando sukhassāhāro. Ime kho, bhikkhave, cattāro puññābhisandā kusalābhisandā sukhassāhārā’ ti. Tatiyaŋ.

4. Paţhamadevapadasuttaŋ
1030. Sāvatthinidānaŋ (p. 3.343) Cattārimāni, bhikkhave, devānaŋ devapadāni avisuddhānaŋ sattānaŋ visuddhiyā apariyodātānaŋ sattānaŋ pariyodapanāya.

Katamāni cattāri? Idha, bhikkhave, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Idaŋ paţhamaŋ devānaŋ devapadaŋ avisuddhānaŋ sattānaŋ visuddhiyā apariyodātānaŋ sattānaŋ pariyodapanāya.

‘Puna caparaŋ, bhikkhave, ariyasāvako dhamme …pe… sanghe …pe….

‘Puna caparaŋ, bhikkhave, ariyasāvako ariyakantehi sīlehi samannāgato hoti akhaņđehi …pe… samādhisaŋvattanikehi. Idaŋ catutthaŋ devānaŋ devapadaŋ avisuddhānaŋ sattānaŋ visuddhiyā apariyodātānaŋ sattānaŋ pariyodapanāya. Imāni kho, bhikkhave, cattāri devānaŋ devapadāni avisuddhānaŋ sattānaŋ visuddhiyā apariyodātānaŋ sattānaŋ pariyodapanāyā’ ti. Catutthaŋ.

5. Dutiyadevapadasuttaŋ
1031. ‘Cattārimāni, bhikkhave, devānaŋ devapadāni avisuddhānaŋ sattānaŋ visuddhiyā apariyodātānaŋ sattānaŋ pariyodapanāya.

‘Katamāni cattāri? Idha, bhikkhave, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. So iti paţisañcikkhati– “kiŋ nu kho devānaŋ devapadan” ti? So evaŋ pajānāti– “abyābajjhaparame khvāhaŋ etarahi deve suņāmi. Na ca kho panāhaŋ kiñci byābādhemi tasaŋ vā thāvaraŋ vā. Addhāhaŋ devapadadhammasamannāgato viharāmī”’ ti. Idaŋ paţhamaŋ devānaŋ devapadaŋ avisuddhānaŋ sattānaŋ visuddhiyā apariyodātānaŋ sattānaŋ pariyodapanāya.

‘Puna caparaŋ, bhikkhave, ariyasāvako dhamme …pe… sanghe …pe….

‘Puna caparaŋ, bhikkhave, ariyasāvako ariyakantehi sīlehi samannāgato hoti akhaņđehi …pe… samādhisaŋvattanikehi. So iti paţisañcikkhati– “kiŋ nu kho devānaŋ devapadan” ti So evaŋ pajānāti– “abyābajjhaparame (p. 3.344) khvāhaŋ etarahi deve suņāmi. Na kho panāhaŋ kiñci byābādhemi tasaŋ vā thāvaraŋ vā. Addhāhaŋ devapadadhammasamannāgato viharāmī” ti. Idaŋ catutthaŋ devānaŋ devapadaŋ avisuddhānaŋ sattānaŋ visuddhiyā apariyodātānaŋ sattānaŋ pariyodapanāya. Imāni kho, bhikkhave, cattāri devānaŋ devapadāni avisuddhānaŋ sattānaŋ visuddhiyā apariyodātānaŋ sattānaŋ pariyodapanāyā’ ti. Pañcamaŋ.

6. Devasabhāgasuttaŋ
1032. ‘Catūhi, bhikkhave, dhammehi samannāgataŋ attamanā devā sabhāgataŋ kathenti. Katamehi catūhi? Idha, bhikkhave, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Yā tā devatā buddhe aveccappasādena samannāgatā ito cutā tatrūpapannā tāsaŋ evaŋ hoti – “yathārūpena kho mayaŋ buddhe aveccappasādena samannāgatā tato cutā idhūpapannā, ariyasāvakopi tathārūpena buddhe aveccappasādena samannāgato ehīti devānaŋ santike”’ ti.

‘Puna caparaŋ, bhikkhave, ariyasāvako dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. Yā tā devatā ariyakantehi sīlehi samannāgatā ito cutā tatrūpapannā tāsaŋ evaŋ hoti– “yathārūpehi kho mayaŋ ariyakantehi sīlehi samannāgatā tato cutā idhūpapannā, ariyasāvakopi tathārūpehi ariyakantehi sīlehi samannāgato ehīti devānaŋ santike” ti. Imehi kho, bhikkhave, catūhi dhammehi samannāgataŋ attamanā devā sabhāgataŋ kathentī’ ti. Chaţţhaŋ.

7. Mahānāmasuttaŋ
1033. Ekaŋ samayaŋ bhagavā sakkesu viharati kapilavatthusmiŋ nigrodhārāme. Atha kho mahānāmo sakko yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho mahānāmo sakko bhagavantaŋ etadavoca–

‘Kittāvatā nu kho, bhante, upāsako hotī’ ti? ‘Yato kho, mahānāma, buddhaŋ saraņaŋ gato hoti, dhammaŋ saraņaŋ gato hoti, sanghaŋ (p. 3.345) saraņaŋ gato hoti– ettāvatā kho, mahānāma, upāsako hotī’ ti.

‘Kittāvatā pana, bhante, upāsako sīlasampanno hotī’ ti? ‘Yato kho, mahānāma, upāsako pāņātipātā paţivirato hoti, adinnādānā paţivirato hoti, kāmesumicchācārā paţivirato hoti, musāvādā paţivirato hoti, surāmerayamajjappamādaţţhānā paţivirato hoti,– ettāvatā kho, mahānāma, upāsako sīlasampanno hotī’ ti.

‘Kittāvatā pana, bhante, upāsako saddhāsampanno hotī’ ti? ‘Idha, mahānāma, upāsako saddho hoti, saddahati tathāgatassa bodhiŋ – itipi so bhagavā …pe… satthā devamanussānaŋ buddho bhagavāti. Ettāvatā kho, mahānāma, upāsako saddhāsampanno hotī’ ti.

‘Kittāvatā pana, bhante, upāsako cāgasampanno hotī’ ti? ‘Idha, mahānāma, upāsako vigatamalamaccherena cetasā agāraŋ ajjhāvasati muttacāgo payatapāņi vossaggarato yācayogo dānasaŋvibhāgarato– ettāvatā kho, mahānāma, upāsako cāgasampanno hotī’ ti.

‘Kittāvatā pana, bhante, upāsako paññāsampanno hotī’ ti? ‘Idha, mahānāma, upāsako paññavā hoti udayatthagāminiyā paññāya samannāgato ariyāya nibbedhikāya sammā dukkhakkhayagāminiyā– ettāvatā kho, mahānāma, upāsako paññāsampanno hotī’ ti. Sattamaŋ.

8. Vassasuttaŋ
1034. ‘Seyyathāpi bhikkhave, uparipabbate thullaphusitake deve vassante taŋ udakaŋ yathāninnaŋ pavattamānaŋ pabbatakandarapadarasākhā paripūreti, pabbatakandarapadarasākhā paripūrā kusobbhe paripūrenti, kusobbhā paripūrā mahāsobbhe paripūrenti, mahāsobbhā paripūrā kunnadiyo paripūrenti, kunnadiyo paripūrā mahānadiyo paripūrenti, mahānadiyo paripūrā mahāsamuddaŋ paripūrenti; evameva kho, bhikkhave, ariyasāvakassa yo ca buddhe aveccappasādo, yo ca dhamme aveccappasādo, yo ca sanghe (p. 3.346) aveccappasādo, yāni ca ariyakantāni sīlāni– ime dhammā sandamānā pāraŋ gantvā āsavānaŋ khayāya saŋvattantī’ ti. Aţţhamaŋ.

9. Kāļigodhasuttaŋ
1035. Ekaŋ samayaŋ bhagavā sakkesu viharati kapilavatthusmiŋ nigrodhārāme. Atha kho bhagavā pubbaņhasamayaŋ nivāsetvā pattacīvaramādāya yena kāļigodhāya sākiyāniyā nivesanaŋ tenupasankami; upasankamitvā paññatte āsane nisīdi. Atha kho kāļigodhā sākiyānī yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho kāļigodhaŋ sākiyāniŋ bhagavā etadavoca–

‘Catūhi kho, godhe, dhammehi samannāgatā ariyasāvikā sotāpannā hoti avinipātadhammā niyatā sambodhiparāyaņā. Katamehi catūhi? Idha, godhe, ariyasāvikā buddhe aveccappasādena samannāgatā hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… vigatamalamaccherena cetasā agāraŋ ajjhāvasati muttacāgā payatapāņinī vossaggaratā yācayogā dānasaŋvibhāgaratā. Imehi kho, godhe, catūhi dhammehi samannāgatā ariyasāvikā sotāpannā hoti avinipātadhammā niyatā sambodhiparāyaņā’ ti.

‘Yānimāni, bhante, bhagavatā cattāri sotāpattiyangāni desitāni, saŋvijjante te dhammā mayi, ahañca tesu dhammesu sandissāmi. Ahañhi, bhante, buddhe aveccappasādena samannāgatā– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… yaŋ kho pana kiñci kule deyyadhammaŋ sabbaŋ taŋ appaţivibhattaŋ sīlavantehi kalyāņadhammehī’ ti. ‘Lābhā te, godhe, suladdhaŋ te, godhe! Sotāpattiphalaŋ tayā, godhe, byākatan’ ti. Navamaŋ.

10. Nandiyasakkasuttaŋ
1036. Ekaŋ samayaŋ bhagavā sakkesu viharati kapilavatthusmiŋ nigrodhārāme. Atha kho nandiyo sakko yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho (p. 3.347) nandiyo sakko bhagavantaŋ etadavoca– ‘yasseva nu kho, bhante, ariyasāvakassa cattāri sotāpattiyangāni sabbena sabbaŋ sabbathā sabbaŋ natthi sveva nu kho, bhante, ariyasāvako pamādavihārī’ ti.

‘“Yassa kho, nandiya, cattāri sotāpattiyangāni sabbena sabbaŋ sabbathā sabbaŋ natthi tamahaŋ bāhiro puthujjanapakkhe ţhito” ti vadāmi. Api ca, nandiya, yathā ariyasāvako pamādavihārī ceva hoti, appamādavihārī ca taŋ suņāhi, sādhukaŋ manasi karohi; bhāsissāmī’ ti. ‘Evaŋ bhante’ ti kho nandiyo sakko bhagavato paccassosi. Bhagavā etadavoca–

‘Kathañca, nandiya, ariyasāvako pamādavihārī hoti? Idha nandiya, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. So tena buddhe aveccappasādena santuţţho na uttari vāyamati divā pavivekāya, rattiŋ paţisallānāya. Tassa evaŋ pamattassa viharato pāmojjaŋ na hoti. Pāmojje asati, pīti na hoti. Pītiyā asati, passaddhi na hoti. Passaddhiyā asati, dukkhaŋ viharati. Dukkhino cittaŋ na samādhiyati. Asamāhite citte dhammā na pātubhavanti. Dhammānaŋ apātubhāvā pamādavihārī tveva sankhyaŋ gacchati.

‘Puna caparaŋ, nandiya, ariyasāvako dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. So tehi ariyakantehi sīlehi santuţţho na uttari vāyamati divā pavivekāya rattiŋ paţisallānāya. Tassa evaŋ pamattassa viharato pāmojjaŋ na hoti. Pāmojje asati, pīti na hoti. Pītiyā asati, passaddhi na hoti. Passaddhiyā asati, dukkhaŋ viharati. Dukkhino cittaŋ na samādhiyati Asamāhite citte dhammā na pātubhavanti. Dhammānaŋ apātubhāvā pamādavihārī tveva sankhyaŋ gacchati. Evaŋ kho, nandiya, ariyasāvako pamādavihārī hoti.

‘Kathañca, nandiya, ariyasāvako appamādavihārī hoti? Idha, nandiya, ariyasāvako buddhe aveccappasādena samannāgato hoti – itipi so bhagavā …pe… satthā devamanussānaŋ buddho bhagavāti. So tena buddhe aveccappasādena asantuţţho uttari vāyamati divā pavivekāya rattiŋ paţisallānāya. Tassa evaŋ appamattassa viharato pāmojjaŋ jāyati. Pamuditassa (p. 3.348) pīti jāyati. Pītimanassa kāyo passambhati. Passaddhakāyo sukhaŋ vediyati. Sukhino cittaŋ samādhiyati. Samāhite citte dhammā pātubhavanti. Dhammānaŋ pātubhāvā appamādavihārī tveva sankhyaŋ gacchati

‘Puna caparaŋ, nandiya, ariyasāvako dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. So tehi ariyakantehi sīlehi asantuţţho uttari vāyamati divā pavivekāya rattiŋ paţisallānāya Tassa evaŋ appamattassa viharato pāmojjaŋ jāyati. Pamuditassa pīti jāyati. Pītimanassa kāyo passambhati. Passaddhakāyo sukhaŋ vediyati. Sukhino cittaŋ samādhiyati. Samāhite citte dhammā pātubhavanti. Dhammānaŋ pātubhāvā appamādavihārī tveva sankhyaŋ gacchati. Evaŋ kho, nandiya, ariyasāvako appamādavihārī hotī’ ti. Dasamaŋ.

Puññābhisandavaggo catuttho.

Tassuddānaŋ–

Abhisandā tayo vuttā, duve devapadāni ca;

Sabhāgataŋ mahānāmo, vassaŋ kāļī ca nandiyāti.

5. Sagāthakapuññābhisandavaggo

1. Paţhama-abhisandasuttaŋ
1037. ‘Cattārome bhikkhave, puññābhisandā, kusalābhisandā, sukhassāhārā. Katame cattāro? Idha, bhikkhave, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Ayaŋ paţhamo puññābhisando, kusalābhisando, sukhassāhāro.

‘Puna caparaŋ, bhikkhave, ariyasāvako dhamme …pe… sanghe …pe….

‘Puna caparaŋ, bhikkhave, ariyasāvako ariyakantehi sīlehi samannāgato hoti akhaņđehi …pe… samādhisaŋvattanikehi. Ayaŋ catuttho (p. 3.349) puññābhisando, kusalābhisando, sukhassāhāro. Ime kho, bhikkhave cattāro puññābhisandā, kusalābhisandā, sukhassāhārā.

‘Imehi kho, bhikkhave, catūhi puññābhisandehi kusalābhisandehi samannāgatassa ariyasāvakassa na sukaraŋ puññassa pamāņaŋ gaņetuŋ– “ettako puññābhisando, kusalābhisando, sukhassāhāro” ti. Atha kho asankhyeyyo appameyyo mahāpuññakkhandho tveva sankhyaŋ gacchati.

‘Seyyathāpi, bhikkhave, mahāsamudde na sukaraŋ udakassa pamāņaŋ gaņetuŋ– “ettakāni udakāļhakānī” ti vā “ettakāni udakāļhakasatānī” ti vā “ettakāni udakāļhakasahassānī” ti vā “ettakāni udakāļhakasatasahassānī” ti vāti. Atha kho asankhyeyyo appameyyo mahā-udakakkhandho tveva sankhyaŋ gacchati. Evameva kho, bhikkhave, imehi catūhi puññābhisandehi kusalābhisandehi samannāgatassa ariyasāvakassa na sukaraŋ puññassa pamāņaŋ gaņetuŋ– “ettako puññābhisando, kusalābhisando, sukhassāhāro” ti. Atha kho asankhyeyyo appameyyo mahāpuññakkhandho tveva sankhyaŋ gacchatī’ ti.

Idamavoca bhagavā. Idaŋ vatvāna sugato athāparaŋ etadavoca satthā–


‘Mahodadhiŋ aparimitaŋ mahāsaraŋ,


Bahubheravaŋ ratanagaņānamālayaŋ.


Najjo yathā naragaņasanghasevitā,


Puthū savantī upayanti sāgaraŋ.


‘Evaŋ naraŋ annapānavatthadadaŋ,


Seyyāni paccattharaņassa dāyakaŋ.


Puññassa dhārā upayanti paņđitaŋ,


Najjo yathā vārivahāva sāgaran’ ti. Paţhamaŋ.

2. Dutiya-abhisandasuttaŋ
1038. ‘Cattārome (p. 3.350) bhikkhave, puññābhisandā, kusalābhisandā, sukhassāhārā. Katame cattāro? Idha, bhikkhave, ariyasāvako buddhe aveccappasādena samannāgato hoti – itipi so bhagavā …pe… satthā devamanussānaŋ buddho bhagavāti. Ayaŋ paţhamo puññābhisando kusalābhisando sukhassāhāro.

‘Puna caparaŋ, bhikkhave, ariyasāvako dhamme …pe… sanghe …pe….

‘Puna caparaŋ, bhikkhave, ariyasāvako vigatamalamaccherena cetasā agāraŋ ajjhāvasati muttacāgo payatapāņi vossaggarato yācayogo dānasaŋvibhāgarato. Ayaŋ catuttho puññābhisando kusalābhisando sukhassāhāro Ime kho, bhikkhave, cattāro puññābhisandā, kusalābhisandā, sukhassāhārā.

‘Imehi kho, bhikkhave, catūhi puññābhisandehi kusalābhisandehi samannāgatassa ariyasāvakassa na sukaraŋ puññassa pamāņaŋ gaņetuŋ– “ettako puññābhisando, kusalābhisando sukhassāhāro” ti. Atha kho asankhyeyyo appameyyo mahāpuññakkhandho tveva sankhyaŋ gacchati.

‘Seyyathāpi, bhikkhave, yatthimā mahānadiyo saŋsandanti samenti, seyyathidaŋ– gangā, yamunā, aciravatī, sarabhū, mahī, tattha na sukaraŋ udakassa pamāņaŋ gaņetuŋ– “ettakāni udakāļhakānī” ti vā “ettakāni udakāļhakasatānī” ti vā “ettakāni udakāļhakasahassānī” ti vā “ettakāni udakāļhakasatasahassānī” ti vāti. Atha kho asankhyeyyo appameyyo mahā-udakakkhandho tveva sankhyaŋ gacchati. Evameva kho, bhikkhave, imehi catūhi puññābhisandehi kusalābhisandehi samannāgatassa ariyasāvakassa na sukaraŋ puññassa pamāņaŋ gaņetuŋ– “ettako puññābhisando, kusalābhisando, sukhassāhāro” ti. Atha kho asankhyeyyo appameyyo mahāpuññakkhandho tveva sankhyaŋ gacchatī’ ti. Idamavoca bhagavā …pe… satthā–


‘Mahodadhiŋ aparimitaŋ mahāsaraŋ,


Bahubheravaŋ ratanagaņānamālayaŋ.


Najjo yathā naragaņasanghasevitā,


Puthū savantī upayanti sāgaraŋ.


‘Evaŋ (p. 3.351) naraŋ annapānavatthadadaŋ,


Seyyāni paccattharaņassa dāyakaŋ.


Puññassa dhārā upayanti paņđitaŋ,


Najjo yathā vārivahāva sāgaran’ ti. Dutiyaŋ.

3. Tatiya-abhisandasuttaŋ
1039. ‘Cattārome, bhikkhave, puññābhisandā, kusalābhisandā, sukhassāhārā. Katame cattāro? Idha, bhikkhave, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Ayaŋ paţhamo puññābhisando, kusalābhisando, sukhassāhāro.

‘Puna caparaŋ, bhikkhave, ariyasāvako dhamme …pe… sanghe …pe….

‘Puna caparaŋ, bhikkhave, ariyasāvako paññavā hoti udayatthagāminiyā paññāya samannāgato ariyāya nibbedhikāya sammā dukkhakkhayagāminiyā. Ayaŋ catuttho puññābhisando kusalābhisando sukhassāhāro. Ime kho, bhikkhave, cattāro puññābhisandā kusalābhisandā sukhassāhārā.

‘Imehi kho, bhikkhave, catūhi puññābhisandehi kusalābhisandehi samannāgatassa ariyasāvakassa na sukaraŋ puññassa pamāņaŋ gaņetuŋ– “ettako puññābhisando, kusalābhisando, sukhassāhāro” ti. Atha kho asankhyeyyo appameyyo mahāpuññakkhandho tveva sankhyaŋ gacchatī’ ti. Idamavoca bhagavā …pe… satthā–


‘Yo puññakāmo kusale patiţţhito,


Bhāveti maggaŋ amatassa pattiyā.


So dhammasārādhigamo khaye rato,


Na vedhati maccurājāgamanasmin’ ti . Tatiyaŋ.

4. Paţhamamahaddhanasuttaŋ
1040. ‘Catūhi (p. 3.352) bhikkhave, dhammehi samannāgato ariyasāvako “ađđho mahaddhano mahābhogo” ti vuccati.

‘Katamehi catūhi? Idha, bhikkhave, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti; dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. Imehi kho, bhikkhave, catūhi dhammehi samannāgato ariyasāvako “ađđho mahaddhano mahābhogo” ti vuccatī’ ti. Catutthaŋ.

5. Dutiyamahaddhanasuttaŋ
1041. ‘Catūhi bhikkhave, dhammehi samannāgato ariyasāvako “ađđho mahaddhano mahābhogo mahāyaso” ti vuccati.

‘Katamehi catūhi? Idha, bhikkhave, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. Imehi kho, bhikkhave, catūhi dhammehi samannāgato ariyasāvako “ađđho mahaddhano mahābhogo mahāyaso” ti vuccatī’ ti. Pañcamaŋ.

6. Suddhakasuttaŋ
1042. ‘Catūhi bhikkhave, dhammehi samannāgato ariyasāvako sotāpanno hoti avinipātadhammo niyato sambodhiparāyaņo.

‘Katamehi catūhi? Idha, bhikkhave, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. Imehi kho, bhikkhave, catūhi dhammehi samannāgato ariyasāvako sotāpanno hoti avinipātadhammo niyato sambodhiparāyaņo’ ti. Chaţţhaŋ.

7. Nandiyasuttaŋ
1043. Kapilavatthunidānaŋ (p. 3.353) Ekamantaŋ nisinnaŋ kho nandiyaŋ sakkaŋ bhagavā etadavoca– ‘catūhi kho, nandiya, dhammehi samannāgato ariyasāvako sotāpanno hoti avinipātadhammo niyato sambodhiparāyaņo’.

‘Katamehi catūhi? Idha, nandiya, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. Imehi kho, nandiya, catūhi dhammehi samannāgato ariyasāvako sotāpanno hoti avinipātadhammo niyato sambodhiparāyaņo’ ti. Sattamaŋ.

8. Bhaddiyasuttaŋ
1044. Kapilavatthunidānaŋ. Ekamantaŋ nisinnaŋ kho bhaddiyaŋ sakkaŋ bhagavā etadavoca– ‘catūhi kho, bhaddiya, dhammehi samannāgato ariyasāvako sotāpanno hoti avinipātadhammo niyato sambodhiparāyaņo.

‘Katamehi catūhi? Idha, bhaddiya, ariyasāvako buddhe …pe… dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. Imehi kho, bhaddiya, catūhi dhammehi samannāgato ariyasāvako sotāpanno hoti avinipātadhammo niyato sambodhiparāyaņo’ ti. Aţţhamaŋ.

9. Mahānāmasuttaŋ
1045. Kapilavatthunidānaŋ Ekamantaŋ nisinnaŋ kho mahānāmaŋ sakkaŋ bhagavā etadavoca– ‘catūhi kho, mahānāma, dhammehi samannāgato ariyasāvako sotāpanno hoti …pe… sambodhiparāyaņo’.

‘Katamehi catūhi? Idha, mahānāma, ariyasāvako buddhe …pe… dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. Imehi kho, mahānāma, catūhi dhammehi samannāgato ariyasāvako sotāpanno hoti avinipātadhammo niyato sambodhiparāyaņo’ ti. Navamaŋ.

10. Angasuttaŋ
1046. ‘Cattārimāni (p. 3.354) bhikkhave, sotāpattiyangāni. Katamāni cattāri? Sappurisasaŋsevo, saddhammassavanaŋ, yonisomanasikāro, dhammānudhammappaţipatti– imāni kho, bhikkhave, cattāri sotāpattiyangānī’ ti. Dasamaŋ.

Sagāthakapuññābhisandavaggo pañcamo.

Tassuddānaŋ–

Abhisandā tayo vuttā, duve mahaddhanena ca;

Suddhaŋ nandiyaŋ bhaddiyaŋ, mahānāmangena te dasāti.

6. Sappaññavaggo

1. Sagāthakasuttaŋ
1047. ‘Catūhi bhikkhave, dhammehi samannāgato ariyasāvako sotāpanno hoti avinipātadhammo niyato sambodhiparāyaņo.

‘Katamehi catūhi? Idha bhikkhave, ariyasāvako buddhe aveccappasādena samannāgato hoti– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… ariyakantehi sīlehi samannāgato hoti akhaņđehi …pe… samādhisaŋvattanikehi. Imehi kho, bhikkhave, catūhi dhammehi samannāgato ariyasāvako sotāpanno hoti avinipātadhammo niyato sambodhiparāyaņo’ ti. Idamavoca bhagavā. Idaŋ vatvāna sugato athāparaŋ etadavoca satthā–


‘Yassa saddhā tathāgate, acalā suppatiţţhitā;


Sīlañca yassa kalyāņaŋ, ariyakantaŋ pasaŋsitaŋ.


‘Sanghe pasādo yassatthi, ujubhūtañca dassanaŋ;


Adaliddoti taŋ āhu, amoghaŋ tassa jīvitaŋ.


‘Tasmā saddhañca sīlañca, pasādaŋ dhammadassanaŋ;


Anuyuñjetha medhāvī, saraŋ buddhānasāsanan’ ti. Paţhamaŋ.

2. Vassaŋvutthasuttaŋ
1048. Ekaŋ (p. 3.355) samayaŋ bhagavā sāvatthiyaŋ viharati jetavane anāthapiņđikassa ārāme. Tena kho pana samayena aññataro bhikkhu sāvatthiyaŋ vassaŋvuttho kapilavatthuŋ anuppatto hoti kenacideva karaņīyena. Assosuŋ kho kāpilavatthavā sakyā– ‘aññataro kira bhikkhu sāvatthiyaŋ vassaŋvuttho kapilavatthuŋ anuppatto’ ti.

Atha kho kāpilavatthavā sakyā yena so bhikkhu tenupasankamiŋsu; upasankamitvā taŋ bhikkhuŋ abhivādetvā ekamantaŋ nisīdiŋsu. Ekamantaŋ nisinnā kho kāpilavatthavā sakyā taŋ bhikkhuŋ etadavocuŋ– ‘kacci, bhante, bhagavā arogo ceva balavā cā’ ti? ‘Arogo cāvuso, bhagavā balavā cā’ ti. ‘Kacci pana, bhante, sāriputtamoggallānā arogā ceva balavanto cā’ ti? ‘Sāriputtamoggallānāpi kho, āvuso, arogā ceva balavanto cā’ ti. ‘Kacci pana, bhante, bhikkhusangho arogo ca balavā cā’ ti. ‘Bhikkhusanghopi kho, āvuso, arogo ca balavā cā’ ti. ‘Atthi pana te, bhante, kiñci iminā antaravassena bhagavato sammukhā sutaŋ sammukhā paţiggahitan’ ti? ‘Sammukhā metaŋ, āvuso, bhagavato sutaŋ sammukhā paţiggahitaŋ– “appakā te, bhikkhave, bhikkhū ye āsavānaŋ khayā anāsavaŋ cetovimuttiŋ paññāvimuttiŋ diţţheva dhamme sayaŋ abhiññā sacchikatvā upasampajja viharanti. Atha kho eteva bahutarā bhikkhū ye pañcannaŋ orambhāgiyānaŋ saŋyojanānaŋ parikkhayā opapātikā tattha parinibbāyino anāvattidhammā tasmā lokā”’ ti.

‘Aparampi kho me, āvuso, bhagavato sammukhā sutaŋ sammukhā paţiggahitaŋ– “appakā te, bhikkhave, bhikkhū ye pañcannaŋ orambhāgiyānaŋ saŋyojanānaŋ parikkhayā opapātikā tattha parinibbāyino anāvattidhammā tasmā lokā. Atha kho eteva bahutarā bhikkhū ye tiņņaŋ saŋyojanānaŋ parikkhayā rāgadosamohānaŋ tanuttā sakadāgāmino, sakideva imaŋ lokaŋ āgantvā dukkhassantaŋ karissantī”’ ti.

‘Aparampi kho me, āvuso, bhagavato sammukhā sutaŋ sammukhā paţiggahitaŋ– “appakā te, bhikkhave, bhikkhū ye tiņņaŋ saŋyojanānaŋ parikkhayā rāgadosamohānaŋ tanuttā sakadāgāmino, sakideva imaŋ lokaŋ āgantvā (p. 3.356) dukkhassantaŋ karissanti. Atha kho eteva bahutarā bhikkhū ye tiņņaŋ saŋyojanānaŋ parikkhayā sotāpannā avinipātadhammā niyatā sambodhiparāyaņā”’ ti. Dutiyaŋ.

3. Dhammadinnasuttaŋ
1049. Ekaŋ samayaŋ bhagavā bārāņasiyaŋ viharati isipatane migadāye. Atha kho dhammadinno upāsako pañcahi upāsakasatehi saddhiŋ yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho dhammadinno upāsako bhagavantaŋ etadavoca– ‘ovadatu no, bhante, bhagavā; anusāsatu no, bhante, bhagavā yaŋ amhākaŋ assa dīgharattaŋ hitāya sukhāyā’ ti.

‘Tasmātiha vo, dhammadinnaŋ, evaŋ sikkhitabbaŋ– “ye te suttantā tathāgatabhāsitā gambhīrā gambhīratthā lokuttarā suññatapaţisaŋyuttā te kālena kālaŋ upasampajja viharissāmā” ti. Evañhi vo, dhammadinna, sikkhitabban’ ti. ‘Na kho netaŋ, bhante, sukaraŋ amhehi puttasambādhasayanaŋ ajjhāvasantehi kāsikacandanaŋ paccanubhontehi mālāgandhavilepanaŋ dhārayantehi jātarūparajataŋ sādiyantehi– ye te suttantā tathāgatabhāsitā gambhīrā gambhīratthā lokuttarā suññatapaţisaŋyuttā te kālena kālaŋ upasampajja viharituŋ. Tesaŋ no, bhante, bhagavā amhākaŋ pañcasu sikkhāpadesu ţhitānaŋ uttaridhammaŋ desetū’ ti.

‘Tasmātiha vo, dhammadinna, evaŋ sikkhitabbaŋ– “buddhe aveccappasādena samannāgatā bhavissāma– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… ariyakantehi sīlehi samannāgatā bhavissāma akhaņđehi …pe… samādhisaŋvattanikehī” ti. Evañhi vo, dhammadinna, sikkhitabban’ ti.

‘Yānimāni, bhante, bhagavatā cattāri sotāpattiyangāni desitāni, saŋvijjante te dhammā amhesu, mayañca tesu dhammesu sandissāma. Mayañhi bhante, buddhe aveccappasādena samannāgatā– itipi so bhagavā …pe… satthā devamanussānaŋ buddho bhagavāti. Dhamme …pe… sanghe …pe… ariyakantehi sīlehi samannāgatā akhaņđehi …pe… samādhisaŋvattanikehī’ ti. ‘Lābhā vo (p. 3.357) dhammadinna, suladdhaŋ vo, dhammadinna! Sotāpattiphalaŋ tumhehi byākatan’ ti. Tatiyaŋ.

4. Gilānasuttaŋ
1050. Ekaŋ samayaŋ bhagavā sakkesu viharati kapilavatthusmiŋ nigrodhārāme. Tena kho pana samayena sambahulā bhikkhū bhagavato cīvarakammaŋ karonti– ‘niţţhitacīvaro bhagavā temāsaccayena cārikaŋ pakkamissatī’ ti. Assosi kho mahānāmo sakko– ‘sambahulā kira bhikkhū bhagavato cīvarakammaŋ karonti– “niţţhitacīvaro bhagavā temāsaccayena cārikaŋ pakkamissatī”’ ti Atha kho mahānāmo sakko yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho mahānāmo sakko bhagavantaŋ etadavoca– ‘sutametaŋ, bhante– “sambahulā kira bhikkhū bhagavato cīvarakammaŋ karonti– niţţhitacīvaro bhagavā temāsaccayena cārikaŋ pakkamissatī” ti. Na kho netaŋ, bhante, bhagavato sammukhā sutaŋ sammukhā paţiggahitaŋ sappaññena upāsakena sappañño upāsako ābādhiko dukkhito bāļhagilāno ovaditabbo’ ti.

‘Sappaññena mahānāma, upāsakena sappañño upāsako ābādhiko dukkhito bāļhagilāno catūhi assāsanīyehi dhammehi assāsetabbo– “assāsatāyasmā– atthāyasmato buddhe aveccappasādo itipi so bhagavā …pe… satthā devamanussānaŋ buddho bhagavāti Assāsatāyasmā– atthāyasmato dhamme …pe… sanghe …pe… ariyakantāni sīlāni akhaņđāni …pe… samādhisaŋvattanikānī”’ ti.

‘Sappaññena mahānāma, upāsakena sappañño upāsako ābādhiko dukkhito bāļhagilāno imehi catūhi assāsanīyehi dhammehi assāsetvā evamassa vacanīyo– “atthāyasmato mātāpitūsu apekkhā” ti? So ce evaŋ vadeyya– “atthi me mātāpitūsu apekkhā” ti, so evamassa vacanīyo– “āyasmā kho māriso maraņadhammo. Sace pāyasmā mātāpitūsu apekkhaŋ karissati, marissateva; no ce pāyasmā (p. 3.358) mātāpitūsu apekkhaŋ karissati, marissateva. Sādhāyasmā, yā te mātāpitūsu apekkhā taŋ pajahā”’ ti.

‘So ce evaŋ vadeyya– “yā me mātāpitūsu apekkhā sā pahīnā” ti, so evamassa vacanīyo– “atthi panāyasmato puttadāresu apekkhā” ti? So ce evaŋ vadeyya– “atthi me puttadāresu apekkhā” ti, so evamassa vacanīyo– “āyasmā kho māriso maraņadhammo. Sace pāyasmā puttadāresu apekkhaŋ karissati, marissateva; no ce pāyasmā puttadāresu apekkhaŋ karissati, marissateva. Sādhāyasmā, yā te puttadāresu apekkhā taŋ pajahā”’ ti.

‘So ce evaŋ vadeyya– “yā me puttadāresu apekkhā sā pahīnā” ti, so evamassa vacanīyo– “atthi panāyasmato mānusakesu pañcasu kāmaguņesu apekkhā” ti? So ce evaŋ vadeyya– “atthi me mānusakesu pañcasu kāmaguņesu apekkhā” ti, so evamassa vacanīyo– “mānusakehi kho, āvuso, kāmehi dibbā kāmā abhikkantatarā ca paņītatarā ca. Sādhāyasmā, mānusakehi kāmehi cittaŋ vuţţhāpetvā cātumahārājikesu devesu cittaŋ adhimocehī”’ ti.

‘So ce evaŋ vadeyya– “mānusakehi me kāmehi cittaŋ vuţţhitaŋ, cātumahārājikesu devesu cittaŋ adhimocitan” ti, so evamassa vacanīyo– “cātumahārājikehi kho, āvuso devehi tāvatiŋsā devā abhikkantatarā ca paņītatarā ca. Sādhāyasmā, cātumahārājikehi devehi cittaŋ vuţţhāpetvā tāvatiŋsesu devesu cittaŋ adhimocehī”’ ti.

‘So ce evaŋ vadeyya– “cātumahārājikehi me devehi cittaŋ vuţţhitaŋ, tāvatiŋsesu devesu cittaŋ adhimocitan” ti, so evamassa vacanīyo– “tāvatiŋsehi kho, āvuso, devehi yāmā devā …pe… tusitā devā …pe… nimmānaratī devā …pe… paranimmitavasavattī devā …pe… paranimmitavasavattīhi kho, āvuso, devehi brahmaloko abhikkantataro ca paņītataro ca. Sādhāyasmā, paranimmitavasavattīhi devehi cittaŋ vuţţhāpetvā brahmaloke cittaŋ adhimocehī” ti. So (p. 3.359) ce evaŋ vadeyya– “paranimmitavasavattīhi me devehi cittaŋ vuţţhitaŋ, brahmaloke cittaŋ adhimocitan” ti, so evamassa vacanīyo– “brahmalokopi kho, āvuso, anicco addhuvo sakkāyapariyāpanno. Sādhāyasmā, brahmalokā cittaŋ vuţţhāpetvā sakkāyanirodhe cittaŋ upasaŋharāhī”’ ti.

‘So ce evaŋ vadeyya– “brahmalokā me cittaŋ vuţţhitaŋ, sakkāyanirodhe cittaŋ upasaŋharāmī” ti; evaŋ vimuttacittassa kho, mahānāma, upāsakassa āsavā vimuttacittena bhikkhunā na kiñci nānākaraņaŋ vadāmi, yadidaŋ– vimuttiyā vimuttan’ ti. Catutthaŋ.

5. Sotāpattiphalasuttaŋ
1051. ‘Cattārome, bhikkhave, dhammā bhāvitā bahulīkatā sotāpattiphalasacchikiriyāya saŋvattanti. Katame cattāro? Sappurisasaŋsevo saddhammassavanaŋ yonisomanasikāro, dhammānudhammappaţipatti– ime kho, bhikkhave, cattāro dhammā bhāvitā bahulīkatā sotāpattiphalasacchikiriyāya saŋvattantī’ ti. Pañcamaŋ.

6. Sakadāgāmiphalasuttaŋ
1052. ‘Cattārome, bhikkhave, dhammā bhāvitā bahulīkatā sakadāgāmiphalasacchikiriyāya saŋvattanti. Katame cattāro? …Pe… saŋvattantī’ ti. Chaţţhaŋ.

7. Anāgāmiphalasuttaŋ
1053. …Pe… anāgāmiphalasacchikiriyāya …pe… saŋvattantī’ ti. Sattamaŋ.

8. Arahattaphalasuttaŋ
1054. …Pe… arahattaphalasacchikiriyāya …pe… saŋvattantī’ ti. Aţţhamaŋ.

9. Paññāpaţilābhasuttaŋ
1055. …Pe… paññāpaţilābhāya …pe… saŋvattantī’ ti. Navamaŋ.

10. Paññāvuddhisuttaŋ
1056. …Pe… paññāvuddhiyā (p. 3.360) …pe… saŋvattantī’ ti. Dasamaŋ.

11. Paññāvepullasuttaŋ
1057. …Pe…. Paññāvepullāya …pe… saŋvattantī’ ti. Ekādasamaŋ.

Sappaññavaggo chaţţho.

Tassuddānaŋ–

Sagāthakaŋ vassaŋvutthaŋ, dhammadinnañca gilānaŋ;

Caturo phalā paţilābho, vuddhi vepullatāya cāti.

7. Mahāpaññavaggo

1. Mahāpaññāsuttaŋ
1058. ‘Cattārome, bhikkhave, dhammā bhāvitā bahulīkatā mahāpaññatāya saŋvattanti. Katame cattāro? Sappurisasaŋsevo, saddhammassavanaŋ, yonisomanasikāro, dhammānudhammappaţipatti– ime kho, bhikkhave, cattāro dhammā bhāvitā bahulīkatā mahāpaññatā saŋvattantī’ ti. Paţhamaŋ.

2. Puthupaññāsuttaŋ
1059. … Puthupaññatā saŋvattantī’ ti. Dutiyaŋ.

3. Vipulapaññāsuttaŋ
1060. … Vipulapaññatā saŋvattantī’ ti. Tatiyaŋ.

4. Gambhīrapaññāsuttaŋ
1061. … Gambhīrapaññatā saŋvattantī’ ti. Catutthaŋ.

5. Appamattapaññāsuttaŋ
1062. … Appamattapaññatā (p. 3.361) saŋvattantī’ ti. Pañcamaŋ.

6. Bhūripaññāsuttaŋ
1063. … Bhūripaññatā saŋvattantī’ ti. Chaţţhaŋ.

7. Paññābāhullasuttaŋ
1064. … Paññābāhullā saŋvattantī’ ti. Sattamaŋ.

8. Sīghapaññāsuttaŋ
1065. … Sīghapaññatā saŋvattantī’ ti. Aţţhamaŋ.

9. Lahupaññāsuttaŋ
1066. … Lahupaññatā saŋvattantī’ ti. Navamaŋ.

10. Hāsapaññāsuttaŋ
1067. … Hāsapaññatā saŋvattantī’ ti. Dasamaŋ.

11. Javanapaññāsuttaŋ
1068. … Javanapaññatā saŋvattantī’ ti. Ekādasamaŋ.

12. Tikkhapaññāsuttaŋ
1069. … Tikkhapaññatā saŋvattantī’ ti. Dvādasamaŋ.

13. Nibbedhikapaññāsuttaŋ
1070. … Nibbedhikapaññatā saŋvattanti. Katame cattāro? Sappurisasaŋsevo, saddhammassavanaŋ, yonisomanasikāro, dhammānudhammappaţipatti– ime (p. 3.362) kho, bhikkhave, cattāro dhammā bhāvitā bahulīkatā nibbedhikapaññatāya saŋvattantī’ ti. Terasamaŋ.

Mahāpaññavaggo sattamo.

Tassuddānaŋ–

Mahā puthu vipula-gambhīraŋ, appamatta-bhūri-bāhullaŋ.

Sīgha-lahu-hāsa-javana, tikkha-nibbedhikāya cāti.

Sotāpattisaŋyuttaŋ ekādasamaŋ.

12. Saccasaŋyuttaŋ

1. Samādhivaggo

1. Samādhisuttaŋ
1071. Sāvatthinidānaŋ (p. 3.363) ‘Samādhiŋ, bhikkhave, bhāvetha. Samāhito, bhikkhave, bhikkhu yathābhūtaŋ pajānāti. Kiñca yathābhūtaŋ pajānāti? “Idaŋ dukkhan” ti yathābhūtaŋ pajānāti, “ayaŋ dukkhasamudayo” ti yathābhūtaŋ pajānāti, “ayaŋ dukkhanirodho” ti yathābhūtaŋ pajānāti, “ayaŋ dukkhanirodhagāminī paţipadā” ti yathābhūtaŋ pajānāti. Samādhiŋ, bhikkhave, bhāvetha. Samāhito, bhikkhave, bhikkhu yathābhūtaŋ pajānāti’.

‘Tasmātiha, bhikkhave, “idaŋ dukkhan” ti yogo karaņīyo, “ayaŋ dukkhasamudayo” ti yogo karaņīyo, “ayaŋ dukkhanirodho” ti yogo karaņīyo, “ayaŋ dukkhanirodhagāminī paţipadā” ti yogo karaņīyo’ ti. Paţhamaŋ.

2. Paţisallānasuttaŋ
1072. ‘Paţisallāne, bhikkhave, yogamāpajjatha. Paţisallīno, bhikkhave, bhikkhu yathābhūtaŋ pajānāti. Kiñca yathābhūtaŋ pajānāti? “Idaŋ dukkhan” ti yathābhūtaŋ pajānāti, “ayaŋ dukkhasamudayo” ti yathābhūtaŋ pajānāti, “ayaŋ dukkhanirodho” ti yathābhūtaŋ pajānāti, “ayaŋ dukkhanirodhagāminī paţipadā” ti yathābhūtaŋ pajānāti. Paţisallāne bhikkhave, yogamāpajjatha. Paţisallīno, bhikkhave, bhikkhu yathābhūtaŋ pajānāti.

‘Tasmātiha bhikkhave, “idaŋ dukkhan” ti yogo karaņīyo, “ayaŋ dukkhasamudayo” ti yogo karaņīyo, “ayaŋ dukkhanirodho” ti yogo karaņīyo, “ayaŋ dukkhanirodhagāminī paţipadā” ti yogo karaņīyo’ ti. Dutiyaŋ.

3. Paţhamakulaputtasuttaŋ
1073. ‘Ye (p. 3.364) hi keci, bhikkhave, atītamaddhānaŋ kulaputtā sammā agārasmā anagāriyaŋ pabbajiŋsu, sabbe te catunnaŋ ariyasaccānaŋ yathābhūtaŋ abhisamayāya. Ye hi keci, bhikkhave, anāgatamaddhānaŋ kulaputtā sammā agārasmā anagāriyaŋ pabbajissanti, sabbe te catunnaŋ ariyasaccānaŋ yathābhūtaŋ abhisamayāya. Ye hi keci, bhikkhave, etarahi kulaputtā sammā agārasmā anagāriyaŋ pabbajanti, sabbe te catunnaŋ ariyasaccānaŋ yathābhūtaŋ abhisamayāya.

‘Katamesaŋ catunnaŋ? Dukkhassa ariyasaccassa dukkhasamudayassa ariyasaccassa dukkhanirodhassa ariyasaccassa dukkhanirodhagāminiyā paţipadāya ariyasaccassa. Ye hi keci, bhikkhave, atītamaddhānaŋ kulaputtā sammā agārasmā anagāriyaŋ pabbajiŋsu …pe… pabbajissanti …pe… pabbajanti, sabbe te imesaŋyeva catunnaŋ ariyasaccānaŋ yathābhūtaŋ abhisamayāya.

‘Tasmātiha, bhikkhave, “idaŋ dukkhan” ti yogo karaņīyo, “ayaŋ dukkhasamudayo” ti yogo karaņīyo, “ayaŋ dukkhanirodho” ti yogo karaņīyo, “ayaŋ dukkhanirodhagāminī paţipadā” ti yogo karaņīyo’ ti. Tatiyaŋ.

4. Dutiyakulaputtasuttaŋ
1074. ‘Ye hi keci, bhikkhave, atītamaddhānaŋ kulaputtā sammā agārasmā anagāriyaŋ pabbajitā yathābhūtaŋ abhisamesuŋ, sabbe te cattāri ariyasaccāni yathābhūtaŋ abhisamesuŋ. Ye hi keci, bhikkhave, anāgatamaddhānaŋ kulaputtā sammā agārasmā anagāriyaŋ pabbajitā yathābhūtaŋ abhisamessanti, sabbe te cattāri ariyasaccāni yathābhūtaŋ abhisamessanti. Ye hi keci, bhikkhave, etarahi kulaputtā sammā agārasmā anagāriyaŋ pabbajitā yathābhūtaŋ abhisamenti, sabbe te cattāri ariyasaccāni yathābhūtaŋ abhisamenti.

‘Katamāni cattāri? Dukkhaŋ ariyasaccaŋ, dukkhasamudayaŋ ariyasaccaŋ, dukkhanirodhaŋ ariyasaccaŋ, dukkhanirodhagāminī paţipadā ariyasaccaŋ. Ye hi keci, bhikkhave, atītamaddhānaŋ kulaputtā sammā agārasmā anagāriyaŋ pabbajitā yathābhūtaŋ abhisamesuŋ (p. 3.365) …pe… abhisamessanti …pe… abhisamenti, sabbe te imāni cattāri ariyasaccāni yathābhūtaŋ abhisamenti.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Catutthaŋ.

5. Paţhamasamaņabrāhmaņasuttaŋ
1075. ‘Ye hi keci, bhikkhave, atītamaddhānaŋ samaņā vā brāhmaņā vā yathābhūtaŋ abhisambojjhiŋsu, sabbe te cattāri ariyasaccāni yathābhūtaŋ abhisambojjhiŋsu. Ye hi keci, bhikkhave, anāgatamaddhānaŋ samaņā vā brāhmaņā vā yathābhūtaŋ abhisambojjhissanti, sabbe te cattāri ariyasaccāni yathābhūtaŋ abhisambojjhissanti. Ye hi keci, bhikkhave, etarahi samaņā vā brāhmaņā vā yathābhūtaŋ abhisambojjhanti, sabbe te cattāri ariyasaccāni yathābhūtaŋ abhisambojjhanti.

‘Katamāni cattāri? Dukkhaŋ ariyasaccaŋ …pe… dukkhanirodhagāminī paţipadā ariyasaccaŋ. Ye hi keci, bhikkhave, atītamaddhānaŋ samaņā vā brāhmaņā vā yathābhūtaŋ abhisambojjhiŋsu …pe… abhisambojjhissanti …pe… abhisambojjhanti, sabbe te imāni cattāri ariyasaccāni yathābhūtaŋ abhisambojjhanti.

‘Tasmātiha bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Pañcamaŋ.

6. Dutiyasamaņabrāhmaņasuttaŋ
1076. ‘Ye hi keci, bhikkhave, atītamaddhānaŋ samaņā vā brāhmaņā vā yathābhūtaŋ abhisambuddhaŋ pakāsesuŋ, sabbe te cattāri ariyasaccāni yathābhūtaŋ abhisambuddhaŋ pakāsesuŋ. Ye hi keci, bhikkhave, anāgatamaddhānaŋ samaņā vā brāhmaņā vā yathābhūtaŋ abhisambuddhaŋ pakāsessanti, sabbe te cattāri ariyasaccāni yathābhūtaŋ abhisambuddhaŋ pakāsessanti. Ye hi keci, bhikkhave, etarahi samaņā vā brāhmaņā vā yathābhūtaŋ abhisambuddhaŋ pakāsenti, sabbe te cattāri ariyasaccāni yathābhūtaŋ abhisambuddhaŋ pakāsenti.

‘Katamāni (p. 3.366) cattāri? Dukkhaŋ ariyasaccaŋ …pe… dukkhanirodhagāminī paţipadā ariyasaccaŋ. Ye hi keci, bhikkhave, atītamaddhānaŋ samaņā vā brāhmaņā vā yathābhūtaŋ abhisambuddhaŋ pakāsesuŋ …pe… pakāsessanti …pe… pakāsenti, sabbe te imāni cattāri ariyasaccāni yathābhūtaŋ abhisambuddhaŋ pakāsenti.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Chaţţhaŋ.

7. Vitakkasuttaŋ
1077. ‘Mā, bhikkhave, pāpake akusale vitakke vitakkeyyātha, seyyathidaŋ kāmavitakkaŋ, byāpādavitakkaŋ, vihiŋsāvitakkaŋ. Taŋ kissa hetu? Nete, bhikkhave, vitakkā atthasaŋhitā nādibrahmacariyakā na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattanti.

‘Vitakkentā ca kho tumhe, bhikkhave, “idaŋ dukkhan” ti vitakkeyyātha, “ayaŋ dukkhasamudayo” ti vitakkeyyātha, “ayaŋ dukkhanirodho” ti vitakkeyyātha, “ayaŋ dukkhanirodhagāminī paţipadā” ti vitakkeyyātha. Taŋ kissa hetu? Ete, bhikkhave, vitakkā atthasaŋhitā ete ādibrahmacariyakā ete nibbidāya virāgāya nirodhāya upasamāya abhiññāya sambodhāya nibbānāya saŋvattanti.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Sattamaŋ.

8. Cintasuttaŋ
1078. ‘Mā, bhikkhave, pāpakaŋ akusalaŋ cittaŋ cinteyyātha – “sassato loko” ti vā “asassato loko” ti vā, “antavā loko” ti vā “anantavā loko” ti vā, “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vā, “hoti tathāgato paraŋ maraņā” ti vā “na hoti tathāgato paraŋ maraņā” ti vā, “hoti ca na ca hoti (p. 3.367) tathāgato paraŋ maraņā” ti vā, “neva hoti na na hoti tathāgato paraŋ maraņā” ti vā. Taŋ kissa hetu? Nesā, bhikkhave, cintā atthasaŋhitā nādibrahmacariyakā na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati.

‘Cintentā ca kho tumhe, bhikkhave, “idaŋ dukkhan” ti cinteyyātha, “ayaŋ dukkhasamudayo” ti cinteyyātha, “ayaŋ dukkhanirodho” ti cinteyyātha, “ayaŋ dukkhanirodhagāminī paţipadā” ti cinteyyātha. Taŋ kissa hetu? Esā, bhikkhave, cintā atthasaŋhitā, esā ādibrahmacariyakā, esā nibbidāya virāgāya nirodhāya upasamāya abhiññāya sambodhāya nibbānāya saŋvattati.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Aţţhamaŋ.

9. Viggāhikakathāsuttaŋ
1079. ‘Mā bhikkhave, viggāhikakathaŋ katheyyātha – “na tvaŋ imaŋ dhammavinayaŋ ājānāsi, ahaŋ imaŋ dhammavinayaŋ ājānāmi. Kiŋ tvaŋ imaŋ dhammavinayaŋ ājānissasi! Micchāpaţipanno tvamasi, ahamasmi sammāpaţipanno. Sahitaŋ me, asahitaŋ te. Purevacanīyaŋ pacchā avaca, pacchāvacanīyaŋ pure avaca. Adhiciņņaŋ te viparāvattaŋ. Āropito te vādo, cara vādappamokkhāya. Niggahitosi, nibbeţhehi vā sace pahosī” ti. Taŋ kissa hetu? Nesā, bhikkhave, kathā atthasaŋhitā nādibrahmacariyakā na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati.

‘Kathentā ca kho tumhe, bhikkhave, “idaŋ dukkhan” ti katheyyātha “ayaŋ dukkhasamudayo” ti katheyyātha, “ayaŋ dukkhanirodho” ti katheyyātha, “ayaŋ dukkhanirodhagāminī paţipadā” ti katheyyātha …pe… yogo karaņīyo’ ti. Navamaŋ.

10. Tiracchānakathāsuttaŋ
1080. ‘Mā (p. 3.368) bhikkhave, anekavihitaŋ tiracchānakathaŋ katheyyātha, seyyathidaŋ– rājakathaŋ corakathaŋ mahāmattakathaŋ senākathaŋ, bhayakathaŋ yuddhakathaŋ, annakathaŋ pānakathaŋ vatthakathaŋ sayanakathaŋ mālākathaŋ gandhakathaŋ, ñātikathaŋ yānakathaŋ gāmakathaŋ nigamakathaŋ nagarakathaŋ janapadakathaŋ itthikathaŋ sūrakathaŋ visikhākathaŋ kumbhaţţhānakathaŋ, pubbapetakathaŋ nānattakathaŋ, lokakkhāyikaŋ samuddakkhāyikaŋ itibhavābhavakathaŋ iti vā. Taŋ kissa hetu? Nesā, bhikkhave, kathā atthasaŋhitā nādibrahmacariyakā na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati.

‘Kathentā ca kho tumhe, bhikkhave, “idaŋ dukkhan” ti katheyyātha, “ayaŋ dukkhasamudayo” ti katheyyātha, “ayaŋ dukkhanirodho” ti katheyyātha, “ayaŋ dukkhanirodhagāminī paţipadā” ti katheyyātha. Taŋ kissa hetu? Esā, bhikkhave, kathā atthasaŋhitā, esā ādibrahmacariyakā, esā nibbidāya virāgāya nirodhāya upasamāya abhiññāya sambodhāya nibbānāya saŋvattati.

‘Tasmātiha bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Dasamaŋ.

Samādhivaggo paţhamo.

Tassuddānaŋ–

Samādhi paţisallānā, kulaputtā apare duve;

Samaņabrāhmaņā vitakkaŋ, cintā viggāhikā kathāti.

2. Dhammacakkappavattanavaggo

1. Dhammacakkappavattanasuttaŋ
1081. Ekaŋ samayaŋ bhagavā bārāņasiyaŋ viharati isipatane migadāye. Tatra kho bhagavā pañcavaggiye bhikkhū āmantesi– ‘dveme, bhikkhave, antā pabbajitena (p. 3.369) na sevitabbā. Katame dve? Yo cāyaŋ kāmesu kāmasukhallikānuyogo hīno gammo pothujjaniko anariyo anatthasaŋhito, yo cāyaŋ attakilamathānuyogo dukkho anariyo anatthasaŋhito. Ete kho, bhikkhave, ubho ante anupagamma majjhimā paţipadā tathāgatena abhisambuddhā cakkhukaraņī ñāņakaraņī upasamāya abhiññāya sambodhāya nibbānāya saŋvattati’.

‘Katamā ca sā, bhikkhave, majjhimā paţipadā tathāgatena abhisambuddhā cakkhukaraņī ñāņakaraņī upasamāya abhiññāya sambodhāya nibbānāya saŋvattati? Ayameva ariyo aţţhangiko maggo, seyyathidaŋ– sammādiţţhi sammāsankappo sammāvācā sammākammanto sammā-ājīvo sammāvāyāmo sammāsati sammāsamādhi. Ayaŋ kho sā, bhikkhave, majjhimā paţipadā tathāgatena abhisambuddhā cakkhukaraņī ñāņakaraņī upasamāya abhiññāya sambodhāya nibbānāya saŋvattati.

‘Idaŋ kho pana, bhikkhave, dukkhaŋ ariyasaccaŋ– jātipi dukkhā, jarāpi dukkhā, byādhipi dukkho, maraņampi dukkhaŋ, appiyehi sampayogo dukkho, piyehi vippayogo dukkho, yampicchaŋ na labhati tampi dukkhaŋ– sankhittena pañcupādānakkhandhā dukkhā. Idaŋ kho pana, bhikkhave, dukkhasamudayaŋ ariyasaccaŋ– yāyaŋ taņhā ponobbhavikā nandirāgasahagatā tatratatrābhinandinī, seyyathidaŋ – kāmataņhā, bhavataņhā, vibhavataņhā. Idaŋ kho pana, bhikkhave, dukkhanirodhaŋ ariyasaccaŋ– yo tassāyeva taņhāya asesavirāganirodho cāgo paţinissaggo mutti anālayo. Idaŋ kho pana, bhikkhave, dukkhanirodhagāminī paţipadā ariyasaccaŋ– ayameva ariyo aţţhangiko maggo, seyyathidaŋ– sammādiţţhi …pe… sammāsamādhi.

‘“Idaŋ dukkhaŋ ariyasaccan” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi. “Taŋ kho panidaŋ dukkhaŋ ariyasaccaŋ pariññeyyan” ti me, bhikkhave, pubbe …pe… udapādi. “Taŋ kho panidaŋ dukkhaŋ ariyasaccaŋ pariññātan” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi.

‘“Idaŋ (p. 3.370) dukkhasamudayaŋ ariyasaccan” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi. “Taŋ kho panidaŋ dukkhasamudayaŋ ariyasaccaŋ pahātabban” ti me, bhikkhave, pubbe …pe… udapādi. “Taŋ kho panidaŋ dukkhasamudayaŋ ariyasaccaŋ pahīnan” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi.

‘“Idaŋ dukkhanirodhaŋ ariyasaccan” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi. “Taŋ kho panidaŋ dukkhanirodhaŋ ariyasaccaŋ sacchikātabban” ti me, bhikkhave, pubbe …pe… udapādi. “Taŋ kho panidaŋ dukkhanirodhaŋ ariyasaccaŋ sacchikatan” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi.

‘“Idaŋ dukkhanirodhagāminī paţipadā ariyasaccan” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi. Taŋ kho panidaŋ dukkhanirodhagāminī paţipadā ariyasaccaŋ bhāvetabban” ti me, bhikkhave, pubbe …pe… udapādi. “Taŋ kho panidaŋ dukkhanirodhagāminī paţipadā ariyasaccaŋ bhāvitan” ti me, bhikkhave, pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi.

‘Yāvakīvañca me, bhikkhave, imesu catūsu ariyasaccesu evaŋ tiparivaţţaŋ dvādasākāraŋ yathābhūtaŋ ñāņadassanaŋ na suvisuddhaŋ ahosi, neva tāvāhaŋ, bhikkhave sadevake loke samārake sabrahmake sassamaņabrāhmaņiyā pajāya sadevamanussāya “anuttaraŋ sammāsambodhiŋ abhisambuddho” ti paccaññāsiŋ .

‘Yato ca kho me, bhikkhave, imesu catūsu ariyasaccesu evaŋ tiparivaţţaŋ dvādasākāraŋ yathābhūtaŋ ñāņadassanaŋ suvisuddhaŋ ahosi, athāhaŋ, bhikkhave, sadevake loke samārake sabrahmake sassamaņabrāhmaņiyā pajāya sadevamanussāya “anuttaraŋ sammāsambodhiŋ abhisambuddho” ti paccaññāsiŋ. Ñāņañca pana me dassanaŋ udapādi– “akuppā me vimutti (p. 3.371), ayamantimā jāti, natthidāni punabbhavo”’ ti. Idamavoca bhagavā. Attamanā pañcavaggiyā bhikkhū bhagavato bhāsitaŋ abhinandunti.

Imasmiñca pana veyyākaraņasmiŋ bhaññamāne āyasmato koņđaññassa virajaŋ vītamalaŋ dhammacakkhuŋ udapādi– ‘yaŋ kiñci samudayadhammaŋ, sabbaŋ taŋ nirodhadhamman’ ti.

Pavattite ca pana bhagavatā dhammacakke bhummā devā saddamanussāvesuŋ – ‘etaŋ bhagavatā bārāņasiyaŋ isipatane migadāye anuttaraŋ dhammacakkaŋ pavattitaŋ appaţivattiyaŋ samaņena vā brāhmaņena vā devena vā mārena vā brahmunā vā kenaci vā lokasmin’ ti. Bhummānaŋ devānaŋ saddaŋ sutvā cātumahārājikā devā saddamanussāvesuŋ– ‘etaŋ bhagavatā bārāņasiyaŋ isipatane migadāye anuttaraŋ dhammacakkaŋ pavattitaŋ, appaţivattiyaŋ samaņena vā brāhmaņena vā devena vā mārena vā brahmunā vā kenaci vā lokasmin’ ti. Cātumahārājikānaŋ devānaŋ saddaŋ sutvā tāvatiŋsā devā …pe… yāmā devā …pe… tusitā devā …pe… nimmānaratī devā …pe… paranimmitavasavattī devā …pe… brahmakāyikā devā saddamanussāvesuŋ– ‘etaŋ bhagavatā bārāņasiyaŋ isipatane migadāye anuttaraŋ dhammacakkaŋ pavattitaŋ appaţivattiyaŋ samaņena vā brāhmaņena vā devena vā mārena vā brahmunā vā kenaci vā lokasmin’ ti.

Itiha tena khaņena (tena layena) tena muhuttena yāva brahmalokā saddo abbhuggacchi. Ayañca dasasahassilokadhātu sankampi sampakampi sampavedhi, appamāņo ca uļāro obhāso loke pāturahosi atikkamma devānaŋ devānubhāvanti.

Atha kho bhagavā imaŋ udānaŋ udānesi– ‘aññāsi vata, bho, koņđañño, aññāsi vata, bho, koņđañño’ ti! Iti hidaŋ āyasmato koņđaññassa “aññāsikoņđañño” tveva nāmaŋ ahosīti. Paţhamaŋ.

2. Tathāgatasuttaŋ
1082. ‘“Idaŋ dukkhaŋ ariyasaccan” ti, bhikkhave, tathāgatānaŋ pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi. “Taŋ kho panidaŋ dukkhaŋ ariyasaccaŋ pariññeyyan” ti (p. 3.372) bhikkhave, tathāgatānaŋ pubbe …pe… udapādi. “Taŋ kho panidaŋ dukkhaŋ ariyasaccaŋ pariññātan” ti, bhikkhave, tathāgatānaŋ pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi.

‘“Idaŋ dukkhasamudayaŋ ariyasaccan” ti bhikkhave, tathāgatānaŋ pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi. “Taŋ kho panidaŋ dukkhasamudayaŋ ariyasaccaŋ pahātabban” ti, bhikkhave, tathāgatānaŋ pubbe …pe… udapādi. “Taŋ kho panidaŋ dukkhasamudayaŋ ariyasaccaŋ pahīnan” ti, bhikkhave, tathāgatānaŋ pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi.

‘“Idaŋ dukkhanirodhaŋ ariyasaccan” ti, bhikkhave, tathāgatānaŋ pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi. “Taŋ kho panidaŋ dukkhanirodhaŋ ariyasaccaŋ sacchikātabban” ti, bhikkhave, tathāgatānaŋ pubbe …pe. udapādi. “Taŋ kho panidaŋ dukkhanirodhaŋ ariyasaccaŋ sacchikatan” ti, bhikkhave, tathāgatānaŋ pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi.

‘“Idaŋ dukkhanirodhagāminī paţipadā ariyasaccan” ti, bhikkhave, tathāgatānaŋ pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādi. “Taŋ kho panidaŋ dukkhanirodhagāminī paţipadā ariyasaccaŋ bhāvetabban” ti, bhikkhave, tathāgatānaŋ pubbe …pe… udapādi. “Taŋ kho panidaŋ dukkhanirodhagāminī paţipadā ariyasaccaŋ bhāvitan” ti, bhikkhave, tathāgatānaŋ pubbe ananussutesu dhammesu cakkhuŋ udapādi, ñāņaŋ udapādi, paññā udapādi, vijjā udapādi, āloko udapādī’ ti. Dutiyaŋ.

3. Khandhasuttaŋ
1083. ‘Cattārimāni, bhikkhave, ariyasaccāni. Katamāni cattāri? Dukkhaŋ ariyasaccaŋ, dukkhasamudayaŋ ariyasaccaŋ, dukkhanirodhaŋ ariyasaccaŋ dukkhanirodhagāminī paţipadā ariyasaccaŋ.

‘Katamañca (p. 3.373) bhikkhave, dukkhaŋ ariyasaccaŋ? “Pañcupādānakkhandhā” tissa vacanīyaŋ, seyyathidaŋ – rūpupādānakkhandho …pe… viññāņupādānakkhandho. Idaŋ vuccati, bhikkhave, dukkhaŋ ariyasaccaŋ.

‘Katamañca, bhikkhave, dukkhasamudayaŋ ariyasaccaŋ? Yāyaŋ taņhā ponobbhavikā nandirāgasahagatā tatratatrābhinandinī, seyyathidaŋ – kāmataņhā, bhavataņhā, vibhavataņhā. Idaŋ vuccati, bhikkhave, dukkhasamudayaŋ ariyasaccaŋ.

‘Katamañca bhikkhave, dukkhanirodhaŋ ariyasaccaŋ? Yo tassāyeva taņhāya asesavirāganirodho cāgo paţinissaggo mutti anālayo– idaŋ vuccati, bhikkhave, dukkhanirodhaŋ ariyasaccaŋ.

‘Katamañca, bhikkhave, dukkhanirodhagāminī paţipadā ariyasaccaŋ? Ayameva ariyo aţţhangiko maggo, seyyathidaŋ– sammādiţţhi …pe… sammāsamādhi– idaŋ vuccati, bhikkhave, dukkhanirodhagāminī paţipadā ariyasaccaŋ. Imāni kho, bhikkhave, cattāri ariyasaccāni.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Tatiyaŋ.

4. Ajjhattikāyatanasuttaŋ
1084. ‘Cattārimāni, bhikkhave, ariyasaccāni. Katamāni cattāri? Dukkhaŋ ariyasaccaŋ, dukkhasamudayaŋ ariyasaccaŋ, dukkhanirodhaŋ ariyasaccaŋ, dukkhanirodhagāminī paţipadā ariyasaccaŋ.

‘Katamañca, bhikkhave, dukkhaŋ ariyasaccaŋ? “Cha ajjhattikāni āyatanānī” tissa vacanīyaŋ. Katamāni cha? Cakkhāyatanaŋ …pe… manāyatanaŋ– idaŋ vuccati, bhikkhave, dukkhaŋ ariyasaccaŋ.

‘Katamañca, bhikkhave, dukkhasamudayaŋ ariyasaccaŋ? Yāyaŋ taņhā ponobbhavikā nandirāgasahagatā tatratatrābhinandinī, seyyathidaŋ – kāmataņhā, bhavataņhā, vibhavataņhā– idaŋ vuccati, bhikkhave, dukkhasamudayaŋ ariyasaccaŋ.

‘Katamañca (p. 3.374) bhikkhave, dukkhanirodhaŋ ariyasaccaŋ? Yo tassāyeva taņhāya asesavirāganirodho cāgo paţinissaggo mutti anālayo– idaŋ vuccati, bhikkhave, dukkhanirodhaŋ ariyasaccaŋ.

‘Katamañca, bhikkhave, dukkhanirodhagāminī paţipadā ariyasaccaŋ? Ayameva ariyo aţţhangiko maggo, seyyathidaŋ– sammādiţţhi …pe… sammāsamādhi– idaŋ vuccati, bhikkhave, dukkhanirodhagāminī paţipadā ariyasaccaŋ. Imāni kho, bhikkhave, cattāri ariyasaccāni.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Catutthaŋ.

5. Paţhamadhāraņasuttaŋ
1085. ‘Dhāretha no tumhe, bhikkhave, mayā cattāri ariyasaccāni desitānī’ ti? Evaŋ vutte aññataro bhikkhu bhagavantaŋ etadavoca ‘ahaŋ kho, bhante, dhāremi bhagavatā cattāri ariyasaccāni desitānī’ ti. ‘Yathā kathaŋ pana tvaŋ, bhikkhu, dhāresi mayā cattāri ariyasaccāni desitānī’ ti? ‘Dukkhaŋ khvāhaŋ, bhante, bhagavatā paţhamaŋ ariyasaccaŋ desitaŋ dhāremi; dukkhasamudayaŋ khvāhaŋ, bhante, bhagavatā dutiyaŋ ariyasaccaŋ desitaŋ dhāremi; dukkhanirodhaŋ khvāhaŋ, bhante, bhagavatā tatiyaŋ ariyasaccaŋ desitaŋ dhāremi; dukkhanirodhagāminiŋ paţipadaŋ khvāhaŋ, bhante, bhagavatā catutthaŋ ariyasaccaŋ desitaŋ dhāremi. Evaŋ khvāhaŋ, bhante, dhāremi bhagavatā cattāri ariyasaccāni desitānī’ ti.

‘Sādhu sādhu, bhikkhu! Sādhu kho tvaŋ, bhikkhu, dhāresi mayā cattāri ariyasaccāni desitānīti. Dukkhaŋ kho, bhikkhu, mayā paţhamaŋ ariyasaccaŋ desitaŋ, tathā naŋ dhārehi; dukkhasamudayaŋ kho, bhikkhu, mayā dutiyaŋ ariyasaccaŋ desitaŋ, tathā naŋ dhārehi; dukkhanirodhaŋ kho, bhikkhu, mayā tatiyaŋ ariyasaccaŋ desitaŋ, tathā naŋ dhārehi; dukkhanirodhagāminī paţipadā kho, bhikkhu, mayā catutthaŋ ariyasaccaŋ desitaŋ, tathā naŋ dhārehi. Evaŋ kho, bhikkhu, dhārehi mayā cattāri ariyasaccāni desitānīti.

‘Tasmātiha (p. 3.375) bhikkhu, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Pañcamaŋ.

6. Dutiyadhāraņasuttaŋ
1086. ‘Dhāretha no tumhe, bhikkhave, mayā cattāri ariyasaccāni desitānī’ ti? Evaŋ vutte aññataro bhikkhu bhagavantaŋ etadavoca– ‘ahaŋ kho, bhante, dhāremi bhagavatā cattāri ariyasaccāni desitānī’ ti.

‘Yathā kathaŋ pana tvaŋ, bhikkhu, dhāresi mayā cattāri ariyasaccāni desitānī’ ti? ‘Dukkhaŋ khvāhaŋ, bhante, bhagavatā paţhamaŋ ariyasaccaŋ desitaŋ dhāremi. Yo hi koci, bhante, samaņo vā brāhmaņo vā evaŋ vadeyya– “netaŋ dukkhaŋ paţhamaŋ ariyasaccaŋ yaŋ samaņena gotamena desitaŋ. Ahametaŋ dukkhaŋ paţhamaŋ ariyasaccaŋ paccakkhāya aññaŋ dukkhaŋ paţhamaŋ ariyasaccaŋ paññapessāmī” ti – netaŋ ţhānaŋ vijjati. Dukkhasamudayaŋ khvāhaŋ, bhante, bhagavatā …pe… dukkhanirodhagāminiŋ paţipadaŋ khvāhaŋ, bhante, bhagavatā catutthaŋ ariyasaccaŋ desitaŋ dhāremi. Yo hi koci, bhante, samaņo vā brāhmaņo vā evaŋ vadeyya– “netaŋ dukkhanirodhagāminī paţipadā catutthaŋ ariyasaccaŋ yaŋ samaņena gotamena desitaŋ. Ahametaŋ dukkhanirodhagāminiŋ paţipadaŋ catutthaŋ ariyasaccaŋ paccakkhāya aññaŋ dukkhanirodhagāminiŋ paţipadaŋ catutthaŋ ariyasaccaŋ paññapessāmī” ti– netaŋ ţhānaŋ vijjati. Evaŋ khvāhaŋ, bhante, dhāremi bhagavatā cattāri ariyasaccāni desitānī’ ti.

‘Sādhu sādhu, bhikkhu! Sādhu kho tvaŋ, bhikkhu, dhāresi mayā cattāri ariyasaccāni desitānīti. Dukkhaŋ kho, bhikkhu, mayā paţhamaŋ ariyasaccaŋ desitaŋ, tathā naŋ dhārehi. Yo hi koci, bhikkhu, samaņo vā brāhmaņo vā evaŋ vadeyya– “netaŋ dukkhaŋ paţhamaŋ ariyasaccaŋ yaŋ samaņena gotamena desitaŋ. Ahametaŋ dukkhaŋ paţhamaŋ ariyasaccaŋ paccakkhāya aññaŋ dukkhaŋ paţhamaŋ ariyasaccaŋ paññapessāmī” ti – netaŋ ţhānaŋ vijjati. Dukkhasamudayaŋ kho, bhikkhu …pe… dukkhanirodhaŋ kho, bhikkhu …pe… dukkhanirodhagāminī paţipadā kho, bhikkhu, mayā catutthaŋ ariyasaccaŋ desitaŋ, tathā naŋ dhārehi. Yo hi koci, bhikkhu, samaņo vā brāhmaņo vā evaŋ vadeyya “netaŋ dukkhanirodhagāminī paţipadā catutthaŋ ariyasaccaŋ yaŋ samaņena gotamena desitaŋ (p. 3.376) Ahametaŋ dukkhanirodhagāminiŋ paţipadaŋ catutthaŋ ariyasaccaŋ paccakkhāya aññaŋ dukkhanirodhagāminiŋ paţipadaŋ catutthaŋ ariyasaccaŋ paññapessāmī” ti– netaŋ ţhānaŋ vijjati. Evaŋ kho tvaŋ, bhikkhu, dhārehi mayā cattāri ariyasaccāni desitānīti.

‘Tasmātiha, bhikkhu, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Chaţţhaŋ.

7. Avijjāsuttaŋ
1087. Ekamantaŋ nisinno kho so bhikkhu bhagavantaŋ etadavoca– ‘“avijjā, avijjā” ti bhante, vuccati. Katamā nu kho, bhante, avijjā; kittāvatā ca avijjāgato hotī’ ti? ‘Yaŋ kho, bhikkhu, dukkhe aññāņaŋ, dukkhasamudaye aññāņaŋ, dukkhanirodhe aññāņaŋ, dukkhanirodhagāminiyā paţipadāya aññāņaŋ– ayaŋ vuccati, bhikkhu, avijjā; ettāvatā ca avijjāgato hotī’ ti.

‘Tasmātiha, bhikkhu, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Sattamaŋ.

8. Vijjāsuttaŋ
1088. Atha kho aññataro bhikkhu yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu bhagavantaŋ etadavoca– ‘“vijjā, vijjā” ti, bhante, vuccati. Katamā nu kho, bhante, vijjā; kittāvatā ca vijjāgato hotī’ ti? ‘Yaŋ kho, bhikkhu, dukkhe ñāņaŋ, dukkhasamudaye ñāņaŋ, dukkhanirodhe ñāņaŋ, dukkhanirodhagāminiyā paţipadāya ñāņaŋ– ayaŋ vuccati, bhikkhu, vijjā; ettāvatā ca vijjāgato hotī’ ti.

‘Tasmātiha bhikkhu, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Aţţhamaŋ.

9. Sankāsanasuttaŋ
1089. ‘“Idaŋ dukkhaŋ ariyasaccan” ti bhikkhave, mayā paññattaŋ. Tattha aparimāņā vaņņā aparimāņā byañjanā aparimāņā sankāsanā– “itipidaŋ dukkhaŋ ariyasaccan” ti (p. 3.377) idaŋ dukkhasamudayaŋ …pe… idaŋ dukkhanirodhaŋ …pe… “idaŋ dukkhanirodhagāminī paţipadā ariyasaccan” ti, bhikkhave, mayā paññattaŋ. Tattha aparimāņā vaņņā aparimāņā byañjanā aparimāņā sankāsanā– “itipidaŋ dukkhanirodhagāminī paţipadā ariyasaccan” ti.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Navamaŋ.

10. Tathasuttaŋ
1090. ‘Cattārimāni, bhikkhave, tathāni avitathāni anaññathāni. Katamāni cattāri? “Idaŋ dukkhan” ti, bhikkhave, tathametaŋ avitathametaŋ anaññathametaŋ “ayaŋ dukkhasamudayo” ti tathametaŋ avitathametaŋ anaññathametaŋ; “ayaŋ dukkhanirodho” ti tathametaŋ avitathametaŋ anaññathametaŋ; “ayaŋ dukkhanirodhagāminī paţipadā” ti tathametaŋ avitathametaŋ anaññathametaŋ– imāni kho, bhikkhave, cattāri tathāni avitathāni anaññathāni.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Dasamaŋ.

Dhammacakkappavattanavaggo dutiyo.

Tassuddānaŋ–

Dhammacakkaŋ tathāgataŋ, khandhā āyatanena ca;

Dhāraņā ca dve avijjā, vijjā sankāsanā tathāti.

3. Koţigāmavaggo

1. Paţhamakoţigāmasuttaŋ
1091. Ekaŋ samayaŋ bhagavā vajjīsu viharati koţigāme. Tatra kho bhagavā bhikkhū āmantesi– ‘catunnaŋ, bhikkhave, ariyasaccānaŋ ananubodhā appaţivedhā evamidaŋ dīghamaddhānaŋ sandhāvitaŋ saŋsaritaŋ mamañceva tumhākañca’.

‘Katamesaŋ (p. 3.378) catunnaŋ? Dukkhassa, bhikkhave, ariyasaccassa ananubodhā appaţivedhā evamidaŋ dīghamaddhānaŋ sandhāvitaŋ saŋsaritaŋ mamañceva tumhākañca. Dukkhasamudayassa ariyasaccassa …pe… dukkhanirodhassa ariyasaccassa …pe… dukkhanirodhagāminiyā paţipadāya ariyasaccassa ananubodhā appaţivedhā evamidaŋ dīghamaddhānaŋ sandhāvitaŋ saŋsaritaŋ mamañceva tumhākañca. Tayidaŋ, bhikkhave, dukkhaŋ ariyasaccaŋ anubuddhaŋ paţividdhaŋ, dukkhasamudayaŋ ariyasaccaŋ anubuddhaŋ paţividdhaŋ, dukkhanirodhaŋ ariyasaccaŋ anubuddhaŋ paţividdhaŋ, dukkhanirodhagāminī paţipadā ariyasaccaŋ anubuddhaŋ paţividdhaŋ; ucchinnā bhavataņhā, khīņā bhavanetti; natthidāni punabbhavo’ ti.

Idamavoca bhagavā. Idaŋ vatvāna sugato athāparaŋ etadavoca satthā–


‘Catunnaŋ ariyasaccānaŋ, yathābhūtaŋ adassanā;


Saŋsitaŋ dīghamaddhānaŋ, tāsu tāsveva jātisu.


‘Tāni etāni diţţhāni, bhavanetti samūhatā.


Ucchinnaŋ mūlaŋ dukkhassa, natthidāni punabbhavo’ ti. Paţhamaŋ.

2. Dutiyakoţigāmasuttaŋ
1092. ‘Ye hi keci, bhikkhave, samaņā vā brāhmaņā vā “idaŋ dukkhan” ti yathābhūtaŋ nappajānanti, “ayaŋ dukkhasamudayo” ti yathābhūtaŋ nappajānanti, “ayaŋ dukkhanirodho” ti yathābhūtaŋ nappajānanti, “ayaŋ dukkhanirodhagāminī paţipadā” ti yathābhūtaŋ nappajānanti, na me te, bhikkhave, samaņā vā brāhmaņā vā samaņesu vā samaņasammatā brāhmaņesu vā brāhmaņasammatā, na ca panete āyasmanto sāmaññatthaŋ vā brahmaññatthaŋ vā diţţheva dhamme sayaŋ abhiññā sacchikatvā upasampajja viharanti.

‘Ye ca kho keci, bhikkhave, samaņā vā brāhmaņā vā “idaŋ dukkhan” ti yathābhūtaŋ pajānanti, “ayaŋ dukkhasamudayo” ti yathābhūtaŋ pajānanti, “ayaŋ dukkhanirodho” ti yathābhūtaŋ pajānanti, “ayaŋ dukkhanirodhagāminī paţipadā” ti yathābhūtaŋ pajānanti, te kho me, bhikkhave, samaņā vā brāhmaņā (p. 3.379) vā samaņesu ceva samaņasammatā brāhmaņesu ca brāhmaņasammatā, te ca panāyasmanto sāmaññatthañca brahmaññatthañca diţţheva dhamme sayaŋ abhiññā sacchikatvā upasampajja viharantī’ ti.

Idamavoca bhagavā. Idaŋ vatvāna sugato athāparaŋ etadavoca satthā–


‘Ye dukkhaŋ nappajānanti, atho dukkhassa sambhavaŋ;


Yattha ca sabbaso dukkhaŋ, asesaŋ uparujjhati.


‘Tañca maggaŋ na jānanti, dukkhūpasamagāminaŋ;


Cetovimuttihīnā te, atho paññāvimuttiyā.


Abhabbā te antakiriyāya, te ve jātijarūpagā.


‘Ye ca dukkhaŋ pajānanti, atho dukkhassa sambhavaŋ.


Yattha ca sabbaso dukkhaŋ, asesaŋ uparujjhati.


‘Tañca maggaŋ pajānanti, dukkhūpasamagāminaŋ;


Cetovimuttisampannā, atho paññāvimuttiyā.


Sabbā te antakiriyāya, na te jātijarūpagā’ ti. Dutiyaŋ.

3. Sammāsambuddhasuttaŋ
1093. Sāvatthinidānaŋ. Cattārimāni, bhikkhave, ariyasaccāni. Katamāni cattāri? Dukkhaŋ ariyasaccaŋ …pe… dukkhanirodhagāminī paţipadā ariyasaccaŋ– imāni kho, bhikkhave, cattāri ariyasaccāni. Imesaŋ kho, bhikkhave, catunnaŋ ariyasaccānaŋ yathābhūtaŋ abhisambuddhattā tathāgato “arahaŋ sammāsambuddho” ti vuccati.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Tatiyaŋ.

4. Arahantasuttaŋ
1094. Sāvatthinidānaŋ. Ye hi keci, bhikkhave, atītamaddhānaŋ arahanto sammāsambuddhā yathābhūtaŋ abhisambujjhiŋsu, sabbe te cattāri ariyasaccāni yathābhūtaŋ (p. 3.380) abhisambujjhiŋsu. Ye hi keci, bhikkhave, anāgatamaddhānaŋ arahanto sammāsambuddhā yathābhūtaŋ abhisambujjhissanti, sabbe te cattāri ariyasaccāni yathābhūtaŋ abhisambujjhissanti. Ye hi keci, bhikkhave, etarahi arahanto sammāsambuddhā yathābhūtaŋ abhisambujjhanti, sabbe te cattāri ariyasaccāni yathābhūtaŋ abhisambujjhanti.

‘Katamāni cattāri? Dukkhaŋ ariyasaccaŋ, dukkhasamudayaŋ ariyasaccaŋ, dukkhanirodhaŋ ariyasaccaŋ, dukkhanirodhagāminī paţipadā ariyasaccaŋ. Ye hi, keci, bhikkhave, atītamaddhānaŋ arahanto sammāsambuddhā yathābhūtaŋ abhisambujjhiŋsu …pe… abhisambujjhissanti …pe… abhisambujjhanti, sabbe te imāni cattāri ariyasaccāni yathābhūtaŋ abhisambujjhanti.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Catutthaŋ.

5. Āsavakkhayasuttaŋ
1095. ‘Jānatohaŋ, bhikkhave, passato āsavānaŋ khayaŋ vadāmi, no ajānato apassato. Kiñca, bhikkhave, jānato passato āsavānaŋ khayo hoti? “Idaŋ dukkhan” ti, bhikkhave, jānato passato āsavānaŋ khayo hoti, “ayaŋ dukkhasamudayo” ti jānato passato āsavānaŋ khayo hoti, “ayaŋ dukkhanirodho” ti jānato passato āsavānaŋ khayo hoti, “ayaŋ dukkhanirodhagāminī paţipadā” ti jānato passato āsavānaŋ khayo hoti. Evaŋ kho, bhikkhave, jānato evaŋ passato āsavānaŋ khayo hoti.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Pañcamaŋ.

6. Mittasuttaŋ
1096. ‘Ye hi keci, bhikkhave, anukampeyyātha, ye ca sotabbaŋ maññeyyuŋ– mittā vā amaccā vā ñātī vā sālohitā vā te vo, bhikkhave, catunnaŋ ariyasaccānaŋ yathābhūtaŋ abhisamayāya samādapetabbā nivesetabbā patiţţhāpetabbā.

‘Katamesaŋ (p. 3.381) catunnaŋ? Dukkhassa ariyasaccassa, dukkhasamudayassa ariyasaccassa, dukkhanirodhassa ariyasaccassa, dukkhanirodhagāminiyā paţipadāya ariyasaccassa. Ye hi keci, bhikkhave, anukampeyyātha, ye ca sotabbaŋ maññeyyuŋ– mittā vā amaccā vā ñātī vā sālohitā vā te vo, bhikkhave, imesaŋ catunnaŋ ariyasaccānaŋ yathābhūtaŋ abhisamayāya samādapetabbā nivesetabbā patiţţhāpetabbā.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Chaţţhaŋ.

7. Tathasuttaŋ
1097. ‘Cattārimāni, bhikkhave, ariyasaccāni. Katamāni cattāri? Dukkhaŋ ariyasaccaŋ, dukkhasamudayaŋ ariyasaccaŋ, dukkhanirodhaŋ ariyasaccaŋ, dukkhanirodhagāminī paţipadā ariyasaccaŋ– imāni kho, bhikkhave, cattāri ariyasaccāni tathāni avitathāni anaññathāni; tasmā “ariyasaccānī” ti vuccanti.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Sattamaŋ.

8. Lokasuttaŋ
1098. ‘Cattārimāni, bhikkhave, ariyasaccāni. Katamāni cattāri? Dukkhaŋ ariyasaccaŋ, dukkhasamudayaŋ ariyasaccaŋ, dukkhanirodhaŋ ariyasaccaŋ, dukkhanirodhagāminī paţipadā ariyasaccaŋ. Sadevake loke samārake sabrahmake sassamaņabrāhmaņiyā pajāya sadevamanussāya tathāgato ariyo; tasmā “ariyasaccānī” ti vuccanti’.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Aţţhamaŋ.

9. Pariññeyyasuttaŋ
1099. ‘Cattārimāni bhikkhave, ariyasaccāni. Katamāni cattāri? Dukkhaŋ ariyasaccaŋ, dukkhasamudayaŋ ariyasaccaŋ, dukkhanirodhaŋ ariyasaccaŋ, dukkhanirodhagāminī paţipadā ariyasaccaŋ– imāni kho, bhikkhave, cattāri ariyasaccāni. Imesaŋ (p. 3.382) kho, bhikkhave, catunnaŋ ariyasaccānaŋ atthi ariyasaccaŋ pariññeyyaŋ, atthi ariyasaccaŋ pahātabbaŋ, atthi ariyasaccaŋ sacchikātabbaŋ, atthi ariyasaccaŋ bhāvetabbaŋ.

‘Katamañca, bhikkhave, ariyasaccaŋ pariññeyyaŋ? Dukkhaŋ, bhikkhave, ariyasaccaŋ pariññeyyaŋ, dukkhasamudayaŋ ariyasaccaŋ pahātabbaŋ, dukkhanirodhaŋ ariyasaccaŋ sacchikātabbaŋ, dukkhanirodhagāminī paţipadā ariyasaccaŋ bhāvetabbaŋ.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Navamaŋ.

10. Gavampatisuttaŋ
1100. Ekaŋ samayaŋ sambahulā therā bhikkhū cetesu viharanti sahañcanike . Tena kho pana samayena sambahulānaŋ therānaŋ bhikkhūnaŋ pacchābhattaŋ piņđapātapaţikkantānaŋ maņđalamāļe sannisinnānaŋ sannipatitānaŋ ayamantarākathā udapādi– ‘yo nu kho, āvuso, dukkhaŋ passati dukkhasamudayampi so passati, dukkhanirodhampi passati, dukkhanirodhagāminiŋ paţipadampi passatī’ ti.

Evaŋ vutte āyasmā gavampati thero bhikkhū etadavoca– ‘sammukhā metaŋ, āvuso, bhagavato sutaŋ, sammukhā paţiggahitaŋ– “yo bhikkhave, dukkhaŋ passati dukkhasamudayampi so passati, dukkhanirodhampi passati, dukkhanirodhagāminiŋ paţipadampi passati. Yo dukkhasamudayaŋ passati dukkhampi so passati, dukkhanirodhampi passati, dukkhanirodhagāminiŋ paţipadampi passati. Yo dukkhanirodhaŋ passati dukkhampi so passati, dukkhasamudayampi passati, dukkhanirodhagāminiŋ paţipadampi passati. Yo dukkhanirodhagāminiŋ paţipadaŋ passati dukkhampi so passati, dukkhasamudayampi passati, dukkhanirodhampi passatī”’ ti. Dasamaŋ.

Koţigāmavaggo tatiyo.

Tassuddānaŋ–

Dve vajjī sammāsambuddho, arahaŋ āsavakkhayo;

Mittaŋ tathā ca loko ca, pariññeyyaŋ gavampatīti.

4. Sīsapāvanavaggo

1. Sīsapāvanasuttaŋ
1101. Ekaŋ (p. 3.383) samayaŋ bhagavā kosambiyaŋ viharati sīsapāvane . Atha kho bhagavā parittāni sīsapāpaņņāni pāņinā gahetvā bhikkhū āmantesi– ‘taŋ kiŋ maññatha, bhikkhave, katamaŋ nu kho bahutaraŋ– yāni vā mayā parittāni sīsapāpaņņāni pāņinā gahitāni yadidaŋ upari sīsapāvane’ ti? ‘Appamattakāni bhante, bhagavatā parittāni sīsapāpaņņāni pāņinā gahitāni; atha kho etāneva bahutarāni yadidaŋ upari sīsapāvane’ ti. ‘Evameva kho, bhikkhave, etadeva bahutaraŋ yaŋ vo mayā abhiññāya anakkhātaŋ. Kasmā cetaŋ, bhikkhave, mayā anakkhātaŋ? Na hetaŋ, bhikkhave, atthasaŋhitaŋ nādibrahmacariyakaŋ na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati; tasmā taŋ mayā anakkhātaŋ’.

‘Kiñca, bhikkhave, mayā akkhātaŋ? “Idaŋ dukkhan” ti, bhikkhave, mayā akkhātaŋ, “ayaŋ dukkhasamudayo” ti mayā akkhātaŋ, “ayaŋ dukkhanirodho” ti mayā akkhātaŋ, “ayaŋ dukkhanirodhagāminī paţipadā” ti mayā akkhātaŋ’.

‘Kasmā cetaŋ, bhikkhave, mayā akkhātaŋ? Etañhi, bhikkhave, atthasaŋhitaŋ etaŋ ādibrahmacariyakaŋ etaŋ nibbidāya virāgāya nirodhāya upasamāya abhiññāya sambodhāya nibbānāya saŋvattati; tasmā taŋ mayā akkhātaŋ

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Paţhamaŋ.

2. Khadirapattasuttaŋ
1102. ‘Yo, bhikkhave, evaŋ vadeyya– “ahaŋ dukkhaŋ ariyasaccaŋ yathābhūtaŋ anabhisamecca, dukkhasamudayaŋ ariyasaccaŋ yathābhūtaŋ anabhisamecca, dukkhanirodhaŋ ariyasaccaŋ yathābhūtaŋ anabhisamecca, dukkhanirodhagāminiŋ paţipadaŋ ariyasaccaŋ yathābhūtaŋ anabhisamecca sammā dukkhassantaŋ karissāmī” ti– netaŋ ţhānaŋ vijjati.

‘Seyyathāpi (p. 3.384) bhikkhave, yo evaŋ vadeyya– “ahaŋ khadirapattānaŋ vā saralapattānaŋ vā āmalakapattānaŋ vā puţaŋ karitvā udakaŋ vā tālapattaŋ vā āharissāmī” ti– netaŋ ţhānaŋ vijjati; evameva kho, bhikkhave, yo evaŋ vadeyya– “ahaŋ dukkhaŋ ariyasaccaŋ yathābhūtaŋ anabhisamecca …pe… dukkhanirodhagāminiŋ paţipadaŋ ariyasaccaŋ yathābhūtaŋ anabhisamecca sammā dukkhassantaŋ karissāmī” ti– netaŋ ţhānaŋ vijjati.

‘Yo ca kho, bhikkhave, evaŋ vadeyya– “ahaŋ dukkhaŋ ariyasaccaŋ yathābhūtaŋ abhisamecca, dukkhasamudayaŋ ariyasaccaŋ yathābhūtaŋ abhisamecca, dukkhanirodhaŋ ariyasaccaŋ yathābhūtaŋ abhisamecca, dukkhanirodhagāminiŋ paţipadaŋ ariyasaccaŋ yathābhūtaŋ abhisamecca sammā dukkhassantaŋ karissāmī” ti– ţhānametaŋ vijjati.

‘Seyyathāpi, bhikkhave, yo evaŋ vadeyya– “ahaŋ padumapattānaŋ vā palāsapattānaŋ vā māluvapattānaŋ vā puţaŋ karitvā udakaŋ vā tālapattaŋ vā āharissāmī” ti– ţhānametaŋ vijjati; evameva kho, bhikkhave, yo evaŋ vadeyya– “ahaŋ dukkhaŋ ariyasaccaŋ yathābhūtaŋ abhisamecca …pe… dukkhanirodhagāminiŋ paţipadaŋ ariyasaccaŋ yathābhūtaŋ abhisamecca sammā dukkhassantaŋ karissāmī” ti– ţhānametaŋ vijjati.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Dutiyaŋ.

3. Daņđasuttaŋ
1103. ‘Seyyathāpi, bhikkhave, daņđo uparivehāsaŋ khitto sakimpi mūlena nipatati, sakimpi aggena nipatati; evameva kho, bhikkhave, avijjānīvaraņā sattā taņhāsaŋyojanā sandhāvantā saŋsarantā sakimpi asmā lokā paraŋ lokaŋ gacchanti, sakimpi parasmā lokā imaŋ lokaŋ āgacchanti. Taŋ kissa hetu? Adiţţhattā, bhikkhave, catunnaŋ ariyasaccānaŋ. Katamesaŋ catunnaŋ? Dukkhassa ariyasaccassa …pe… dukkhanirodhagāminiyā paţipadāya ariyasaccassa.

‘Tasmātiha bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Tatiyaŋ.

4. Celasuttaŋ
1104. ‘Āditte (p. 3.385) bhikkhave, cele vā sīse vā kimassa karaņīyan’ ti? ‘Āditte, bhante, cele vā sīse vā, tasseva celassa vā sīsassa vā nibbāpanāya adhimatto chando ca vāyāmo ca ussāho ca ussoļhī ca appaţivānī ca sati ca sampajaññañca karaņīyan’ ti.

‘Ādittaŋ, bhikkhave, celaŋ vā sīsaŋ vā ajjhupekkhitvā amanasikaritvā anabhisametānaŋ catunnaŋ ariyasaccānaŋ yathābhūtaŋ abhisamayāya adhimatto chando ca vāyāmo ca ussāho ca ussoļhī ca appaţivānī ca sati ca sampajaññañca karaņīyaŋ. Katamesaŋ catunnaŋ? Dukkhassa ariyasaccassa …pe… dukkhanirodhagāminiyā paţipadāya ariyasaccassa.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Catutthaŋ.

5. Sattisatasuttaŋ
1105. ‘Seyyathāpi, bhikkhave, puriso vassasatāyuko vassasatajīvī. Tamenaŋ evaŋ vadeyya– “ehambho purisa, pubbaņhasamayaŋ taŋ sattisatena hanissanti, majjhanhikasamayaŋ sattisatena hanissanti, sāyanhasamayaŋ sattisatena hanissanti. So kho tvaŋ, ambho purisa, divase divase tīhi tīhi sattisatehi haññamāno vassasatāyuko vassasatajīvī vassasatassa accayena anabhisametāni cattāri ariyasaccāni abhisamessasī”’ ti.

‘Atthavasikena, bhikkhave, kulaputtena alaŋ upagantuŋ. Taŋ kissa hetu? Anamataggoyaŋ, bhikkhave, saŋsāro; pubbā koţi nappaññāyati sattippahārānaŋ asippahārānaŋ usuppahārānaŋ pharasuppahārānaŋ . Evañcetaŋ, bhikkhave, assa. Na kho panāhaŋ, bhikkhave, saha dukkhena, saha domanassena catunnaŋ ariyasaccānaŋ abhisamayaŋ vadāmi; api cāhaŋ, bhikkhave, sahāva sukhena, sahāva somanassena catunnaŋ ariyasaccānaŋ abhisamayaŋ vadāmi. Katamesaŋ catunnaŋ? Dukkhassa ariyasaccassa …pe… dukkhanirodhagāminiyā paţipadāya ariyasaccassa.

‘Tasmātiha (p. 3.386) bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Pañcamaŋ.

6. Pāņasuttaŋ
1106. ‘Seyyathāpi, bhikkhave, puriso yaŋ imasmiŋ jambudīpe tiņakaţţhasākhāpalāsaŋ tacchetvā ekajjhaŋ saŋhareyya; ekajjhaŋ saŋharitvā sūlaŋ kareyya. Sūlaŋ karitvā ye mahāsamudde mahantakā pāņā te mahantakesu sūlesu āvuneyya, ye mahāsamudde majjhimakā pāņā te majjhimakesu sūlesu āvuneyya, ye mahāsamudde sukhumakā pāņā te sukhumakesu sūlesu āvuneyya. Apariyādinnā ca, bhikkhave, mahāsamudde oļārikā pāņā assu.

‘Atha imasmiŋ jambudīpe tiņakaţţhasākhāpalāsaŋ parikkhayaŋ pariyādānaŋ gaccheyya. Ito bahutarā kho, bhikkhave, mahāsamudde sukhumakā pāņā, ye na sukarā sūlesu āvunituŋ. Taŋ kissa hetu? Sukhumattā bhikkhave, attabhāvassa. Evaŋ mahā kho, bhikkhave, apāyo. Evaŋ mahantasmā kho, bhikkhave, apāyasmā parimutto diţţhisampanno puggalo “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Chaţţhaŋ.

7. Paţhamasūriyasuttaŋ
1107. ‘Sūriyassa, bhikkhave, udayato etaŋ pubbangamaŋ etaŋ pubbanimittaŋ, yadidaŋ– aruņuggaŋ. Evameva kho, bhikkhave, bhikkhuno catunnaŋ ariyasaccānaŋ yathābhūtaŋ abhisamayāya etaŋ pubbangamaŋ etaŋ pubbanimittaŋ, yadidaŋ– sammādiţţhi. Tassetaŋ bhikkhave, bhikkhuno pāţikankhaŋ– “idaŋ dukkhan” ti yathābhūtaŋ pajānissati …pe… “ayaŋ dukkhanirodhagāminī paţipadā” ti yathābhūtaŋ pajānissati.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Sattamaŋ.

8. Dutiyasūriyasuttaŋ
1108. ‘Yāvakīvañca (p. 3.387) bhikkhave, candimasūriyā loke nuppajjanti, neva tāva mahato ālokassa pātubhāvo hoti mahato obhāsassa. Andhatamaŋ tadā hoti andhakāratimisā Neva tāva rattindivā paññāyanti, na māsaddhamāsā paññāyanti, na utusaŋvaccharā paññāyanti.

‘Yato ca kho, bhikkhave, candimasūriyā loke uppajjanti, atha mahato ālokassa pātubhāvo hoti mahato obhāsassa. Neva andhakāratamaŋ tadā hoti na andhakāratimisā. Atha rattindivā paññāyanti, māsaddhamāsā paññāyanti, utusaŋvaccharā paññāyanti. Evameva kho, bhikkhave, yāvakīvañca tathāgato loke nuppajjati arahaŋ sammāsambuddho, neva tāva mahato ālokassa pātubhāvo hoti mahato obhāsassa. Andhatamaŋ tadā hoti andhakāratimisā. Neva tāva catunnaŋ ariyasaccānaŋ ācikkhaņā hoti desanā paññāpanā paţţhapanā vivaraņā vibhajanā uttānīkammaŋ.

‘Yato ca kho, bhikkhave, tathāgato loke uppajjati arahaŋ sammāsambuddho, atha mahato ālokassa pātubhāvo hoti mahato obhāsassa. Neva andhatamaŋ tadā hoti na andhakāratimisā. Atha kho catunnaŋ ariyasaccānaŋ ācikkhaņā hoti desanā paññāpanā paţţhapanā vivaraņā vibhajanā uttānīkammaŋ. Katamesaŋ catunnaŋ? Dukkhassa ariyasaccassa …pe… dukkhanirodhagāminiyā paţipadāya ariyasaccassa

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Aţţhamaŋ.

9. Indakhīlasuttaŋ
1109. ‘Ye hi keci, bhikkhave, samaņā vā brāhmaņā vā “idaŋ dukkhan” ti yathābhūtaŋ nappajānanti …pe… “ayaŋ dukkhanirodhagāminī paţipadā” ti yathābhūtaŋ nappajānanti, te aññassa samaņassa vā brāhmaņassa vā mukhaŋ ullokenti – “ayaŋ nūna bhavaŋ jānaŋ jānāti, passaŋ passatī”’ ti.

‘Seyyathāpi (p. 3.388) bhikkhave, tūlapicu vā kappāsapicu vā lahuko vātūpādāno same bhūmibhāge nikkhitto. Tamenaŋ puratthimo vāto pacchimena saŋhareyya, pacchimo vāto puratthimena saŋhareyya, uttaro vāto dakkhiņena saŋhareyya, dakkhiņo vāto uttarena saŋhareyya. Taŋ kissa hetu? Lahukattā, bhikkhave, kappāsapicuno. Evameva kho, bhikkhave, ye hi keci samaņā vā brāhmaņā vā “idaŋ dukkhan” ti yathābhūtaŋ nappajānanti …pe… “ayaŋ dukkhanirodhagāminī paţipadā” ti yathābhūtaŋ nappajānanti, te aññassa samaņassa vā brāhmaņassa vā mukhaŋ ullokenti– “ayaŋ nūna bhavaŋ jānaŋ jānāti, passaŋ passatī” ti. Taŋ kissa hetu? Adiţţhattā, bhikkhave, catunnaŋ ariyasaccānaŋ.

‘Ye ca kho keci, bhikkhave, samaņā vā brāhmaņā vā “idaŋ dukkhan” ti yathābhūtaŋ pajānanti …pe… “ayaŋ dukkhanirodhagāminī paţipadā” ti yathābhūtaŋ pajānanti, te na aññassa samaņassa vā brāhmaņassa vā mukhaŋ ullokenti– “ayaŋ nūna bhavaŋ jānaŋ jānāti, passaŋ passatī”’ ti.

‘Seyyathāpi, bhikkhave, ayokhīlo vā indakhīlo vā gambhīranemo sunikhāto acalo asampakampī. Puratthimāya cepi disāya āgaccheyya bhusā vātavuţţhi, neva sankampeyya na sampakampeyya na sampacāleyya; pacchimāya cepi disāya …pe… uttarāya cepi disāya …pe… dakkhiņāya cepi disāya āgaccheyya bhusā vātavuţţhi, neva sankampeyya na sampakampeyya na sampacāleyya. Taŋ kissa hetu? Gambhīrattā, bhikkhave, nemassa sunikhātattā indakhīlassa. Evameva kho, bhikkhave, ye ca kho keci samaņā vā brāhmaņā vā “idaŋ dukkhan” ti yathābhūtaŋ pajānanti …pe… ayaŋ dukkhanirodhagāminī paţipadā” ti yathābhūtaŋ pajānanti, te na aññassa samaņassa vā brāhmaņassa vā mukhaŋ ullokenti– “ayaŋ nūna bhavaŋ jānaŋ jānāti, passaŋ passatī” ti. Taŋ kissa hetu? Sudiţţhattā, bhikkhave, catunnaŋ ariyasaccānaŋ. Katamesaŋ catunnaŋ? Dukkhassa ariyasaccassa …pe… dukkhanirodhagāminiyā paţipadāya ariyasaccassa.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Navamaŋ.

10. Vādatthikasuttaŋ
1110. ‘Yo (p. 3.389) hi koci, bhikkhave, bhikkhu “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti, puratthimāya cepi disāya āgaccheyya samaņo vā brāhmaņo vā vādatthiko vādagavesī– “vādamassa āropessāmī” ti, taŋ vata sahadhammena sankampessati vā sampakampessati vā sampacālessati vāti– netaŋ ţhānaŋ vijjati. Pacchimāya cepi disāya …pe… uttarāya cepi disāya …pe… dakkhiņāya cepi disāya āgaccheyya samaņo vā brāhmaņo vā vādatthiko vādagavesī– “vādamassa āropessāmī” ti, taŋ vata sahadhammena sankampessati vā sampakampessati vā sampacālessati vāti – netaŋ ţhānaŋ vijjati.

‘Seyyathāpi, bhikkhave, silāyūpo soļasa kukkuko. Tassassu aţţha kukku heţţhā nemangamā, aţţha kukku uparinemassa. Puratthimāya cepi disāya āgaccheyya bhusā vātavuţţhi, neva sankampeyya na sampakampeyya na sampacāleyya; pacchimāya cepi disāya …pe… uttarāya cepi disāya …pe… dakkhiņāya cepi disāya āgaccheyya bhusā vātavuţţhi, neva sankampeyya na sampakampeyya na sampacāleyya. Taŋ kissa hetu? Gambhīrattā, bhikkhave, nemassa sunikhātattā silāyūpassa. Evameva kho, bhikkhave, yo hi koci bhikkhu “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti; puratthimāya cepi disāya āgaccheyya samaņo vā brāhmaņo vā vādatthiko vādagavesī “vādamassa āropessāmī” ti, taŋ vata sahadhammena sankampessati vā sampakampessati vā sampacālessati vāti– netaŋ ţhānaŋ vijjati. Pacchimāya cepi disāya …pe… uttarāya cepi disāya …pe… dakkhiņāya cepi disāya āgaccheyya samaņo vā brāhmaņo vā vādatthiko vādagavesī– “vādamassa āropessāmī” ti, taŋ vata sahadhammena sankampessati vā sampakampessati vā sampacālessati vāti – netaŋ ţhānaŋ vijjati. Taŋ kissa hetu? Sudiţţhattā, bhikkhave, catunnaŋ ariyasaccānaŋ. Katamesaŋ catunnaŋ? Dukkhassa ariyasaccassa …pe… dukkhanirodhagāminiyā paţipadāya ariyasaccassa.

‘Tasmātiha bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Dasamaŋ.

Sīsapāvanavaggo catuttho.

Tassuddānaŋ–

Sīsapā (p. 3.390) khadiro daņđo, celā sattisatena ca.

Pāņā suriyūpamā dvedhā, indakhīlo ca vādinoti.

5. Papātavaggo

1. Lokacintāsuttaŋ
1111. Ekaŋ samayaŋ bhagavā rājagahe viharati veļuvane kalandakanivāpe. Tatra kho bhagavā bhikkhū āmantesi– ‘bhūtapubbaŋ, bhikkhave, aññataro puriso rājagahā nikkhamitvā “lokacintaŋ cintessāmī” ti yena sumāgadhā pokkharaņī tenupasankami; upasankamitvā sumāgadhāya pokkharaņiyā tīre nisīdi lokacintaŋ cintento. Addasā kho, bhikkhave, so puriso sumāgadhāya pokkharaņiyā tīre caturanginiŋ senaŋ bhisamuļālaŋ pavisantaŋ. Disvānassa etadahosi– “ummattosmi nāmāhaŋ, vicetosmi nāmāhaŋ! Yaŋ loke natthi taŋ mayā diţţhan”’ ti.

‘Atha kho so, bhikkhave, puriso nagaraŋ pavisitvā mahājanakāyassa ārocesi– “ummattosmi nāmāhaŋ, bhante, vicetosmi nāmāhaŋ, bhante! Yaŋ loke natthi taŋ mayā diţţhan”’ ti. ‘Kathaŋ pana tvaŋ, ambho purisa, ummatto kathaŋ viceto? Kiñca loke natthi yaŋ tayā diţţhan’ ti? ‘Idhāhaŋ, bhante, rājagahā nikkhamitvā “lokacintaŋ cintessāmī” ti yena sumāgadhā pokkharaņī tenupasankamiŋ; upasankamitvā sumāgadhāya pokkharaņiyā tīre nisīdiŋ lokacintaŋ cintento. Addasaŋ khvāhaŋ, bhante, sumāgadhāya pokkharaņiyā tīre caturanginiŋ senaŋ bhisamuļālaŋ pavisantaŋ. Evaŋ khvāhaŋ, bhante, ummatto evaŋ viceto. Idañca loke natthi yaŋ mayā diţţhan’ ti. ‘Taggha tvaŋ, ambho purisa, ummatto taggha viceto. Idañca loke natthi yaŋ tayā diţţhan’ ti.

‘Taŋ kho pana, bhikkhave, so puriso bhūtaŋyeva addasa, no abhūtaŋ. Bhūtapubbaŋ, bhikkhave, devāsurasangāmo samupabyūļho ahosi. Tasmiŋ kho pana, bhikkhave, sangāme devā jiniŋsu, asurā parājiniŋsu. Parājitā (p. 3.391) ca kho, bhikkhave, asurā bhītā bhisamuļālena asurapuraŋ pavisiŋsu devānaŋyeva mohayamānā.

‘Tasmātiha, bhikkhave, mā lokacintaŋ cintetha– “sassato loko” ti vā “asassato loko” ti vā, “antavā loko” ti vā “anantavā loko” ti vā, “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vā, “hoti tathāgato paraŋ maraņā” ti vā “na hoti tathāgato paraŋ maraņā” ti vā, “hoti ca na ca hoti tathāgato paraŋ maraņā” ti vā, “neva hoti na na hoti tathāgato paraŋ maraņā” ti vā. Taŋ kissa hetu? Nesā, bhikkhave, cintā atthasaŋhitā nādibrahmacariyakā na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati.

‘Cintentā kho tumhe, bhikkhave, “idaŋ dukkhan” ti cinteyyātha …pe… “ayaŋ dukkhanirodhagāminī paţipadā” ti cinteyyātha. Taŋ kissa hetu? Esā, bhikkhave, cintā atthasaŋhitā esā ādibrahmacariyakā esā nibbidāya virāgāya nirodhāya upasamāya abhiññāya sambodhāya nibbānāya saŋvattati.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Paţhamaŋ.

2. Papātasuttaŋ
1112. Ekaŋ samayaŋ bhagavā rājagahe viharati gijjhakūţe pabbate. Atha kho bhagavā bhikkhū āmantesi– ‘āyāma, bhikkhave, yena paţibhānakūţo tenupasankamissāma divāvihārāyā’ ti. ‘Evaŋ, bhante’ ti kho te bhikkhū bhagavato paccassosuŋ. Atha kho bhagavā sambahulehi bhikkhūhi saddhiŋ yena paţibhānakūţo tenupasankami. Addasā kho aññataro bhikkhu paţibhānakūţe mahantaŋ papātaŋ. Disvāna bhagavantaŋ etadavoca– ‘mahā vatāyaŋ, bhante, papāto subhayānako, bhante, papāto. Atthi nu kho, bhante, imamhā papātā añño papāto mahantataro ca bhayānakataro cā’ ti? ‘Atthi kho, bhikkhu, imamhā papātā añño papāto mahantataro ca bhayānakataro cā’ ti.

‘Katamo (p. 3.392) pana, bhante, imamhā papātā añño papāto mahantataro ca bhayānakataro cā’ ti? ‘Ye hi keci, bhikkhave, samaņā vā brāhmaņā vā “idaŋ dukkhan” ti yathābhūtaŋ nappajānanti, “ayaŋ dukkhasamudayo” ti yathābhūtaŋ nappajānanti, “ayaŋ dukkhanirodho” ti yathābhūtaŋ nappajānanti, “ayaŋ dukkhanirodhagāminī paţipadā” ti yathābhūtaŋ nappajānanti, te jātisaŋvattanikesu sankhāresu abhiramanti, jarāsaŋvattanikesu sankhāresu abhiramanti maraņasaŋvattanikesu sankhāresu abhiramanti, sokaparidevadukkhadomanassupāyāsasaŋvattanikesu sankhāresu abhiramanti. Te jātisaŋvattanikesu sankhāresu abhiratā jarāsaŋvattanikesu sankhāresu abhiratā maraņasaŋvattanikesu sankhāresu abhiratā sokaparidevadukkhadomanassupāyāsasaŋvattanikesu sankhāresu abhiratā jātisaŋvattanikepi sankhāre abhisankharonti, jarāsaŋvattanikepi sankhāre abhisankharonti, maraņasaŋvattanikepi sankhāre abhisankharonti, sokaparidevadukkhadomanassupāyāsasaŋvattanikepi sankhāre abhisankharonti. Te jātisaŋvattanikepi sankhāre abhisankharitvā jarāsaŋvattanikepi sankhāre abhisankharitvā maraņasaŋvattanikepi sankhāre abhisankharitvā sokaparidevadukkhadomanassupāyāsasaŋvattanikepi sankhāre abhisankharitvā jātipapātampi papatanti, jarāpapātampi papatanti, maraņapapātampi papatanti, sokaparidevadukkhadomanassupāyāsapapātampi papatanti. Te na parimuccanti jātiyā jarāya maraņena sokehi paridevehi dukkhehi domanassehi upāyāsehi. “Na parimuccanti dukkhasmā” ti vadāmi’.

‘Ye ca kho keci, bhikkhave, samaņā vā brāhmaņā vā “idaŋ dukkhan” ti yathābhūtaŋ pajānanti …pe… “ayaŋ dukkhanirodhagāminī paţipadā” ti yathābhūtaŋ pajānanti, te jātisaŋvattanikesu sankhāresu nābhiramanti, jarāsaŋvattanikesu sankhāresu nābhiramanti, maraņasaŋvattanikesu sankhāresu nābhiramanti, sokaparidevadukkhadomanassupāyāsasaŋvattanikesu sankhāresu nābhiramanti. Te jātisaŋvattanikesu sankhāresu anabhiratā, jarāsaŋvattanikesu sankhāresu anabhiratā, maraņasaŋvattanikesu sankhāresu anabhiratā, sokaparidevadukkhadomanassupāyāsasaŋvattanikesu sankhāresu anabhiratā, jātisaŋvattanikepi sankhāre nābhisankharonti, jarāsaŋvattanikepi sankhāre nābhisankharonti, maraņasaŋvattanikepi sankhāre nābhisankharonti, sokaparidevadukkhadomanassupāyāsasaŋvattanikepi (p. 3.393) sankhāre nābhisankharonti. Te jātisaŋvattanikepi sankhāre anabhisankharitvā, jarāsaŋvattanikepi sankhāre anabhisankharitvā, maraņasaŋvattanikepi sankhāre anabhisankharitvā, sokaparidevadukkhadomanassupāyāsasaŋvattanikepi sankhāre anabhisankharitvā, jātipapātampi nappapatanti, jarāpapātampi nappapatanti, maraņapapātampi nappapatanti, sokaparidevadukkhadomanassupāyāsapapātampi nappapatanti. Te parimuccanti jātiyā jarāya maraņena sokehi paridevehi dukkhehi domanassehi upāyāsehi. “Parimuccanti dukkhasmā” ti vadāmi’.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Dutiyaŋ.

3. Mahāpariļāhasuttaŋ
1113. ‘Atthi, bhikkhave, mahāpariļāho nāma nirayo. Tattha yaŋ kiñci cakkhunā rūpaŋ passati, aniţţharūpaññeva passati no iţţharūpaŋ; akantarūpaññeva passati no kantarūpaŋ; amanāparūpaññeva passati no manāparūpaŋ. Yaŋ kiñci sotena saddaŋ suņāti …pe… yaŋ kiñci kāyena phoţţhabbaŋ phusati …pe… yaŋ kiñci manasā dhammaŋ vijānāti, aniţţharūpaññeva vijānāti no iţţharūpaŋ; akantarūpaññeva vijānāti no kantarūpaŋ; amanāparūpaññeva vijānāti no manāparūpan’ ti.

Evaŋ vutte aññataro bhikkhu bhagavantaŋ etadavoca– ‘mahā vata so, bhante, pariļāho, sumahā vata so, bhante, pariļāho! Atthi nu kho, bhante, etamhā pariļāhā añño pariļāho mahantataro ceva bhayānakataro cā’ ti? ‘Atthi kho, bhikkhu, etamhā pariļāhā añño pariļāho mahantataro ca bhayānakataro cā’ ti.

‘Katamo pana, bhante, etamhā pariļāhā añño pariļāho mahantataro ca bhayānakataro cā’ ti? ‘Ye hi keci, bhikkhave, samaņā vā brāhmaņā vā “idaŋ dukkhan” ti yathābhūtaŋ nappajānanti …pe… “ayaŋ dukkhanirodhagāminī paţipadā” ti yathābhūtaŋ nappajānanti, te jātisaŋvattanikesu sankhāresu abhiramanti …pe… abhiratā …pe… abhisankharonti …pe… abhisankharitvā jātipariļāhenapi pariđayhanti, jarāpariļāhenapi pariđayhanti, maraņapariļāhenapi pariđayhanti, sokaparidevadukkhadomanassupāyāsapariļāhenapi pariđayhanti (p. 3.394) Te na parimuccanti jātiyā jarāya maraņena sokehi paridevehi dukkhehi domanassehi upāyāsehi. “Na parimuccanti dukkhasmā” ti vadāmi’.

‘Ye ca kho keci, bhikkhave, samaņā vā brāhmaņā vā “idaŋ dukkhan” ti yathābhūtaŋ pajānanti …pe… “ayaŋ dukkhanirodhagāminī paţipadā” ti yathābhūtaŋ pajānanti. Te jātisaŋvattanikesu sankhāresu nābhiramanti …pe… anabhiratā …pe… nābhisankharonti …pe… anabhisankharitvā jātipariļāhenapi na pariđayhanti, jarāpariļāhenapi na pariđayhanti, maraņapariļāhenapi na pariđayhanti, sokaparidevadukkhadomanassupāyāsapariļāhenapi na pariđayhanti. Te parimuccanti jātiyā jarāya maraņena sokehi paridevehi dukkhehi domanassehi upāyāsehi. “Parimuccanti dukkhasmā” ti vadāmi’.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Tatiyaŋ.

4. Kūţāgārasuttaŋ
1114. ‘Yo hi, bhikkhave, evaŋ vadeyya– “ahaŋ dukkhaŋ ariyasaccaŋ yathābhūtaŋ anabhisamecca …pe… dukkhanirodhagāminiŋ paţipadaŋ ariyasaccaŋ yathābhūtaŋ anabhisamecca sammā dukkhassantaŋ karissāmī” ti– netaŋ ţhānaŋ vijjati.

‘Seyyathāpi bhikkhave, yo evaŋ vadeyya– “ahaŋ kūţāgārassa heţţhimaŋ gharaŋ akaritvā uparimaŋ gharaŋ āropessāmī” ti– netaŋ ţhānaŋ vijjati; evameva kho, bhikkhave, yo evaŋ vadeyya– “ahaŋ dukkhaŋ ariyasaccaŋ yathābhūtaŋ anabhisamecca …pe… dukkhanirodhagāminiŋ paţipadaŋ ariyasaccaŋ yathābhūtaŋ anabhisamecca sammā dukkhassantaŋ karissāmī” ti– netaŋ ţhānaŋ vijjati.

‘Yo ca kho, bhikkhave, evaŋ vadeyya– “ahaŋ dukkhaŋ ariyasaccaŋ yathābhūtaŋ abhisamecca …pe… dukkhanirodhagāminiŋ paţipadaŋ ariyasaccaŋ yathābhūtaŋ abhisamecca sammā dukkhassantaŋ karissāmī” ti– ţhānametaŋ vijjati.

‘Seyyathāpi, bhikkhave, yo evaŋ vadeyya– “ahaŋ kūţāgārassa heţţhimaŋ gharaŋ karitvā uparimaŋ gharaŋ āropessāmī” ti– ţhānametaŋ vijjati; evameva kho (p. 3.395) bhikkhave, yo evaŋ vadeyya– “ahaŋ dukkhaŋ ariyasaccaŋ yathābhūtaŋ abhisamecca …pe… dukkhanirodhagāminiŋ paţipadaŋ ariyasaccaŋ yathābhūtaŋ abhisamecca sammā dukkhassantaŋ karissāmī” ti– ţhānametaŋ vijjati.

‘Tasmātiha bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Catutthaŋ.

5. Vālasuttaŋ
1115. Ekaŋ samayaŋ bhagavā vesāliyaŋ viharati mahāvane kūţāgārasālāyaŋ. Atha kho āyasmā ānando pubbaņhasamayaŋ nivāsetvā pattacīvaramādāya vesāliŋ piņđāya pāvisi. Addasā kho āyasmā ānando sambahule licchavikumārake santhāgāre upāsanaŋ karonte, dūratova sukhumena tāļacchiggaļena asanaŋ atipātente, ponkhānuponkhaŋ avirādhitaŋ. Disvānassa etadahosi– ‘sikkhitā vatime licchavikumārakā, susikkhitā vatime licchavikumārakā; yatra hi nāma dūratova sukhumena tāļacchiggaļena asanaŋ atipātessanti ponkhānuponkhaŋ avirādhitan’ ti.

Atha kho āyasmā ānando vesāliŋ piņđāya caritvā pacchābhattaŋ piņđapātapaţikkanto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘idhāhaŋ, bhante, pubbaņhasamayaŋ nivāsetvā pattacīvaramādāya vesāliŋ piņđāya pāvisiŋ Addasaŋ khvāhaŋ, bhante sambahule licchavikumārake santhāgāre upāsanaŋ karonte dūratova sukhumena tāļacchiggaļena asanaŋ atipātente ponkhānuponkhaŋ avirādhitaŋ”. Disvāna me etadahosi– ‘sikkhitā vatime licchavikumārakā, susikkhitā vatime licchavikumārakā; yatra hi nāma dūratova sukhumena tāļacchiggaļena asanaŋ atipātessanti ponkhānuponkhaŋ avirādhitan’ ti.

‘Taŋ kiŋ maññasi, ānanda, katamaŋ nu kho dukkarataraŋ vā durabhisambhavataraŋ vā– yo dūratova sukhumena tāļacchiggaļena asanaŋ atipāteyya ponkhānuponkhaŋ avirādhitaŋ, yo vā sattadhā bhinnassa vālassa koţiyā koţiŋ paţivijjheyyā’ ti? ‘Etadeva, bhante, dukkaratarañceva durabhisambhavatarañca yo (p. 3.396) vā sattadhā bhinnassa vālassa koţiyā koţiŋ paţivijjheyyā’ ti. ‘Atha kho, ānanda, duppaţivijjhataraŋ paţivijjhanti, ye “idaŋ dukkhan” ti yathābhūtaŋ paţivijjhanti …pe… “ayaŋ dukkhanirodhagāminī paţipadā” ti yathābhūtaŋ paţivijjhanti’.

‘Tasmātihānanda, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Pañcamaŋ.

6. Andhakārasuttaŋ
1116. ‘Atthi, bhikkhave, lokantarikā aghā asaŋvutā andhakārā andhakāratimisā, yatthamimesaŋ candimasūriyānaŋ evaŋmahiddhikānaŋ evaŋ mahānubhāvānaŋ ābhāya nānubhontī’ ti.

Evaŋ vutte aññataro bhikkhu bhagavantaŋ etadavoca– ‘mahā vata so, bhante, andhakāro, sumahā vata so, bhante, andhakāro! Atthi nu kho, bhante, etamhā andhakārā añño andhakāro mahantataro ca bhayānakataro cā’ ti? ‘Atthi kho, bhikkhu, etamhā andhakārā añño andhakāro mahantataro ca bhayānakataro cā’ ti.

‘Katamo pana, bhante, etamhā andhakārā añño andhakāro mahantataro ca bhayānakataro cā’ ti? ‘Ye hi keci, bhikkhu, samaņā vā brāhmaņā vā “idaŋ dukkhan” ti yathābhūtaŋ nappajānanti …pe… “ayaŋ dukkhanirodhagāminī paţipadā” ti yathābhūtaŋ nappajānanti, te jātisaŋvattanikesu sankhāresu abhiramanti …pe… abhiratā …pe… abhisankharonti …pe… abhisankharitvā jātandhakārampi papatanti, jarandhakārampi papatanti, maraņandhakārampi papatanti, sokaparidevadukkhadomanassupāyāsandhakārampi papatanti. Te na parimuccanti jātiyā jarāya maraņena sokehi paridevehi dukkhehi domanassehi upāyāsehi. “Na parimuccanti dukkhasmā” ti vadāmi’.

‘Ye ca kho keci, bhikkhu, samaņā vā brāhmaņā vā “idaŋ dukkhan” ti yathābhūtaŋ pajānanti …pe… “ayaŋ dukkhanirodhagāminī paţipadā” ti yathābhūtaŋ pajānanti, te jātisaŋvattanikesu sankhāresu nābhiramanti …pe… anabhiratā …pe… nābhisankharonti …pe… anabhisankharitvā jātandhakārampi nappapatanti (p. 3.397) jarandhakārampi nappapatanti, maraņandhakārampi nappapatanti, sokaparidevadukkhadomanassupāyāsandhakārampi nappapatanti. Te parimuccanti jātiyā jarāya maraņena sokehi paridevehi dukkhehi domanassehi upāyāsehi. “Parimuccanti dukkhasmā” ti vadāmi’.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Chaţţhaŋ.

7. Paţhamachiggaļayugasuttaŋ
1117. ‘Seyyathāpi, bhikkhave, puriso mahāsamudde ekacchiggaļaŋ yugaŋ pakkhipeyya. Tatrāpissa kāņo kacchapo. So vassasatassa vassasatassa accayena sakiŋ sakiŋ ummujjeyya. Taŋ kiŋ maññatha, bhikkhave, api nu kho kāņo kacchapo vassasatassa vassasatassa accayena sakiŋ sakiŋ ummujjanto amusmiŋ ekacchiggaļe yuge gīvaŋ paveseyyā’ ti? ‘Yadi nūna, bhante, kadāci karahaci dīghassa addhuno accayenā’ ti.

‘Khippataraŋ kho so, bhikkhave, kāņo kacchapo vassasatassa vassasatassa accayena sakiŋ sakiŋ ummujjanto amusmiŋ ekacchiggaļe yuge gīvaŋ paveseyya, na tvevāhaŋ, bhikkhave, sakiŋ vinipātagatena bālena manussattaŋ vadāmi’.

Taŋ kissa hetu? Na hettha, bhikkhave, atthi dhammacariyā, samacariyā, kusalakiriyā, puññakiriyā. Aññamaññakhādikā ettha, bhikkhave, vattati dubbalakhādikā. Taŋ kissa hetu? Adiţţhattā, bhikkhave, catunnaŋ ariyasaccānaŋ. Katamesaŋ catunnaŋ? Dukkhassa ariyasaccassa …pe… dukkhanirodhagāminiyā paţipadāya ariyasaccassa.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Sattamaŋ.

8. Dutiyachiggaļayugasuttaŋ
1118. ‘Seyyathāpi (p. 3.398) bhikkhave, ayaŋ mahāpathavī ekodakā assa. Tatra puriso ekacchiggaļaŋ yugaŋ pakkhipeyya. Tamenaŋ puratthimo vāto pacchimena saŋhareyya, pacchimo vāto puratthimena saŋhareyya, uttaro vāto dakkhiņena saŋhareyya, dakkhiņo vāto uttarena saŋhareyya. Tatrassa kāņo kacchapo. So vassasatassa vassasatassa accayena sakiŋ sakiŋ ummujjeyya. Taŋ kiŋ maññatha, bhikkhave, api nu kho kāņo kacchapo vassasatassa vassasatassa accayena sakiŋ sakiŋ ummujjanto amusmiŋ ekacchiggaļe yuge gīvaŋ paveseyyā’ ti? ‘Adhiccamidaŋ, bhante, yaŋ so kāņo kacchapo vassasatassa vassasatassa accayena sakiŋ sakiŋ ummujjanto amusmiŋ ekacchiggaļe yuge gīvaŋ paveseyyā’ ti.

‘Evaŋ adhiccamidaŋ, bhikkhave, yaŋ manussattaŋ labhati. Evaŋ adhiccamidaŋ, bhikkhave, yaŋ tathāgato loke uppajjati arahaŋ sammāsambuddho. Evaŋ adhiccamidaŋ, bhikkhave, yaŋ tathāgatappavedito dhammavinayo loke dibbati. Tassidaŋ, bhikkhave, manussattaŋ laddhaŋ, tathāgato loke uppanno arahaŋ sammāsambuddho, tathāgatappavedito ca dhammavinayo loke dibbati.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Aţţhamaŋ.

9. Paţhamasinerupabbatarājasuttaŋ
1119. ‘Seyyathāpi, bhikkhave, puriso sinerussa pabbatarājassa satta muggamattiyo pāsāņasakkharā upanikkhipeyya. Taŋ kiŋ maññatha, bhikkhave katamaŋ nu kho bahutaraŋ– yā vā satta muggamattiyo pāsāņasakkharā upanikkhittā, yo vā sinerupabbatarājā’ ti? ‘Etadeva, bhante, bahutaraŋ, yadidaŋ– sinerupabbatarājā; appamattikā satta muggamattiyo pāsāņasakkharā upanikkhittā. Sankhampi na upenti, upanidhampi na upenti, kalabhāgampi na upenti sinerupabbatarājānaŋ upanidhāya satta muggamattiyo pāsāņasakkharā upanikkhittā’ ti. ‘Evameva kho, bhikkhave, ariyasāvakassa diţţhisampannassa puggalassa (p. 3.399) abhisametāvino etadeva bahutaraŋ dukkhaŋ yadidaŋ parikkhīņaŋ pariyādinnaŋ; appamattakaŋ avasiţţhaŋ. Sankhampi na upeti, upanidhampi na upeti, kalabhāgampi na upeti, purimaŋ dukkhakkhandhaŋ parikkhīņaŋ pariyādinnaŋ upanidhāya yadidaŋ sattakkhattuparamatā; yo “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti’.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Navamaŋ.

10. Dutiyasinerupabbatarājasuttaŋ
1120. ‘Seyyathāpi, bhikkhave, sinerupabbatarājāyaŋ parikkhayaŋ pariyādānaŋ gaccheyya, ţhapetvā satta muggamattiyo pāsāņasakkharā. Taŋ kiŋ maññatha, bhikkhave, katamaŋ nu kho bahutaraŋ – yaŋ vā sinerussa pabbatarājassa parikkhīņaŋ pariyādinnaŋ, yā vā satta muggamattiyo pāsāņasakkharā avasiţţhā’ ti? ‘Etadeva, bhante, bahutaraŋ sinerussa pabbatarājassa yadidaŋ parikkhīņaŋ pariyādinnaŋ; appamattikā satta muggamattiyo pāsāņasakkharā avasiţţhā. Sankhampi na upenti, upanidhampi na upenti, kalabhāgampi na upenti sinerussa pabbatarājassa parikkhīņaŋ pariyādinnaŋ upanidhāya satta muggamattiyo pāsāņasakkharā avasiţţhā’ ti. ‘Evameva kho, bhikkhave, ariyasāvakassa diţţhisampannassa puggalassa abhisametāvino etadeva bahutaraŋ dukkhaŋ yadidaŋ parikkhīņaŋ pariyādinnaŋ; appamattakaŋ avasiţţhaŋ. Sankhampi na upeti, upanidhampi na upeti, kalabhāgampi na upeti, purimaŋ dukkhakkhandhaŋ parikkhīņaŋ pariyādinnaŋ upanidhāya yadidaŋ sattakkhattuparamatā; yo “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti’.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Dasamaŋ.

Papātavaggo pañcamo.

Tassuddānaŋ–

Cintā papāto pariļāho, kūţaŋ vālandhakāro ca;

Chiggaļena ca dve vuttā, sineru apare duveti.

6. Abhisamayavaggo

1. Nakhasikhasuttaŋ
1121. Atha (p. 3.400) kho bhagavā parittaŋ nakhasikhāyaŋ paŋsuŋ āropetvā bhikkhū āmantesi– ‘taŋ kiŋ maññatha, bhikkhave, katamaŋ nu kho bahutaraŋ– yo vāyaŋ mayā paritto nakhasikhāyaŋ paŋsu āropito, ayaŋ vā mahāpathavī’ ti? ‘Etadeva, bhante, bahutaraŋ yadidaŋ– mahāpathavī; appamattakāyaŋ bhagavatā paritto nakhasikhāyaŋ paŋsu āropito. Sankhampi na upeti, upanidhampi na upeti, kalabhāgampi na upeti mahāpathaviŋ upanidhāya bhagavatā paritto nakhasikhāyaŋ paŋsu āropito’ ti. ‘Evameva kho, bhikkhave, ariyasāvakassa diţţhisampannassa puggalassa abhisametāvino etadeva bahutaraŋ dukkhaŋ yadidaŋ parikkhīņaŋ pariyādinnaŋ; appamattakaŋ avasiţţhaŋ. Sankhampi na upeti, upanidhampi na upeti, kalabhāgampi na upeti purimaŋ dukkhakkhandhaŋ parikkhīņaŋ pariyādinnaŋ upanidhāya yadidaŋ sattakkhattuparamatā; yo “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti’.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Paţhamaŋ.

2. Pokkharaņīsuttaŋ
1122. ‘Seyyathāpi, bhikkhave, pokkharaņī paññāsayojanāni āyāmena, paññāsayojanāni vitthārena, paññāsayojanāni ubbedhena, puņņā udakassa samatittikā kākapeyyā. Tato puriso kusaggena udakaŋ uddhareyya. Taŋ kiŋ maññatha, bhikkhave, katamaŋ nu kho bahutaraŋ– yaŋ vā kusaggena ubbhataŋ, yaŋ vā pokkharaņiyā udakan’ ti? ‘Etadeva, bhante, bahutaraŋ, yadidaŋ– pokkharaņiyā udakaŋ; appamattakaŋ kusaggena udakaŋ ubbhataŋ. Sankhampi na upeti, upanidhampi na upeti, kalabhāgampi na upeti pokkharaņiyā udakaŋ upanidhāya kusaggena udakaŋ ubbhatan’ ti. ‘Evameva kho, bhikkhave, ariyasāvakassa …pe… yogo karaņīyo’ ti. Dutiyaŋ.

3. Paţhamasaŋbhejjasuttaŋ
1123. ‘Seyyathāpi (p. 3.401) bhikkhave, yatthimā mahānadiyo saŋsandanti samenti, seyyathidaŋ– gangā, yamunā, aciravatī, sarabhū, mahī, tato puriso dve vā tīņi vā udakaphusitāni uddhareyya. Taŋ kiŋ maññatha, bhikkhave katamaŋ nu kho bahutaraŋ– yāni dve vā tīņi vā udakaphusitāni ubbhatāni, yaŋ vā saŋbhejja-udakan’ ti? ‘Etadeva, bhante, bahutaraŋ, yadidaŋ– saŋbhejja-udakaŋ; appamattakāni dve vā tīņi vā udakaphusitāni ubbhatāni. Sankhampi na upenti upanidhampi na upenti, kalabhāgampi na upenti saŋbhejja-udakaŋ upanidhāya dve vā tīņi vā udakaphusitāni ubbhatānī’ ti. ‘Evameva kho, bhikkhave, ariyasāvakassa …pe… yogo karaņīyo’ ti. Tatiyaŋ.

4. Dutiyasaŋbhejjasuttaŋ
1124. ‘Seyyathāpi, bhikkhave, yatthimā mahānadiyo saŋsandanti samenti, seyyathidaŋ– gangā, yamunā, aciravatī, sarabhū, mahī, taŋ udakaŋ parikkhayaŋ pariyādānaŋ gaccheyya, ţhapetvā dve vā tīņi vā udakaphusitāni Taŋ kiŋ maññatha, bhikkhave, katamaŋ nu kho bahutaraŋ– yaŋ vā saŋbhejja-udakaŋ parikkhīņaŋ pariyādinnaŋ, yāni dve vā tīņi vā udakaphusitāni avasiţţhānī’ ti? ‘Etadeva, bhante, bahutaraŋ saŋbhejja-udakaŋ yadidaŋ parikkhīņaŋ pariyādinnaŋ; appamattakāni dve vā tīņi vā udakaphusitāni avasiţţhāni. Sankhampi na upenti, upanidhampi na upenti, kalabhāgampi na upenti saŋbhejja-udakaŋ parikkhīņaŋ pariyādinnaŋ upanidhāya dve vā tīņi vā udakaphusitāni avasiţţhānī’ ti. ‘Evameva kho, bhikkhave, ariyasāvakassa …pe… yogo karaņīyo’ ti. Catutthaŋ.

5. Paţhamamahāpathavīsuttaŋ
1125. ‘Seyyathāpi bhikkhave, puriso mahāpathaviyā satta kolaţţhimattiyo guļikā upanikkhipeyya. Taŋ kiŋ maññatha, bhikkhave, katamaŋ nu kho bahutaraŋ– yā vā satta kolaţţhimattiyo guļikā upanikkhittā, ayaŋ vā mahāpathavī’ ti? ‘Etadeva, bhante, bahutaraŋ, yadidaŋ– mahāpathavī; appamattikā satta kolaţţhimattiyo guļikā upanikkhittā. Sankhampi na upenti, upanidhampi na upenti, kalabhāgampi na upenti mahāpathaviŋ upanidhāya satta kolaţţhimattiyo guļikā upanikkhittā’ ti. ‘Evameva kho, bhikkhave, ariyasāvakassa …pe… yogo karaņīyo’ ti. Pañcamaŋ.

6. Dutiyamahāpathavīsuttaŋ
1126. ‘Seyyathāpi (p. 3.402) bhikkhave, mahāpathavī parikkhayaŋ pariyādānaŋ gaccheyya ţhapetvā satta kolaţţhimattiyo guļikā. Taŋ kiŋ maññatha, bhikkhave, katamaŋ nu kho bahutaraŋ– yaŋ vā mahāpathaviyā parikkhīņaŋ pariyādinnaŋ yā vā satta kolaţţhimattiyo guļikā avasiţţhā’ ti? ‘Etadeva, bhante, bahutaraŋ mahāpathaviyā yadidaŋ parikkhīņaŋ pariyādinnaŋ; appamattikā satta kolaţţhimattiyo guļikā avasiţţhā. Sankhampi na upenti, upanidhampi na upenti, kalabhāgampi na upenti mahāpathaviyā parikkhīņaŋ pariyādinnaŋ upanidhāya satta kolaţţhimattiyo guļikā avasiţţhā’ ti. ‘Evameva kho, bhikkhave, ariyasāvakassa …pe… yogo karaņīyo’ ti. Chaţţhaŋ.

7. Paţhamamahāsamuddasuttaŋ
1127. ‘Seyyathāpi bhikkhave, puriso mahāsamuddato dve vā tīņi vā udakaphusitāni uddhareyya. Taŋ kiŋ maññatha, bhikkhave, katamaŋ nu kho bahutaraŋ– yāni dve vā tīņi vā udakaphusitāni ubbhatāni, yaŋ vā mahāsamudde udakan’ ti? ‘Etadeva, bhante, bahutaraŋ, yadidaŋ– mahāsamudde udakaŋ; appamattakāni dve vā tīņi vā udakaphusitāni ubbhatāni. Sankhampi na upenti, upanidhampi na upenti, kalabhāgampi na upenti mahāsamudde udakaŋ upanidhāya dve vā tīņi vā udakaphusitāni ubbhatānī’ ti. ‘Evameva kho, bhikkhave, ariyasāvakassa …pe… yogo karaņīyo’ ti. Sattamaŋ.

8. Dutiyamahāsamuddasuttaŋ
1128. ‘Seyyathāpi, bhikkhave, mahāsamudde udakaŋ parikkhayaŋ pariyādānaŋ gaccheyya ţhapetvā dve vā tīņi vā udakaphusitāni. Taŋ kiŋ maññatha, bhikkhave, katamaŋ nu kho bahutaraŋ – yaŋ vā mahāsamudde udakaŋ parikkhīņaŋ pariyādinnaŋ, yāni dve vā tīņi vā udakaphusitāni avasiţţhānī’ ti? ‘Etadeva, bhante, bahutaraŋ mahāsamudde udakaŋ yadidaŋ parikkhīņaŋ pariyādinnaŋ; appamattakāni dve vā tīņi vā udakaphusitāni avasiţţhāni. Sankhampi na upenti, upanidhampi na upenti, kalabhāgampi na upenti mahāsamudde udakaŋ parikkhīņaŋ (p. 3.403) pariyādinnaŋ upanidhāya dve vā tīņi vā udakaphusitāni avasiţţhānī’ ti. ‘Evameva kho, bhikkhave, ariyasāvakassa …pe… yogo karaņīyo’ ti. Aţţhamaŋ.

9. Paţhamapabbatūpamasuttaŋ
1129. ‘Seyyathāpi bhikkhave, puriso himavato pabbatarājassa satta sāsapamattiyo pāsāņasakkharā upanikkhipeyya. Taŋ kiŋ maññatha, bhikkhave, katamaŋ nu kho bahutaraŋ – yā vā satta sāsapamattiyo pāsāņasakkharā upanikkhittā, ayaŋ vā himavā pabbatarājā’ ti? ‘Etadeva, bhante, bahutaraŋ, yadidaŋ– himavā pabbatarājā; appamattikā satta sāsapamattiyo pāsāņasakkharā upanikkhittā. Sankhampi na upenti, upanidhampi na upenti, kalabhāgampi na upenti himavantaŋ pabbatarājānaŋ upanidhāya satta sāsapamattiyo pāsāņasakkharā upanikkhittā’ ti. ‘Evameva kho, bhikkhave, ariyasāvakassa …pe… yogo karaņīyo’ ti. Navamaŋ.

10. Dutiyapabbatūpamasuttaŋ
1130. ‘Seyyathāpi, bhikkhave, himavā pabbatarājā parikkhayaŋ pariyādānaŋ gaccheyya, ţhapetvā satta sāsapamattiyo pāsāņasakkharā. Taŋ kiŋ maññatha, bhikkhave, katamaŋ nu kho bahutaraŋ – yaŋ vā himavato pabbatarājassa parikkhīņaŋ pariyādinnaŋ, yā vā satta sāsapamattiyo pāsāņasakkharā avasiţţhā’ ti? ‘Etadeva, bhante, bahutaraŋ himavato pabbatarājassa yadidaŋ parikkhīņaŋ pariyādinnaŋ; appamattikā satta sāsapamattiyo pāsāņasakkharā avasiţţhā. Sankhampi na upenti, upanidhampi na upenti, kalabhāgampi na upenti himavato pabbatarājassa parikkhīņaŋ pariyādinnaŋ upanidhāya satta sāsapamattiyo pāsāņasakkharā avasiţţhā’ ti. ‘Evameva kho, bhikkhave, ariyasāvakassa diţţhisampannassa puggalassa abhisametāvino etadeva bahutaraŋ dukkhaŋ yadidaŋ parikkhīņaŋ pariyādinnaŋ; appamattakaŋ avasiţţhaŋ. Sankhampi na upeti, upanidhampi na upeti, kalabhāgampi na upeti purimaŋ dukkhakkhandhaŋ parikkhīņaŋ pariyādinnaŋ upanidhāya yadidaŋ sattakkhattuparamatā; yo “idaŋ dukkhan” ti yathābhūtaŋ pajānāti …pe… “ayaŋ dukkhanirodhagāminī paţipadā” ti yathābhūtaŋ pajānāti’.

‘Tasmātiha (p. 3.404) bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Dasamaŋ.

Abhisamayavaggo chaţţho.

Tassuddānaŋ–

Nakhasikhā pokkharaņī, saŋbhejja apare duve;

Pathavī dve samuddā dve, dvemā ca pabbatūpamāti.

7. Paţhama-āmakadhaññapeyyālavaggo

1. Aññatrasuttaŋ
1131. Atha kho bhagavā parittaŋ nakhasikhāyaŋ paŋsuŋ āropetvā bhikkhū āmantesi– ‘taŋ kiŋ maññatha, bhikkhave, katamaŋ nu kho bahutaraŋ– yo vāyaŋ mayā paritto nakhasikhāyaŋ paŋsu āropito, ayaŋ vā mahāpathavī’ ti? ‘Etadeva bhante, bahutaraŋ, yadidaŋ– mahāpathavī; appamattakāyaŋ bhagavatā paritto nakhasikhāyaŋ paŋsu āropito. Sankhampi na upeti, upanidhampi na upeti, kalabhāgampi na upeti mahāpathaviŋ upanidhāya bhagavatā paritto nakhasikhāyaŋ paŋsu āropito’ ti.

‘Evameva kho, bhikkhave, appamattakā te sattā ye manussesu paccājāyanti; atha kho eteva bahutarā sattā ye aññatra manussehi paccājāyanti. Taŋ kissa hetu? Adiţţhattā, bhikkhave, catunnaŋ ariyasaccānaŋ. Katamesaŋ catunnaŋ? Dukkhassa ariyasaccassa …pe… dukkhanirodhagāminiyā paţipadāya ariyasaccassa’.

‘Tasmātiha bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Paţhamaŋ.

2. Paccantasuttaŋ
1132. Atha kho bhagavā parittaŋ nakhasikhāyaŋ paŋsuŋ āropetvā bhikkhū āmantesi– ‘taŋ kiŋ maññatha, bhikkhave, katamaŋ nu kho bahutaraŋ– yo vāyaŋ (p. 3.405) mayā paritto nakhasikhāyaŋ paŋsu āropito, ayaŋ vā mahāpathavī’ ti? ‘Etadeva, bhante, bahutaraŋ, yadidaŋ– mahāpathavī; appamattakāyaŋ bhagavatā paritto nakhasikhāyaŋ paŋsu āropito. Sankhampi na upeti, upanidhampi na upeti, kalabhāgampi na upeti mahāpathaviŋ upanidhāya bhagavatā paritto nakhasikhāyaŋ paŋsu āropito’ ti.

‘Evameva kho, bhikkhave, appamattakā te sattā ye majjhimesu janapadesu paccājāyanti; atha kho eteva bahutarā sattā ye paccantimesu janapadesu paccājāyanti aviññātāresu milakkhesu …pe…. Dutiyaŋ.

3. Paññāsuttaŋ
1133. … ‘Evameva kho, bhikkhave, appakā te sattā ye pana ariyena paññācakkhunā samannāgatā; atha kho eteva bahutarā sattā ye avijjāgatā sammuļhā …pe…. Tatiyaŋ.

4. Surāmerayasuttaŋ
1134. … ‘Evameva kho, bhikkhave, appakā te sattā ye surāmerayamajjappamādaţţhānā paţiviratā; atha kho eteva bahutarā sattā ye surāmerayamajjappamādaţţhānā apaţiviratā …pe…. Catutthaŋ.

5. Odakasuttaŋ
1135. … ‘Evameva kho, bhikkhave, appakā te sattā ye thalajā; atha kho eteva bahutarā sattā ye udakajā. Taŋ kissa hetu …pe…. Pañcamaŋ.

6. Matteyyasuttaŋ
1136. … ‘Evameva kho, bhikkhave, appakā te sattā ye matteyyā; atha kho eteva bahutarā sattā ye amatteyyā …pe…. Chaţţhaŋ.

7. Petteyyasuttaŋ
1137. … ‘Evameva kho, bhikkhave, appakā te sattā ye petteyyā; atha kho eteva bahutarā sattā ye apetteyyā …pe…. Sattamaŋ.

8. Sāmaññasuttaŋ
1138. … ‘Evameva (p. 3.406) kho, bhikkhave, appakā te sattā ye sāmaññā; atha kho eteva bahutarā sattā ye asāmaññā …pe…. Aţţhamaŋ.

9. Brahmaññasuttaŋ
1139. … ‘Evameva kho, bhikkhave, appakā te sattā ye brahmaññā; atha kho eteva bahutarā sattā ye abrahmaññā …pe…. Navamaŋ.

10. Pacāyikasuttaŋ
1140. … ‘Evameva kho, bhikkhave, appakā te sattā ye kule jeţţhāpacāyino; atha kho eteva bahutarā sattā ye kule ajeţţhāpacāyinoti …pe…. Dasamaŋ.

Paţhama-āmakadhaññapeyyālavaggo sattamo.

Tassuddānaŋ–

Aññatra paccantaŋ paññā, surāmeraya-odakā;

Matteyya petteyyā cāpi, sāmaññaŋ brahmapacāyikanti.

8. Dutiya-āmakadhaññapeyyālavaggo

1. Pāņātipātasuttaŋ
1141. …Pe… ‘evameva kho, bhikkhave, appakā te sattā ye pāņātipātā paţiviratā; atha kho eteva bahutarā sattā ye pāņātipātā appaţiviratā. Taŋ kissa hetu? …Pe…. Paţhamaŋ.

2. Adinnādānasuttaŋ
1142. …Pe… ‘evameva (p. 3.407) kho, bhikkhave, appakā te sattā ye adinnādānā paţiviratā; atha kho eteva bahutarā sattā ye adinnādānā appaţiviratā …pe…. Dutiyaŋ.

3. Kāmesumicchācārasuttaŋ
1143. …Pe… ‘evameva kho, bhikkhave, appakā te sattā ye kāmesumicchācārā paţiviratā; atha kho eteva bahutarā sattā ye kāmesumicchācārā appaţiviratā …pe…. Tatiyaŋ.

4. Musāvādasuttaŋ
1144. …Pe… ‘evameva kho, bhikkhave, appakā te sattā ye musāvādā paţiviratā; atha kho eteva bahutarā sattā ye musāvādā appaţiviratā …pe…. Catutthaŋ.

5. Pesuññasuttaŋ
1145. …Pe… ‘evameva kho, bhikkhave, appakā te sattā ye pisuņāya vācāya paţiviratā; atha kho eteva bahutarā sattā ye pisuņāya vācāya appaţiviratā …pe…. Pañcamaŋ.

6. Pharusavācāsuttaŋ
1146. …Pe… ‘evameva kho, bhikkhave, appakā te sattā ye pharusāya vācāya paţiviratā; atha kho eteva bahutarā sattā ye pharusāya vācāya appaţiviratā …pe…. Chaţţhaŋ.

7. Samphappalāpasuttaŋ
1147. …Pe… ‘evameva kho, bhikkhave, appakā te sattā ye samphappalāpā paţiviratā; atha kho eteva bahutarā sattā ye samphappalāpā appaţiviratā …pe…. Sattamaŋ.

8. Bījagāmasuttaŋ
1148. …Pe… ‘evameva (p. 3.408) kho, bhikkhave, appakā te sattā ye bījagāmabhūtagāmasamārambhā paţiviratā; atha kho eteva bahutarā sattā ye bījagāmabhūtagāmasamārambhā appaţiviratā …pe…. Aţţhamaŋ.

9. Vikālabhojanasuttaŋ
1149. …Pe… ‘evameva kho, bhikkhave, appakā te sattā ye vikālabhojanā paţiviratā; atha kho eteva bahutarā sattā ye vikālabhojanā appaţiviratā …pe…. Navamaŋ.

10. Gandhavilepanasuttaŋ
1150. …Pe… ‘evameva kho, bhikkhave, appakā te sattā ye mālāgandhavilepanadhāraņamaņđanavibhūsanaţţhānā paţiviratā; atha kho eteva bahutarā sattā ye mālāgandhavilepanadhāraņamaņđanavibhūsanaţţhānā appaţiviratā …pe…. Dasamaŋ.

Dutiya-āmakadhaññapeyyālavaggo aţţhamo.

Tassuddānaŋ–

Pāņaŋ adinnaŋ kāmesu, musāvādañca pesuññaŋ;

Pharusaŋ samphappalāpaŋ, bījañca vikālaŋ gandhanti.

9. Tatiya-āmakadhaññapeyyālavaggo

1. Naccagītasuttaŋ
1151. …Pe…

‘Evameva kho, bhikkhave, appakā te sattā ye naccagītavāditavisūkadassanā paţiviratā; atha kho eteva bahutarā sattā ye naccagītavāditavisūkadassanā appaţiviratā. Taŋ kissa hetu …pe…. Paţhamaŋ.

2. Uccāsayanasuttaŋ
1152. …Pe… ‘evameva (p. 3.409) kho, bhikkhave, appakā te sattā ye uccāsayanamahāsayanā paţiviratā; atha kho eteva bahutarā sattā ye uccāsayanamahāsayanā appaţiviratā …pe…. Dutiyaŋ.

3. Jātarūparajatasuttaŋ
1153. …Pe… ‘evameva kho, bhikkhave, appakā te sattā ye jātarūparajatapaţiggahaņā paţiviratā; atha kho eteva bahutarā sattā ye jātarūparajatapaţiggahaņā appaţiviratā …pe…. Tatiyaŋ.

4. Āmakadhaññasuttaŋ
1154. …Pe… ‘evameva kho, bhikkhave, appakā te sattā ye āmakadhaññapaţiggahaņā paţiviratā; atha kho eteva bahutarā sattā ye āmakadhaññapaţiggahaņā appaţiviratā …pe…. Catutthaŋ.

5. Āmakamaŋsasuttaŋ
1155. …Pe… ‘evameva kho, bhikkhave, appakā te sattā ye āmakamaŋsapaţiggahaņā paţiviratā; atha kho eteva bahutarā sattā ye āmakamaŋsapaţiggahaņā appaţiviratā …pe…. Pañcamaŋ.

6. Kumārikasuttaŋ
1156. …Pe… ‘evameva kho, bhikkhave, appakā te sattā ye itthikumārikapaţiggahaņā paţiviratā; atha kho eteva bahutarā sattā ye itthikumārikapaţiggahaņā appaţiviratā …pe…. Chaţţhaŋ.

7. Dāsidāsasuttaŋ
1157. …Pe… ‘evameva kho, bhikkhave, appakā te sattā ye dāsidāsapaţiggahaņā paţiviratā; atha kho eteva bahutarā sattā ye dāsidāsapaţiggahaņā appaţiviratā …pe…. Sattamaŋ.

8. Ajeļakasuttaŋ
1158. …Pe… ‘evameva (p. 3.410) kho, bhikkhave, appakā te sattā ye ajeļakapaţiggahaņā paţiviratā; atha kho eteva bahutarā sattā ye ajeļakapaţiggahaņā appaţiviratā …pe…. Aţţhamaŋ.

9. Kukkuţasūkarasuttaŋ
1159. …Pe… ‘evameva kho, bhikkhave, appakā te sattā ye kukkuţasūkarapaţiggahaņā paţiviratā; atha kho eteva bahutarā sattā ye kukkuţasūkarapaţiggahaņā appaţiviratā …pe…. Navamaŋ.

10. Hatthigavassasuttaŋ
1160. …Pe… ‘evameva kho, bhikkhave, appakā te sattā ye hatthigavassavaļavapaţiggahaņā paţiviratā; atha kho eteva bahutarā sattā ye hatthigavassavaļavapaţiggahaņā appaţiviratā …pe…. Dasamaŋ.

Tatiya-āmakadhaññapeyyālavaggo navamo.

Tassuddānaŋ–

Naccaŋ sayanaŋ rajataŋ, dhaññaŋ maŋsaŋ kumārikā;

Dāsī ajeļakañceva, kukkuţasūkarahatthīti.

10. Catuttha-āmakadhaññapeyyālavaggo

1. Khettavatthusuttaŋ
1161. …Pe… ‘evameva kho, bhikkhave, appakā te sattā ye khettavatthupaţiggahaņā paţiviratā; atha kho eteva bahutarā sattā ye khettavatthupaţiggahaņā appaţiviratā …pe…. Paţhamaŋ.

2. Kayavikkayasuttaŋ
1162. …Pe… ‘evameva (p. 3.411) kho, bhikkhave, appakā te sattā ye kayavikkayā paţiviratā; atha kho eteva bahutarā sattā ye kayavikkayā appaţiviratā …pe…. Dutiyaŋ.

3. Dūteyyasuttaŋ
1163. …Pe… ‘evameva kho, bhikkhave, appakā te sattā ye dūteyyapahinagamanānuyogā paţiviratā; atha kho eteva bahutarā sattā ye dūteyyapahinagamanānuyogā appaţiviratā …pe…. Tatiyaŋ.

4. Tulākūţasuttaŋ
1164. …Pe… ‘evameva kho, bhikkhave, appakā te sattā ye tulākūţakaŋsakūţamānakūţā paţiviratā; atha kho eteva bahutarā sattā ye tulākūţakaŋsakūţamānakūţā appaţiviratā …pe…. Catutthaŋ.

5. Ukkoţanasuttaŋ
1165. …Pe… ‘evameva kho, bhikkhave, appakā te sattā ye ukkoţanavañcananikatisāciyogā paţiviratā; atha kho eteva bahutarā sattā ye ukkoţanavañcananikatisāciyogā appaţiviratā …pe…. Pañcamaŋ.

6- 11. Chedanādisuttaŋ
1166-1171. …Pe… evameva kho, bhikkhave, appakā te sattā ye chedanavadhabandhanaviparāmosa-ālopasahasākārā paţiviratā atha kho eteva bahutarā sattā ye chedanavadhabandhanaviparāmosa-ālopasahasākārā appaţiviratā Taŋ kissa hetu? Adiţţhattā bhikkhave, catunnaŋ ariyasaccānaŋ. Katamesaŋ catunnaŋ? Dukkhassa ariyasaccassa …pe… dukkhanirodhagāminiyā paţipadāya ariyasaccassa’.

‘Tasmātiha, bhikkhave, “idaŋ dukkhan” ti yogo karaņīyo …pe… “ayaŋ dukkhanirodhagāminī paţipadā” ti yogo karaņīyo’ ti. Ekādasamaŋ.

Catuttha-āmakadhaññapeyyālavaggo dasamo.

Tassuddānaŋ–

Khettaŋ (p. 3.412) kāyaŋ dūteyyañca, tulākūţaŋ ukkoţanaŋ;

Chedanaŋ vadhabandhanaŋ, viparālopaŋ sāhasanti.

11. Pañcagatipeyyālavaggo

1. Manussacutinirayasuttaŋ
1172. Atha kho bhagavā parittaŋ nakhasikhāyaŋ paŋsuŋ āropetvā bhikkhū āmantesi– ‘taŋ kiŋ maññatha, bhikkhave, katamaŋ nu kho bahutaraŋ– yo vāyaŋ mayā paritto nakhasikhāyaŋ paŋsu āropito, ayaŋ vā mahāpathavī’ ti? ‘Etadeva, bhante, bahutaraŋ, yadidaŋ– mahāpathavī; appamattakāyaŋ bhagavatā paritto nakhasikhāyaŋ paŋsu āropito. Sankhampi na upeti, upanidhampi na upeti, kalabhāgampi na upeti mahāpathaviŋ upanidhāya bhagavatā paritto nakhasikhāyaŋ paŋsu āropito’ ti. Evameva kho, bhikkhave, appakā te sattā ye manussā cutā manussesu paccājāyanti; atha kho eteva bahutarā sattā ye manussā cutā niraye paccājāyanti …pe…. Paţhamaŋ.

2. Manussacutitiracchānasuttaŋ
1173. …Pe… ‘evameva kho, bhikkhave, appakā te sattā ye manussā cutā manussesu paccājāyanti; atha kho eteva bahutarā sattā ye manussā cutā tiracchānayoniyā paccājāyanti …pe…. Dutiyaŋ.

3. Manussacutipettivisayasuttaŋ
1174. …Pe… ‘evameva kho, bhikkhave, appakā te sattā ye manussā cutā manussesu paccājāyanti; atha kho eteva bahutarā sattā ye manussā cutā pettivisaye paccājāyanti …pe…. Tatiyaŋ.

4- 5- 6. Manussacutidevanirayādisuttaŋ
1175-1177. …Pe… ‘evameva kho, bhikkhave, appakā te sattā ye manussā cutā devesu paccājāyanti; atha kho eteva bahutarā sattā ye (p. 3.413) manussā cutā niraye paccājāyanti …pe… tiracchānayoniyā paccājāyanti …pe… pettivisaye paccājāyanti …pe…. Chaţţhaŋ.

7- 9. Devacutinirayādisuttaŋ
1178-1180. …Pe… ‘evameva kho, bhikkhave, appakā te sattā ye devā cutā devesu paccājāyanti; atha kho eteva bahutarā sattā ye devā cutā niraye paccājāyanti …pe… tiracchānayoniyā paccājāyanti …pe… pettivisaye paccājāyanti …pe…. Navamaŋ.

10- 12. Devamanussanirayādisuttaŋ
1181-1183. …Pe… ‘evameva kho, bhikkhave, appakā te sattā ye devā cutā manussesu paccājāyanti; atha kho eteva bahutarā sattā ye devā cutā niraye paccājāyanti …pe… tiracchānayoniyā paccājāyanti …pe… pettivisaye paccājāyanti …pe…. Dvādasamaŋ.

13- 15. Nirayamanussanirayādisuttaŋ
1184-1186. …Pe… ‘evameva kho, bhikkhave, appakā te sattā ye nirayā cutā manussesu paccājāyanti; atha kho eteva bahutarā sattā ye nirayā cutā niraye paccājāyanti …pe… tiracchānayoniyā paccājāyanti …pe… pettivisaye paccājāyanti …pe…. Pannarasamaŋ.

16- 18. Nirayadevanirayādisuttaŋ
1187-1189. …Pe… ‘evameva kho, bhikkhave, appakā te sattā ye nirayā cutā devesu paccājāyanti; atha kho eteva bahutarā sattā ye nirayā cutā niraye paccājāyanti …pe… tiracchānayoniyā paccājāyanti …pe… pettivisaye paccājāyanti …pe…. Aţţhārasamaŋ.

19- 21. Tiracchānamanussanirayādisuttaŋ
1190-1192. …Pe… ‘evameva kho, bhikkhave, appakā te sattā ye tiracchānayoniyā cutā manussesu paccājāyanti; atha kho eteva bahutarā sattā ye tiracchānayoniyā cutā niraye paccājāyanti …pe… tiracchānayoniyā (p. 3.414) paccājāyanti …pe… pettivisaye paccājāyanti …pe…. Ekavīsatimaŋ.

22- 24. Tiracchānadevanirayādisuttaŋ
1193-1195. …Pe… ‘evameva kho, bhikkhave, appakā te sattā ye tiracchānayoniyā cutā devesu paccājāyanti; atha kho eteva bahutarā sattā ye tiracchānayoniyā cutā niraye paccājāyanti …pe… tiracchānayoniyā paccājāyanti …pe… pettivisaye paccājāyanti …pe…. Catuvīsatimaŋ.

25- 27. Pettimanussanirayādisuttaŋ
1196-1198. …Pe… ‘evameva kho, bhikkhave, appakā te sattā ye pettivisayā cutā manussesu paccājāyanti; atha kho eteva bahutarā sattā ye pettivisayā cutā niraye paccājāyanti …pe… tiracchānayoniyā paccājāyanti …pe… pettivisaye paccājāyanti …pe…. Sattavīsatimaŋ.

28- 29. Pettidevanirayādisuttaŋ
1199-1200. …Pe… ‘evameva kho, bhikkhave, appakā te sattā ye pettivisayā cutā devesu paccājāyanti; atha kho eteva bahutarā sattā ye pettivisayā cutā niraye paccājāyanti …pe… evameva kho, bhikkhave, appakā te sattā ye pettivisayā cutā devesu paccājāyanti; atha kho eteva bahutarā sattā ye pettivisayā cutā tiracchānayoniyā paccājāyanti …pe…. Ekūnatiŋsatimaŋ.

30. Pettidevapettivisayasuttaŋ
1201. …Pe… ‘evameva kho, bhikkhave, appakā te sattā ye pettivisayā cutā devesu paccājāyanti; atha kho eteva bahutarā sattā ye pettivisayā cutā pettivisaye paccājāyanti. Taŋ kissa hetu? Adiţţhattā bhikkhave, catunnaŋ ariyasaccānaŋ. Katamesaŋ catunnaŋ Dukkhassa ariyasaccassa, dukkhasamudayassa ariyasaccassa, dukkhanirodhassa ariyasaccassa, dukkhanirodhagāminiyā paţipadāya ariyasaccassa’.

‘Tasmātiha (p. 3.415) bhikkhave, “idaŋ dukkhan” ti yogo karaņīyo, “ayaŋ dukkhasamudayo” ti yogo karaņīyo, “ayaŋ dukkhanirodho” ti yogo karaņīyo, “ayaŋ dukkhanirodhagāminī paţipadā” ti yogo karaņīyo’ ti. Idamavoca bhagavā. Attamanā te bhikkhū bhagavato bhāsitaŋ abhinandunti. Tiŋsatimaŋ.

Pañcagatipeyyālavaggo ekādasamo.

Tassuddānaŋ–

Manussato cutā chāpi, devā cutā nirayato;

Tiracchānapettivisayā, tiŋsamatto gativaggoti.

Saccasaŋyuttaŋ dvādasamaŋ.

Mahāvaggo pañcamo.

Tassuddānaŋ–

Maggabojjhangaŋ satiyā, indriyaŋ sammappadhānaŋ.

Baliddhipādānuruddhā, jhānānāpānasaŋyutaŋ.

Sotāpatti saccañcāti, mahāvaggoti vuccatīti.

Mahāvaggasaŋyuttapāļi niţţhitā.

